
	“Улсын Хэвлэлийн Хэрэг Эрхлэх хороо” Улаанбаатар хотноо 1963 онд эрхлэн хэвлүүлсэн номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ГУЧИН ДОЛООДУГААР БҮЛЭГ

	Сүжридагийн нагац эгч Хоримохэноос болоод Барэш гуайн гэр бүлийнхний түнжин хагарлаа. Уг хэрэг хэрхэн болсныг өгүүлэхийн өмнө Хоримохэн Сүжридад өөрийгөө товч танилцуулсныг өгүүлэхүй нь:

	— Би чиний ээжээс хоёр нас эгч билээ. Эцгийн гэрт бид хоёр эрдэнэ шиг үнэлэгддэг сэн. Манайх бид хоёроос өөр хүүхэд үгүйсэн, Жажа маань бид хоёрыг үргэлж өвөр дээрээ тэвэрч суудаг байж билээ. Намайг найм хүрэхэд Кришиннагарт оршин суудаг нэг нэртэй гэр бүлд бэргэн болгох хурим ёслол хийсэн юм. Би тэнд аз заяагаа үздэггүй. Тэднийх ах дүү өнөр олуулаа, бас их баян сан. Гэтэл хуримын өгөх авах юмнаас болоод миний нөхөр болох хүн эцэгтэйгээ зөрөлдөж л дээ. Энэ маргааныг үзчихээд аав минь одоо би охиноо ер нь энэ бузар баячуудад бэр болгож өгөхгүй гэж шийдэж л дээ. Тэгээд чиний эжийг хөөрхий ядуу айлын бэр болгосон юм шүү. Манай хадмынх гэдэг тун нүсэр гэр бүл байж билээ. Би дөнгөж ес арваадхан настайгаасаа эхлээд өдөр бүрийн жар далан хүний хоол бэлтгэх хэрэгтэй боллоо. Энэ л олон амьтныг хооллож дууссаны дараа над сая нэг юм хоолой руу хаях дутуу хагас эрх олдоно. Тэр нь тэгээд усанд чанасан тутаргын шавхруу, түлэнхий хатсан бингийн өөдөс шүү! Хөөрхий мөн ч горьгүй юмаар хооллодог сон. Хар үүр цүүрээр л өглөөний ундыг бэлтгэхээр босно оо. Тэгж байтал үдийн оройн идэж уух юм төхөөрсөөр байтал шөнийн арван хоёр цаг хүртэл борви бохис хийх чөлөө олддоггүй сэн. За тэгээд арван хоёроос хойш хаана л нэг зайтай шиг газар байна тэнд л алгын чинээ муу сийрсээ дэвсээд ганцаараа унтахчаа болно доо. Намайг хүндэтгэн хайрлах хүн гэж ч яаж байх вэ дээ. Нөхөр маань хүртэл тоодоггүй юм чинь. Тэгтэл би арван долоон нас хүрч ууган охин Манурама минь гарлаа. Охин төрснөөс хойш би гэр бүлийнхнээсээ улам хөндийрлөө. Манай хадмынхан нөхөр маань хүртэл охины минь нэг нүдээр үздэггүй шүү. Энэ бүгдийн шалтгаан нь зөвхөн охин л төрсөн явдал билээ. Тэгж байтал гурван жил болоод нэг хүү төрүүллээ. Тэгтэл хадмынх маань намайг сүрхий хүндэтгэн үздэг боллоо. Манурамыг төрснөөс хойш хоёр жилийн дараа хадам эцэг маань талийгаач болчихлоо. Эцгийгээ үхсэний дараа тэд нар эд хөрөнгөө хувааж авахад нь би ч тусгаарлаа. 

	Манурама маань ч хадамд очих цаг боллоо. Манурамагийнхаа хуримыг алс газар хийлгэхгүй юм сан гэдэг бодлоор би Кришиннагараас тав зургаахан мод алслагдсан газар оршдог Ражанагарт хадамд өгсөн юм аа. Охиныхоо хуримын ёслолыг үзэхэд сонин сайхан байж билээ. Ингэж зовуурьт өдрүүдийг тэсвэрлэсний дараагаар зол жаргалтай өдрүүд ч надад мөн дайралдсан юм аа. Тэгээд миний нөхөр намайг хайрлаж хүндэтгэдэг болсноор үл барам бүхэл юмыг би мэддэг чаддаг болж иртэл минь энэ жаргал минь удаан үргэлжилж эс чадлаа. Нэг өдөр хөөрхий нөхөр минь ужиг өвчнөөр нас эцэслэхэд бас удалгүй ганц хүү минь яваад өглөө. Яваандаа ч хүргэн маань ч тар нь танигдаад ирлээ. Тэр өөдгүй юмнуудтай нийлж архидаад эхэллээ. Гэвч охин минь түүнийг буруушаан жигшиж надад ховлож сэтгэлийг минь зовоодоггүй байлаа. Харин хүргэн маань над дээр заримдаа ирж гэр орныхоо хэрэгцээтэй зүйлийн дутагдаж гутагдаж байгааг хэлж надаас хэд гурван рупи (мөнгө) авдаг байсан сан. Охин заримдаа битгий мөнгө өгч бай гэж уйлж унждаг ч байж билээ. Гэвч би тэр тухайд тийм их анхаарал тавиггүй юм. Сүүлдээ би хөөрхий хүний үрийг өрөвдөхдөө охиноосоо нууж хэд гурван рупи өгдөг юм. Тэгтэл Манурама үүнийг мэдчихээд нэг өдөр над дээр ирээд нөхрийнхөө өөдгүй явдлыг уйлж унжаад ярьж гарлаа. Тэгэхэд нь би буруугаа хүлээж түүнд мөнгө өгөхөө болилоо Тэгээд хүргэн маань намайг өөртөө мөнгө өгөхгүй болчихлоор муу санаандаа Манурамагаас болж гэж мэдээд тэр Манурама руу зэрлэгээр довтолдог боллоо. Тэгэхлээр нь би охиноо зодуулахгүйн тулд түүнд бас л байн байн цөөн мөнгө нууж өгдөг боллоо. Нэг өдөр үдээс хойш би Манурамаг манай үүдэн дээр дөхөж ирэнгүүтээ инээд алдан мэндчилэхэд нь:

	— Сонин сайхан юу байна аа? Охин минь гэвэл тэр:

	— Сонин сайхан юм эс байгаа бол ер нь ямар охин эхийндээ инээд алдаж орж ирэх билээ дээ? хэмээн баяртайгаар хэллээ. 

	Охины маань хадмынхан сайн улс байжээ. Тэгээд бэр маань хөл хүндтэй болчихлоо, тэгэхлээр амаржталаа эх дээрээ байх нь дээр биз! гэж хэлүүлсний нь сонсоод би дотроо тэр ухаалаг хүн болохлоор хар хүү эхнэрийгээ жирэмсэн байхад нь зодож нүдээд байх болно. Тэгэхлээр эх дээрээ байвал арай гайгүй байж мэднэ гэж бодоо биз. Тэгээд би хааяа хааяа Манурамагийнхаа биед тос түрхэн илж өгөх гэх буюу угааж өгөх гэж байдгаараа чармайх боловч тэр дургүйцээд болдоггүй байсан учир нь нөхөртөө зодуулаад энд тэндгүй шарх сорви тогтсоноо үзчихнэ гэж нуухдаа тэгдэг байжээ. Хааяа хүргэн маань ирээд Манурамагаа эргэж авч харих гэж элдвийн хэл яриа гаргахад нь би хэдэн мөнгө өгөөд түүнийг үг дуугүй буцаадаг байлаа. 

	— Нэгэн өдөр Манурама:

	— Ээж ээ, би таны мөнгийг хадгалж байя! гэж хэлээд түрийвчтэй мөнгийг минь бараг хүчээр шахуу авлаа. Ингэж мөнгөний эрхийг тэр гартаа барилаа. Учир нь охин минь нөхөртөө ингэж увуу цувуу мөнгө өгөхөөс татгалзсан хэрэг билээ. Гэтэл хожим нь нэг өдөр хүргэн маань манайд хүрч ирээд нүдээ улайтал уурлаж надад хандан:

	— Би маргааш зарцаа явуулна. Тэгэхэд чи охиноо эс явуулбал олигтой юм үзэхгүй гэж мэдээрэй? гэсэн түүний энэ үгийг Манурамад хэлсэн чинь тэр

	— Ээж ээ, манай хадмууд Галкада явсан. Тэд ирэх сарын дунд үеэр ирнэ. Тэднийг ирэхээс нааш би харихгүй гэхэд, 

	— Чамайг эс очвол нөхөр чинь бүүр их уурлах болно. Тэгэхлээр охин минь очихоос биш дээ гэлээ. Тэгээд муу охин минь юм хумаа бэлтгээд явахад бэлэн боллоо. Тэр өдөр би охиныхоо хажууд удаан болтол хамт сууж ч чадсангүй ээ. Тэдний хадмынхаас ирсэн зарц боолуудыг хооллож ундлах гэсээр байгаад олигтой чөлөө ч гарсангүй. Тэгээд явах үедээ охин минь миний хөлөөс адис авч ийн өгүүлрүүн:

	— За ээж ээ, би одоо явлаа гэлээ. Хөөрхийлөлт охин минь төрсөн гэртээ дахин хэзээ ч эргэн ирэлгүй нэгмөсөн явж байгаа юм гэж би яаж мэдэх вэ. Тэгээд ч сүүлд нь бодох нь ээ нь би хайрт охиноо хааш яаш үдэж гаргаж л дээ. 

	— Манурама минь гэртээ харьсан шөнөдөө дутуу амаржаад нас эцэслэн мөнхийн сэршгүй нойрондоо дугжран унтжээ. Хөөрхий ганц охинтойгоо би үхэхийн нь өмнө нүүр учирч даанч чадсангүй дээ. Харин охин минь талийгаач болмогц шарилыг нь яаран сандран шатаалгасны учрыг би сонссон нь уншигчдад ойлгомжтой буй заа. Энэ мэтээр би амьдын төдийгөөс цаашгүй болж арьс махтайгаа хатлаа. Тэгсэн мөртөө миний зовлон бас дууссангүй. Миний хүү нөхөр хоёр нас эцэслэмэгц л манай хадмынхан миний хөрөнгийг өөрийнхөө эрхэнд авах гэсэн юм. Тэд уг нь намайг үхээд өгөхлөөр миний бүх юм ганцхан тэднийх л болно гэж мэдэж л байсан юм. Тэгсэн мөртөө тэр цагийг хүлээх тэсвэр даанч алга байжээ. 

	Би Манурамагаа амьд байхад нь хадмынхаа мэдэлд толгойгоо барьж өгөөгүй юм. Би дотроо: Үхэхийн өмнө хамаг юмаа муу охиндоо өгнө дөө гэсэн миний санааг мэдчихээд хадмынхан маань хоолойд мань хутга барихыг дөхөөд байсан юм. 

	Нилканд гэдэг нэртэй миний нөхрийн хуучин танил нэг хүн байсан юм. Тэр итгэлт нөхрийн журмаар над зүдрэх цагт хүнлэг тус хүргэдэг байж билээ. Ер нь намайг харж үздэг, хамгаалж өмгөөлдөг ганц хүн тэр л байлаа. Би заримдаа тэр муусайн танхай хадмууддаа хөрөнгөнийхөө талыг өгөөд санааг нь амраагаад өгье гэж шийдэхэд Нилканд намайг битгий тэг гэж хориглодог сон. Хөөрхий охины минь үхсэний маргааш нөгөө муу хадмынхан чинь хар хэрээ шиг гуагласаар хүрч ирээд ийн сургаал хайрлалаа. 

	— Чи бод л доо! Бурхан чамайг яав даа. Үнэндээ чи бурханд таалагдахгүй байна гэдэг чинь илэрхий боллоо. Тэгэхлээр чи одоо энэ бүх гэр орон юм хумаа хаяад буян үйлдэхийн тулд аль нэгэн өршөөлт газар олж тэндээ даяанчлан сууж хилэнцээ бурхны өмнө наманчлах цаг болжээ. Явахад бид хоол умдны талыг нь даамз гэлээ. Тэгээд би арга барагдаад өөрийнхөө гэгээн багш Махаражид очиж энэ зовлонгийн далайг гатлах ямар арга зам байгааг зааж хайрлахыг гуйлаа. Тэр намайг бурхны сүмд дагуулж ороод:

	— Гавираман гэдэг бурхны зааж энэ чамайг мэдэж байгаа юм. Үүнд үнэн голоосоо сүжиглэ! гэж хариуллаа. Түүнээс хойш би тэр бурханд сүжиглэн өдөр шөнөгүй түүнд залбирдаг боллоо. Тэгээд би нэг өдөр Нилкандыгаа ир! гэж дуудуулж, 

	— Би одоо бүх хөрөнгө хогшлоо хадмынхандаа данс ёсоор нь шилжүүлж өгнөө, тэд над сард хоол умдны хэдэн мөнгө өгч байна биз дээ гэвэл Нилканд, 

	— Та бүсгүй хүн шүү дээ! Тэгээд ч тэр юм уу? бүү мэд, энэ тухай бол цаадах хор холбогдол, хохирол сүйтгэлийг нь нэг л мэдэхгүй болоод байна даа. Та ийм тэнэг ажил хэзээ ч хийж болохгүй шүү гэлээ. 

	Нилканд намайг хүний эрхэнд орчих вий гэж үргэлж болгоомжилдог юм аа. Гэтэл надад хөрөнгө байлаа гээд түүнд эзэн болохын тулд бас их зовлонг туулж давах хэрэгтэйеэ дээ? Тэр бүгд дээр Нилкандын туслалцааг авна гэхэд бас хэцүүеэ дээ гэсэн бодол гэнэт надад төрж билээ. Тэгээд эцсийн эцэст нэг өдөр би хөрөнгөө тэдэнд өгөх баталгаа бичиг хийлээ. Бичигт чухам юу гэж дурдсаныг бас сайн санахгүй байна. Ер нь хадмынхан маань миний нөхрийн юмаар гараа ч угаана уу хөлөө ч угаана уу? надад ямар хамаа байх вэ гэсэн бодол ороод ирсэн юм аа. Тэгээд би хөрөнгөө уламжлуулан өвлүүлэх баталгаа батлуулж барьчихсанаасаа хойш Нилкандыг дуудаж ирүүлээд, 

	— Би бүх юмаа хадмынхандаа өгчихлөө, ингэж нэг санаа амрах гэж, та надад битгий юм санаарай гэвэл Нилкандын царайд цөхөрсөн байдал илэрч:

	— Ээ харлаа. Чи юу хийж байгаа чинь энэ вэ? гээд, тэр надад бүх учрыг нарийвчлан ярьтал хожим нь эргэцүүлэн бодвол үнэндээ би өөрийнхөө амьдралын чухал зүйлээсээ салжээ. Тэгээд ч Нилканд над учиргүй уурлаж уцаарлалаа. Нөхөр минь талийгаач болсны дараа намайг хэцүү хүнд амьдралтай байх цаг үеүдэд энэ хүн миний төлөө, миний аж амьдралын төлөө, өөрийнхөө ажил төрлийг хүртэл үл хэрэгсэн зүтгэж явсан болохоор өөрийнх нь хүнлэг санасны үр дүн, чармайлт оролдлогоор хамгаалагдаж байсан бүх эд хөрөнгийг нүд ирмэх зуур алга хийсэн байхад надад уурлах нь аргагүй зөв байлаа. Тэгээд тэр гомдон цөхөрсөн царайгаар;

	— Миний танатай холбогдох, таны төлөө санаа тавих цаг одоо үүгээр дууслаа гэж бодож байна гэхэд нь би өөрийгөө Нилкандын асрамжаас гарлаа гэж бодохын хамт бас өөрийн хийсэн алдаандаа их л гэмшиж билээ. 

	— Та өнгөрсөн юмны төлөө бүү зов. Надад бас овоо мөнгө үлдсэн, түүнээсээ би танд таван зууг нь өгч байна. Яах вэ, та энэ хэдэн мөнгөөр охин хүүхдэдээ хувцас хунар, гоёл чимэглэл ч болсон авч өгвөл би таны тусад баярласны билэг тэмдэг болж болох сон болов уу гэвэл тэр:

	— Надад одоо түүнийг өгөхийн хэрэггүй гээд цааш үргэлжлүүлэн:

	— Таны бүх хөрөнгө хогшил алга болчхоод байхад үлдсэн хэдэн янчааны чинь би авчихсанаараа сэтгэл минь амарна гэж бодоогүй биз! Та наад 500 рупигээ өөрөө ав! Надад өгөхийг бүү хичээ гэж хэлээд явчихлаа. 

	Тэгтэл би нэг өдөр мөргөл үйлдээд сууж байтал манай хадмынхан ирээд, 

	— Та одоо энд суугаад яах юм бэ, явж бүүр нэг томоохон буяны агуйд сууж авбал дээр! гэхэд нь би:

	— Зүгээрээ та нар бүү зов! Надад хадмын маань гэрт залбирал үйлдэхэд яалаа гэж багадах вэ! Хаана л миний гол шүтээн минь байна, тэнд л буян үйлдэж суувал надад боллоо гэж хариу өчив. Өнөөдөр миний мэдэлд ганц хоёр өрөө байгаа болохоор тэд түүндээ бас харамсаад байх шиг бололтой, бас л удсангүй нэг өдөр тэд нөхөд:

	— Та өөрийнхөө дуртай газраа энэ шавар бурхнаа тэврээд тонил, бид таныг энд сууж манай юманд хуруу дүрж суухыг чинь зөвшөөрөхгүй, чамайг энд суугаад байхад хоол унд, хувцас хунар ямар хүн төхөөрч өгөх болоод байна даа гэхэд нь би;

	— Та нарын намайг хавчих юманд минь галзууран шунах шунал чинь махчин шиг болоод байна. Одоо чи чинь мөн мундаг болжээ гэж хэлээд би гучин дөрвөн жилийн турш суусан хадмынхаа гэрээс шүтээнээ тэвэрсээр хөөгдөн гудамжинд гарч билээ. Тэгээд Нилкандыг сураглатал тэр надаас өмнө нэг тийшээ яваад өгчээ. 

	Би хөдөө тосгоноор бадарчлан явж буяны аялал хийлээ. Тэгсэн мөрт надад амар заяа авхуулах нөхцөл огт дайралдсангүй, би өдөр шөнөгүй гашуун зовлонгоосоо болж уйлж суудаг боллоо. Тэгээд чөлөө л гарвал «Бурхан минь» гэж түүнд наманчлан, та намайг нэг үнэн мөний нүдээр шувт хараад өгөөч! гэж гуйн мөргөн сөгдөх боловч миний зовлон хүзүүгээр татсан хэвээрээ л байна. Энэ хүний амьдрал чинь яасан хэцүү юм бэ дээ. 

	Би дөнгөж наймтайдаа эрд гарч хадмынд богтлогдон очсоноосоо хойш ганц ч удаа төрсөн гэр, ээж дээрээ эргэж очоогүй билээ. Сүжрида минь чиний эхийн хурим дээр хүртэл би очих сон гэж зөндөө хүссэн боловч чадаагүй юм даа зөвхөн эцгийн минь надад бичсэн захидлын дотор өгүүлснээр л би чамайг төрсөн гэж сураг дуулсан юм. Би эжийг чинь үхэж гэж сураг дуулаад ямар их сэтгэлийн зовлон эдэлснээ үгээр яаж илчлэх вэ? Ядахдаа эх чинь талийгаач болсны дараа чамайг би үрээ болгон авч өвөр дээрээ бүүвэйлж суух эрхийг бурхан надад эс хайрлалаа! Бадарчлан тэнэх замдаа гарч одоо хүртэл би эх хүн гэдгээ ойлгож та нарыг олж уулзах сан гэдэг ганцхан хүслээр эрж хайсаар явлаа. Хэдийгээр танай эцэг төрөлхийн язгуураа орхисон ч гэсэн би та нараас өөрийгөө яалаа гэж хөндийрүүлэх юм бэ? Тийм эрх бидэнд алга аа! Эх чинь миний төрсөн эгч, бид хоёр нэг эхийн хэвлийгээс зулай зуузайгаа гишгэж төрсөн улс, тэгэхлээр чинь өөр юу ч биднийг завсар зааглаж үл чадах юм. Би нэг томоотой хүнтэй уулзаж та нарын сургийг гаргаад энд олж ирлээ л дээ гэж ярилаа. 

	
ГУЧИН НАЙМДУГААР БҮЛЭГ

	Вардасүндрийг эзгүй хойгуур Барэш гуай Хоримохэныг гэртээ, байшингийн дээрх саравчны жижиг өрөөнд түүнд сууц төхөөрч орогнуулав. Тэр тэнд бурхнаа шүтэн мөргөл залбирал үйлдэж суух бүрэн боломжтой байлаа. 

	Иймд Вардасүндри ирэнгүүтээ түүнийг гэртээ ирчихсэн байгааг мэдээд шатаж гарлаа. Тэр Барэш гуайд хандаж чи чинь юу хийж байгаа чинь энэ вэ? Би өөр хошуу нутгийн үл таних энэ бэлэвсэн эмийг гэртээ байлгахыг хүснэм гэхэд Барэш гуай:

	— Тэр эмэгтэй л өөрөө эс татгалзвал бид эр нөхрөөсөө бэлэвсрэн хоцорч, үр хүүхдээ үхүүлж зовсон нэг эмэгтэйг сууцныхаа нэг сул өрөөнд байлгахаас юунд нь ингэтлээ их дургүйцдэг билээ энэ чинь гэлээ. 

	Сүжрида насаар Манураматай ойролцоо бөгөөд зан аашаар Хоримохэнд их таалагдлаа. Сүжрида төрөлхийн амар, тайван эрс шийдмэг охин ажээ. Заримдаа Сүжридаг хараад нагац эгчийн сэтгэл зүрх аргагүй шимширнэ. Нэгэн орой Хоримохэныг өрөөндөө уйлж суутал Сүжрида орж ирэхэд, 

	— Нааш ир охин минь! Чи миний зүрхний үнэт эрдэнэ аргагүй мөн шүү! гэж хэлээд тэр Сүжридагийн толгойг гараараа энхрийлэн илж учир зүггүй уйлав. Тэгэхэд нь Сүжридагийн нүдэнд ч нулимс мэлтэлзэн дүүрч өөрийн эрхгүй уйлж эхэлдэг байлаа. Тэгээд тэр өвөр дээр нь толгойгоо тавин өгүүлрүүн:

	— Нагац эгч ээ, би намайг орхиод явсан ээжээ олох азтай байжээ. Хөөрхий хайртай хонгор эх минь намайгаа гэсэн сэтгэлийнхээ хүчээр таны дүрийг хуулбарлан наддаа эргэж ирнэ гэнээ. 

	Сүүлчийн хэдэн өдрийн турш Сүжрида нагац эгч хоёрын ийнхүү харилцан хайртай байдлыг үзэж бусад хүмүүсийн сэтгэл уярна. Харин Вардасүндри эднийг үзэн ядаж бахардан уурлаж;

	— За энэ бүсгүйг хар, та нар хүний хүү хүрэн бөөртэй гэгчээр бид үүнийг яг л өөрийнхөө хүүхэд шиг харж хамгаалж хооллож хувцасласаар өдий хүрсэн билээ. Гэтэл энэ одоо бидний тэр ачийг усаар хариулах гэж байна. Энэ хүүхэн тийм сүрхий эгч нь юм бол өдий хүртэл хаана байсан амьтан бэ? Би ер нь эртнээс мэдэж байсан юм. Энэ (Барэш л) Сүжрида их сайн охин хүний сайхан чанартай гэх мэтээр хэлэх үгээ олж ядан хоолойгоо сөөтөл магтдаг байсан юм. Би Сүжридаг дотуур тамиртай гэж аль хэдийний мэдсэн юм. Хүнийг зөвхөн гаднаас нь харж үнэлнэ гэдэг юунд хүрдгийг одоо мэдэх цаг ирж дээ! 

	Манайх энэ золигийг өдий хүртэл хий хайран юмаа дуустал тэжээсэн минь талаар боллоо. 

	Вардасүндри, Барэш гуайн нүүрэн дээр нь эс боловч энэ Хоримохэныг олигтойхон шиг дайрч давшихгүй бол болохгүй тэгж байж түүнийг буруут болгож авах хэрэгтэй гэж бодсон учраас Хоримохэны эсрэг өөрийн бүлэглэх хүчээ зузаатгаж эхэллээ. 

	Тэгэхийн тулд өөрийн талын ойр дотно болон хол хөндий хэнийг ч боловч талдаа оруулан Хоримохэны улыг шагайх хэрэг гарлаа. Олон түмний өмнө түүний улыг шагайх нь бас түүнд хангалттай биш шиг санагдаад, тэр Хоримохэнд зовлон учруулахыг оролдлоо. Хоримохэны хоол умданд үйлчлэх хүнд хамгийн доод язгуурын малчин хүү л таарна гэж тохиролцоод хүн эрэх болоход Вардасүндри, — Рамдин таарах сан, тэр л байвал тэнд мондош биш үү? Энэ мэт журмыг эс дагах аваас эрхэм дээд бярман бүлд ор! гэж үүнийг хэн урьсан юм бэ? Манайхан нийгэм гарал үндэс язгуурыг тоодоггүй улс. Рамдин бол тиймэрхүү л хүн гэлээ гээд яах вэ чиний тэр хинди ёсонд үүнийг ямраар үздэг нь хамаагүй ээ. Тэгээд тэр, 

	— Энэ хинду шүтлэгтэн байна аа, үүний болхи бүдүүлэг заншлаас болоод охид минь эвдэрвэл яана аа гэх мэтээр сүр далайлган элдвийн юм донгосно. Тэр Хоримохэныг улстай нийлж муу хэлэх ч бас хангалттай биш шиг санагдаад түүнийг илтээр зовоон тарчилгах арга сүвэгчлэн тэр хэчнээн зэвүүн зан гаргалаа ч гэсэн Хоримохэныг хөдөлгөж эс чадлаа. Хоримохэн тэр бүх зовлонг тэвчиж суухыг өөрийн жаргал гэж хатуу шийджээ. Түүнд Вардасүндри хар ус хандуулахаа болиход усгүй хүн чинь яаж хоол умд хийж идэж уух вэ? Тэр зөвхөн бурхныхаа өмнө сүү таргийн шавхруугаар тахил тавьж бурхнаас бүхнийг наманчлан гуйж суухад нь Сүжрида харж сэтгэл нь тэсэхүйеэ бэрх үймэрч байхыг Хоримохэн мэдчихээд, 

	— Охин минь, миний охион! сэтгэлээ зовоох хэрэггүй, надад ингэж суух минь жаргал шиг санагдаж байна аа гэвэл Сүжрида, 

	— Эгч ээ, хэрвээ та намайг өөр язгуурынханд гар хүрч язгуураа эвдээд хоол умд бэлтгэвэл та миний гарын хоолыг цээрлэхгүй идэж чадах уу гэвэл Хоримохэн:

	— Охион! Чи зөвхөн миний төлөө шашнаа орхиж яаж болох вэ? Би чамайг харж элгэндээ тэвэрч улайсаж ноцсон зүрхээ жаал хөргөх л гэсэн юм. Барэш гуай бол чиний ачит эцгээр үл барам авралт багш чинь болох хүн юм байна. Тэр чамд ямар юм сургаж яаж хүмүүжүүлэн нөлөөлсөн бэ? Чи яг л түүгээр нь яваад байхад бурхан чамайг харалганаар юунд зовлонд унагааж чадах билээ. 

	Ийнхүү Вардасүндригийн үйлдсэн хилэнцэт явуулга түүнийг сандрааж чадсангүй нь тун харамсалтай болоо биз. Өглөө бүрий Барэш гуай Хоримохэн дээр ирж:

	— Та ер нь ямар шүү байна даа, их зовж байгаа биз гэвэл, тэр энгийн даруугаар:

	— Үгүй, надад зовсон юм огт алга, харин л та нөхдийн ачаар жаргалтай сууж байна гэж дуу алдан өгүүлэхэд нь түүний хүний чанар нь ил гарах шиг боллоо. 

	Гэтэл Вардасүндригийн ийнхүү зэвүүн зан аашийг Сүжрида тэсвэрлэж үл чадмаар санагдлаа. Сэтгэлийнхээ энэ зовлонг эцэгтээ ярихгүй явна гэхэд мөн ч бэрх санагдах авч ямар ч гэсэн дуугүй л явъя гэж шийдлээ. Гэтэл үүний үр дүн өөрөөр илэрлээ. Сүжрида Вардасүндригийн гараас гарч Хоримохэны талд баттай зогсох боллоо. Тэр бүхэл өдөржин түүнтэй хамт байдаг болов. Түүгээр ч үл барам түүний гарын хоолноос иддэг болжээ. Тэгээд нэг өдөр Сүжрида өгүүлрүүн, 

	— Эгч ээ, та юу гэнэ ээ? Би таны хэлснээр л амьдарна. Харин би таны хоол умдыг олж бэлтгэх тухайд бол өөрийн үүрэг гэж бодож байна гэхэд Хоримохэн хариу өчих нь:

	— Охин минь ээ, би өөрийнхөө тулд бол өчүүхэн төдий зүйл ч хүнээр бэлтгүүлэхийг эс хүснэ. Чиний надад бэлтгэж өгсөн идэж уух юмаар чинь бурханд өргөл барьц болгож ямар болох биш, тэгэхлээр тэр бол илүү ажил юм гэхэд Сүжрида. 

	— Тэгвэл таны шүтээн бурхан чинь язгуур шүтлэгийг ялгаварлан үздэг юм уу. Тэр чинь нийгмийн нэг хэсгийн талд зогсдог юм гэж үү хэмээн асуудаг байлаа. Харах хайхрах хүнгүй Хоримохэныг хараад Сүжрида түүнд байдгаараа хичээнгүйлэн туслахад нь авгайд их л таатай байлаа. Яваандаа эгчийгээ дагалдаад Садиш ч тэднийд хоол умд эрээ цээргүй идэж уух боллоо. 

	Яваандаа Сүжридагийн элэгсэг халуун сэтгэл Хоримохэныг бүхлээр нь эзлээд авлаа. Түүгээр ч үл барам Сүжридагийн үйлчилж өргөж тээхийг тэр зөвшөөрөхөөс өөр аргагүй боллоо. Эгчийгээ дагалдаад Садиш Хоримохэнд бэрх сайн боллоо. Энэ мэтээр Барэш гуайн хажууд энэ гурваар бүрэлдсэн нэг халуун ам бүл бий боллоо. Харин тэднийхээр Лалида л орж гэрч энэ хоёр айлыг холбогч шижим нь боллоо. Лалидаг Вардасүндри бусад охид шигээ атгадаа оруулаад тэднийд шагайлгахгүй байх явдал эс заяажээ. 

	
ГУЧИН ЕСДҮГЭЭР БҮЛЭГ

	Вардасүндри сүүлдээ бүр болохоо байхлаар өөрийн танил брахман бүсгүйчүүдийг дуудан авчирч хурал чуулга хийдэг боллоо. Тэдний зөвлөгөөн Хоримохэны өрөөнд болоход Хоримохэн өөрийн шулуун шударга зан төлөвөөрөө тэднийг хүндэтгэн мэндчилдэг байжээ. Гэвч тэд түүнийг гадуурхан үл тоомсорлож байгаа төлөвөө нууж эс чадна. Тэдний зарим даврамтгай нэг нь бол Хоримохэныг нүүрэн дээр нь дарлаж доромжлохоос ч эс буцах ажээ. Сүжрида эгчийнхээ энэ дарлагдаж байгааг шүд зуун тэвчиж өнгөрүүлдэг болжээ. Гэвч тэр дотроо эгчийгээ тун их өмгөөлж тэдэнтэй эцсээ хүртэл тулалдахад бэлхэн байдаг боллоо. Гэтэл нэг өдөр хоолны онцгой төхөөрөмж хийж тэр цайллагадаа Вардасүндри Сүжридаг урихад нь илтээр эсэргүүцлээ. Сүжрида би танайд хооллохгүй гэхэд нь Вардасүндри чи одоо бидэнтэй хамт сууж хооллож чадахаа болио юу? 

	— Тийм, эс чадна гэлээ. Тэгэхэд нь Вардасүндри өөрийн найз бүсгүйчүүдэд хандаж:

	— Сүжрида одоо хинди шүтлэгтэн болсон, брахманаа больсон, тэр одоо бидний гар хүрсэн юмнаас амсахаа болиод байгаа гэж ярьдаг боллоо. Заримдаа Хоримохэн, Сүжридаг аргадангуйгаар:

	— Охин минь! Чи очоод идсэн болчхоод ир! Яах вэ хөөрхий хүний сэтгэлийг бодох хэрэгтэй гэдэг байв. Сүжрида өөрийгөө Хоримохэнтой нийлж ийнхүү хэдэр хэрцгий ааштай болж байгаадаа сэтгэл нь баахан тавгүй болдог байв. Гэвч тэр талаар илүү их юм бодож сэтгэлээ зовоохоос цээрлэх чадал бас түүнд хүрэлцээтэй байлаа. Нэг өдөр нэгэн эмэгтэй маягтай нь дэндсэн шаахайгаа ч тайлалгүй, Хоримохэны өрөөнд орж иртэл Сүжрида түүнийг биеэрээ хориглон зогсоож:

	— Энэ өрөөнд битгий ор! 

	— Яагаад тэр бил ээ? 

	— Энд хинду шүтээний бурхан залдаг газар гэлээ. 

	— Тэгвэл та нар чинь өөрсдөө үргэлж л хинду бурхны залбирал үйлдэж суудаг юм уу? 

	— Тэгэлгүй яах вэ гэж Хоримохэн хариу өчив. Нөгөөх эмэгтэй. 

	— Хинду шашинд та итгэлтэй юу? 

	— Хинду шашинд бүтэн итгэж түүнийг ухаарах хувь заяа манд ноогдсон бол би өдийд арай ч ингэж хаанаас явах вэ дээ хүүхээн! гэж Хоримохэн өгүүлэв. Тэгэхэд Лалида тэднийд байж л дээ. Тэр ирсэн эмэгтэйд хандаж асууруун:

	— Та бодвол нэг бурханд шүтэн залбирдаг байх тэгэхдээ түүндээ бас итгэдэггүй байх нь ээ гэвэл тэр! 

	— Хаанаас даа шүтээндээ итгэлгүй яах вэ энэ чинь гэвэл

	— Өө та түүндээ итгэдэг гэв үү гэж дооглосон байдлаар лавшруулан асуугаад:

	— Чи чинь ер нь итгэх гэдэг үгийн утгыг мэддэггүй амьтан юм аа даа гэж хэлтэл тэр эмэгтэй олон таван үггүй тэндээс яваад өглөө. Хоримохэн, Лалидаг зан ааш, шашин шүтлэгээ өөрчлөх вий гэж хичээсэн боловч тэр оролдлого нь талаар боллоо. Үүнээс өмнө Лалидаг Брахмын шашинд үнэнч байхыг Вардасүндри Бану хоёр аль байдгаар ятгасан боловч улам дор болжээ. Тэгээд Вардасүндри гайхаш нь тасрахдаа:

	— Ямар ч байлаа гэсэн хүнд сайн муу элдвийн л юм байлгүй яах вэ. Харин Брахмын дээд шашныг ариун тунгалаг байлгахад Бану шиг үнэнч хүн тун ховор биз дээ гэдэг энэ илүү үг нь хүртэл Барэш гуайн дургүйг хүргэх шалтаг болжээ. Нэг өдөр Барэш гуайн дэргэд Бану Сүжридад хандаж:

	— Би таныг хинду язгууртан болсон гэж сонслоо гэхлээр нь Сүжрида уурлаж зэвүүцэх давхцан нүүр нь улайж дэмий л түүнийг хүн юм ярьж байна гэж тоосон шинжгүй ширээн дээрх үзэг харандаа, ном хомоо засаж янзалсаар дуулаагүй хүн шиг байтал Барэш гуай Сүжрида руу харж Банугийн асуултад хариу болгон өгүүлрүүн:

	— Бид ерөөсөө ю. у л идэж ууцгааж байна. Тэр бүгд цөм л хиндустаны эзэн тэнгэрийн хишиг юм гэвэл Бану:

	— Хэн бусдыг даган урсаж явна, түүнийг хөвж яваа урсгалаас нь гадагш гаргахын тулд хичээнгүйлэн оролдож болох шүү дээ гэхэд Барэш гуай:

	— Болно оо. Би таны санааг мэдэж байна, бусдын толгой дээр чулуу хагалчихсанаа булж урсгалаас гаргах гэсэн юм гэж арчаагүй мэх зохиохын хэрэг алга. Бану та сэтгэлээ амар тайван байлга. Сүжридаг би олон хоног ажигласан. Тэр буруу замаар явж байгаа бол өдийд би та бүхнээс түрүүнд түүний төлөө гүйхгүй юунд ингэтэл амар тайван суух билээ гэхэд Бану:

	— Одоо Сүжрида янз бүрийн хүний гараар хийгдсэн хоол эрээ цээргүй идэж байна аа. Энэ зөв хэрэг үү гэтэл Сүжрида Харан Бану руу эргэж хараад өгүүлэх нь:

	— Энэ тухайд бол аав ч өөрөө танаар хэлүүлэлгүй мэдэж байгаа л даа, хэн хүний гараас хамаагүй хооллож эс чаддагийг минь мэдсээр байж тэр намайг энэ болохгүй зүйл гэж үзээгүй цагт өөр хүн юу гэж үзэх нь надад ямар хамаатай юм бэ? Хэрвээ танд би өөдгүй хүн санагдвал та намайг юун дээр л өөдгүй амьтан гэж сэжиглэнэ бэ, тэр тухайдаа надаас жигшиж явбал болоо юм биш үү. Та эцгийг минь тэгтэл их хоргоож ээрээд байх ямар шаардлага байна, харин ч таны дэндүү чалчаа үгнүүдийг хөөрхий эцэг минь даруу хүн болоод тун тэсвэртэй сонсож байгааг та зүй ёсоор хүндэтгэх ёстой гэвэл Бану Сүжридаг «Энэ чинь ер нь яасан хэлэмгий амьтан бэ, хэдийд ингэтлээ их юм сурчих аа вэ» гэж бодно. 

	Банугийн байдал ер тодорхой үлгэрлэвэл шилэн саван доторх юм шиг үзтэл илэрхий, Брахмын язгуурт түүний таньж мэддэг ямар хүмүүс байна, тэдний зан чанарын дэвшилттэй тал нь ганцхан Банугийн соён гийгүүлсэн гэрэл гэгээний ач шиг санаж явдаг билээ. Тэгээд ч тэр Сүжридаг юу юу гэж бусдад магтан сайрхана вэ, тэр бүх сайн талыг өөрөө түүнд бий болгож өгсөн мэт царай гаргаж явдаг байжээ. Түүгээр ч үл барам мань эр Сүжридаг өөрөө засаж хүмүүжүүлээд олон түмэнд гайхагдмаар амьтан болгож авна гэж боддог байв. Гэтэл Бану өнөө өөрийнхөө Сүжридад үзүүлсэн нөлөөгөө ямар үр дүнд хүрэв гэж бодохын оронд Барэш гуайд хамаг гэм бурууг тохохоор улаан цагаан шийджээ. 

	Банугийн энэ зэрлэг ааш зан нь Сүжридагийн сэтгэлд юм хийлээ. Ойр хавийн Брахмын язгууруудын дотор Барэш гуайг сайн муу хэлэх шивэр авир яриа мэр сэр гарч байлаа. 

	Барэш гуайн нэрийг хугалахад нагац эгчийн тэднийд байх болсон нь гол шалтгаан болж байгаад Сүжрида сэтгэл нь зовж өдөр шөнөгүй бодолд дарагдаж эхэллээ. Сэтгэлийн энэ зовлонгоосоо гарах арга замыг тэр сүвэгчлэн олж эс чадлаа. 

	Нөгөөтээгүүр Вардасүндри Сүжридаг Банутай суулгах талаар шаргуу хөөцөлдөх болж эхэллээ. Нэг өдөр тэр, 

	— Одоо манайх Сүжридаг удаан болтол тэжээж тэтгэж чадахгүй, хэрвээ түүнийг түргэхэн шиг эс эрийн мэдэлд оруулбал яаж ч мэднэ. Миний охид хүртэл түүнийг дуурайгаад эвдэрч олиггүй амьтад болбол яана. Лалидаг үзэхгүй юү, хэзээ ийм охин байлаа. Одоо ямар шүү юм бодож санаж явдаг болсныг хар л даа, эртээр хүртэл тэр Виняг дагаад ажил хаяж яаж явж ирлээ. Түүнээс болоод би ичиж үхэх дөхсөн, энэ хэрэгт Сүжрида бас л гар бие оролцсон юм. Та өөрийнхөө охидоос илүү Сүжридад хайртай байдаг бил үү, одоо тэр хайр чинь цааш урт наслахаа больж байна гэдэгт итгэвэл зохих цаг нэгэнт болжээ гэв. 

	Гэр бүлийнхнийхээ тогтворгүй байдлаас болж Барэш гуай хүртэл сэтгэл төвшин байхаа болилоо. Хоримохэн эднийд суух болсон нь энэ бүгдийн шалтгаан юм. Вардасүндри өөрийн үзэн ядсан зүйлдээ ялагдаж өөрийн оролдлого бүтэлгүй болох тутмаа улам бүр уурлаж байж сууж чадахаа байна гэж Барэш гуай сайн мэдэж байсан билээ. Сүжридагийн хуримыг шалавлах гэдэг мөн л дээрх хэргээс хараат юм. Тийм гэдгээ ч тэр нуулгүй хэлж байгаа билээ хэмээн бодонгуутаа Барэш гуай:

	— Хэрвээ Бану өөрөө Сүжридаг зөвшөөрүүлэн санаа сэтгэлийг нь бат нэгдэлтэй болгож чадах юм бол би тэр хуримыг хойшлуулаад байх ямар шаардлага байх вэ гэж хариу өчихөд, Вардасүндри:

	— Сүжрида хэчнээн дахин зөвшөөрөх гэсэн юм бэ. Та дахин дахин үл итгэх царай гарган маяглах ямар хэрэг байна аа гэвэл Барэш гуай:

	— Хамгийн чухал нь Сүжрида, Бануг юу гэж үзэж байгааг мэдэх нь чухал юм. Би одоо хүртэл тэр талаар олигтой юм олж мэдээгүй яваа хүн дээ. Хэдийд л тэр хоёрын зүрх нэг юм шиг болтол санаа сэтгэл нь нийлнэ, тэр болтол би энэ хэрэгт хошуу дүрэхгүй гэхэд, Вардасүндри:

	— Тэр охины дотрыг тодорхой мэдье гэдэг чинь инээдэмт хэрэг аргагүй мөндөө. Тэр гаднаа нэг янз үзэгдэх боловч дотроо шал өөрөөр байж чаддаг хүн шүү гэж бууж гарлаа. 

	Маргааш нь Вардасүндри Бануг дуудлаа. Бану тэднийд орж ирэнгүүтээ нэг Сандал авч Сүжридагийн хажууд суулаа. 

	Гэвч Сүжрида түүнийг тоож нүүр өөд нь харах бишээ, тэгтэл Бану Сүжридад:

	— Би чамтай нэг чухал юм ярих гэсэн юм сан. Чи сонсож үзээч гэвэл Сүжрида хариу эс дуугарлаа. Тэрхэн мөчид Лалида ч тэнд орж ирлээ. Бану түүнийг харангуутаа дуу алдан, 

	— Лалида би өнөөдөр Сүжридатай нэг амин чухал юм ярилцах гэсэн юм гэхлээр Лалида эргэж гарах гэтэл нь Сүжрида түүний хормойноос нь чангааж зогсооход Лалида өгүүлрүүн:

	— Бану гуай тантай аминчилж ярих юм байна гэж байгаа юм биш үү гэвэл Сүжрида хариу эс өчин түүний хормойноос чангаасаар байгааг үзсэн Лалида хажуу дахь сандлаа дөхүүлэн түүний дэргэд суулаа. Эднийг харж суусан Бану бараг нэг амьсгаагаар ийн өгүүлрүүн:

	— Сүжрида би хуримаа ингэтэл хойшлуулахыг тэвчиж үл чаднам. Барэш гуай чамтай уулзвал бүх асуудал шийднэ гэсэн, тэгэхлээр би бодож байна. Дараачийн хишиг өдөр л... гэтэл Сүжрида яриаг нь тасалж:

	— Үгүй гэвэл, Сүжридагийн амнаас «Үгүй» гэсэн товч тодорхой эрс шийдэмгий үгийг сонсоод Бану тэвдэж сандран гайхаш нь тасарсан маягаар:

	— Юү үгүй гэнэ ээ?! Эсвэл дахиад л хойшлуулах гээ юү? 

	— Үгүй ээ! гэж Сүжрида мөн л давтав. 

	— — Чи чинь юу болоов гээд Баку гайхан асуув. 

	— Тантай суухыг хүсэхгүй байна гэж Сүжрида газар шагайн хэллээ. 

	— Надтай суухгүй гэнэ үү гэвэл Лалида элэглэн хөхөрч ийн өгүүлрүүн:

	— Та чинь төрөлх хэлээ ойлгохоо байчихаа юу? Өнөөдөр «Үгүй» гэдэг үгийн утгад юунд ингэтлээ их төөрөлдөнө вэ гэхэд нь Бану Сүжрида руу гөлийн харсан чигээрээ:

	— Үнэндээ гэхэд төрөлх хэлээ мартаж (үгүй) гэдэг үгийн утга бууж ирэхгүй байна аа гэж хэлэх нь амьдралын минь ганц итгэл найдвар болсон хүнийхээ дотоод ертөнцийг танин мэдэхээс төвөггүй байна гэвэл Лалида:

	— Бусдын бодлыг шинжин мэдэх гэдэг бол цагийн холбогдолтой зүйл юм. Бусдын дотоод сэтгэцийг тааварлан мэдэх нь битгий хэл зарим мулгуу хүн дээр бол өөрийнхөө бодол сэтгэлийг ч ойлгохын тулд их цаг ордгийг хэн маргах билээ. Энэ танд л шууд холбоотой юм шүү гэвэл Бану:

	— Гэвч миний үг яриа, үйл амьдрал хэзээ ч зөрж, би хэнд ч балаг тарьж байгаагүй тийм үү дээ, үгүй юү Сүжрида гэхэд нь Лалида цааш нэлээн юм ярих гэсэн чинь Сүжрида үгийг нь тасалж:

	— Та зүйтэй ярьж байна, би таныг өөрийн тань хувьд буруу өгөөгүй шиг санах юм. 

	— Тэгвэл чи юунд надтай яагаад үнэн сэтгэлийн хандлагаар ярилцахыг эс хүснэ вэ? 

	— Та юу гэж үзвэл үз л дээ, би муу л юм хийсэн байж. Гэвч гэтэл гаднаас хэн нэгний эгчээ та өрөөндөө байна уу гэсэн авиа тэдний яриаг тасаллаа. Сүжридад баярласан шинж илт үзэгдэж:

	— Виня наашаа ороод ир! гэсэн хариу өчив. Тэгтэл Виня гуай орж ирэнгүүтээ — Ахайтаан! Та намайг Виня гуай гэж нэг их хөөргөн дуудах ямар хэрэг байна аа. Би бол Виня гуай биш зөвхөн Виня л байна шүү дээ! гэж хэлээд Банугийн дургүйцсэн нүүр лүү харж:

	— Та юунд ингэтэл уйтгарлана вэ? Бодвол намайг үзээгүй удаад тэр биз! гэвэл тэр нэлээн шаралхсан байдлаар хариу өчих нь:

	— Дургүйцэх ч юу байх вэ! Гэвч би Сүжридатай амин чухал юм ярьж байтал та хамаа бусаар орж ирж гай удлаа гэвэл:

	— Ээ харла аа! Би хэдийд яаж орж ирвэл зохихоо урьдчилан бодсон юм даан ч алга байна даа! гэж хэлээд Виня эргэж гарахаар завдтал Сүжрида:

	— Та хаачна вэ? Бидний яриа бүр дуусчихсан, суу л даа, харин та бол зохих цагтаа миний зөвшөөрлөөр зүй зохисоор нь орж ирсэн гэж би бодож байгаа гэхэд Виня миний эднийд орж гарах нь чөлөөт хэрэг мэт Сүжрида үзжээ хэмээн бодоод баяртай нь аргагүй царай гарган урам орж сандал авч:

	— Би хэдийд ч гэсэн сэтгэлд нь юм хийчих вий гэж болгоомжилдог учир та суу! гэж байгаа бол суулгүй л яах вэ гээд суулаа. 

	Бану нэлээн болтол юм ярилгүй дуугүй сууснаа тэр дотроо: «Би сэтгэлийнхээ үгийг Сүжридад хэлээгүй цагт эндээс гардаг гонжийн жоо байгаа даа» гэж бодно. 

	Тэгээд хоорондоо зөндөө юм ярилцаж дуустал Банугийн бодол мэдэгдэж энэ энд удаан сууна гэдэг хэн бүхэнд тодорхой болоод ирэхээр Сүжрида Виняд хандаж:

	— Та нагац эгчтэй минь уулзалгүй их удлаа. Тэр таныг үргэлж л дурсан ярьж байх юм. Та одоо түүн дээр ороод гарахгүй юү? гэвэл Виня суудлаасаа өндийн өгүүлрүүн:

	— Энд нэгэнт ирчихсэн хүн чинь түүнтэй уулзахгүй яаж эргэх вэ? Ороод л гаръя гэлээ. 

	Сүжрида Виняг дагуулж нагацынхаа өрөө рүү явахад Лалида Бануд хандаж:

	— Надтай бол та тэгтэл уулзаад байх хэрэггүй биз дээ гэвэл Бану, 

	— Үгүй ээ, харин чи чинь өөр газар чухал ажилтай байгаа юм биш биз ээ гэж бодмоор санагдах юм. Хамаагүй явж болно шүү! Таныг тэгтэл урьж залсан хүн алга! гэвэл Лалида түүний хэлэх үгний ёгт утгыг тусгаж нэлээн хөөр хөгжөөнтэйгөөр толгойгоо сэгсрэн:

	— Өнөөдөр Виня гуай олон өдөр үзэгдээгүй байж нэг ирлээ. Надад түүнтэй ярилцмаар юм байна гэж хэлээд явахад дараа нь Бану ч тэндээс бөгс өндийхгүй суугаад хоцорлоо. 

	Хоримохэн Виняг үзээд тун их баярлалаа. Тэднийд орж ирдэг хүмүүс цөмөөрөө амьдралыг шал өөрөөр үзэж нэг л дээрэнгүй их зантай юм шиг санагддаг бол Виня түүнд их түшиг тулгуур шиг санагддаг билээ. Виня тэднийхнийг өөрийн гэр орон шигээ эрээ цээргүй үздэг учраас түүний сэтгэлд их өег санагдана. Хоримохэн түүнтэй танилцаад удаагүй мөртөө амин сүнс шигээ энхрийгээр хайрладаг боллоо. 

	Виня Хоримохэныд орж ирсний дараахан удалгүй Лалида тэнд орж ирлээ. Урьд нь Ваняг тэднийд байхад Лалида орж ирж зүрхэлдэггүй байсан бол өнөөдөр тэр ичих зовохоо үл хэрэгсэн орж ирж байгаа нь энэ билээ. Виня ч Лалидатай чанга чанга ярилцаж Хоримохэны дэргэд сэтгэл зовох шинжгүй хөхрөлдөх нь нөгөө эзгүй өрөөнд суугаа Бануд тодхон сонсогдож зүрхийг нь маажих ажээ. Бану тэсэж байж эс чадаад зэргэлдээх өрөөнд орж Вардасүндрид Сүжрида надтай суухаас шууд татгалзсан гэж дуулгав. Эхийн сэтгэл түгшин багшийн дэргэд очоод:

	Бану таны зорилго яаж тийм шулуун төвөггүй бүтчихэв? Тэр уг нь тантай ханилна гэж нэг биш удаа ам алдсан юм, зөвхөн би ч биш, түүний энэ үгийг нэлээн олон брахманууд сонссон юм даг. Тэр тэгж толгой сэгсэрснээр хамаг хэрэг хаанаас хүчингүй болох вэ? Та өөрийн оролдлогоо аль нэгэн талаар сулруулж огт болохгүй шүү! Цаадах чинь ер нь яадаг золиг вэ? Тэрний нь л үзэх хэрэгтэй гэхэд болгоомжгүй онгироо Банугийн зүрх зориг гэдэг галд тос хийх лүгээ адил хялбархан сэргэлээ. Бану сандлаа ойртуулж суугаад доромжлогдсон толгойгоо сэхүүн нь аргагүй өндийлгөн дотроо Сүжрида ч намайг зөвшөөрөхгүй нь мэдээж, би ч Сүжридаг амар хялбархан хаячхаж болох билээ хэмээн дотроо бодсоноо:

	— Ингэж л явна гэдэг бол брахман язгуурын нэр алдарт харшлах юм даа гэв. Виня Хоримохэноос хоол умд хүртэл эрээ цээргүй идэж ууж өөрийн хиргүй тунгалаг итгэлээ түүнд батлахыг хүслээ. Хоримохэн нэг тавагт жаахан шар тос, хоёр гурван жижиг төмөр аяганд жаахан сүү хийж түүнийг хоолонд урилаа. Тэгэхэд нь Виня баяр хөөр болж ийн өгүүлрүүн:

	— Би ч уг нь цаг ямагт л хоол умд хайж явдгаа гайхаж нагацын гараас хоолломоор санагдах гэвч бас биеэ бариад дуугүй явдагтаа болохоос биш гэж хэлээд тун тухтай царайгаар сууж авлаа. Энэ үед гаднаас Вардасүндри орж ирлээ. Тэгэхэд нь Виня ч түүний мэндийг лавлаж суудлаас хөдлөлгүй, 

	— Би их удаан болтол доор сууж байлаа. Түрүүнд нь та ер нь үзэгдсэнгүй билээ түүгээр гэхэд нь Вардасүндри түүний үгийг ойшоосонгүйгээр Сүжрида руу харж:

	— Энэ муу золиг энд л сууж байгаа юм бий. Чи энд суучихсан хөгжиж цэнгэж байхад тэр хөөрхий Бану өглөөнөөс аваад өдий хүртэл ганц чиний төлөө суусаар байна. Чи ер нь юу юм бэ? Тэр хүн ямар чиний зарц юм уу? Виня, та ч гэсэн бодох л хэрэгтэй. Сүжрида ойрдоо иймэрхүү зан хаанаас сураад байдаг юм бэ? Уг нь энэ арай ч ийм бүсгүй байгаагүй юм сан, би одоо энэнээс болж өөрийн язгуурын хүмүүсийн нүүрийг харах эрхээ ч алдаж гүйцлээ. Энийг өдий чинээ болтол бидний хүмүүжүүлсэн хүмүүжил хаашаа алга болчихдог юм бэ, бүү мэд! Би бүүр мэдэхээ болилоо гэхэд нь Хоримохэн айж сандарсан царайгаар Сүжридад хандаж, 

	Дор хүн хүлээгээд сууж байгааг мэдсэн үгүй л дээ! 

	Хүнийг тэгж удаан болтол хүлээлгэдэг чинь харин муу хэрэг байна даа! Охин минь! Чи одоохон яв! Би мэдсэн бол хаанаас ингүүлэх вэ? гэлээ. Тэгэхэд нь Лалида, 

	— Энэнд Хоримохэн гуайд ямар ч гэм буруу алгаа гэх гэтэл Сүжрида түүний гараас угзарч хориглоод, Вардасүндрид юу ч хэлэлгүй доошоо буухаар гарч явлаа. Виня бол Вардасүндрийг өөртөө татаж чадсан хүн гэдгийг уншигч авхай та урьдын мэдэх! Тэгэхлээр Вардасүндри: Виня манайд орж гарч байгаад бидэнд уусаж аажмаар брахман болно гэж итгэдэг байжээ. Гэтэл харин энэ удаа тэр эднийд ирчихсэн мөртөө хинду шүтлэгтний гараас ийм тухтай хооллож суугааг нь, өөрийн нь охин Лалида их дэмжсэн шинжтэй сууж байгааг нь үзээд бачимдаж сандрахдаа хатсан сөөнгө хоолойгоор Лалидад:

	— Эсгий хийх газар нохой хэрэггүйн үлгэрээр чи энд юугаа хийж суугаа амьтан бэ? гэвэл Лалида:

	— Виня энд ирээд л... гэж хариуллаа. Вардасүндри

	— Виня хаана ч ирэх, хэнийд зочлох нь чамд ямар хамаа байна. Чи харьж ажлаа хий гэхэд нь Лалида дотроо Сүжрида бид хоёрыг Винятай явчихсан гэж бодвол Бану л ээжид хэлээ байх. Тэр муу бидний хэрэгт хуруу дүрэх ямар эрх байгаа юм бэ? гэж бодон улам шар нь хөдөлж эхдээ хариу өчих нь:

	— Виня ирээгүй удсан, тэгэхлээр надад ярилцах юм байна. Би хэдэн үг сольчхоод очиж тэр ажлыг тань хиймз ээ! гэв. 

	Лалидагийн үгний өнгөнөөс Вардасүндри: одоо энийг цааш нь нэмж хүчилбэл би ялагдах болно гэж ойлгожээ. 

	Хоримохэны нүүрэн дээр охиндоо үнэ хүндээ алдаж байгаагаа мэдэгдэхээс болгоомжилсон Вардасүндри олон таван үггүй доошоо буугаад явчихлаа. 

	Лалида эжийнхээ нүүрэн дээр Винятай дуртай л юмаа ярилцахаас буцахгүй байлаа. Харин гараад явчихсаны дараагаар баахан түдгэлзжээ. Энд үлдсэн гурав ямар нэгэн юм сэтгэцгээж хэсэг дуугүй сууцгаалаа. Жаахан байзнасны дараа Лалида тэндээсээ босож өрөөндөө очиж хаалгаа түгжлээ. Виня дээрх бүх явдлаас Хоримохэн эднийд яаж шүү нэг юм толгой хавчуулж суугааг олж харлаа. Тэгтэл Хоримохэн өгүүлрүүн:. 

	— Хүү минь надад ч иймэрхүү маягаар танихгүй айлд толгой хавчуулж сууна гэдэг тун буруу юм, харин надад бол буяны аялал хийж нэг агуйд очиж суугаад аль нэг бурханд сүжиглэн бишрэхэд сэтгэл зүрхээ өгвөл амар байжээ дээ! Одоохондоо бол надад өвөрт минь яах вэ хэдэн мөнгө байгаа болохоор хэд хоногтоо болж бүтээд л байна. Гарын бэлгүй болоод ирэх үед надад хоол умд хэн төхөөрч өгөх бил ээ? 

	Ерөөсөө л миний амьдрал гэдэг чинь усанд живж үхэх гэж явсан амьтанд аз дайрч эргийн орчмын сөөгт гар хүрчихвэл зууралдаад салдаггүй шиг л боллоо доо. Бас Ратарани (Сүжрида) Садиш хоёр надад сэтгэлийн аргамжаа боллоо. Эднийг орхиод явна гэж бодохоос зүрх минь амаараа гараад ирэх шиг болох юм. Эд бүгдийг бодохоос шөнө ч нойр хүрэхгүй юм. 

	Чамд л үнэнийгээ хэлэхэд би энэ хоёр дүүгээ олж үзсэнээсээ хойш бурханд сүжиглэхдээ хүртэл хайнгууд боллоо. Тэгээд л энэ хоёрыгоо орхиод явахаар би бурханд хатамжлан сүжиглэж чадна гэхэд бас бэрх байна гэж хэлээд тэр хөөрхийлөлт эх хүн хормойгоороо, мэлтэлзэн гарах нулимсаа арчиж суулаа. 

	
ДӨЧДҮГЭЭР БҮЛЭГ

	Сүжрида доошоо бууж Бану дээр орж ирээд: 

	— Танд хэлэх ярих юу байна даа, энэ чинь, тэр ярих хэлэх юмаа сонсгол доо яах вэ гэв. 

	— Та суучих л даа гэж Бануг хэлэхэд Сүжрида үг дуугүй зогссоор ажээ. Тэгэхэд нь Бану:

	— Сүжрида чи надад үнэнч биш дүр үзүүлж байхдаа яах вэ гэхэд нь, 

	— Та ч гэсэн надтай тийм л харилцдаг шүү дээ гэвэл, 

	— Тэгж хэлж яахин болох вэ? Би чамд юу гэж хэлсэн бэ! Тэр үнэндээ одоо хүртэл... гэтэл Сүжрида: үгийг нь тасалж хэлсэн бүгдийг үнэн гэж үзэхэд бэрхээ! Та тэгж л хэлсэн юм даг гээд над руу шууд довтолж эхлэх бололтой байна уу? Магадгүй би зарим зүйл дээр зуу дахин алдаж болох юм. Тэгээд та миний тэр сул талыг минь ашиглаж намайг албадах санаатай байна уу? Өнөөдөр би өмнөх алдаагаа ухамсарласнаараа тэр алдаагаа дахин давтахгүйг хичээхээс биш нэгэнт өнгөрсөн юм гээд суувал хүн чанар маань миний хувьд ёстой үнэнч биш юм шиг санагдаж байна гэв. 

	Бану, Сүжридагийн жирийн тайван шударга зан нь хааччихав аа, ингэтлээ сэтгэл санааны их хувьсгал хийнэ гэж зүүдлээ ч үгүй явснаа бодож өөрөө л хамаг буруутайг ойлгох авч Сүжридагийн шинэ найзууд дээр гэм бурууг ноогдуулах санаагаар ийн асууруун:

	— Чи ямар алдаа гаргасан юм бэ? гэвэл, 

	— Та юунд ийнхүү асууна вэ. Би анхандаа танд төдий л татгалздаггүй л байлаа. Одоо бол огт тийм бишээ, ингэхлээр ойлгомжтой биш үү гэхэд Бану, 

	— Чи бид хоёрын тухай асуудал бол Брахмын язгууртны нүүрэн дээр болсон хэрэг тул одоо та тэдний нүүрийг яаж харна. Бид тэдэнд юу гэж хэлэх вэ гэвэл Сүжрида:

	— Би яах вэ байдгаараа л байна, юу ч хэлэхгүй харин та заавал юм хэлэх хэрэгтэй болоод байгаа бол хамаагүй. Сүжрида тогтворгүй хөнгөн шингэн, аальгүй, тэгээд бас юу ч гэдэг юм өөрөө хамж шимээд л дуртай юмаа ярьж хөөрч яв л даа. Тэгэхлээр миний тухайд бол эцсийн хөдөлшгүй шийдвэр гэвэл энэ л байна. 

	— Энэ чинь эцсийн шийдвэр болж хэзээ ч чадахгүй ээ. Хэрэв Барэш гуай... гээд л Бануг ярьж эхэлтэл Барэш гуай тэдэн дээр орж ирэхэд, 

	— Бану гуай энд миний тухай юун яриа гараад байна гэж асуув. 

	Энэ үед Сүжрида босож гадагшаа гарахаар хөдөлтөл Бану түүнийг дуудан:

	— Сүжрида битгий яв. Одоо Барэш гуайн нүүрэн дээр хэл амаа ойлголцъё гэхэд нь Сүжрида эргэн зогсоход Бану, 

	— Барэш гуай, Сүжрида өдий болсон хойно надтай ханилан суухгүй гэж байна, нэгэнт өнгөрсөн хойно хэрэггүй юман дээр ингэтэл маргалдах нь шал дэмий хэрэг биш үү! Та энэ тухайд хариу өгөх хүн мөн биз дээ гэвэл Барэш гуай элэгсэг зөөлөн сэтгэлээр Сүжридагийн толгойг илж энхрийлээд:

	— Миний охин одоо энд зогссоны хэрэггүй явбал яв! гэх үгийг сонсонгуутаа тэр сая нэг санаа нь амрах шиг болж хурдан эргээд гараад явчихлаа. Барэш гуай өгүүлрүүн:

	— Уг нь Сүжрида сайн бодож боловсруулалгүйгээр хуримлана гэж хөнгөмсгөөр зөвшөөрчихсөн юм даг. Тэгээд би энэ талаар баахан сэжиглээд уг хэргийг одоо хүртэл хойшлуулсан минь сайн болжээ гэвэл Бану:

	— Тэгэхэд харин Сүжрида уг хэргийг зөв ойлгож байсан болоод зөвшөөрч байснаа одоо болоод ирэхээр буруу ухаарч хэлснээсээ няцаж хуримлахаасаа татгалзаж байна гэдгийг та нээрээ мэдэхгүй байна гэж үү дээ гэхэд Барэш гуай:

	— Яаж мэдэх вэ? Тэгж болох л юм, гэвч ямар ч байлаа гэсэн иймэрхүү нөхцөл байдалд хуримлаж яасан ч болохгүй гэхэд Бану:

	— За тэгвэл та Сүжридад олигтойхон сургамж өгөөд үзэхгүй юү гэвэл Барэш:

	— Та намайг Сүжридад олиггүй юм зааж өгдөг гэж арай бодоогүй биз! Би түүнд үргэлж сайн сургаал өгдөг юм шүү! гэвэл Бану, 

	— Таны ярьж байгаа үнэн л юм бол түүний чинь үр дүн арай ийм баймааргүй юм даа. Ер нь ойрын өдрүүдэд танай гэр бүлд гарч байгаа замбараагүй бүх явдлын эх үүсвэр бол таны юманд бодлоготойгоор ханддаггүйн уршиг даруй мөөн! гэхэд Барэш гуайн хөх инээд хүрч өгүүлрүүн:

	— Та зөв! Тун зөв ярьж байна. Энэ чинь гэр бүлийн доторх бүх сайн муу юм цөм эцсийн эцэст надтай л холбогдох нь дамжиггүй билээ гэхэд Бану:

	— Та энэ хэргээсээ болж гэмших цаг ирэх вий. Сүүлдээ яахыг бурхан л мэдэг, харин би буруу хэргээс л айдаг болохоос биш гэмшихээсээ ер айдаггүй хүн шүү! хэмээн ярьж байтал Сүжрида орж ирээд Барэш гуайн гараас хөтлөн:

	— Ааваа одоо гаръя! Таны шүтлэгийн цаг болчихлоо гэлээ. Барэш гуай гадагшаа гарангуутаа:

	— Бану гуай та бас нэг жаал суух юм биш үү? гэвэл, 

	— Тэр үгүй гэж хэлээд түргэн гэгч нь босон харайж гарч одлоо. 

	
ДӨЧИН НЭГДҮГЭЭР БҮЛЭГ

	Сүжридагийн сэтгэлийн зовлон бас л олигтой хөнгөрсөн юм алга аа! Уг нь тэр Горагийн сайн нөхөр дотно хүн нь болж байсан билээ. Гораг шоронд орсныг сонсоод сэтгэлдээ хуримтлагдсан зовлонг ямар нэг аргаар хөнгөрүү гж эс чадах бөгөөд энэ тухайгаа хэнд ч хэлж үл зүрхэлнэ. 

	Тэгтэл "Бану сэтгэлийг нь үймүүлж өөртэйгөө суулгах гэж илтээр оролдох болжээ. Сүжридагийн нагац эгч Барэш гуайнд толгой хавчуулж өөрийн амин шүтээнээ тахих бүлгээ. Түүний туйлын хүсэл нь ч энэ билээ. Эд бүгдээсээ болоод нагац эгчийн сэтгэл төвшин бус байдаг юм. Харин Сүжрида түүнийг дуртай зүйлээ биелүүлэн эрх тааваараа суухад нь саад болохгүйг хичээнэ. 

	Энэ хэцүү бэрх цагт Барэш гуай түүнд тус болохыг хичээх авч авгайнхаа элдэв зүйлийн санал бодлыг хүлээн зөвшөөрөхгүй байж эс чадна. Бас хэн хэний нь бодол санааны үнэнхүү учрыг олж мэдэхийг хүснэ. Түүгээр ч үл барам Бану хинду шүтлэгтэн эмэгтэй Хоримохэн Барэш гуайнд ирж брахмын дэглэмийг бузарлаж байна гэсэн шүүмж сонинд өгөх гэж оролдож байсныг Хоримохэн Сүжрида хоёр мэдээд Бануд цаглашгүй их өшсөн билээ. 

	Энэ зовж зүдэрч явах үед ганцхан Барэш гуай охиныхоо сэтгэлийн зовлонг нарийн мэдэж байгаагаас түшиглэх ганц найдвар нь болж байлаа. 

	Ойрдоо хүйтэвтэр байгаа болохоор Барэш гуай цэцэрлэгтээ шүтлэг үйлдэж чадахаа больж, тэр сууцныхаа баруун тийш хярсан нэгэн жижиг тасалгаанд дэвсгэр дэвсэж суугаад буян мөргөлөө үйлдэж суухад нь Сүжрида чимээгүй явж очоод үг дуугүй хажууд нь суулаа. Энэ хөөрхий охиноо энх тунх, аз жаргалтай хүн болгохын төлөө тэр бас бурханд наманчлан сүжиглэж суудаг ажээ, Вардасүндри тэдний ингэж суухыг хяраад дотроо уур нь хүрч хор нь буцлах мэт болж Сүжридаг хуримлуулах тухайд бол түүний саналыг харгалзах ямар хэрэг байна аа? Хэрэв Барэш энэ талаар эс анхаарах аваас энэ охин Хоримохэны нөлөөгөөр яахын аргагүй аймшигт махчин болно гэж бодох билээ. Энэ өдөр Вардасүндригийн эцгийн нь нас барсан өдөр учир залбирал үйлдэх ёстой юм. Энэ буяны чуулганд Виня ч оролцох учиртай билээ. Залбирал өглөөгүүр үйлдэх ёстой учир Вардасүндри шүтлэг үйлдэх гэрийн доторх гоёл чимэглэлийг засаж янзалж байлаа. Сүжрида болон бусад охид ч гэсэн түүний ажилд туслалцан хийх юм мундахгүй их ажээ. Тэгж байтал Вардасүндрийн нүдэнд нь гэнэт Виня дэргэдэх шатаар Хоримохэны өөд өгсөж яваа харагдах нь Вардасүндрид тэсвэрлэшгүй гэмт хэрэг мэт санагдлаа. Тэр хийж байгаа ажлаа орхин гүйн гүйсээр түүний хойноос Хоримохэныд очив оо! Тэгтэл тэр хоёр дотночлон сууж, амин чухал юмаа ярилцаж байх шиг харагдахад нь Вардасүндри шагайнгуутаа:

	— Хамаагүй чи дураараа бол! Би чамайг энд хэдий хүртэл байхыг чинь ч эс хориглоно. Гагцхүү энд хинди шүтлэгтний чинь ингэж дураараа заларч байхыг би хэзээ ч зөвшөөрөхгүй гэлээ. 

	Хоримохэн брахман шашин бол нэгэн ёсны л христосын шашин юм уу даа гэж үздэг байжээ. Тэгээд тэр өөрийнхөө ирээдүйн тухай сүүлийн үед ер нь тун их боддог боллоо. Гэтэл өнөөдөр Вардасүндрийн ийнхүү хөөсөн явдал бүүр ч шулуунд нь орууллаа. Хоримохэн дотроо: Би одоо түргэхэн шиг л нэг тийшээ болох хэрэгтэй гэж шийдээд анхандаа Галкадад аль нэг байшин хөлслөөд тусаараа амьдаръя даа! Хадгалсан жаахан мөнгөөрөө амьдраад байх байх! гэж боддог байсан нь сүүлдээ харин ийм жаахан мөнгөөр яаж амьдрах вэ? Амьдралын хаана нь ч хүрэлцэхгүй нь мэдээж гэж бодох боллоо. 

	Вардасүндри ч гараад явчихлаа. Виня шанаагаа тулж дуугүй сууна. Тэр хоёр нэлээн болтол дуугүй сууснаа Хоримохэн:

	— Би буяны аялалд гарч бадарчлан тэнэе дээ, та нарын нэг намайг үдэж гаргахгүй юу, хүү минь гэвэл Виня. 

	Тэгэлгүй яах вэ. Гэвч та явахын тулд жаал зугаа юм бэлтгэх хэрэгтэй дээ! Тэгэхлээр та манай ээж дээр оч! Тэнд байж байхгүй юү! гэвэл Хоримохэн, 

	Ээ хүү минь миний үйлийн үр гэдэг тун зузаан шүү! Намайг байлгах айл гэж хаана байх вэ! Одоо би хэнийд ч гэсэн очих зориг алга аа! гэж хэлээд хоёр нүднээсээ мэлмэрэн урсах нулимсаа хормойгоороо арчлаа. Тэгэхэд нь Виня;

	— Миний эжийг хэн хүнтэй хамаагүй жишиж ойлгохын аргагүй хүндээ! Тэр нэг ёсондоо биелсэн бурхан гэхэд болохоор хүн дээ! Тэр бусдын гай гамшгийг өөртөө үүрэхэд хэзээд бэлэн байдаг юм. Ер нь манай ээж Барэш гуайрхуу л хүн дээ! Ямар ч гэсэн би таныг түүнтэй нэг удаа заавал уулзуулмаар байна. Тэгээд сүүлд нь хамаагүй таны аль дуртай газар тань би хүргээд өгөмз! гэвэл Хоримохэн! 

	— Тэр талаар та бүү зовоо. Би очоод л ээждээ шууд хэлчихсэн нь дээр, 

	— Тэгвэл маргааш өглөө явах уу..? 

	— Маргааш болгоод яах юм бэ. Өнөө орой л явахад болно! гэлээ. 

	Энэ үед Сүжрида орж ирээд;

	— Виня таныг Варда ээж урьж байна. Залбирал үйлдэх ёслолын цаг болчихсон гэнэ гэвэл Виня, 

	— Би нагацтай чинь юм ярьж байна. Тэнд очиж чадахгүй нь гэж хариу өгүүллээ. 

	Виня үнэндээ гэхэд өөрийг нь доромжлон элэглэсэн мэт байхад Вардасүндрийн урилгыг яаж хүлээн авах вэ дээ. Тэгж байтал Хоримохэн тэвдэж сандарсан хоолойгоор өгүүлрүүн;

	— Хүү минь чи очих хэрэгтэй, тэр ажлаа дуусахлаар л над дээр эргээд ирэхгүй юу? Тэгээд л хоёулаа яриагаа үргэлжлүүлэмз! гэлээ. Сүжрида ч гэсэн, 

	— Очсон дээр байхаа гэж зөвлөв. Тэгэхэд Виня хэрэв би очихгүй бол эднийх маргаан даамжрах юм гэдгийг ойлгож очлоо гээд ямар юм уначих биш хэмээн бодлоо! 

	Залбирал ёслолын дараагаар хоол умд болж их хүндэтгэл эхлэхэд, 

	— Одоохондоо би хоол идэх дургүй байна гэвэл Вардасүндри:

	— Хоол идэх дуртай дургүй нь хамаагүй бас нэг ийм дэглэм байдгийг та анхаарвал яана! Та дээр л юм зооглочихоо биз дээ гэвэл Виня, арга нь барагдаж хөх инээдээр мишээн;

	— Таны хэлдэг зөв болог. Ховдог шунаг зан гэдэг иймэрхүү байдаг юм. Тэд өнөө маргаашийн олзоор амтшин ирээдүйд олж болох ямар бөөн цөөн орлого байгааг эрж хайдаг юм гэж хэлээд явах гэтэл Вардасүндри дахин асууруун;

	— Бодвол та дахиад л дээшээ гарах гэж байгаа биз гэвэл, 

	— Тийм ээ, гэж хэлээд тэндээс гарч явахад нь: Сүжрида хаалганы хатавч налаад зогсож байтал Виня хажуугаар нь өнгөрөхдөө элэгсэг дотно аялгуугаар:

	— Эгчээ, чухал хэрэг болоод байна, нагац дээр ороодхоорой! гэж шивгэнэв. 

	Лалида энэ үед зочид гийчдийг үйлчлэх ажилд зав чөлөөгүй хөдөлж байлаа. Бану түүнийг дэргэдээ хүрээд ирэхийг хармагц, 

	— Виня! гараад явчихсан уу? Энд алга байх чинь гэвэл Лалида түүний хэлэх үгийн нь хортой ёгтлолыг ойлгож, 

	— Тэр надтай уулзалгүйгээр яалаа гэж явах вэ? Би энэ ажлаа дуусгаад дээшээ гарч түүн дээр очно гэж хариуллаа. Лалида түүнд олигтойхон хариу өгөлгүй байж тэссэнгүй, тэгээд Бану аминдаа шатаж гарлаа. Лалида түүнд; Сүжрида ч түүнтэй уулзах чухал ажилтай юм байх, тэр Виняг дагаад л гарна лээ! гэж хэллээ. 

	Өнөөдөр Бану Сүжридатай уулзаж ярилцах гэж байдгаараа хичээсэн боловч тэр оролдлого нь талаар болжээ. Тэгж Бану өөрийгөө түүнд доромжлуулж байгаагаа олны нүүрэн дээр дахин үзэж бүр харласан юм боллоо. 

	Сүжрида өөдөө гараад очвол Хоримохэн хамаг юмаа баглаж хүлээд явахад бэлэн болчихсон сууж байхыг үзээд:

	Нагац эгчээ та юу болж байгаа чинь энэ вэ? гэвэл хариу эс өчин, мэлтгэнэх нулимсаа барьж ядан:

	— Охин минь Садиш хаана байна? надад нэг удаа түүнийг дуудаад өгөөч гэв. Тэгэхэд нь Сүжрида гайхсан царайгаар Виня өөд харвал Виня, 

	— Нагац чинь энд толгой хавчуулж болохоо байжээ. Тэгээд би үүнийг ээж дээрээ аваачихаар шийдлээ хэмээн учирлахад Хоримохэн:

	— Үгүй! Би тэндээсээ буяны аялал хийж бадарчилна. Надад үл таних хэний гэр боловч хэрэг алга. Удаан болтол айлд яаж суух вэ? дээ! гэлээ. 

	Сүжрида аминдаа энэ талаар олон зүйлийг эргэцүүлэн бодож энэ айлд байхад их зовлонтой байгааг мэдсээр нэлээн хоног өнгөрсөн боловч яаж ч чадалгүй үг дуугүй нагацынхаа дэргэд суулаа. Эргэн тойрон хав харанхуй нөмөрлөө. Энэ харанхуйд хэний нүднээс нулимс дусалж байгааг хэн яаж олж харах вэ? Тэгж байтал Садиш (нагац эгчээ) гэж дуудахыг нь сонсоод Хоримохэн:

	— Нааш ир! Хүү минь! гээд босон харайхад Сүжрида;

	— Эгч ээ, энэ харанхуй шөнө хаачих нь вэ, маргааш явсан нь дээр байгаа! Барэш гуайд дуулгалгүй ингэж хэл мэдээгүй явна гэдэг бас хүн муутай хэрэг байж болох бил ээ! гэлээ. 

	Вардасүндрийн доромжилсныг бодохоос дээрх бүх санал налиг зан шиг санагдан Виня энэ тухай элдвийг бодохоос татгалзан зөвхөн л нагацыг энд ганц ч хонуулж болохгүй гэсэн бодолд л хамгийг захируулна. Гэвч тэр Сүжридагийн үгийг эргэцүүлэн бодвоос нээрээ гэмгүй сайхан сэтгэлт хүний ач тусыг мартаж яаж болох вэ? гэсэн бодлоос болоод, 

	— Нээрээ тийм ээ, Барэш гуайтай уулзахгүй явж яаж болох вэ гэлээ. 

	Сүжрида. Барэш гуайг унтахынхаа өмнөх тахилгын уншлагаа уншаад сууж байгаа гэж мэдэж байлаа. Тэр үеэр нь Сүжрида түүн дээр олонтоо ордог сон, тэгэхэд тэр үгийг нь хүлээж авдаг л байсан юм сан. Өнөө шөнө тэр тасалгаандаа ганцаараа сууж Эмарсаны бичсэн номыг уншиж суулаа. Сүжрида орж ирээд юм ч хэлэлгүй түүний дэргэд сандал дөхүүлж суулаа. Тэгтэл тэр номоо хамхин Сүжрида өөд харахад нь Сүжрида хэлэх гэж ирсэн юмаа хэлж эс чадан дэмий л:

	— Энэ номоо та надад уншиж өгөхгүй юү? гэвэл тэрээр номын утгыг хураангуйлан яриад, түүн дотор бичигдсэн гүн ухааны сэтгэгдлийг тайлбарлаж өглөө. Тэгтэл шөнийн 10 цаг болж ном уншихаа болиход Сүжрида аажимхан босоод аажуу сэмээрхэн алхлаа. Тэгтэл Барэш гуай түүнийг, 

	— Рата! гэж дуудахад Сүжрида, эргэж ирвэл Барэш гуай:

	— Чи нагац эгчийнхээ тухай надтай ярих гэж ирэв ээ дээ гэвэл, өөрийн нь дотор орсон юм шиг мэдсэнд ихэд гайхаж Сүжрида, 

	Тийм ээ, аав аа! гэлээ. Гэвч маргааш өглөө л ярилцъя! гэвэл Барэш гуай:

	— Чиний нагац тэнд тун зовуурьтай байгааг би мэдэж байна. Анхандаа би Лавнягийн эхийг брахмын шашинд тийм их үнэнч гэж бодоогүй явлаа. Гэтэл тэр шашин шүтлэгийн ялгавраар түрээ барьж түүнийг үргэлж дарлаж байна газар тэр яаж энд тогтож суух вэ? гэхэд Сүжрида:

	Нагац эгч явахад бүүр бэлэн болчхоод байна гэтэл Барэш гуай:

	Тийм ээ, би гадарлаж байна. Тэгэхээр чи түүнийг замын хоноц шиг үдэж болох уу даа? Тэр чинь та хоёрын мах цусны тасархай байна шүү дээ! Би энэ тухай олон хоног бодож байгаа юм гэлээ. 

	Ер нь Сүжрида, Барэш гуайг нагац эгчийгээ явах гэж байгааг мэдэх нь хэрэггүй тэднийд нэлээн зовж толгой хавчуулж байна гэж ч мэдээгүй яваа гэж бодож явжээ. Харин одоо түүний энэ үгийг сонсоод гайхаш нь тасарч нулимс нь гүйлгэнэнэ. Барэш гуай;

	— Би эгчид чинь сууц засуулж орхисон л доо! Гэвч тэр маань... гэхэд нь Сүжрида түүний үгийн нарийн утгыг сайн ойлгосонгүй тэгээд дув дуугүй түүний нүүр өөд харлаа. Тэгэхэд нь Барэш гуай инээмсэглэн өгүүлэх нь:

	— Чи түүнийг өөрийнхөө байшинд байлга даа! Тэгвэл түүнд ганц өрөөгөөр хязгаарлах ч юу байх вэ гэхэд нь Сүжрида бүүр гайхаж орхилоо. Тэгтэл Барэш гуай инээмсэглэн өгүүлрүүн:

	— Чи мэдэхгүй байна уу? Галкадад чиний хоёр байшин байна. Түүний нэг нь чинийх, нөгөөх нь Садишийнх, та нарын эцэг нас барахдаа надад нэлээн мөнгө орхисон юм. Тэр мөнгөн дээр нь нэмэрлэж байгаад би, та хоёрт байшин худалдаж авсан юм. Тэгэхлээр эгч чинь тэнд л очвол амар тайван сууж болох! гэвэл Сүжрида. 

	Нагац маань тэгээд тэнд ганцаараа сууж чадах юм болов уу даа? 

	— Чи хамт байхгүй юу? Юунд ганцаараа суух юм бэ? энэ чинь. 

	Би энэ тухай л тантай ярих гэсэн юм. Нагац эгч маань бүр явах гэж байгаа. Тэгээд би ганцаарыг нь явуулах эсэхээ мэдэхгүй тантай зөвлөхөөр ирсэн юм. Та юу л гэнэ би түүний чинь дагана. 

	Энэ байшингийн харалдаа гудамж байгаа энэ эгнээний гурав гээд дөрөв дэх байшин нь чинийх, одоо энэ байшингийн дээвэр дээрээс илхэн харагддаг юм даг. Чи тэнд байхад айх ичих юм алга! Би чамайг эргэж тойрч ойр хавийнханд нь захиж хэлэмз! гэж хэлэх үгийг сонсоод Сүжридагийн сэтгэл нэг удаа ч гэсэн овоо амарлаа. Одоо арван нэгэн цаг болж Барэш гуай унтахаар явахад Сүжрида нагац эгч дээрээ эргэж очихоор гарлаа. 

	
ДӨЧИН ХОЁРДУГААР БҮЛЭГ

	Маргааш өглөө нь Хоримохэн Барэш гуайн дэргэд очиж мэндлээд сөхрөн суухад:

	— Та яаж байгаа чинь энэ вэ? гээд Барэш гуайг тохойноос нь өргөхөд Хоримохэн нүдээр нь нулимс бүрхэн цааш өгүүлэх нь. 

	— Таны тусыг би хэзээ ч хариулж чадахаасаа өнгөрсөн юм. Золгүй амьтан надад та ачтай болоод ямар их тус болов оо? Таны энэ ачирхаг сайхан сэтгэл чинь магад бурхан ивээж байдгийн үр биз? гэвэл, Барэш гуай хэтэрхий магтсанд ичиж зовсон царайгаа нууж чадалгүй, 

	— Би танд ямар юмаа тэгтэл туслаа вэ? Таны хэлж байгаа тэр тус чинь ганцхан Ратаранигийн ач шүү дээ! гэвэл Хоримохэн:

	— Би мэдэж байна аа! гэж хэлэнгүүтээ урсах нулимсаа барьж ядан; Ратарани чинь тэр чигээрээ таны ачит ивээлээр хүн болж шүү дээ! Түүний эцэг эх нь талийгаач болсны дараа л эднийг би хувьгүй амьдралаар тарчилж яваа даа! гэж эргэлзээгүй боддог байлаа. Харин тэгэхэд одоо ийм их аз жаргалтай явна гэж хэн зүүдлэх бил ээ? Эд бүгд зөвхөн таны л хүнлэг сайхан зан төлөвийн чинь сонгодог бүтээл болох билээ. Би мөн олон газар тэнэсэн дээ, тэнэж тэнэж энд ирж тантай уулзахад л яагаад тэгсэн юм бэ бүү мэд! «Бурхан намайг өршөөлдөө авлаа даа гэж би бодсон юм» гэж ярилаа. 

	Тэгтэл Виня орж ирээд:

	— Нагац эгч ээ! Ээж таныг аваад ир гэж намайг явууллаа, өөрөө ч ирээд хүлээж байна гэвэл Сүжрида босон харайж:

	— Ээж чинь хаана байгаа юм бэ

	— Доор танай ээжтэй хамт сууж байгаа! гэж дуулангуутаа Сүжрида ухаан жолоогүй яаран доошоо буулаа. 

	— Би таны сууцны бүх тоног төхөөрөмжийг засаж бэлдчихээд ирсэн гэж хэлээд гарч явсны дараа Виня гайхаж эргэлзэх царайгаар, Хоримохэнд хандаж;

	Таны гэр орон гэхлээр чинь би бүүр ойлгохоо байлаа гэхэд, Хоримохэн:

	— Би ч өөрөө мэдэхээ байгаад байна. Барэш гуай л өөрөө мэдэх биз! Тэр хэлдэг сууц нь манай Ратаранийгийнх л юм уу даа байр нь гээд цөмийг нь ярьж өгөхөд Виня, 

	— Би одоо хүртэл эх хүнийг хүндэтгэн хайрлаж түүнд үйлчлэх хувь тохиолдоогүй юм байна даа гэтэл харин арай гэж нэг ганцаардан шоовдорлогдсон нагац эгчийг хайрлан хүндэтгэж, өргөж тээж сэтгэлээ баясгая гэсэн бас л бүтсэнгүй. Ер нь би хүнээс л аваад байдаг, хариуг нь хийх хувьгүй хүн юм аа даа гэлээ. 

	— Энэ үеэр Сүжрида Лалида хоёртой Анандмия бас тэнд орж ирлээ. Тэгэхэд нь Хоримохэн түүнийг тосож авуутаа, 

	Ээ бурхны ивээл хайраар би тантай уулзлаа гээд хоёр гараас нь дотночлон хөтөлсөөр дэвссэн сийрсэн дээр суулгаад, 

	— Энэ Виня үргэлж таныг ярьж байдаг юм гэхэд нь Анандмия инээмсэглэн:

	— Манай Виня бүр хар нялхаасаа нэг итгэсэн юмаа дахин дахин нуршаад салдаггүй өвчтэй хүүхэд байгаа юм саявтраас тэр юм л бол нагац эгч гэж яриагаа эхлэх болсон байна лээ гэхэд нь Виня, 

	— Ээж намайг бас арай хэтрүүлж байгаагүй биз? гэхэд нь, Анандмия тачигнатал хөхрөн, Лалида руу харж:

	— Манай Виня тийм олиггүй амьтан биш шүү! Та нар үүнийг ямар хүн гэж үздэгийг чинь би мэдэж байна. Виня та хоёр танилцаад сүүлдээ ямар зузаан түншүүд болсныг санахад би ямар их баяртай явдгаа үгээр нэвтрүүлж эс чадна. Танай бүлийн дотор үзэл санааны хуваагдал гарахад тэр ямар тус хүргэсэн бэ? гэдгийгээ тэр сайн мэдэж байгаа даг гэхэд нь Лалида хариу үг хэлмээр санагдсан боловч хэлж эс болно оо. Ичсэндээ болоод нүүр нь улайчихлаа. Түүний ичиж зовсон байдлыг үзээд Сүжрида:

	Виня үнэндээ хэнтэй ч таарахаар нөхөрсөг эр байгаа юм. Тийм ч учраас олон түмний найзархаг нөхөрлөлийн харц түүн дээр мөргөлдөж байдаг юм аа, энэ тухайд гол онцлог нь энэ л байгаа юм гэхэд Виня, 

	— Та нар муу Винягаа нээрэн ийм ихэд өргөмжилж явдаг гэж үү? Тэгвэл л надад энэ ертөнц дээр тэгүүлэх гавьяа хаана бүтээ вэ? Чухамхүү ийм өчүүхэн амьтан гэдгээ та нөхдөд ойлгуулж чадахгүй гэдгээ мэдэж байгаа болохоор зовох юм. За ер нь миний тухай дэмий юм ярихаа болиоч гэлээ. 

	Энэ үед Вардасүндри тэдэн дээр орж ирээд Хоримохэныг нүд үзүүрлэн Анандмиягаас:

	— Та манайхны хоолноос зооглож болох сон болов уу? гэвэл Анандмия:

	— Асуух юу байх вэ энэ чинь! Хооллохоос язгуур бузардан тийм ийм болох нь гайгүй биз! Харин би Горагаа ирэхлээр хүүтэйгээ хамт тухтай хоолломз оо! Өнөө ч яамай даа! гэхэд нь Вардасүндри дахин Виня өөд харж өгүүлрүүн:

	— Ээ Виня маань энд байгаа юм уу? Би чамайг ирэхгүй л байгаа юм гэж бодлоо шүү! гэвэл Виня, 

	— Би ч ирсэн л дээ! Тантай уулзахгүй явчихдаг юм гэж та бодоогүй биз гэвэл Вардасүндри:

	— Та өчигдөр урьсаар байтал цайллагад оролгүй явчихсан шүү! Гэвч та өнөөдөр урилгагүйгээр очиж хооллоно байх гэж бодож байна гэвэл: Виня:

	— Тэгэлгүй яах вэ гэхэд нь Виня эднийд идэж уудаг юм байна гэж бодоход гайхмаар санагдлаа. Анандмия ч гэсэн үүнийг сонсоод сэтгэл нь баахан дундуур боллоо. Вардасүндри яваад өгсний дараагаар Хоримохэн Анандмиягаас зовсон боловч заавал асуухаас болохгүй гэсэн царайгаар, 

	— Ахайтаан! таны нөхөр ямар язгуур шүтлэгтэн бэ? 

	— Зарчимч хинду гэж Анандмия бушуухан гэгч нь хариуллаа. Хоримохэн Анандмияг брахманаас сүүлд ирж хоолломз гэж ам алддаг нь ямар учир вэ? гэж гайхаж суухыг гадарласан Анандмия;

	— Ахайтан! Би уг нь нийгмийн доторх дээд доод язгуурыг зөвшөөрөн дагаж итгэж явдаг байсан чинь бурхан толгойг минь эргүүлж түүнийг хэрэгсэхийг больсон юм. Тэгэхлээр одоо би энэ талаар аймшиггүй болсон хүн гэвэл Хоримохэн түүний энэ үгийг ойлгож ядан лавлах санаатай ийн асууруун:

	— Таны нөхөр... 

	— Тэгээд тэр надыг нэг нүдээрээ үздэггүй юм. 

	— Хүү тань..? 

	— Тэр ч гэсэн нэг их дуртай байдаггүй юм даг. Гэвч ахайтан минь тэднийг заавал баярлуулж байх ямар хэрэг байна даа! Бурхан тэнгэр түмэн мэлмийгээрээ цөмийг үздэг шигээ бүхнийг мэдэж байхад би өөрийнхөө тухай яриад байх хэрэг байна уу? гэж хэлээд түүнтэй салах ёс гүйцэтгэлээ. 

	Хоримохэн дотроо: хэн нэгэн сахилтан эмэгтэй Анандмияг христос шиг болчхож дээ гэж бодоод сэтгэлийн зовлон эдэлж эхлэлээ. 

	
ДӨЧИН ГУРАВДУГААР БҮЛЭГ

	Сүжридатай Лавня, Лалида нар хамт очиж шинэ сууцыг нь цэвэрлэлээ. Гэвч энэ баярт явдлын дотор бас нууц зовлонгийн нулимс нуугдаж байжээ. Өдий болтлоо Сүжрида Барэш гуайн гэрт дураараа наргиж байлаа. Хааяа амьд цэцгээр чимэглэсэн ширээн дээр сонгож авсан олон номоо өрж тавьчихсан суудаг сан. Усанд орох болохоороо л цагаа хэлж мэдэгдчихээд өөрөө нэг эзэн шиг сууж байдаг байлаа. За тэгээд заримдаа Барэш гуайн өрөөнд орж хамгийн наад захын амар хялбар юм хийчихвэл л тэр, түүнийг ач тустайг нь гайхан магтдаг сан. 

	Сүжрида шинэ гэртээ очих тэр өдөр Барэш гуай мөргөл үйлддэг эзгүй өрөөндөө ороод хартал өөрийн нь суудлыг тойруулан өнгийн цэцгээр чимчхээд Сүжрида өөрөө нэгэн буланд түүний ирэхийг хүлээгээд сууж байлаа. Буяны мөргөлөө үйлдэж дуустал нүднээс нь нулимс асгаран өөрийн эрхгүй уйлж суугаа Барэш гуай, 

	— Охин минь битгий уйл! Өнгөрсөн замаа эргэж сайтар ажиглан, ирээдүй өөдөө зориг төгөлдөр яв! Жаргал зовлон хоёрыг алины нь ч тэсвэрлэж, цаг үед нь тохируулан хүлцэн өнгөрөөдөг дадал заншилд хэвш. Миний хайрт охины минь бурхан ивээлдээ аваасай! Тэгвэл бид мэтийн юм чамайг харж хамгаалж яваа нь энэ! гэлээ. 

	Буяны мөргөл үйлдсэний дараагаар тэр хоёр гадагшаа гараад иртэл Бану тэднийг хүлээгээд сууж байлаа. Сүжрида өнөөдрөөс эхлэн өөрийн • сэтгэлийн зовлонгоос болж бусдад уцаарлахгүй байхаар шийдэж Банутай хүртэл энгийн сайн нөхдийн журмаар мэндчилэхэд нь муу нохойд шар тос зохидоггүйн үлгэрээр Бану улам дарангуйлан загнаж эрдүү бардам дуугаар

	Сүжрида чи өдий хүртэл мөрдөн түшиглэж явсан тэр шүтлэгээ огт хэрэгсэхгүй хаяж байгаад чинь бид тун их харамсан гашуудаж байна гэлээ. 

	Сүжридагийн зүрхэнд амар тайван явах аз жаргал булгилан явахад нь иймэрхүү хүйтэн үг яриа хэчнээн аягүй байлаа ч гэсэн хариу эс өчлөө. 

	Ямар нь урагшаа ахиж давшин, ямар нь сүүл барин гологдож явна аа гэдгийг бид дотроо эргэцүүлэн бодож ажигладаг мөртөө түүнээс гадуур болж байгаа хэрэг төвгүүдийн тухай огт хамаагүй юм бодож сэтгэлээ зовоох нь дэмий юм биш үү гэж Барэш гуайг хэлэхэд:

	— Тэгвэл та нэг үгээр хэлэхэд ер нь өөрийгөө аймшиггүй шигээ бас гэмшдэггүй маань хамаг хэргийн уг сурвалж гэж хэлэх гээд байна даа? гэж Харан Бануг хэлэхэд Барэш гуай:

	— Бану энэ талд зохих хариуг нэгэнт өгсөн биш үү? Би ер нь айх эмээх арчгүйгээс гэмшихэд алаг зүрхээ зориулахгүй, харин өөрийн буруугаа зөвшөөрөн хүлээх үед л арга буюу гэмшдэг, гэмших ч ёстой юм чинь! 

	— Таны охин Лалида Винятай хуйвалдаж хөлөг онгоцоор ажлаа хаяад хүрч ирснийг бас үл бүтэх явдал гэж болох байх аа! гэхэд нь Сүжрида! Ууртаа биеэ барьж чадалгүй нүүр нь улайлаа. Тэгэхэд Барэш гуай, 

	— Таны сэтгэл их хөдөлчхөж, та хожим нь нэг сайхан зантай болох вий. Тэр цагт тань энэ тухай нарийн учрыг ярилцвал одоогийн таны баримталж байгаа шугам үнэний хувьгүй болох вий гэвэл Бану ууртаа багтрах дөхөж, 

	— Би ямар ч үгийг тэгж хөнгөн хийсвэр хэлдэггүй! Би юуны тухай бүрэн мэдлэгтэй байгаа вэ, тэр зүйлээ л ярьдаг хүн. Зөвхөн ганцхан хүний амнаас хэлж байгаа биш, бүхэл бүтэн брахманчуудын ёс журмын үүднээс хэлэхэд таны охин Лалида Винятай цуг галт онгоцоор наргиж явсан чинь танай гэр бүлийг тэр чигээр нь брахмын язгуураас хагацаасан гэж мэд! Энэ тухайд ганцхан та ч гэмших төдийгүй манай брахманчууд цөмөөрөө харамсан гашуудах асуудал шүү дээ! 

	— Өнгөн талаас нь биш чанараар нь, өөрөөр хэлбэл та нэг талаас нь дөнгөж үзэнгүүтээ бусдыг дарлах гэж юу юугүй яарч тэвдэхээс өмнө түүний хамгийг шийдвэрлэгч дотоод нөхцөл байдлыг нь харах хэрэгтэй байдаг юм даа! Зөвхөн нэг хэрэгхэн төдийгөөр далимдуулан бусдыг гэмтэн болгохыг бүү оролд хэмээн Барэш хэлэхэд Бану:

	— Энэ чинь зөвхөн нэг хэрэгхэн биш, айхавтар хэрэг байхгүй юу? Танай гэр бүлийг бүхлээр нь нийгмээс тасалж байгаа хүнийг өмгөөлнө гэдэг чинь юу гэсэн үг вэ? 

	За за! Та ер бишийн ухаантан болог! Ерөөсөө ч та бид хоёрын бодол яаж яв цав нийлэх вэ дээ! гэхэд Харан Бану. 

	Үгүй ээ санал нийлж болохгүй яах вэ, тэр бэрх биш ээ! Тэгвэл би Сүжридагаас лавлая л даа! Энэ хэлж өгөх байх! Лалида Виня хоёрын холбогдол бол зөвхөн гадна талын үзэгдэл үү? Сүжрида чи энэ талаар ёстой гүнд нь байгаа хүний хувьд үнэнийг хэлж болох бил ээ? гэхэд нь Сүжрида дургүйцэн зэвүүцсэн харцаар түүн өөд харж:

	— Ямар ч байсан тэр танд хамаагүй, та ер яах гээд байгаа юм бэ? Энэ тухайд та юу ч дуугарах эрхгүй гэдгийгээ ойлгохгүй байна гэж үү? 

	— Эрхгүй юм бол би дуугүй сууя л даа! Та хэзээд нийгмийн дотор амьдардгийн хувьд үргэлж нийгмээс хараат байх шүү дээ! Чи нийгмийн ёс журмын эсрэг юу хийж чадах вэ? Юу ч хийж чадахгүй шүү дээ хэмээн Харан Бану хэлэв. 

	Энэ үед Лалида тасалгаанд хар хурдаараа гүйн орж ирлээ. 

	Хэрэв нийгмийн олон түмэн чамаар өөрийгөө хянах шүүгчээр тавьсан юм бол тийм нийгэмд багтсанаас түүнээс тасарсан нь хол дээр! гэвэл Бану суудлаасаа босонгуутаа:

	— Өө чи хүрээд ирэв үү, их сайн байна. Чиний тухай ярьж байсан юм. Нүүрэн дээр чинь яривал бүр сайн? гэвэл Сүжридагийн уур хүрсэн янзтай царай нь улсхийж, 

	— Бану! Чи харьж байж өөрийнхөө гэрээр мөрдлөгийн газар хий! Хирээ мэдэж донгос! Айлд ирчхээд ингэж дураараа аашлах эрх чамд алга! Лалида нааш ир! Энд суу! гэлээ. Лалида босоо зогссон чигээрээ, 

	— Эгч ээ, сонс! Энэ юу гэж л донгосвол донгосог. Би цөмийг нь элэглэн сонсмоор санагдаад байна гэснээ Бану руу дахин эргэж, 

	— Та юу ярих гэснээ л цөмийг нь ярь! гэвэл Бану дуугүй болчихлоо Тэгэхэд Барэш гуай:

	— Миний охион! Өнөөдөр Сүжрида манайхаас явах гэж байна. Тэгэхлээр би аль болох тайван байхыг хүсэж байна. гэвэл Бану, 

	— Та намайг өршөөгөөрэй! Би ер нь их тусгүй юм боллоо гэж хэлээд суучихлаа. Сүжрида түүнээс хэчнээн хол хөндий байхыг хүсдэг нь Бану мөн төчнөөн ойр дотно байж эрхэндээ оруулахыг боддогтой яг тэнцүү ажээ. Энэ үед түүний тархинд Сүжрида нагацтайгаа хамт тусгаарлавал хамаг хэрэг өнгөрөх нь тэр. Тэгэхлээр яадаг билээ гэсэн бодол төрж, өнөөдөр л нэг тийш шийдье гэж итгэл төгс, зоримог ирсний нь Сүжрида Лалида хоёр түүний өмнө хана хэрэм шиг бат хатуу зогслоо. Тэгээд эцэст нь тэр иймэрхүү байж олигтой юм болж чадахгүй, тэгэхлээр ялалт хийхийн тулд тулалдах хэрэгтэй гэж шийдлээ. 

	Сүжрида Хоримохэны хажууд очиж. 

	— Нагац эгч ээ! Та битгий муу санаарай! Өнөөдөр би эдэнтэйгээ хамт нэг хооллоё гэхэд нь Хоримохэн дуугүй л байлаа. Тэр дотроо: Сүжрида намайг бодоод явах л гэж байна. Гэвч ийнхүү олны хамт нэг тогооноос хооллох Хоримохэнд таатай биш санагджээ. 

	Сүжрида түүний бодлыг гадарлаж ингэж асуулаа! 

	— Үнэнээ хэлэхэд бурхан баярлах ёстой эднүүд маань намайг үдэж гаргах ёслол болон цайлуулахаар хөл үймээн болж байна. Тэгэхлээр би таны уурлахаас илүү эдний сэтгэлийг харгалзах нь бас зүй биш үү? гэлээ. Вардасүндри, Хоримохэныг доромжлон дайрч байх үед Сүжрида эгчийгээ өмөөрч түүнийг үзэн ядаж байсан боловч өнөөдөр бас тэднийгээ бид орхиод явна гэж бодоход тун бэрх санагдсаны нь нагац эгч яахин гадарлах вэ. Тэгээд нагац эгч хэсэг чимээгүй сууснаа:

	— Охин минь чи дураараа л бол хамаагүй! Харин ганцхан доод язгуурт бузар зарцын гараас ус ууж л болохгүй шүү! гэвэл Сүжрида:

	— Энэ доод язгуурт зарц нар' чинь тийм бузар байдаг юм гэж үү? Тэгвэл та түүний саасан сүүнээс зөндөө уудаг шүү дээ? гэхэд нагац нүдээ их болгон гайхсан царайгаар:

	— Сүү ус хоёрыг яаж адилтгаж болох вэ? 

	— За за эгч ээ! Би өнөөдөр эдний зарц доод язгуурт Рамдины гар хүрсэн уснаас уухаа байя! Ер нь та хэрэв Садишид ингэж хэлсэн бол тэр улам цаашлуулаад салахаа байчихна шүү! Иймэрхүү юмыг тэр шууд эсэргүүцдэг юм. 

	— Тэр яах вэ хамаагүй гэж хэлээд дуугүй болчихлоо. Эр хүн бол бас яах вэ, заншил журамд тэгтэл хүлэгдэх хэрэггүй юм гэж бодсоных биз ээ. 

	
ДӨЧИН ДӨРӨВДҮГЭЭР БҮЛЭГ

	Бану сүр бадруулсан шуугиан дэгдээв. 

	Лалида Виняг дагаж галт онгоцоор ирснээсээ хойш бараг хагас сар боллоо. Энэ тухай яриаг тав арван хүн мэдсэн боловч гавьтай юм болоогүй байснаа сүүлийн хоёр өдөр хуурай зомголд гал ноцоосон адил түргэн тархав. Тэгж байтал брахмын өндөр язгуурыг бузарлах явдал брахманууд өөрснөө хийж байгаа нь тэсвэрлэхэд бэрх хэрэг гэсэн цуу үг айл өрхөөр тарлаа. Брахмын ёс дэглэмийг ингэж гутаах нь ирээдүйд нийгмийг бузарлах зүг рүүгээ явж байгаа хэрэг юм. Сүжрида хинду нагацынхаа хамт хинду шашинтан болжээ гэлцэнэ. 

	Лалидагийн сэтгэлийг нэгэн бодол олон хоногийн турш зовооно. Сайх охин шөнө унтахынхаа өмнөхөн «Би хэний ч өмнө ялагдашгүй» гэдэг байсан бол өглөө босоод л «Яасан ч бодлоосоо буцахгүй» гэж санадаг байв. Түүний сэтгэлийн энэ төвшин биш байдал голлож Винятай л холбоотой ажээ. Заримдаа Виня ирээд доод өрөөнд юм ярилцаж байхыг сонсчхоод зүрх нь амаараа гарчих шахан догдолдог байлаа. Бас Виня ирэхгүй хэд хоног өнгөрвөл Лалида гүн бодолд дарагдан гуньдаг ажээ. Хааяа хааяа Садишийг элдвийн худал үнэн шалтгаанаар Винягийнд очуулчхаад ирэхлээр нь олон таван юм шалгаана. 

	Нэг өдөр тэр Барэш гуайнд очоод, 

	— Аав аа! Би аль нэгэн эмэгтэйчүүдийн сургуульд багшилбал дөнгөхгүй юм уу? гэхэд нь Барэш гуай түүний өөдөөс хайрлан энхрийлсэн харцаар, 

	— Чадалгүй яах вэ гэтэл багшилчихмаар тийм сургууль хаана байна гэлээ. Урьд л боловсролтой эмэгтэйчүүд ховор байхад, үгүй ховор ч юу байх вэ дээ эмэгтэйчүүдийн сургууль бараг байхгүй байсан тэр цагт л багшлах эмэгтэй ховор байсан билээ. Одоо бол байдал нэгэнт өөр болжээ. Тэгээд Лалида эцгийн үгийг сонсоод урам нь хугарч, 

	— Юу аав аа! Тийм сургууль олдохгүй гэж үү? 

	— Ээ мэдэхгүй би л олж үзээгүй юм байна. 

	— Тэгвэл өөрснөө эмэгтэйчүүдийн сургууль нээвэл зүгээр юм биш үү? 

	— Охин минь нээж болох л доо! Гэвч тэр сургуулийн чинь зардалд маш их мөнгө хэрэгтэй болно оо доо. 

	Бас бусдын хүчин туслалцаа их шаардагдана. 

	Лалида сайн юманд садаа мундахгүй гэдгийг яахин нарийн мэдэх билээ. Тэр нэлээд сууж байгаад дуугүй босоод гарлаа. Түүнийг гарснаас хойш Барэш гуай охиноо сэтгэл нь тэнцвэр алдаж тогтворгүй болж байгааг мэдээд эртээр Бану түүнийг Винятай холбон юу юу гэж ярьж байсан нь бодогдон уртаар санаа алдаж өөрөө өөрөөсөө, 

	— Үгүй би ер нь тэгтлээ бодолгүй хэрэг хийж гэж үү? хэмээн асуув. Банугийн хэлдэг ч уг нь Лалидагаас өөр охинд бол ч байж болохгүй асуудал огт биш л дээ. Харин манай Лалида уг нь чанга хатуу л хүн сэн. Тэгээд бас үнэнч, өчүүхэн төдий ч хууран мэхлэх арга заль үл хэрэглэнэ. 

	Энэ нэгэн өдрийн үдийн хэрд Лалида Сүжридагийнд очжээ. Гэр дотор нь гоёл чимэглэл гэх юм огт алга! Ороод очиход гудсан сийрс дэвссэний хоёр талаар ор байхын нэг нь Сүжридагийнх, нөгөөдөх нь Хоримохэны дэвсгэр юм. Хоримохэн орон дээр унтаж чаддаггүй юм байж. Тэгэхлээр нь Сүжрида бас бараа болж газраар унтдаг юм байжээ. Өрөөний нэг талын хананд Барэш гуайн хөрөг өлгөөстэй байлаа. Зэргэлдээ өрөөнд нь Садишийн ор бүтээлгээтэй харагдана. Нэг буланд нь жижигхэн ширээ засаж өгчээ. Ширээн дээр нь үзэг харандаа, ном дэвтэр энд тэнд замбараагүйхэн харагдах бөгөөд Садиш хичээлдээ яваад өгчээ. Тэгээд одоо эднийд чимээ аниргүй нам жим ажээ. 

	Хоолны дараа Хоримохэн сийрсэн дээр хэвтээд дуг хийж байлаа. Сүжрида задарсан үсээ ар тийш нь унжуулан нэг ном тун шуналтайяа уншиж суулаа. Бас хажууд нь өөр нэг ном харагдана. Нэг мэдэх нь ээ нь Лалида ороод ирсэн байхыг үзээд Сүжрида дуугүй, хий л ичих шиг царай нь хувирч уншиж суусан номоо бушуухан гэгч нь хамхиснаа больж дахин нээж доош нь тавихыг ажвал Горагийн бичсэн ном ажээ. Хоримохэн өндийн босож:

	— Охин минь нааш ир! Энд суу! Танайхаас гарснаас хойш Сүжрида их л уйдаж байх шиг байна. Энд миний охин нэг л тавгүй байх шиг байна. Тэгээд үргэлж л ном уншиж цаг нөхцөөх юм. Би ямар сайндаа ядахдаа та нарын нэгийг ирээсэй дээ! гэж бодох юм. Ашгүй охин минь чи яасан сайн хүрээд ирэв үү? гэлээ. Лалида Сүжридагийн дэргэд очиж суумагцаа

	— Эгч ээ, энэ барилгын чинь дэргэд бид нэг эмэгтэйчүүдийн сургууль нээвэл яасан юм бэ гэвэл Хоримохэн цочиж сандарсан аялгаар, 

	— Юу гэнээ охин минь! Сургууль нээнэ гэв үү? гэхэд Сүжрида, 

	— Яаж сургууль нээх вэ, бидэнд хэн туслах юм бэ? Чи аавтай ярив уу гэвэл Лалида, 

	— Чи бид хоёр хамтраад багшилчихгүй юу? Магадгүй хэлбэл Лавня ч бидэнд тусалж мэднэ. 

	— Сургууль чинь зөвхөн багшлах хүчин хангагдсанаар хамаг хэрэг бүтэх биш шүү дээ! Сургуулийн бүх л зардлыг дааж чадах ёстой. Наад зах нь орон сууц, анги танхим, сурагчдын элдэв зардлын мөнгө эд бүгдийг яаж бэлтгэх вэ? Чи бид хоёр юу гавих билээ дээ. 

	Эгч минь ингээд зовлон тоочоод байвал яаж бүтэх юм бэ дээ! хичээн зүтгэвэл бүтэхгүй ажил гэж байдаг юм уу? Эмэгтэй хүн ямар нүүрээ буруулаад л гэрийн мухар сахиж суух учиртай тавилантай юм гэж үү. Бид юунд ч хэрэггүй улс гэж үү? 

	Лалидагийн үгний өнгөнд байгаа дотуур зовлон Сүжридагийн зүрхийг гижигдсэн учир онц юм ярилгүй энэ тухай бодож эхэллээ. 

	Ухаандаа танай энэ хавиар өдий төдий бичиг үсэг мэдэхгүй охид байна. Бид хоёр тэднийг цуглуулж танайд хичээллүүлэхэд юун зардал гарах бэ дээ! Тэгтлээ сүйд болох тоног төхөөрөмжийн хэрэг ч алга байна шүү дээ гэж Лалида ярилаа. 

	Өөрийнд нь танихгүй айлын охид цуглуулна гэдэг үгийг сонсоод Хоримохэн элдвийн бодолд дарагдан сэтгэл нь зовж эхэлсний учир нь гав ганцаараа олноос зайдуу ариун ёсыг сахих, буян үйлдэх, бас түүндээ цөв оруулахгүйн тулд өөр янз бүрийн шашин шүтлэгтнүүдтэй ойртохоос цээрлэн болгоомжилж дургүйцэв. 

	— Эгч ээ, та тун зөв! Хэрэв охид хичээллэхээр болбол бид доорх өрөөнүүдээр хичээллэнэ, таны байрыг бужигнуулчихгүй гээд Сүжрида Лалидад хандаж

	— Лалида минь хэрвээ сурагчид олдоод хичээллэх аваас би туслахад бэлээн гэвэл Лалида:

	— Ямар ч гэсэн оролдоод үзнэ дээ! гэлээ. 

	Хоримохэн байн байн, 

	— Та нарын энэ ажилд чинь христосын өрсөлдөөн дайсагнана, тэгэхлээр яана гэж бодож байна? Гэрийн охидыг сургуулилахад ийм маягаар амжилтад хүрнэ гэж би хэзээ ч итгэхгүй хэмээн ятган үнэмшүүлэхийг бодно. 

	Сүжрида, Барэш гуайнд байхдаа айл хөршийнхөө бүсгүйчүүлтэй байшингийн дээвэрт гарч элдвийн юм ярих боловч эдгээр охид яагаад та нар өдий том болтлоо хүнтэй суухгүй байна хэмээн шалахуй нь зовлонтой төвөгтэй ажээ. Лалида энэ яриаг үл тоомсорлон явдаг атал Лавня үүнийг сонсонгуутаа өвчин туссан юм шиг ам хамраа мэдэхгүй ярианд оролцон хошуу дүрдэг байлаа.

	Эмэгтэйчүүдийн сургуульд суралцах шавь элсүүлэх ажлыг Лалида Лавняд хүлээлгэлээ. Лавня энэ тухайгаа нэг айлын гадаа цугларсан хэсэг авгайчуулд хэлсэн чинь тэд үгийг нь зоригтой дэмжиж өдий төдий охидоо шавилан суралцуулахаар ам өгцгөөлөө. Охид нь ч сурах гэдэгт урам зориг нь оволзож эхэллээ. Тэгэхлээр Лалида улам урам орж, Сүжридагийн байшингийн доод өрөөнүүдийг цэвэрлэж янзлаад, хичээллэхэд холбогдох эд материалаар хангалаа. 

	Тэгтэл айл хөршүүдээр эднүүс охидын маань биднээс салгаж брахманд үнэнч шүтлэгтэн болгох гэж байгаа мэт цуу үг тарж тэд охидоо өгөх нь байтугай уур хилэн нь бадран дүрэлзжээ. Тэр байтугай тэд охидоо гадагшаа гаргахаас ч цээрлэж Лалида тэдний урдаас хараан зүхдэг боллоо. Гэвч Лалидагийн урам энүүхэн төдийд эс хугарчээ. Тэр одоо, 

	— Брахман язгуурын ядуу бүлийн өдий төдий охид сургуульд суралцах хүсэлтэй боловч төлбөрөөс нь айгаад сурч чадахгүй байгаа шүү дээ. Тийм охидыг үнэ төлбөргүй сургана гэж зарлан өөрөө шавь хайж эхэллээ. Энэ ажилдаа Сүжридаг бас дайчилжээ. Барэш гуайн охид эрдэмтэй номтой гэж олонд алдаршсаныг хэлэх үү. Ядуу бүлийн эхүүд охидоо сургуулилахын тулд энэ зарлалыг хязгааргүй дотно сэтгэлээр угтаж авцгаалаа. Тэгээд хэдхэн хоногийн дараа тав зургаан охидтойгоор Лалида хичээлээ шууд эхэллээ. Сургуулийн дотоод дүрэм горим мэтийг Лалида цөмийг нь өөрөө боловсруулан хийлээ. Уян цагаан сэтгэлт сайх бүсгүй бүх сул цагаа хийсэн юмаа эцэгтээ үзүүлж зөвлөгөөн авахад зориулна. Шалгалтын дараагаар сурагчдаа ямар номоор шагнах тухай Лалида Лавня хоёр ярилцаж тохироод шалгалтаа ямар хүнээр авхуулах вэ? гэвэл Лавня энэ талаар эргэцүүлэн сайтар бодсоны эцэст Бану л манай энд хамгийн лут эрдэм билигтэй учир ёстой тохирох хүн гэж санал гаргалаа. Гэвч энэ хүн Лалидад үнэндээ гэхэд олигтой амьтан биш шиг үзэгддэг учир тэр түүний саналыг эрс татгалзав. Тэр ч байтугай Банутай энэ сургууль дээр ирж очих эрхийн холбоо үл тогтоовоос сайн гэдгийг мэдэгдлээ. 

	Гэтэл хоёр гурван өдөр хичээллээд сурагчдын нь тоо цөөрсөөр бүүр цөм алга болоод ганц ч сурагч ирэхээ болиход нь тэр дотроо: мөн энэ ажилд хэн нэг хар санаатай хүн л хортой хэлээрээ хатгаж орхилоо гэж сэжиглэв. Тэгээд хамгийн ойрхон нэг сурагчийнхаа гэрт очиж асуувал тэр нүдээрээ нулимс гүйлгэнүүлэн өгүүлэх нь:

	— Ээж намайг явуулахгүй юм гэлээ. Тэгэхлээр нь Лалида түүний ээжээс нь асуувал ийн хариу өчив. 

	— Тэнд очиж суралцана гэхэд их саад бэрхшээл байна гэж өгүүлсэн боловч ямар саад тотгор байгааг нь эс хэллээ. Лалида ч хүнийг ой тойнд нь ортол шалгаах тун дургүй тул цааш лавшруулж олон юм шалгаалгүй. 

	— Суралцуулахгүй л гэж байгаа бол би яах вэ дээ гээд эргэлээ. 

	Дараа нь бас нэг сурагчийн гэрээр орвол Сүжрида одоо язгуураа өөрчлөн хинду болгочихсон юм. Одоо тэнд хүүхэд аваачиж байж тэр үл бүтэх буруу номтны хорон санаа сурталчлах гэж байгаа юм гэсэн үг Лалида олж сонслоо. Лалида энэ үгнээс нэг л ханасангүй тэгээд Сүтир ирэхэд:

	— Яагаад ийм болов оо? Чин үнэнээр нь хэлээд орхиоч! Охид маань яагаад ингэж гэв гэнэт хичээлээ орхицгоов! гэвэл тэр:

	— Бану л танай сургуулийг эсэргүүцэж хэл ам татлаад иймэрхүү ажиллагаа явуулж байх шиг байна. 

	— Сүжридагийнд хинду шүтлэгтэн байгаа болохоор тэр үү? 

	— Зөвхөн түүгээр ч барахгүй байх аа. 

	— Тэгвэл бас өөр юу байдаг билээ, хэлээч! 

	— Энийг ярина гэвэл нэлээд их, түүх ярих хэрэгтэй байна. 

	— Их түүх гэнэ ээ? бодвол намайг бас буруутан болгоо байлгүй! Сүтир дуугүй л суулаа. Тэгэхэд нь Лалидагийн царай улсхийж:

	— Бодвол миний галт онгоцоор ирсний ял байх нь ээ. Хэрэв би даанч ухаангүй ажил хийсэн сэн бол тэр нь манай язгуурын сайхан үйл амьдралыг баллачих тийм юм болсонгүй дээ! Ер нь та нар намайг энэ хэргийн улмаас л ийнхүү гадуурхах бодлого явуулахад хүрээ биз? гэвэл Сүтир:

	— Ер нь ний нуугүй хэлэхэд хүмүүс энэ сургуулийн чинь сурган хүмүүжүүлэх ажилд Виняг л оролцох байх гэж айсан юм шиг байна хэмээн ярианы өнгийг сулруулах зорилгоор Сүтир хэлэхэд, Лалида ууртаа багтрахаа дөхөн байж ядан өгүүлэх нь:

	— Виня болон түүний нөхдөөс юунд нь айх вэ? Харин нийтийн энэ мэт хувьгүй байдлыг л арилгавал таарна. Харин цаадуулын чинь алины нь ч Винягийн эрдэм боловсролтой зэрэгцүүлэхэд яах ч үгүй хол байна. Хэрэв тэд оролцвол баярлах л байна. 

	Брахмын язгуур чинь тийм л цэвэр ариун юм бол түүний чинь Виня яасан ч хорлохгүй?! гэхэд нь Сүтир санал нийлсэн байдлаар, 

	— Энэ ч үнэн л дээ! гэвч Виня... гэвэл Лалида

	— Хэн эс брахман байна тэд бүгдэд брахман бишийн ял зэмлэл ноогдуулж доордод үзэн доромжлогч харгис хэсгийн хувиралдааныг би нийгмийн сайн хэсэг гэж хэзээ ч үзэхгүй! 

	— — Сүжрида ч сурагчид ирэхээ болихоор нь бас нэг дайсагнах ажиллагаа явуулаад авч амжлаа гэж бодож л дээ! Сүтиртэй ярилцаж дуусаад Лалида Сүжрида дээр очиж, 

	— Эгч ээ, та сонсов уу? 

	— Сонссон юм ч алга л даа! Гэвч цөмийг нь мэдэж л байна гэж хэлээд инээлээ. 

	— Тэгвэл яах вэ, эд бүгдийг хүлцэн өнгөрөөх нь зөв гэж үү? 

	— Зүрх чинь дэлбэрчих гээгүй бол тэсвэрлэж сурах хэрэгтэй гэж хэлээд Лалидагийн гарыг барин, 

	— Чи аавынхаа хүлцэн тэсвэрлэдэг сайхан чанарыг үзээгүй гэж үү? 

	— Би чиний үгийг бодолцолгүй яах вэ эгч минь! Гэвч би бодохдоо: үл бүтэх хэргийг хүлцэн өнгөрөөх гэдэг бол үнэний эсрэг хилэнц өөрөөр худал гүтгэлэгтэй хуйвалдагч л гэсэн үг биз дээ. Тэгэхлээр тэдэнтэй тэмцэлдэх нь зүй биш үү? 

	— Тэгвэл чи яая гэж бодож байгаагаа хэл л дээ? 

	— Би одоогоор чухам яахаа мэдэхгүй л байна. Гэвч заавал хөдөлнө, зүгээр л өнгөрөөхгүй. Үнэндээ гэхэд Бид мэтийн үйл ажиллагаатай эмэгтэйчүүдийг гэдрэг нь хормойдон чангааж байгаа хүн бол ёстой олиггүй амьтан мөөн! Би тэднээс хулчийхгүй ээ. Тэднийг ялж болохгүй яасан юм бэ? гэж хэлээд тэр баруун хөлөөрөө газар дэвсэллээ. Сүжрида нэлээд дуугүй суулаа. Тэгээд түүний гараас нь барьж:

	— Лалида! Энэ тухай юу ч гэсэн ааваас асуусан нь дээр байх аа. Аав юу гэх нь вэ, бас сонсох хэрэгтэйеэ дээ? 

	— Би одоо аав дээр очлоо! гэж хэлээд Лалида гараад явж үүдэн дээрээ очтол уруу царайлсан янзтай Виня бөхийн гарч ирлээ. Тэгээд Лалидатай гэнэт мөргөлдөөд үг ч дуугаралгүй нүүр өөд нь эрслэн харалгүй хэсэг байзнаснаа мэндийг нь лавлачхаад явсан чигээрээ цааш алхаллаа. 

	Лалидагийн зүрх халуун сумаар хатгуулчихсан юм шиг хачин боллоо. Тэр шууд гүйсээр эхийнхээ өрөөнд ороод очтол эх нь ширээн дээр байдаг хуанлийн хуудас эргүүлж байлаа. 

	Лалида сандал авч дэргэд нь суухад эх уул ажлаасаа нүд үл салгана. Тэгэхэд нь Лалида:

	— Ээж ээ, гэвэл. 

	— Суу охин минь би зөндөө удаан... гэж хэлэнгүүтээ хуанлиасаа нүд салгалгүй бөхийнө. Тэгэхэд нь Лалида, 

	— Ээж ээ, би их саад болохгүй, зөвхөн нэг л юм асууя. 

	— Виня түрүүн тан дээр орж ирсэн үү? 

	— Ирсээн! гэж товчхон хариулчхаад л бас нүдээ салгалгүй хуанли руугаа гөлийнө. 

	— Та түүнтэй юу ярив аа? 

	— Зөндөө л юм ярилаа. 

	— Надтай холбогдсон юм яриагүй биз гэвэл Вардасүндри яагаад ч няцаж болшгүй хэмээн ойлгож барьж байсан үзгээ шидээд тэргүүнээ дээш өргөн:

	— Тэгсээн! ярьсан, хэрэг өдөр бүр нэмэгдсээр л байх юм. Нийгэм биднийг улам нүд үзүүрлэх болж байна аа. Тэгэхлээр би түүнд анхааруулсан юм! гэхэд Лалида айж эмээсэн байдлаар минчийн улайн тэргүүнээ бөхийлгөн догдлох сэтгэлээрээ ийн асууруун:

	— Виняг энд дахиад бүү үзэгд гэж аав хэлээгүй биз. 

	Аав чинь энэ тухай ч бодоогүй байх аа. Хэрэв юм сэтгэдэг сэн бол эртний л тэгж хэлэх байсан юм. 

	— Тэгвэл Бану манайхаар бас л ирж болохгүй биз дээ? 

	— Чи юу ярих нь энэ вэ, тэр манайхаар ирэхгүй бол хэн ирэх вэ гэж эх хэлэхдээ хөмсгөө зангидан сүр бадрууллаа.

	— За ингэхэд Виня манайхаар ирж болдоггүйн учир юу бил ээ? гэвэл Вардасүндри хуанлийг гартаа атган, 

	— Лалида чи хэрээ мэд! Бид чамтай маргалдан тэмцэлдэх зав алга, чи ер нь битгий ажлын садаа бол! 

	Үдээс хойш Лалидаг сургууль руугаа явчих хойгуур Вардасүндри Виняг дуудуулж авчраад өөрийнхөө саналаа түүнд хэллээ. Тэгээд тэр дотроо Лалидад энэ тухай мэдэгдэж болохгүй. Хэрвээ тэр дуулбал дургүй хүнтэйгээ суухгүй гэж суух нөхрөө хараан зүхэх болно оо! гэж бодно. Лалида тэр дорхноо доошоо бууж Барэш гуайн өрөөнд ороход, захиа бичиж суугаа харагдана. Сайх охин илүү юм юу ч ярьсангүй шууд:

	— Аав аа, Виня манайд ирэх нь зохисгүй хэрэг гэж үү? хэмээн асуув. 

	— Барэш гуай зөвхөн энэ асуудлаас л юу болсныг цөмийг нь мэдэж авлаа. Тэр өөрийн бүлийн тухай орчин тойрныхонд юу юу гэсэн хов жив дамжиж байгааг сайн мэдэж байсан мөртөө «Хэрэв Лалидагийн сэтгэл үнэндээ Виняд чиглэсэн байхад одоо энэ талаар яавал дээр бэ» гэдэг бодолд дарагдана. Энэ бодууштай ээдрээтэй асуудал түүний зүрхийг мэсээр хатгах лугаа адил бусад брахман язгуурт өөрөө орж байх тэр үед тохиолдсон аюул занал тэдний гэр бүлд тохиолдож буйг ухамсарлан нийгмийн доторх явцуу язгуурт баригдаж, нүд үзүүрлүүлэн гадуурхуулж явахаасаа айж эмээх гэдэг яггүй зовлон байсан ч, нөгөөтээгүүр үнэн мөнийг эрхэм болгож ариун үнэний өмнө амиа барьж тангараглахад яадаг юм бэ? гэсэн бодол амь бөхтэйгөөр түүний бодлын тэнцвэрийг алдуулан өөр лүүгээ татна. Тэгээд тэр Лалидагийн асуудалд хариулан:

	— Виняг би ховор тохиолдох сайн хүү гэж боддог, тэр хосгүй гүн эрдэм ухаанд нэвтэрсэн шигээ нүдэнд дулаан сайхан төрсөн эрдээ! Заримдаа хүн ч нэг сайхан төрөхөөрөө юм бүхэн нь тэгш заяагдсан байдаг юм даа! гэж хэлэх үгийг нь сонссон Лалида хэсэг дуугүй сууж байснаа, 

	— Сүүлийн өдрүүдэд Горагийн ээж манайхаар хоёр ч ирсээн! Өнөөдөр би Сүжридатайгаа тэднийхээр очих уу гэвэл Барэш гуай тэр дор нь түүнд хариу өгч эс чадлаа. Барэш гуай тэд Горагийнд очих тусам л түүний бүлийн нэр алдар, Брахмын дээд язгуурын өмнө улам унана гэдгийг сайн мэдэж байсан болооч түүний ухаан нь энэ бодлоос зөрж үнэндээ л энэ гэмт хэрэг бишээс хойш тэднийг хориглоод яадаг юм бэ? гэж бодоод өгүүлэх нь:

	— Явдаа яв, хэрэв би ажилгүй байсан бол хамт явах л юм сан. Чи бид хоёр журам эвдсэн хэрэгт хамт холбогдохоос л хойш яая гэхэв гэлээ. 

	
ДӨЧИН ТАВДУГААР БҮЛЭГ

	Виня анхандаа тэднийхэнтэй ойр дотно болж танилцаад зочин нь болсон тэр гэр бүлийн дотор галт уулын оргил булгилан дэлбэрэхийн адил ийнхүү хагарал гарч, тэр нь цааш нийт олноороо хэлэлцэгдэхэд хүрнэ гэдгийг зүүдлээгүй явсан билээ. Тэр анх Барэш гуайнд ичиж зовсоор л ирдэг байсан бөгөөд аажмаар ингэхээ больж харин энэ гэр бүлд ирэхэд ямар ч аюул занал гай зовлон алга гэж боддог болжээ. Гэтэл «Чамаас болж Лалида «брахман Самаджийн» гишүүдийн ярианы бай болж байна» гэсэн үг сонсоод үүлгүй цэлмэг өдөр гэнэт аянгад ниргүүлсэн мэт болсон ажгуу. Нэгэн өдөр Вардасүндри нэг захиа бичиж Виняг гэртээ дуудуулж авчраад, 

	— Виня та жинхэнэ хинди шүтлэгтэн шүү дээ! 

	— Тийм ээ, гэвэл, 

	— Та хиндийнхээ заншлыг орхиж чадах уу? 

	— Чадахгүй гэхлээр нь Вардасүндри, 

	— Тэгвэл та юунд..? гэвэл Виня тэр «Юунд» гэсэн үгийг сонсоод царай нь жигтэйхэн болж тэргүүнээ гудайлгаж баригдсан хулгайч шиг болж тархинд нь: Би ил л хэргийг бүхнээс нар сар салхинаас хүртэл нууцалж явсан юм. Өнөөдөр ингэж хэн хүнд мэдэгдэхээр болтлоо илрэх гэж дээ? Хөөрхий Барэш өвгөн юу бодож байгаа бол, Лалида минь юу гэх бол, Сүжрида юу гэдэг бол гэж бодсоноо, үгүй энэ хэрээсээ хэтэрсэн хэргээсээ болж эднийд дахин толгойгоо шагайлгах эрхгүй болох нь ээ дээ! гэсэн бодол орж ирлээ. Тэгээд тэр Барэш гуайн өрөөнд орохоосоо зүрхшээд гадагшаа гарч явтал Лалида мөргөлдсөн нь тэр билээ. Тэрхэн мөчид нэг үе Лалидатайгаа эцсийн удаа нэг сайн уулзаж ярилцаж авъя? Ер нь сүүлд тийм завшаан яахин олдох бил ээ? Гэвч элэнцэг нь байх в, яаж ч чадсангүй, дөнгөж л нэг мэндээ мэдэлцээд л өнгөрөх нь тэрээ! Виня гадагшаа гарч ирээд амьдралын сурвалж алтан усаа ховх соруулчхаад байгаа загас шиг амь нь тэмцэнэ. Тэгээд би юунд ингэтлээ тарчилж байна вэ гэж өөрөө өөрөөсөө асуулаа. Тэгээд энэ зүүд шиг бодолдоо дарагдан Виня шууд Анандмиягийнд очлоо. Очиход нь тэр байшин дээрээ хувцас хатааж суулаа. Оройхон болж байтал тэр Горагаа босгох гэж өрөөнд нь орж ирвэл тэнд Виня сууж байхыг хараад гайхах баярлах хослон дэргэд нь ирж түүнийг өхөөрдөн энхрийлж байснаа:

	Виня чиний нүүр яагаад ингэтэл зэвхий болчих оо вэ? Юунд ингэтэл сэтгэл чинь зовоов хүү минь гэвэл Виня босоод, 

	— Ээж ээ! анх намайг Барэш гуайнхаар орж гардаг болчхоод байхад Гора дургүйцдэг байсан юм. Үнэндээ тэр буруу биш байжээ гэж би одоо ухаарч байна. Үнэндээ тэр миний мунхгийн гэрч байжээ гэвэл, Анандмия инээмсэглэн өгүүлэх нь:

	— Чи миний хайртай хүү минь билээ. Би чамтай ер нь юм ярьдаггүй сэн, харин чи одоо өөрийнхөө алдааг яагаад ингэтэл голдоо ортол ойлгоов? гэвэл Виня, 

	— Ээж ээ, таны язгуур бусдаас эрс ялгаварлагдаж тусгаарлагдсан юм байна. Би арай ч ингэж бодож явсангүй билээ. Тэдэнтэй би уулзаад баяр хөөртэй болдог сон, гэвч одоо би тэдэнтэй зайгүй дотно нөхөд хэзээ ч болох үндэсгүйгээ мэдлээ. Тэр тухай сэдэхээ ч больё! гэв. 

	— Гэвч чиний энэ үгнээс чинь би чамайг яагаад бодолд дарагдан царай алдсаны чинь олж мэдсэнгүй ээ. 

	— Та ойлгосонгүй гэж үү ээж ээ! Би өөрөөр хэлбэл надаас болж тэднийх гэр бүлээрээ нийгмийн язгуураараа амар тайван байдлаа алдлаа. Одоо орчин тойрныхон нь намайг тэднийхээр толгойгоо цухуйлгахын ч эрхгүй болтол доордод үзэж байна гэтэл Анандмия үгийг нь тасалж, 

	Гора надад нэг удаа ингэж хэлсэн нь санаанаас гардаггүй юм. Хаана л оршин тогтохын үндэс болсон дотооддоо үнэнч бишийн зөрчил нуугдан бугшиж байна, тэнд л гаднаа тайван байгаа юм шиг амар жаргалын бамбарыг бөхөөхөөр хуй салхитай байдаг юм гэж билээ. Магадгүй тэднийхэнд иймэрхүү байдал байж мэднэ. Тэгвэл чи түүний төлөө зовоод юугаа хийх юм бэ? Тэд яах вэ ерөөлөөрөө л болог! Харин чи өөрөө ариун үнэнч явбал болоо юм биш үү гэв. 

	Винягийн тухайд бол би өөрөө цэвэр явдалтай байна уу? Бузар мөр үлдээж үү? гэдэгт голлон анхаарсан огт биш, харин Лалидаг өөрийн язгуурын болох учраас тэр хоёр сэтгэл зүрхээ холбон жаргалтай амьдрах эрхгүйд хүрч байна. Энэ хар нүгэлт журам ёсонд л дайсагнамаар санагдаад болохгүй, тийнхүү сэтгэлийн зовлонд учирсан нь энэ билээ. Тэгээд тэр дорхноо ийн өгүүллээ. 

	Ээж ээ, Шашимукитай намайг хуримлуулах гэсэн шийдвэр тэр чигээрээ дууссан бол аштай байх вэ дээ! Би өөрөө өөрийнхөө санааг тодорхой хязгаарт эрхийн дотор хазаарлан барьж байхыг хүснэм. Одоо би өөрийнхөө толгойг ямар нэг хүнд бүрэн шилжүүлээд дурлалын талаар гуйвж дайвахгүй болчихмоор санагдах юм гэхэд нь Анандмия инээмсэглэн:

	— Одоо ойлголоо. Чи Шашимукийг өөрийн эхнэр болгохын оронд харин шивэгчнээ хийх гээ юү? Түүний хувь заяагаар тэгж тоглож яаж болох вэ? Тийм заяа нь хаясан хүн хаа байна? гэлээ. 

	— Энэ үед хаалгач зарц ирж:

	— Барэш гуайн хоёр охин ирээд байна аа гэж мэдэгдэхэд, Винягийн зүрх улам булгилан хүчтэй цохиллоо. Тэд лав над гомдсоноо ээжид ярих гэж ирээ биз! хэмээн дотроо бодож босонгуутаа, 

	— Ээж ээ, би явъя даа! гэлээ. 

	— Виня! гэж дуудан түүний гараас чангаан, 

	Битгий бүр явчхаарай! Дор хүлээж бай! гэв. Виня шатаар уруудаж явахдаа, 

	«Одоо тэд ирлээ гээд л яах вэ дээ! Би одоо үхсэн ч тэднийд очихгүй.... » гэж бодож бай в. 

	Тэгээд Горагийн өрөөний үүдэн дээр ажлаасаа ирж яваа Махимтай тулгарлаа. 

	Махим, Винягийн гараас атгаж өгүүлрүүн:

	— Аа энэ чинь харин санамсаргүй тулгарлаа даа! Би чамайг битүүхэн хайсаар олон хонолоо дүү минь! гэж хэлээд тэр Виняг тун хүндэтгэж байгаа бололтой суудаг өрөөндөө дагуулж аваачлаа. Виняд нэг сандал авч өгөөд өөрөө бас нэгийг татаж суугаад хэзээнийхээ заншлаар халааснаасаа хайрцагтай бани гаргаж Виняг зочилсноо шууд:

	— Хүүе түргэхэн яваад тамхи олоод ирэгтүн! гэж зарцдаа тушаал буулгаад, 

	— Виня хүү минь чи нөгөөдхийгөө юу гэж шийдсэн бэ? гэв. Виня өнөөдөр яагаад тэр юм бэ? Бүү мэд нэг л уян зөөлөн байх шиг түүнд харагдана. Тэгээд тэр ер нь үгнээс гарахгүй болов уу? гэмээр ч санагдана. Нэгэнт тийм болохоор тэр хуримын тухай бүүр гүйцэд яриад авчихсан гэж дотроо шийдлээ. Виня өгүүлэх нь:

	— Гораг ямар ч гэсэн хүлээе л дээ! гэвэл Махим бүүр шийдсэн сэтгэл гарган:

	Тэр иртэл бас нэлээд л хэд хонох болно доо! Виня чи жаахан юм хум идэж уу л даа! Би бэлтгүүлээд өгье! Өнөөдөр таны царай яасан муу байх юм бэ? Бие нь зүгээр биз? гэлээ. Виняг хоолломоор шиг болохоор нь Махим гарч гэр бүлийнхэнтэйгээ уулзаж юм бэлтгүүлэхээр гарлаа. Харин Винягийн үлдсэн энэ өрөөнд бол Горагийн ширээн дээр зөндөө ном өрөөстэй хэвтэнэ. Виня тэднийг сонирхлоо. Жаахан байзнаад номуудыг эмхлэн тавиад өрөөн дотуур ийш тийшээ алхалж эхэлнэ. Тэр үед нэг зарц орж ирээд:

	— Ахайтан, дуудаж байна! 

	— Хэнийг? 

	— Таныг! 

	— Хаана? Бас өөр улсууд байна уу? 

	— Тийм ээ, байх шиг байна гэлээ. Урьсан газар шалгалт өгөхөөр орж буй оюутны адил айсаар хүрэлцэж очвол Сүжрида хуучин заншлаар энхрий зөөлөн аялгуугаар:

	— Виня нааш ир! гэлээ. Виняд энэ аялгуугаар аргадуулан уриулах гэдэг бол чухам учиргүй жаргалтай гом шиг санагдавч тэр өрөөнд ороод очсоны дараа түүний царайг харсан Лалида Сүжрида хоёрт өрөвдөх гайхах бодол хосолно. Тэд түүнийг үзэнгүүтээ Винягийн царайг үлгэрлэвэл сайхан ургаж байдаг тариалангийн үзэсгэлэнт талбар дээр гэв гэнэт үй түмэн царцаа дэвхрэг буучихсан юм шиг санагдах ажгуу. Түүний ийнхүү байдлыг үзээд Лалидагийн зүрх өвдөх, өрөвсөхийн зэрэгцээгээр бас өвөрмөц жаргал эдлэн булгилж байх шиг. Хэрэв ондоо өдөр сөн бол Лалида дуугүй л байх сан, гэвч өнөөдөр шууд л:

	— Виня би чамтай тусгайд нь нэг чухал яриа байна гэвэл Виня сэтгэл нь сэргэн түүний тас базагдсан итгэл найдвар нь дахин тэнийх шиг болж баярласны тэмдэг нүүрэнд нь тодорно. Лалида:

	— Би эгчтэй нийлж эмэгтэйчүүдийн сургууль нээх гэсэн юм гэхийг сонсоод Виня урам орж:

	— Энэ бол олон хоног мөрөөдсөн миний нэг хүсэл юм даг.

	— Тэгвэл та л энэ ажилд бидэнд туслаарай! 

	— Би юу л хийж чадах байна хийлгүй яах вэ. Ер нь юу хийлгэмээр байна надад сонирхуул л даа? 

	— Биднийг брахман гэж бодчихоод хиндучууд бидэнд итгэхгүй болоод байна. Тэгэхлээр энэ талаар танд хийх ажил бишгүй гарна даа? 

	— Энэ тухай бол зовох хэрэггүй би даамз аа! гэвэл Анандмия өгүүлрүүн:

	— Ээ дээ! Энэ тухайд бүүр онцлон анхаарах нь зүй. Ард түмнийг сайн юманд ухааруулбал тэд аяндаа атгад чинь ороод ирнэ гэхэд Лалида:

	— Түүнээс гадна сургуулийн сургалтын болоод бусад бүх ажлууд ямар шүү байвал зохих, юу юу хэрэглэгдэх, аль ангид нь ямар сурах бичиг ном ашиглуулах эд бүгдийг та хариуцна даа! гэлээ. 

	Виняд энэ ажлууд үнэндээ тийм хүнд юм алга билээ. Харин ганцхан л Вардасүндри өөрийн охидтойгоо Виняг уулзахыг цээрлэсэн, бас ч нийгмийн олон түмэн энэ хэргийг буруут болгож байгаа, гэтэл эд бүгдийг Лалида одоо хүртэл тусгалгүй явлаа гэж үү? гэсэн бодол түүнд хамгаас хүнд хэцүү саад тотгор шиг санагдаж сэтгэлийг нь зовооно. Тэглээ ч гэсэн Виня Лалидагийнхаа ариун цагаан сэтгэлээр эрхэм үйлдээ тусламж гуйж ирсэн сэтгэлийг хайхрахгүй байх чадал заяагаагүй юм чинь яах вэ дээ! 

	Лалидагийн саяын яриа Сүжридаг хүртэл тун их гайхахад хүргэсэн нь эргэлзээгүй юм. Сүжрида урьд нь Лалидаг ингэж юу юуны тухгүй эмэгтэйчүүдийн сургуулийн тухай л яриа хөөрөөндөө оролцож Виняг энэ талаар туслалцуулахыг хүсэж ийн шийдвэр гаргаж байхад нөгөөтээгүүр эдний харилцаанаас болоод нийгмийн нэг язгуурынхан эрээлэн цээрлэж сахилаа хамгаалахын тулд эсэргүүцэн босоход бэлэн болоод байхад Лалида ийм ажил хийхээр тэмүүлнэ гэж зүүдлээ ч үгүй явжээ. Тэгээд ч энэ бүгдийг сонсоод айх шиг боллоо. Лалидагийн сэтгэл санааны эрс шийдэмгий эсэргүүцэлд хэдий хүртэл Виня оролцох нь зүйтэйг бурхан мэдэг! гэж бодоод тэр:

	— Энэ тухайд бол урьдаас ааваас асууж зөвлөх нь чухал, юу юуны тухгүй Виняг бараг сургуулийн захирал болгоод байх нь чухал биш шиг надад санагдаж байна гэлээ. 

	Сүжрида тун сэхтэй нь аргагүй тэдний яриаг эсэргүүцсэн нь Винягийн загатнасан газар нь маажих шиг болж улам сайн далим гаргалаа. Виня дотроо «Ямар асуудал одоо бидний өмнө хурцаар тавигдаж сэтгэл зовоож байгааг Сүжрида тун сайн мэдэж байна. Лалидагаас тэр түүнийгээ яасан ч нуугаагүй нь мэдээж! Тэгсэн мөртөө Лалида иймэрхүү албан ажлын үг ярьж суудаг нь ямар жигтэй вэ? гэж бодоход учир нь үл ойлгогдож хий гайхаш тасарсан яршигтай мэт санагдана. 

	Лалида өгүүлрүүн:

	— Ааваас асуулгүй яах вэ, гэвч урьдаар Винягийн санал ямар байгааг харгалзах нь зүйтэй. Виняг бэлэн болчхоод байхад аав бидний ажилд саад тотгор хийхгүй, харин тэр сайн сэтгэлээр туслалцах л болно гэснээ Анандмия руу хандаж:

	Би энэ ажлаас таныг ч бас чөлөөлөхгүй! гэхэд нь Анандмия инээмсэглэн мишээж өгүүлэх нь:

	— За хамаагүй. Би сургууль дээр чинь өглөө оройд очиж хогийг нь шүүрдэж, юмны нь тоос шороог арчиж өгөмз! Үүнээс илүү би юу хийж чадах билээ дээ! гэхэд нь Виня, 

	— Сургууль боловсон тохилог цэвэр байна гэдэг чинь их юм шүү дээ гэв. 

	Сүжрида Лалида хоёр ч яваад өглөө. Виня гараад Иден-Гордены сууцны зүг алхлаа. Тэгтэл Махим Анандмия дээр орж ирээд:

	— Виня миний шийдвэрийг дэмжсэн, одоо тэр талын ажилдаа жаахан бодолтой байхаас биш болохгүй нь, яаж мэдэх вэ бас сүүлд юу ч болоо билээ. Зүгээр! ямааны мах халуун дээрээ л дээр! гэхэд нь Анандмия цочиж сандран:

	— Юу гэнэ ээ? бэлэн боллоо гэв үү? Надад тэр чинь юу ч хэлээгүй шүү дээ! 

	— Би өнөөдөрхөн ярилцсан, тэр Гораг ирэхлээр бүүр яриагүй болно гэсэн гэхэд нь эх толгойгоо сэгсрэн

	— Махим аа! Хүү минь чи буруу ойлгоогүй биз? 

	— Үнэндээ гэхэд би бойдоодуу эр боловч нас минь даанч хүний үгийг ялган салгаж чадах болсныг та мэдэх биз! Тэгэхлээр та надад итгэ! 

	— Чи намайг ингэж хэллээ гэж уурлах байх, одоо яая гэхэв. Хүү минь чиний наад ажилд чинь бишгүй л саад учрах болно доо! 

	— Саад тохиолдлоо гээд л саатчих гэж үү? гэж зөрөн өгүүлэв. Тэгэхэд нь Анандмия:

	Чи юу л гэвэл гээ хамаагүй би чиний үгийг даана. Гэвч үнэндээ саадтай тотгортой юм бүхэнд би оролцох албагүй билээ. Энэ үгийг би чамайг бодсондоо л хэлж байгаа юм гэвэл Махим уураа барьж ядан:

	— Өөрийнхөө сайн сайхны төлөө би өөрөө л санаачламз! Тэгэхлээр ямар л зүйл дээр таны заавар зөвлөгөөн хэрэггүй байна, тэр зүйл л надад сайн сайхан болог! Та намайг гэсэн энэрэнгүй бодлоо Шашимукигийн хуримын дараа л болоорой! Энэ тухай юу л гэж бодвол бод! гэхэд нь Анандмия түүнд ямар ч хариу эс өчин уртаар санаа алдахад Махим халааснаасаа хайрцагтай бани гаргаж нэгийг авч үмхээд хүлхсээр гарч одлоо. 

	
ДӨЧИН ЗУРГААДУГААР БҮЛЭГ

	Лалида Барэш гуай дээр ирээд өгүүлэх нь:

	— Ааваа бид брахман сүсэгтэн болохоор хинди охид биднээр ном заалгах гэж ирэхгүй юм. Тэгэхлээр миний бодож байгаагаар аль нэгэн хинди хүн олж энэ ажилдаа туслалцуулбал дээр байхаа, та юу гэж үзэж байна? гэв. 

	— Болох л юм. Гэхдээ тийм хинди хүн хаанаас олох билээ дээ? 

	— Олоход тийм хэцүү юм гэж үү? Үгүй хаяхад л Виня гуай... эсвэл... 

	— Виня гэнэ ээ? Зөвшөөрөх юм гэж үү? 

	— Зөвшөөрүүлж болно оо! гэхэд нь Барэш гуай хэдэн мөч дуугүй сууснаа ам нээн:

	— Бүх хэрэг явдлыг нарийн тунгааж бодсоны дараа тэр яасан ч зөвшөөрөхгүй дэгээ харж л байгаарай!

	— Аав аа, тэгвэл манай сургууль яаж хөл дээрээ зогсох болж байна даа энэ чинь? 

	— Одоохондоо тэр ажилд чинь бишгүй саад учирна даа! улам шургуу хөөцөлдвөл эсэргүүцэл мөн л адил ширүүсэх вий гэлээ. 

	Лалида гавиатай удсан ч үгүй өрөөндөө очтол ширээн дээр нь түүний нэрээр хаягласан нэг захидал шуудангаар ирснийг үсгийн хэлбэрийг нарийн ажиглавал түүний багын найз Шайлбалын бичиг мөн байв. Тэр бүсгүй эрд гарсан бөгөөд нөхөртэйгөө хамт Баангибурт суудаг ажээ. Уул захидалд өгүүлсэн зүйлийг дор сийрүүлбэл:

	«Та бүгдийн тухай олон цуу юм сонсоод сэтгэл минь баахан тавгүй болж байна. Тэгээд гайхшаа барахад чамд нэг захиа бичиж тэр бүгдийг асууя хэмээн бодсон чинь хясахад зав чөлөө олдож өгөхгүй юм. Манай хөрш нэгэн үнэнч хүн байдаг юм л даа! (Нэрийг нь энд бичихгүй) түүнээс нэг юм сонссон минь намайг бүүр зовоож орхилоо. Энэ бол үнэмшихийн аргагүй юм. Тэгэвч яах вэ би бичье. Чамайг нэгэн хинди залуутай суух гэж байгааг хэлэв. Хэрвээ энэ үнэн бол... гэж бичсэнийг уншаад Лалидагийн бие арзасхийж уурласандаа болж чичирхийлэв. Тэгээд тэр дорхноо хариу бичихээр шийдэж суув. «— Энэ хэрэг үнэн ч бай! Худлаа ч бай, тэр тухай чиний лавлан захидал бичдэг чинь илүү зан юм. Ямар брахман чамд ингэж ховлосон бэ? Тэр хүнээ үнэнч ариун хүн мөн эсэхийг нь хатуу хянавал таарна. Харин аль нэгэн хинди хар хүүтэй би суух л болно. Үүнийг уншаад чиний толгой дээрээс аянга ниргэх шиг болох байх, гэвч би чамд найдвартай нэг зүйлийг мэдэгдэхэд: надад таарч тэнцэхээр брахман залуус байх л юм. Тэдний хэн нэгэнтэй нь нэр холбогдчихвол түрүүчийн миний хэлдгээс долоон доор аянга чамайг зөвхөн толгойг чинь биш бүх биеийг чинь үнсэн товрог хийчих байх. Тийм ээ, би ганц нэг хинди залууг таньдаг. Тэдний аль нэгтэй нь суувал боллоо. Болохоор ч үл барам бардам түрэмгий брахман залууст би хинди нөхрөөрөө эрэлхэнэ. Энэнээс илүү юм бичээд ч яах вэ. Би бодсоноо л чамд бичлээ! гэжээ. Тэр өдөр Барэш гуай бүхэл өдөржин ажил төрлөө эс хийлээ. Тэгээд нэлээд дуугүй сууж юм бодоод Сүжридагийнд явж очлоо. Түүний царай ер бишийн гунигт дарагдсан байхыг үзээд чухам юунаас болж ингэтэл бодолд дарагдсаныг Сүжрида сайн мэдэж сэтгэл нь зовниж байлаа. 

	Барэш гуай хүнгүй нэгэн тасалгаанд Сүжридатай орж аминчлан ийн өгүүлрүүн:

	— Охин минь Лалидагийнхаа тухай бодох цаг болжээ. Би бүүр яаж ч шийдвэрлэхэд мэдэхгүй болоод байна гэхэд, 

	— Би андахгүй мэдэж байна эцэг минь! гэж хэлэнгүүтээ Сүжрида хүндэтгэн хайрласан энхрий харцаар эцгээ ширтэж:

	— Би ч язгуурыг бузарлах гэдэг үгийг төдий л тоохгүй байна гэхэд эцэг нь:

	— Би ч гэсэн тэр талаар онцгой анхаараагүй байж болох билээ. Гэвч Лалидаг... гэхэд нь Сүжрида хэлэх гэсэн үгийг нь ойлгож ийн өгүүллээ. 

	— Лалида уг нь надаас юу ч нуулгүй хамаг зовлон жаргалаа ярилцдаг боловч сүүлийн хэдэн хоногоос л юу бодож байгаагаа нэг л олигтой ярихгүй болжээ. Гэлээ ч гэсэн би түүнийг сайн мэдэж л байна... 

	— Лалида ер нь өөрөө ч хүлээн хүлцэхэд бэрх юм л бодоод явах шиг надад санагдах юм гэж Барэш гуай яриаг нь шууд тасалж өгүүлсэн нь:

	— Би түүний сэтгэлд юм хийхээр юу үйлдсэнээ өөрөө ч бодоод олохоо болилоо. За чи хэлдээ, манайд Виня ирснээс болж Лалидад муугаар нөлөөлсөн юм байна уу? 

	— Винягийн хувьд бол ямар ч гэм буруу байхгүйг та юу андах бил ээ? гэснээ Сүжрида цааш нь:

	— Түүний ааш зан, хүнлэг чанар хосгүй сайн хүн, ийм хүн хаа ч ховор дайралдах нь мэдээж! гэхэд нь Барэш гуай нээрэн ч тийм дээ гэсэн царайгаа нуулгүй:

	— Рат аа! (Сүжрида) чи зөв ярьж байна. Хамгийн чухал нь л тэр сайн хүн үү? эсвэл муу хүн үү? гэдэгт л анхаарах нь чухал юм. Хүний жинхэнэ чанар гэж ярьдаг маань л энэ шүү дээ! Виняг сайн хүн гэдгийг алдаагүй тодорхойлсон юм. Энэ тухайдаа би бурхны нэрийг барьж тангараглана. Би өнөөдөр Сүжрида дээрээ ирээд өөрийгөө бурхны өмнө нүгэлтэй хилс юм хийчхээгүй гэдгийгээ ойлгосон хэр нь яагаад заримдаа ингэтлээ хоёрын хооронд юманд эргэлзэж санаа зовно вэ дээ гэж бодоод Сүжридагийн толгойг энхрийлэн илж,

	— Ухаантай охин минь би чам дээрээ ирж өнөөдөр бас нэг шинэ зүйлийг ухаарлаа гэхэд нь охин түүний өлмийд сөгдөн гүнээ хүндэтгэж. 

	— Үгүй тэгж хэлж яаж болох вэ? аав минь! гэв. 

	— Нээрэн ч хүн л бол хүн байх хэрэгтэй, хүнд хоорондоо ялгавар.. агдах дээр дорын ямар ялгаа байх вэ. Харин хүмүүс өөрснөө үнэнийг гуйвуулан нийгмийг брахман, хинди, мусульман гэж хуваан буруу ажил хийх юм даа, би ч гэсэн өөрөө тэр торонд нь орооцолдон хүлэгджээ гэж үнэн голынхоо үгээ хэлээд хэсэг дуугүй сууснаа. 

	— Эмэгтэйчүүдийн сургууль байгуулах ажлаа Лалида орхих шинжгүй байх шив дээ. Винягаар туслалцуулбал ямар вэ? гэж надтай зөвлөж билээ. 

	— Үгүй аав аа! одоохондоо ингэсхийгээд л байзнаж л байг! 

	— Юунд яагаад тэр билээ охион? 

	— Одоохондоо ээж их ууртай байх шив дээ! гэхэд нь Сүжридагийн хэлдэг зөв ч юм аа даа! гэж бодно. 

	
ДӨЧИН ДОЛООДУГААР БҮЛЭГ

	Дөрвөн өдрийн дараагаар нэг захидал барьсаар Бану Вардасүндри дээр хүрч ирлээ. Харин Барэш гуайд нөлөөлнө гэсэн итгэл нь ч гонжийн жоо болсон ажээ. Вардасүндрид захиагаа гардуулангуутаа Бану ийн өгүүлрүүн:

	— Би та нарыг эртхэнээс наадахыгаа болгоомжил! гэж хэлдэг байгаагүй бил үү? Одоо энэ захидлыг уншиж үзээд ойлгож юу болсныг мэдэх болно доо! Лалидагийн Шайлбалад хариу болгон бичсэн тэр захиа энэ ажгуу. Вардасүндри түүнийг уншаад өгүүлэх нь:

	— Та л өөрөө мэд! Ийм амьтны чинь би яах вэ дээ? Миний бодоогүй юмыг л тэр үйлдэж явах юм. Тэгэхлээр та бүхэн надад л гэм буруу бага шиг оноож үзээрэй! Сүжридаг та бүхэн л өдий өндөр дээд язгуурт хүргэсэн билээ. Гэтэл тэр брахман гүнжийн өндөр алдраар тоглож явна. Виня Гора хоёр түүнээс л болж манай босгыг алхсан юм. Виняг бол би өөрийнхөө замаар урагшлуулах гэж цөхрөлтгүй оролдсон юм. Гэтэл хэн мэдэх вэ, хаанаасаа ч нэг элэнцгийнхээ нагацыг олоод ирсэн байгаа юм бэ? Түүнийгээ манайд авчирч бурханд сүсэглэн суулгалаа. Ингэтэл тэр нь Виняг манайхнаас нүүрээ буруулан зугтаадаг болгочхов оо! Энэ бүхний гол буруутан бол Сүжрида л байгаа юм. Би түүнийг өөрийнхөө үр хүүхдээс илүүд үзэж яаж үйлээ барж өдий болтол нь өсгөж том болголоо. Түүнийхээ ачийг одоо амсаж байгаа нь энэ дээ! Ийм захиа охин минь өөрөө яалаа ч бичихгүй гэдэгт та нар эргэлзэхгүй биз! За би бүүр мэдэхээ байлаа. 

	Бану санасандаа хүрч Вардасүндриг буулгаж аваад эцэст нь Барэш гуайг дуудуулан түүнд:

	— Май сонирх! гэж захидлаа шидэн өглөө. Барэш гуай тэр захиаг хэдэнтээ тун хянуур уншсанаа:

	— Тэгээд юу болчих оо вэ? гэхэд нь Вардасүндри шатаж:

	— Өөр яавал чамд нэг болмоор байна. Одоогийнх нь багадаад байна уу, буруу номтонд толгойгоо эргүүлгэн тархи нь эргэж гүйцээд одоо чиний охин ганцхан хинди хар хүүтэй суух нь дутаад байх шивдээ. Тэгээд дараагаар нь чи өөрөө хинди шүтлэгтэн болох юм байгаа биз! Гэвч би чамд сануулъя... гэтэл Барэш гуай хөхрөн үгийг нь тасалж, 

	— Юуны ч тухай сануулсны хэрэггүй! Лалида хиндитэй сууна гэж чи яасан сайн шийдээв. Энэ захидал дотор чинь тийм юм бичээгүй байх юм гэвэл Вардасүндри:

	— Чи яаж олж харах вэ дээ! Би одоо хүртэл энэ талаар зүүдлээ ч үгүй явсан юм чинь. Хэрэв чи тийм хэрэг хийлгэчихвэл ингэж суух юм хаа байх вэ. Магадгүй цаадхын чинь өөр хэдэн ч захиа байгаа юм билээ, түүнд нь юу юугаа бичсэнийг чөтгөр бүү мэд! гэхэд Бану:

	— Гэхдээ одоохондоо Лалидад ухамсарлуулж чадвал бас нэг их сүйд болчхоогүй л байна л даа! Та нар чадмааргүй байвал хамаагүй би түүнтэй чинь ярилцаад өгч болно гэх энэ үеэр Лалида нэг захидал барьсаар харвасан сум мэт орж ирээд одоо брахманууд миний тухай ийнхүү худал цуурхал тарааж эхэлжээ. Үүнийг үзээч, гэж Барэш гуайд өглөө. Барэш гуай захидлыг авч уншвал: Виня Лалида хоёрын хурим нууцхан болохоос биш яг бэлэн болчхоод байна. Захидал бичигчийн элдэв чалчаа үг өгүүлбэрүүд гүтгэлгээ үргэлжлүүлэн: Виня зан ааш хүний чанараараа арчаагүй амьтан, тэр Лалидаг сүүлд нь хаяад өөр хинду бүсгүйтэй гэрлэнэ гэх мэтчилэн сараачжээ. Дараа нь тэр захиаг Бану уншаад Лалидад, 

	— Энэ захиаг үзэхэд арга буюу нүд чинь хорсож байгаа биз. Чи л өөрөө л хийсэн юм шив дээ! Өөрийнхөө гараар бичсэн захидлыг харахгүй юу гэхэд ихэд гайхаж нам цохиулсан мэт болсноо:

	— Аа миний тухай Шайлабалатай захидлаар харилцдаг хүн чинь та байх нь ээ! гэхэд нь Бану оновчтой хариу эс өчин, 

	— Брахмын өндөр алдрыг бодож тэр бүсгүй сэтгэл нь зовохдоо таны энэ цадиггүй захидлыг уншаад гайхаш нь тасрахдаа надад явуулжээ хэмээн хэллээ. Лалида хэсэг дуугүй зогссоноо, 

	— Одоо брахманууд та нар, яах гээд байгаа юм бэ хэлээд аль гэвэл Харан Бану:

	Виня та хоёрын хооронд ямар харилцаа тогтоод байгаа, эд бүгдийн талаар манай брахманууд юу гэж ярилцаж байна гэдгийг л чамд сонсгож болох юм. Харин миний хувьд бол үзсэн мэдсэн юм алга л даа! Би тэр цуу үгэнд нь ч итгэдэггүй гэж хэлэхэд нь Лалидагийн харц гал бадрах лугаа адил дүрэлзэн салгалж чичирсэн гараараа сандлаа атгаж, 

	— Чам шиг ингэж итгэх гэдэг үгээр халхавч хийж итгэл болгон өөрөө цуурагчийг би хаана ч үзээгүй! Ингэж итгэхгүй байдаг юм гэж үү? гэхэд нь Барэш гуай охиноо аргадан:

	— Лалида миний охион, чи хэтэрхий хөөрчхөж, энэ тухай сүүлээр надтай ярилц, тэр хүртэл чи, хүлээзнэж бай! гэхэд Бану:

	— Барэш гуай та хэргээс зайлсхийхээс бүү яар гэвэл Лалида уурласандаа чичирхийлсэн хоолойгоор

	— Аав ярианаас зайлсхийж байна гэж үү дээ? Миний эцэг тан шиг юм биш шүү дээ. Та нар шиг юм тусгахаа байчихсан мангуу толгой огт биш! Үнэн юмнаас хэзээ ч айж байгаагүй бөгөөд үнэн нь түүнд брахмын нийгэмлэгээс ч эрхэм юм. Би ер нь чамд хэлсэн дээрээ хэлчихэд Винятай амьдрах уу? гэдэг нь бүтэшгүй худлаа зүйл юм уу, байж болшгүй зүйл огт биш ээ! 

	Вардасүндри одоо хүртэл дуугүй суусан шалтгаан бол Банугийн нүүрэн дээр Сүжридаг дутагдлаа хүлээгээд Барэш гуай тэр алдааг ухамсарлаж гэмшүүлэх гэснийх байв. Гэтэл одоо энэ бүгдийг сонсоод дуугүй сууж эс тэвчин:

	— Лалида чи юу ярьж байгаа чинь энэ вэ? Галзуураа юу гэхэд нь Лалида:

	— Үгүй, ээж ээ, хаанаас галзуурах вэ. Би бүгдийг бодож боловсруулж байж ярьж байна. Энэ мэтээр тал талаас минь хэн хүнгүй барьж идчих гээд байвал тэд бүгдийг би эсэргүүцнэ, эсэргүүцэх байтугай тэр хүлээсийг нь тас тийрнэ. Бану мэтийн юмнуудын бүлэглэлийн хэрээс хүлгийг тас татаж өөрийгөө чөлөөлнө гэхэд Бану:

	— Чи дураараа аашлахыг л чөлөөт байдал гэж үздэг үү? гэж асуухад:

	— Үгүй тийм биш, үнэн нь худлаа болтлоо дарлагдсан олон түмний сэтгэл санаанд тохиртол өөрийгөө ба бусдыг чөлөөлөхийг чөлөөт байдал гэнэ. Журам зарчимгүй явдал эс үзэгдэн хамаг үнэний туйл болсон тийм ахуйг хүсэгч над брахман яаж хэрэгцээ хангаж чадах юм бэ? гэхэд Бану:

	— Та харж л байгаа биз дээ Барэш гуай би эцэст нь ийм хэрэг гарна гэж мэдэж байсан юм. Би аль эртнээс энэ талаар болгоомжлохыг та бүхнээс хүссээр байсан боловч даанч нэг л амжилт олохгүй байсан юм аа? гэхэд нь Лалида:

	— Та үз л дээ? Хэн нэг хүн нэг юман дээр хүчлэн сонирхсон учраас тэр талаараа овоо явчихсан байж болох л доо! Гэвч түүнийгээ дуртай дургүй олон түмэнд албаар хүртээх оролдлого бол тэнэг хандлагаас өөр юу ч бишээ? гэж Лалида хэлээд гарч одлоо. Тэгэхэд нь Вардасүндри өгүүлрүүн:

	— Энэ бүгд юу болж байна? Яах вэ? Зөвлөөдөх гэхэд нь Барэш гуай:

	— Өнгөрсөн борооны хойноос цув нөмрөөд яах бил ээ? Намайг та нар өршөө! Энэ асуудалд би оролцохоо болилоо. Харин би одоо хэсэгхэн ганцаараа нэг өрөөнд амар суумаар байна. 

	
ДӨЧИН НАЙМДУГААР БҮЛЭГ

	Сүжрида, Лалида маань ер нь яачихаа юм бол гэж удаан бодож хэдэн мөч дуугүй зогссоноо түүнийг аргадаж хоолойг нь гижигдэн хүзүүгээр нь тэвэрч:

	— Лалида би их зовж байна. 

	— Юунд тэр бил ээ? гэж асуувал Сүжрида:

	— Энд брахманууд цуугиад л байдаг, гэтэл Виня зөвшөөрөхгүй бол яана? 

	— Виня зөвшөөрнө өө! гэж Лалида их л баттай шинжээр өгүүлэв. 

	— Чи өөрөө мэдэж байгаа шүү дээ Лалида аа! Виня Лалидатай хуримлахын төлөөнөө өөрийнхөө язгуурыг орхих хүн огт биш хэмээн Бану ээжид тодорхой хэлсэн биш үү? гэтэл чи энэ талаар сайтар магадалгаа хийгээгүй байж юунд Бануд ярьсан юм бэ? 

	— Нэгэнт хэлчихсэн юмны төлөө над гэмшээд байх юм алгаа эгч минь! Банугийн бодлоор бол тэр өөрөө бас түүний язгуурынхан цөмөөрөө анчин нохой адил хөөрхий зэрлэгийг (намайг) элдсээр хөлгүй далайн эрэгт хашиж түүгээрээ сүрдүүлэн хүч хэрэглэх юм гэнэ. Гэтэл тэр мунхаг амьтад, миний хувьд бол анчин нохойн хоол болсноос ариун далайд живсэн дээр гэж бодож мэднэ гэж эргэцүүлэн бодох ухаан байсангүй. 

	— За тийм байж, юу ч гэсэн аавтай дахин зөвлөх нь зүйтэй байх аа! 

	— Эцэг минь хэзээ ч гэсэн тэр ховдог нохдын талд орохгүй гэдгийг би баталж чадна. Тэр биднийг хүлэгт оруулахыг хүсэхгүй байгаа юм л даа! Ер хэзээ нэгэн цагт бидний санал түүнтэй эс нийлэхэд тэр бидэнд мунхгаар уурладаг уу? брахманд мухраар сүсэглүүлэх гэж бидний амыг таглаж байсан удаагүй, тэгэхэд ээж хэчнээн уурлаж уцаарлаж байна даа! Тэр нь ч бас яах вэ, гол аймшиг л гэвэл хэрэв биднийг тэр санасан бодсоноо гүйцээх зорилгогүй амьтад болгосон сон бол Харан Бану мэтийн үл бүтэх амьтны саварт биднийг аваачиж өртүүлэх нь байна л даа! 

	— За чи сайн бод! Жишээлбэл, аав хорьсонгүй гэж бодоход дараа нь яах хэрэгтэй болоод байна даа? гэж Сүжридаг зөвшөөрөхөд:

	— Яах вэ тэр дээр тулж л байвал та нар юм хийгээгүй ч гэсэн би хувьдаа... гэвэл

	Сүжрида

	— Үгүй, үгүй чи надад муу юм санах хэрэггүй! Дүү минь би урьдаар л тэр талаар арга сүвэгчлэх гэсэн хэрэг шүү дээ. 

	Тэр орой Сүжрида, Барэш гуайтай уулзъя гэж бодож цагтаа очиж учирвал Барэш гуай тун энхрий зөөлөн аялгуугаар, 

	— Рата! (Сүжрида!) чи болсон явдлыг цөмийг нь сонсоо биз? гэж асуухад, 

	— Тийм ээ! Аав аа, цөмийг нь сонслоо. Харин та юунд ингэтлээ бодолд дарагдан суудаг бил ээ? гэвэл Би өөр ямар юмаа бодох вэ? Харин Лалида өөрийнхөө босгосон тэр сүртэй шуургандаа өөрөө тэсвэрлэж чадах болов уу? Яах бол? гэж л бодож сууна даа! 

	— Нийгмийн энэ мэт үл бүтэх хувиралдаан үнэний хувьгүй юм болохоороо Лалидаг ганхуулж яасан ч чадахгүй гэдгийг би бүр сайн мэдэж байна. 

	— Лалида уураа гарчихсан үед энэ олон түмний эсрэг тийм хүчтэй эсэргүүцэн босож чадахгүй гэдгийг би тун сайн мэдэж байна. 

	— Тийм огт бишээ аав аа! гэснээ Сүжрида учирлан өгүүлэх нь:

	— Хэрэг ийм амархан нэг тийшээ болохгүй гэдгийг би баталж чадах байна. Түүний зүрх сэтгэлд бугшин хуримтлагдсан тэр гадна дотнын нөлөө нь агуу их нэг зорилгод нэгдсэн одоо үед дотроо хадгалж байж тэсэхээ байгаад байна. Тэр заавал гадагшаа гарах л болно. Лалида шиг гал халуун хүн түүнийгээ намжаан өнгөрөөх цаг одоо огт биш! Ааваа Виня бол мөн ховор сайн эр шүү дээ! 

	— Тэгвэл Виня брахман болно гэж үү дээ? 

	— Энэ тухай би тодорхой хариу өгч чадахгүй нь. Яах вэ, би Горагийн ээж дээр нэг очиж уулзах уу? 

	— Түүнтэй нэг уулзахад зүгээр л байгаа юм. Би ч гэсэн тэгж бодож л байлаа хэмээн Барэш гуай дуртайяа. зөвшөөрөв. 

	
ДӨЧИН ЕСДҮГЭЭР БҮЛЭГ

	— Виня Анандмиягийнхаас өдөр бүр өглөөгүүр заавал нэг удаа гэрээ дайрдаг байлаа. Өнөөдөр гэртээ харингуутаа нэг захидал олж харлаа. Захидлыг бичсэн хүний нэр ус байхгүй ажээ. Түүнд зөвхөн: Виня чи Лалидатай суухын хэрэггүй, суугаад ч олигтой жаргал ирэхгүй. Тэгээд ч Лалида эрүүл хүн огт биш гэх мэт сургаалын чанартай юмнууд сараачиж сарааччихаад эцэст нь: ингэсээр байтал хэрэв Виня Лалидатай суух шуналаа эс татвал урьдаар түүнийг эмч зүрх нь муу, бас түүн дээрээ сүрьеэгээр нэрвэгдсэн гэсэн тодорхойлолтыг олж үзвэл зохино гэжээ. Энэ товч захидлыг уншаад Винягийн дотор нь хачин боллоо. Ингэтэл худлаа хэлж болно гэж тэр зүүдлээ ч үгүй явсан билээ. Нийгмийн янз бүрийн харгис оролдлогоос болоод Виня Лалида хоёр сууж чадахгүй байжээ. Тэгтэл ийм захиа хүлээж аваад тэр дотроо: олон түмэн ч энэ талаар яриагүй муухай их хэл яриа гаргаж байгаа юм байж дээ! Олон түмэн Лалидад ийм их гэм буруу ноогдуулж байхыг үзсэн Винягийн сэтгэлд хулчийх бодол төрж эхэллээ. 

	— Виняг сэтгэл нь тогтворгүй болчхоод байшингийнхаа тавцан дээгүүр сэлгүүцэн алхаж яваад өөрийн рүүгээ ирж яваа Бануг харлаа. Тэгээд нууц захидалд эс итгэн сэтгэл түгших нь ямар учиртайг Виня ойлгов. Виня өөрийнхөө байдлаар Банутай мэндээ мэдэлцэн, сандал авч өгөөд юу ярихыг хүлээж суулаа. Тэгтэл Бану яриагаа ийнхүү эхлэв. 

	— Виня та чинь хинди байхаа? 

	— Тийм ээ, хинди, тэгээд яагаа вэ? 

	— Тэгвэл та миний ярианаас болж битгий уурлаарай! Хүн заримдаа өөрийнхөө орчин тойрноо сайн бодож боловсруулан ажиглаагүйгээс хав харанхуйн дунд удтал зовлонтой амьдрах болдог. Тэр орчлон намайг тамлаж байна. Би энэ хорвоод юунд хүн болж төрлөө дөө! Ингээд юм бодохоор бэрх цаг ч хүнд тохиолдох л юм даа! Ер нь би гэдэг чинь хэн байна даа. Миний хэм хэмжээ хаа хүртэл байна? Бидний ёс журам, түүний үр дагавар хаа хүрэх бил ээ? гэдгийг бодох нь зүйтэй гэж хайр найргүй элэгсэг дотно хэлж өгч байгаагийн нь хувьд та хүнийг сайн нөхрөө гэж үзэх ёстой гэж бараг ганц амьсгаагаар яаран өгүүлэхэд, Виня хүчээр инээхийг оролдон ийн өгүүлрүүн:

	— Ийм их ухуулга таниулга хийж оршил үгээр сэнхрүүлж байж та надад юу ярих гэв. Тэр ярих зүйлээ л шууд хэлбэл дээр юм биш үү? 

	— Би таныг хилэнцтэн болгохыг эс хүснэм. Гэвч хэтэрхий өнгөцхөн хандаж алдах явдал намайг хашраасан юм. Тэгэхлээр миний хэлэх үгийг сонсоод л та ухамсарлана л даа! 

	— Та яриагаа тойруулан хаяагаа манаж элдэв дэмий юм бүү нурш! Үнэндээ юу л хэлэх гэсэн бэ, үүнийгээ шууд хэлж хайрла! 

	— Та хинди байна. Тэгэхлээр та хинди язгуураа хаяж яаж болох вэ? Тэгвэл та Барэш гуайнхнаар ч яах вэ орж гарч болдог л юм байж гэж саная! гэтэл тэдний охидыг уруу татаж заримыг нь нийгэмд ад үзүүлэхээр болгоно гэдэг ямар харамсалтай вэ? гэхэд нь Виня хэсэг зуур гүнзгий бодол бодон сууснаа

	— Бану! Нийгэмд гэмтэн болж ад үзэгдэгч бол бусдын нөлөөнөөсөө илүү өөрийн зан ааш, төрөлхийн чанараас голлон хамаардаг байхад түүний зэмлэгдсэн бурууг би хүлээлцдэг нь юу бил ээ? Би энэ тухайд бол тантай ярихад яршигтай л болох байх! Барэш гуайн охидын тухайд бол ч та болон танай брахманчууд л энэ асуудлыг шунан хөөцөлдөж энэ хэргээс ичиж зовж байгаагаараа та нөхөд л ичиж зовдог юм байгаа биз! Харин Барэш гуайн охид өөрснөө ичихгүй байгаа болохоор тэднээс огт хамаагүй хэрэг байж болох билээ. 

	— Хэрэв хэн нэгэн брахман гүнж төрүүлсэн эхээ орхиод огт танихгүй харийн хүнээр замын хань хийгээд буяны аялал хийнэ гэж хэлээд далайн урт аялалд гарвал тэр тухай тэр язгуурынханд огт хамаагүй юм хэмээн та хэлэх нь үү? гэж Бану үг өдөөлөө. 

	— Та нар хэрвээ гаднын хэрэг явдлыг дотоодод болсон гэмт хэрэг шиг үзэх юм бол хүнийг хинди сүсгийг нь орхиулаад брахман болгох ямар ашиг байна? Энэ тухайд бол тантай олон таван үг ярихын хэрэггүй гэж бодож байнам. Би өөрөө бодож сэтгэдэг тархитай хүн болохоор энэ тухайд та нар над яагаад ч тусалж чадахгүй ээ. 

	— Би ч гэсэн тантай цааш нь олон юм нуршихыг хүсэхгүй байна. Ямар ч гэсэн та Барэш гуайнхаас зайлах нь зүйтэй байна. Хэрэв тэгэхгүй бол яаж ч магадгүйг анхааруулъя: Чи нөхөртэйгөө энэ айлаар ирээд эдний гал голомтыг бусниулчихсан юм. Барэш гуай одоогоор эрүүл мэнд санаа сэтгэлийн хувьд олигтой биш байгаа нь та бүхний ач биз! гэж хэлээд Бану гарч одлоо. Тэгэхэд нь Винягийн сэтгэл хачин оргиж дотор нь эвгүй оргилоо. 

	
ТАВЬДУГААР БҮЛЭГ

	Бануг Винягийнд ирэх яг тэр үеэр Авинаш Анандмиягийнд ирж: Лалида Винятай суухаар одоо бүр бэлэн болчхож гэж ярилаа. Тэгэхэд нь Анандмия:

	— Энэ арай ч үнэн биш байх аа! 

	— Үнэн биш ээ? Хуримлахад болохгүй нь юу байгаа юм бэ? 

	— Би л юу ч сонссон юм байхгүй дэг. Гэвч энэ хэргийг Виня надаас яасан ч нуух ёсгүй гэж Анандмия өгүүлрүүн. Авинаш өөрийнхөө үгэнд бүрэн эзэн болох гэж би: энэ үгийг нэг ариун брахманаас сонссон, тэр хэзээ ч худал хэлэхээргүй үнэнч хүн. Тэгэхээр надад бүрэн итгэж болно. Хэрэв Виняг ингэвэл яаж ч дуусаж мэднэ. Би энэ тухай яв цав сануулж байсан юм гэж Анандмияд ярьчхаад Махимд очиж түүнийгээ бас хэллээ. 

	Өнөө Виняг эргээд ирэхэд нь Анандмия сайтар ажиглавал түүний сэтгэлд нэг л юман дээр бүлх залгисан шинж тодорхой. Хоолны дараахан Анандмия түүнийг өрөөндөө аваачиж байгаад:

	— Виня хүү минь чи яачих аа вэ! 

	— Энэ захиаг та унш л даа ээжээ. Тэгээд Анандмия захиагаа уншиж үзэх гээд авсны дараа, 

	— Виня:

	— Бану өнөө өглөө манайд очлоо. Тэр надтай их л ярьсан. 

	— Юунд? гэж Анандмия асуулаа. 

	— Тэр хэлэхдээ надаас, өөрөөр хэлбэл хиндугээс болоод Барэш гуайн гэр бүл доромжлолд учраад байна гэлээ. 

	— Улсууд чамайг Лалидатай суухаар болсон гэж ярилцаж байна. Энэ бол миний бодоход тийм их доромжлогдох хэрэг биш шиг санагдах юм. 

	— Доромжлол дарамж болдог юм ч гэсэн яадаг юм бэ? Хамаа алга аа! Уул нь бол энэ хэргээс болж доромжлол болохгүй гэж үзэхээр л тийм газар л эсрэг болсон нь гайхмаар байна. Та ч гэсэн бод л доо! 

	— Хэрэв чи эр л хүн юм бол Лалидаг энэ хэргээс чөлөөлчхөж амжина. 

	— Ээж ээ, тэгвэл одоо яах хэрэгтэй байна? 

	— Түүнтэй хуримлаад л яадгийгаа үз л дээ! 

	— Ээж ээ! Та юу гэж байгаа тань энэ вэ? Та надад юу зааж байгаа нь энэ вэ? Би ойлгохоо бүр байлаа. Та намайг «тиймээ» гэж хэлүүлчхээд л надтай дахин ярихаа больё! гэж шийдээгүй биз! Эсвэл би танд үнэнч байдаг болохоор та мэдэж байгаа юм уу? Үнэндээ гэхэд би энүүхэн дээр тэгтэл их эргэлзээд байхын хэрэггүй шиг санаж байна. Би өөрөө юу л хийж чадах байна, түүнийгээ гүйцэд хийхгүй бол эр хүнлэг чанар биш юм болох гэж үү? Намайг «Би Лалидатай хуримлахаар шийдсэн» хэмээн хэл гэж санагдаж байна уу? 

	— Толгойгоо эргүүлж мунгинахын хэрэг алга. Юу л хийж чадах байна тэр бүхнээ хийгээд «Би гэрлэхэд бэлэн» гэвэл боллоо. 

	— Би ийм аймшигтай үг хэлснээс болоод Лалида олон түмэнд гутарч гуньтлаа доромжлогдох юм биш байгаа. 

	— Чи түүнийг юунд тэгтэл аймшигтай гэж нэрлэнэ вэ? Түүнээс тэгтэл айхын ямар хэрэг байна аа? 

	— Ээж ээ, тэгвэл Горагийнхаа сэтгэлд сэв оруулчих болох нь ээ? 

	— Энүүхэн тухайд бол тэр түүний сэтгэлд сэв оруулах юу байгаа юм бэ? Гора уцаарлана л биз! Тэглээ гэж чамд хороод байх юм юу байгаа юм бэ? Харин чиний Лалида л бат итгэлтэй, чи түүнийгээ хүндэтгэдэг бол чи Лалидагаа нийгмийн өмнө буруутан болгохгүй гэв. 

	— Ээж ээ, би таныг хэчнээн их ажиглах тутмаа л төчнөөн их гайхах юм. Танай дотоод сэтгэц ямар саруулхан бэ? Та үнэндээ хөлөөр биш жигүүрээр аялагч юм. Тэр жигүүр тань бурхны жигүүр болох учир орчлон хорвоог ахар богино хугацаанд саадгүй эргэн тойрон гүйцэд үзэж чаддаг байна. Тэгэхэд нь Анандмия инээмсэглэн өгүүлрүүн:

	— Тийм ээ, явах замыг минь юу ч саатуулж чадахгүй. 

	— Тэр бурхны жигүүр чинь л надыг амьдрал ойлгодог болгосон юм. 

	— Гэвч ээж ээ? гэснээ Виня цааш нь: — Би юу ч гэлээ хамаагүй, сэтгэл минь тун тогтворгүй байна. Би өдий болтлоо, сургуулиар сурахдаа олон аавын хөвгүүд охидтой үг зөрж, тэдэнтэй маргалдаж, хариулж, асууж их л юм дуулж мэдлээ, тэгтэл одоо бодоод үзэхэд би дахиад л тэнэг амьтан болчихжээ гэлээ. 

	Энэ үед Махим орж ирээд Лалидагийн тухай халуухан юм ярьж гарлаа. Түүний үгийг сонсоод Виня сэтгэлийн зовлон эдэлж дуугүй л суулаа. Махим баахан бууж бууж л буцаад гарлаа. Энэ мэтээр Виняг эргэн тойрныхон зэмлэх үгийг сонсоод Анандмия өгүүлэх нь:

	— Виня! Чи одоо яавал дээр! гэж бодож байна гэхэд нь тэр тэргүүнээ өргөн түүн тийш хараад. 

	Барэш гуайтай уулзах хэрэгтэй! Түүнтэй ярилцвал бүх асуудал нэг тийшээ цэгцэрнэ гэлээ. 

	
ТАВИН НЭГДҮГЭЭР БҮЛЭГ

	Анандмия гэв гэнэт хэл мэдээгүй ирэхийг харчхаад гайхаж ичих хосолсон Сүжрида:

	— Би танайд очих гэж байтал та хүрээд ирлээ гэв. 

	— Чухам юу болж буйг би мэдэхгүй байгаа нь харамсалтай. Гэвч та нарын тухай сонсоод гэртээ сууж байж чадсангүй хэмээн Горагийн эх мишээн өгүүлэв. 

	Анандмия энэ бүхнийг ингэтлээ мэдсэнийг сонсоод Сүжрида хачирхах гайхах хосолно. Тэгтэл Анандмия өгүүлэх нь:

	— Охион! Би Винягаа өөрийнхөө төрсөн хүү шигээ л үздэг юм. Анх би та нарыг магтан сайшаах Винягийн үгийг сонсоод нүүр учраагүй мөртөө хэчнээн баяр хөөртэй байсан гэж санана! Гэтэл одоо мөн л Винягаас та нарын бүтэлгүй байгааг сонсоод миний сэтгэл төвшин байж болох уу даа! Надаас та нар аль нэгэн туслалцаа хүсвэл би чадах ядахаар туслах бил ээ? гэж ам гарахад хэцүү юм. Гэвч сэтгэл минь тогтворгүй болоод энд хүрч ирсэн минь энээ. Үнэнээр нь хэлээрэй охин минь, Виняд аль нэгэн өчүүхэн боловч гэм буруу байв уу? гэвэл Сүжрида:

	— Түүнд хумсын чинээ ч буруу байхгүй гэснээ цааш өгүүлрүүн:

	— Улсууд юуны тухай хэл ам хийж байгаа вэ тэр бүгдийн гол эзэн нь Лалида юм аа. Уг нь Лалида хэнээс ч асууж зөвлөлгүйгээр онгоцон дээр Винятай хамт аялна гэдгийн Виня ч зүүдлээ ч үгүй хэрэг шүү дээ! Гэтэл үүнийг олон түмэн ч гэж дээ брахманчууд л мэдчихээд тэр хоёрыг галт онгоцон дээр нууц хуримласан гэж зар тараагаад байгаа юм байна л даа! Тэгтэл Лалида шиг зөрүүд айхавтар охин тэдэнтэй нэгийгээ үзэхээс буцахгүй болоод байна. 

	— Тэгтэл одоо нэг арга сүвэгчлэх хэрэгтэй болно оо доо! Энэ бүгдээс чинь болоод Виня ч нэг амар заяа үзэхээ бүр болилоо. Энэ тухайд тэр өөрийгөө гэм буруутан шиг ойлгож байна гэхэд нь Сүжрида доошоо тонгойн газар луу харж ичсэн маягаар, 

	— Виняг үгүй ер нь та мэдэж байна уу аа... гэхэд Анандмия тэр ичих байдлыг нь ажиглаад үгийг нь таслан ийн өгүүлрүүн:

	— Охион! Лалида Винягаар юу л хийлгэх яалгахыг л хүснэ, тэд бүгдийг би дуртай зөвшөөрнө. Түүнийг би багаас нь мэдэх юм. Тэр хэн нэгэнд итгэдэг өвчтэй хүн байгаа юм. Итгэсэн итгэл эвдэрвэл тэр санаагаар унана гэдгээс л би зовж байна гэвэл Сүжридагийн сэтгэлийн бөөн дарамт хөнгөрөх шиг болж өгүүлэх нь:

	— Лалидаг та дуртайяа хүлээж авахад бэлэн байна гэж бодоход Виня өөрийнхөө шашин шүтлэг, язгуураа орхихоор шийдвэрлэж чадах юм уу даа? 

	— Яах вэ танай язгуурынхан л түүнийг цээрлэн хөөвөл заавал ч албаар зууралдахын хэрэг юу байна даа, ямар алба биш биз дээ хэмээн Анандмия асуухад, 

	— Үгүй та юу ярьж байна аа? Виня хинду чигээрээ байгаа мөртөө брахмын охинтой хуримлана гэж үү? 

	— Хэрэв Виня өөрөө л зөвшөөрөх юм бол та нар татгалзахын хэрэг юу байгаа юм бэ? гэхэд Сүжрида энэ мэтгэлцээний учрыг ойлгож ядан өгүүлрүүн:

	— Би үнэндээ гэхэд ингэж болно гэж ухаанд орж ирэх үгүй л болоод байна гэвэл Анандмия:

	— Охин минь! Энэ бүхэн хамгийн амархан хэрэг. Чи бод л доо! Би өөрийнхөө гэр бүлийнхний ёс журмыг үл тоомсорлодог учир улсууд намайг христостон гэдэг. Би өөрийнхөө бодлоор амьдрахыг хүсдэг учраас юм болгон дээр гэр бүлийнхнээсээ тасархай амьдрах хэрэгтэй болдог. Чи гайхах байх, Гора минь хүртэл миний өрөөнөөс ус ч уухаасаа цээрлэдэг юм. Тэгэхлээр би түүнийг зөвхөн ингэснээр нь энэ миний гэр биш, хинду миний язгуур ч биш гэж үзэж болох уу! Энэ бүх дарлал доромжлол, цээрлэлийг шүд зуун тэсвэрлэж манайх, манай язгуур юм бодож явдаг юм даа би, түүнээс болоод би өөрийнхөө хийх гүйцэтгэх юманд хязгаар тогтоодоггүй хүн шүү! Ямар л юмыг би өөрийн гэм гэж үзнэ вэ, түүнийгээ би эцсээ хүртэл эзэмшин эдэлсээр, сахиж гүйцэтгэсээр дуусдаг заншилтай билээ. Хамаагүй тэд намайг эс хүлээж авбал эс л хүлээж авна биз! Би бас аминдаа бодож л байх хэрэгтэй гэхэд нь Сүжрида одоо хүртэл түүний үгийг гүйцэд нарийн ойлгож эс чадан:

	— Та сонс д доо, брахман язгуурынхан Виня хоёрын үзэл хэрвээ... гэтэл. 

	— Түүний үзэл ч мөн л тийм шүү дээ, брахмын үзэл гэдэг нь тийм ч ер бишийн юм биш байх аа. Виня надад энэ талаар сониноос уншиж өгч л байхад нь сонсоход тэгтэл их онцгой гойд ялгаварлагдах юмаар тааруухан л юм байна билээ гэж хэлэх яг энэ үеэр «Эгчээ» гэсээр Лалида тэр өрөөнд орж ирээд Анандмияг сууж байхыг харчхаад ичсэнээсээ болоод нүүр нь улайчихлаа. Тэр Сүжридаг харангуутаа дотроо өөрийнхөө тухай ярьж байгааг гадарлаад одоохон тэндээс буцаад гараад явчихна гэхэд ч бас хэцүү санагдана. Тэгтэл Анандмия өгүүлэх нь:

	— Нааш ир охин минь! Лалида, нааш ир! гэж хэлээд түүний гарыг атгаж хажуудаа суулгалаа. Ингэж байгааг нь хөндлөнгөөс нь (ажиглавал) түүнийг нэг л онцлон үзэж нэлээд өөриймсгөөр хандаж байх шиг үзэгдэж болохоор байлаа. Тэр дорхноо Анандмия яриагаа цааш үргэлжлүүлэн Сүжридад хандаж:

	— Хар л даа охин минь, сайн юм муу юмтай холилдон байх гэдэг бэрх юм. 

	Гэлээ гэхэд л ийм явдал хорвоод дайралддаг л юм даа! Түүгээр ч зогсохгүй жаргал зовлон хоёр хүртэл бараг ихэр төрсөн юм. Үзэл санааны өчүүхэн ялгавраас болоод хоёр хүн амраг хайртай сэтгэлээрээ хамтран нийлж яагаад эс болох вэ? Энэ бол заавал болох зүйл. Хүн төрөлхтний дурлал гэдэг чинь үзэл санаагаар хязгаарлагдан цаазлагдаж болох зүйл огт биш ээ! гэхэд нь Сүжрида тэргүүнээ гудайн дуугүй сууна. Анандмия цааш нь:

	— Танай тэр брахман язгуур чинь хоёр хүнийг хооронд нь нийлүүлэхийг цээрлэдэг юм гэнэ үү? Бурхан тэднийг бодол сэтгэлээр нь нэг болгочихсон юмыг танай язгуурынхан гадна талаас нь хүчээр тусгаарлаж чадна гэж үү дээ. 

	Энэ тухай ингэтэл гүнзгий ярианд зориглон орсон Анандмиягийн үг бол зөвхөн Виня Лалида хоёрын амьдралын замд тохиолдсон саад тотгорыг арилгах гэсэн, төдийхөн биш, хэрэв Сүжрида үүнийг сайн ойлгоод авчихвал түүний амьдралд ийм явдал тохиолдвол эсэргүүцэх хүчээр хүрэлцэхүйц байг гэж санасных юм. «Виня брахман язгууртан болж байж тэр Лалидатай хуримлаж болох» тухайд бол хүч нэмээд өгчихвөл Анандмиягийн сүүлийн сарын турш бодож боловсруулсан горьдлого талаар өнгөрөх байлаа. 

	Өнөөдөр Виня Анандмиягаас ийн асуужээ. «Ээж ээ! брахмын язгуурт орж тэдэнтэй зөвшилцөх хэрэг байна уу даа» гэхэд Анандмия, 

	— Ороогүй дээ яадаг юм бэ? Заавал орохын алба ч юу билээ гэж хариулахад нь Виня дахин асууруун:

	— Хэрэв тэд брахман болгохыг хүчилбэл яана? гэхэд нь Анандмия нэлээн болтол дуугүй сууснаа:

	— Яаж ч хүчлээд тус болохгүй? гэлээ. Анандмиягийн энэ дургүйцэлд Сүжрида хошуу дүрэхээсээ татгалзан дуугүй л сууж байлаа. Тэгэхэд нь Анандмия дотроо: Одоо Сүжрида ч гэсэн энэ үгийг буруут болгон үзэж байгаа бий дээ! Тэр дотроо би Горадаа хайртай болох учраас нийгмийн энэ мэтийн хэвшмэл болсон зан суртлыг үзэн ядаж байна. Тэгтэл Сүжрида Горад хайргүй юм гэж үү? Хэрэв тэр Гораг хүсдэг сэн бол түүнд ийм өчүүхэн асуудлууд тэгтэл дааж давшгүй зүйл мэт яахин сонсогдох аждаа! 

	Анандмиягийн сэтгэл жаахан уйтгартай боллоо. Гора шоронгоос гарахад одоо хоёрхон хоног үлдээд байгаа юм, тэгээд ч тэр сэтгэл санаа нь их өөдрөг яваа нь энэ билээ. Эхийн жаргалын гал голомт аргагүй Гора хүү нь мөн билээ. Анандмиягийн бодлоор болдог сон бол хүүгээ нэг сайн хүлж аваад дуулгавартай болгон дуртай тийшээ хөтөлж явах эрхтэй болох л байлаа. Гэвч түүнийг тэгнэ гэдэг тун ч амар биш! Хинди хүүхэнтэй заавал суулгах ямар алга байх вэ: Тэгээд нэлээд олон охидын эцэг энэ талаар ярилцах гэхэд нь эх хүлээж аваагүй юм. Гора ч өөрөө «Би өөрөө хуримлахгүй дээ» гэж хэлдэг сэн. Тэгэхэд нь би зөрж түүнтэй элдвийн юм ярьдаггүй сэн. Энэ Сүжрида яагаад ингэтэл дуугүй суугаад байна. Над шиг тийм ч амархан ялагдчих хүүхэн биш дээ! гэж бодсоноо «Бүгдийг үзэх болно оо доо гайгүй!» гэж амандаа өгүүллээ. 

	
ТАВИН ХОЁРДУГААР БҮЛЭГ

	Барэш гуай өгүүлэх нь:

	— Виня! Хүү минь би чамайг Лалидагаас болж сэтгэлийн зовлон эдэлж ингэтэл арчаагүйтэж явуулахыг хүсэхгүй байна. Хамаагүй өнөөдөр та нарын талаар элдвийн яриа гарч л байна. Дараа нь цөм мартагдаж орхино шүү дээ! гэлээ. 

	Лалидагийн тухай өөрийн хийж гүйцэтгэх ажлынхаа зорилгоо дотроо шийдэж аваад Виня ирсэн нь энэ байжээ. Язгуурын олон түмэн ч хуримлахад заавал дургүйцнэ гэж тэр мэдэж байлаа. Түүнээс гадна тэр Гораг уурлана гэж айж байжээ. Гэвч тэр шийдсэн зорилгодоо урамшин эд бүгдийг юмны төдийд эс төвөгшөөлөө. Иймэрхүү нөхцөл байдалд Барэш гуай тэр хэрэгт оролцоод юу хийх вэ гэхэд санасандаа хүрэхийг зорьж Виня өгүүлэх нь:

	— Би өөрийнхөө хайр сэтгэлийг хазаарлан барьж чадахгүй. Харин таныг аль болох ам ар тайван байгаасай л гэж хүсэж байна гэхэд нь:

	Чи миний үгийг нэгд нэггүй ойлгов уу даа Виня! Би чамд итгэж найддаг, сайн сайхны чинь олж харсандаа баяртай явдаг. Гэтэл чи намайг далимдуулан охинтой минь хуримлах гэж байна уу! Энэ чинь миний охинд алдар хүндийн хэрэг болж чадахгүй! Тийм ч учраас би хэлэхэд энэ тийм хэцүү ч хэрэг биш болохоор нь чамайг тэгтэл ад үзсэнгүй гэлээ. 

	Ийнхүү Виняг санасан санаанаасаа буцахад хүргэдэг сэтгэл нь; «За ингээд энд байх хэрэг байна уу даа буцъя» гэх шиг болоход «Чи өөрөө буцвал буц! Би л эндээ байна даа» гэж шивнэх мэт санагдлаа. Барэш гуай ямар нэгэн нууц бодол өвөрлөн үлдэхээс болгоомжлон байгаа шинж алга болохоор нь Виня:

	— Би үүргийнхээ ёсоор ийм их зовлонд учран зүдэрч байгаа мэтээр та ойлгож байгаа бол тэр буруу. Харин та л энэ тухайд зөвшөөрвөл миний хувьд тун азтай хэргээ! Надад одоо зовох зүйл гэвэл зөвхөн энэ л байна. Хойшид ч... хойшид ч гэсэн үгийг сонсчхоод үнэнч шулуун Барэш гуай зовох уйтгараа таягдан хаяж ийн өгүүлрүүн;

	— Чи юун тухай зовж байгаа вэ! Тэр чинь огт зовох юм биш! Лалида ч чамд үнэн дурласан юм гэж би Сүжридагаас дуулсан! гэхэд нь Винягийн зүрхэнд жаргалын цахилгаан гялсхийх шиг боллоо. Лалидагийн нэгэн айхавтар нууц Сүжридагаар дамжин илэрчээ! гэж бодоход сэтгэл хачин сайхан болж, байж суухад бэрх болон:

	— Та л намайг болно! гэж үзэж байгаагаас хойно түүнээс илүү жаргал надад хаанаас олдох вэ? гэхэд Барэш гуай:

	— Чи эндээ байзнаж бай! Би дээшээ нэг хурдхан гараад ирье! гэлээ. Барэш гуай Вардасүндри дээр очиж дуулгах гэж боджээ. Тэгтэл Вардасүндри өгүүлэх нь:

	— Виняг брахман шүтлэгтэн болгоорой! 

	— Тэгвэл тэгье л дээ! гэхэд , 

	— Энэ тухай бол бүүр эхлээд л ярих хэрэгтэй юм байхгүй юу энэ чинь! Ерөөсөө Виняг энд аваад ир! гэв. 

	Виня дээш гарч ирвэл Вардасүндри өгүүлрүүн. Шашин шүтлэгийн болон язгуурын талаар ярилцах хэрэгтэй байна гэвэл Виня:

	— Тэр ч яах вэ дээ! ямар нэг их чухал асуудал биш, 

	— Чи чинь энэ юу ярьж байна? Энэ тухай ярилцалгүйгээр брахман бүлгийн охинтой гэрлэнэ гэж санахын хэрэг алга аа! гэхэд нь Виня юу ч хэлэлгүй толгойгоо гудайн доош харлаа. Барэш гуай дотроо ингэж бодож явжээ. Хэрэв хурим бэлэн боллоо гэж үзвэл Виня тэр дорхноо брахман болоход татгалзах юм байхгүй л дээ! гэж боддог байжээ. Хэсэг дуугүй сууснаа Виня:

	— Брахман ёс дэглэмийн тухай бол би зөвшөөрөн хүлээж хүндэтгэн үздэг билээ, гэвч миний энэ ажиллагаа ч гэсэн түүний эсрэг болоод байгаа юм байхгүй дэгээ. Тийм болохоор зориуд язгуур өөрчлөхийн ямар хэрэг байна аа? гэхэд нь Вардасүндри;

	— Нэгэнт санаа сэтгэлийн зөрөөгүй юм бол язгуураа өөрчлөхөд ядаж цөхөх юу байх билээ. 

	Би хинду заншилд ямар ч хамаагүй гэж баталж чадахгүй! 

	— Тэгвэл иймэрхүү юм ярилцаж юугаа хийх билээ. Чи ямар бидэнд тустай сайндаа ач болж охинтой минь суух гэж байгаа юу? гэсэн түүний үгийг сонсоход Винягийн зэвүү нь хүрч дотроо үнэндээ гэхэд энэ муусайн юмнуудаас л болоод бид хоёрын ариун дурлал маань доромжлол болж байгаа юм даа гэж бодлоо. 

	Саяхан иргэний гэрлэлтийн тухай шинэхэн хууль гарсан бөгөөд урьд нь Виня Гора хоёр энэ уламжлалт хуримын тухай өргөн шүүмжилж сонинд хурц хурц шүүмжүүд бичиж байжээ. Гэтэл өнөөдөр болоод ирэхээр Виня өөрийгөө хинду биш болгон уламжлалт хуримын боол болно гэдэг бас хэцүүеэ. Эднийхэн намайг хинди чигээрээ байхад брахман охин Лалидатай гэрлэхийг яасан ч хүлээж авахгүй нь мэдээж боллоо. 

	Эцэст нь Виня нэг удаа уртаар санаа алдаж өндийн босож Вардасүндри болон Барэш гуай хоёртой салах ёс гүйцэтгэнгүүтээ:

	— Та нөхөд намайг өршөөж үзээрэй! Энэ хэргийг улам сэдрээж, би бүүр хүнд хэрэгт унахаасаа болгоомжилж байна гэж хэлээд гарч одлоо. 

	Виня шатны дэргэд хүрч очтол тэр давхрын гаднах тавцангийн нэг буланд жижиг ширээ тавиад Лалида юм бичиж байснаа Винягийн хөлийн чимээгээр гэнэт өндийн түүний нүүр өөд харж амжлаа. Энэ харц мөргөлдсөн явдал нь Винягийн хүслийг холбилзуулан татлаа. Лалидагийн харцыг мөн олон ч удаа харсан билээ. Гэвч өнөөдрийн энэ харцанд урьд урьдынхаас бүүр онцгой үл мэдэгдэх нууц ид шидийг агуулсан юм шиг байлаа. Сүжрида Лалидагийн сэтгэлийг Барэш гуайд дамжуулсныг сонссон болоод ч тэр юм уу, Лалидагийн нүдний харцны эргэн тойрон түүний хэлсэн хайрын үг үүл манан шиг нүүгэлтэн байх шиг санагдлаа. Тэгсэн мөртөө Виня сэтгэлээ оюундаа захиран түүнтэй юм ярилцахгүй мэхийн хүндэтгэж доошоо буугаад гарч одлоо. 

	
ТАВИН ГУРАВДУГААР БҮЛЭГ

	Шоронгоос суллагдсан Гора гарч ирж явахдаа хашааны хаалганы гадна талд Барэш гуай Виня хоёр өөрийг нь хүлээгээд зогсож байхыг үзлээ. Барэш гуайн тайван амгалан нүүр царайг харж, түүний ихэмсэг хүндэт өлмийд сөгдөн хөлийн нь ариун тоосоор магнайгаа мялаахад Барэш гуай Гораг үнслээ. Барэш гуайн дууны өнгө аялгуу хүртэл Горад хайрын сэтгэлээр бялхам сонсогдоно. Дараа нь Гора Винятайгаа гар барин:

	— Виня чи бид хоёр бага сургуулиас аваад их сургууль төгстлөө дандаа хамт үерхэн найзалж явж эрдэм боловсрол олж авсан сан. Гэтэл энэ сургуульд л (шоронд) би чамайг орхиод ганцаар явсан юм даа! хэмээн инээмсэглэн хэлэхэд, Виня сэтгэлийн их догдлолоос болж инээж, ярьж эс чадлаа. Гора шоронгийн зовлон зүдүүр амссанаараа Винягийн хувьд ямар нэгэн ер бишийн аварга хүн мэт санагдаж, тийм ч дээрээс Виня нөхрөө хүндэтгэн эс дуугарсан ажээ. Тэгтэл Гора дахин ийн асууруун:

	— Ээж минь ямар янзтай байна даа? гэхэд нь Виня:

	— Сайн! Гэтэл Барэш гуай нааш ир Гора хүү минь, чамайг хүлээгээд энэ тэрэг их л удаан зогслоо гэв. Тэр гурав эхлээд машинаар, дараа нь галт онгоцонд сууж маргааш өглөө Галкадад ирлээ. Гораг ирж гэж дуулаад олон зуун хүмүүс гэрийн гадаа хаалган дээр цугларчээ. Тэд Гораг үзэх гэж үнэн голоосоо сонирхоцгоосон юм байжээ. Энэ шавааралдсан олны дундуур шахцалдсаар яваад Гора гэртээ ээж дээрээ орж очлоо. Анандмия хүүгээ ирнэ гэж хар үүрээр босож хамаг юмаа угааж цэвэрлээд түүний ирэхийг тэсэж ядан хүлээж суулаа. Гора эхийгээ үзэнгүүтээ өлмийд нь сөгдөн гүн хүндэтгэлтэйгээр мэндчилэхэд эхийн нь олон хоногийн турш барьж ядан байсан тэр нулимс нүдээр нь өөрийн эрхгүй мэлтгэнэн урслаа. 

	Гангад очиж мөргөл үйлдээд эцэг Кршиндиал гэртээ буцаж ирэх үеэр нь Гора зориуд уулзаж холоос түүнтэй мэндэллээ. Эцэг нь ч хүүгээсээ бишүүрхсэн шинжтэй зайдуухан сандал дээр суугаад дуугүй л байзнахад Гора:

	— Ааваа би нүглээ наманчлахыг хүснэм гэхэд нь Эцэг, 

	— Тэгэхийн хэрэггүй байх аа! гэлээ. 

	Анандмия, Гора Виня хоёрт суудал засаж дэвсгэр дэвсэж өглөө. Тэд хооллож ундалчхаад байшингийн дээд талын эзгүй өрөөнд очиж суувал анир чимээгүй нам гүм ахуй бий боллоо. Энэ ганцхан сарын дотор ямар ямар хэрэг төвөг гарсныг Виня Горадаа яаж шүү хэлэх учраа олж ядна. Гора Барэш гуайнхны тухай асуух гэсэн боловч бас асуучхаж арай чадахгүй сууна. Тэгээд Гора дотроо: Виня аяндаа тэдний тухай ярина л биз! гэж бодож байснаа тэсэлгүй асуучихсан чинь Виня «Тэд цөмөөрөө хуучин хэвийн мэнд сайн» гэсэн хариунаас өөр юу ч эс хэлсэн нь Горагийн сэтгэлд хангалтгүй санагдлаа. Учир нь тэр талаар нэлээн дэлгэрэнгүй юм яриулна даа хэмээн бодож байж л дээ! Тэгтэл гэнэт Виня хичээнгүйлэн сууж ийн өгүүлрүүн:

	Сүүлийн үед үл бүтэх амьтдаас болоод Лалида бид хоёрын харилцаа хүнд болоод байна. Хэрэв би түүнтэй гэрлэчихвэл бярманууд түүнийг удаан болтол доромжлон дарлах нь шиг байна. 

	— Ямар учраас тэр бил ээ? Чи нэг олигтойхон шиг тодорхой яриад орхиоч! гэж Гора өгүүллээ. Тэгэхэд нь Виня, 

	— Яриад байвал маш их юм нурших болно; Дараа увуу цувуу л ярихаас биш, харин одоохондоо чи үүнийг л итгэ! гэж шууд ярихаас татгалзав. 

	— За түүний чинь итгэе! Би л бодвол тэр хэрэг зайлшгүй л гарах юм бол зовлон ч зайлшгүй тохиолдох болно доо! Хэрэв Лалидагийн аз болоход язгуурынхан нь түүнийг буруушаахгүй хэлтрүүлбэл болохгүй юм уу энэ талаар арга сүвэгчилбэл яасан юм бэ? 

	Гэвч тэр зовлонг зайлуулах хүч миний гарт байна л даа! гэвэл, 

	— Тэгвэл ерөөсөө болоо юм биш үү? Гэвч зөрүү буримаг зан бас амжилтад хүрэхгүй шүү! Үнэн мөнөөр нь болохоо байхлаар нь эр хүн юм бол хүчээр үзэх, эсвэл хулгайлах л зорилго тавьдаг юм даа! Чи арай тэгэх гээгүй биз дээ! Ер нь чиний гол зорилго бол Лалидатай л хуримлах явдал биз дээ. Гэтэл чамд нийгэм дээ гүйцэтгэх үүрэг байхгүй гэж үү? 

	— За даа! Чи бид хоёрын бодол санал ч энэ талаар нийлэхгүй байх шив дээ. Би ганц хүнээс болж олон түмнийг дайсагнахгүй, үндсэндээ ганц хүн олон түмэн хоёрын дүрэм горим адил юм л даа! гэдэг бодлоор л явах нь зөв! Ганц хүнийг аврах гэдэг аминчхан бодол буруу байгаачлан нийгэм эсвэл нэг язгуурыг хүндэтгэн хамгаалах гэдэг зөвхөн миний үүрэг огт биш. Миний хувьд бол зөвхөн шашнаа хамгаалах нь чухал байна хэмээн маргатал Гора:

	— Гэтэл би бол нийгэм болон нэг хүнээс ч гэсэн тусгаарласан тийм явцуухан зүйлийг шашин гэж хэзээ ч үзэхгүй гэхэд нь Виня цаашлуулж:

	— Би үзнэ ээ, хамаагүй, шашин нь хүн болон нийгэм дээр үндэслэгддэггүй, харин хүн, нийгэм нь шашин дээр үндэслэдэг болохоос биш нийгмийн олон түмэн дур дурандаа нэг нэг зүйлийг шашин гэх юм бол нийгэм өөрөө сөнөхөд хүрч болно. Хэрэв шашин миний үйл амьдралд саад тотгор болохоор байвал түүнийг замаасаа зайлуулан хаядаг сан бол нийгмийн санал сэтгэлийг тэгэхэд л харгалзан үзэх ёстой. Лалида бид хоёрын суух тухайд бол энэ зүй зохисоо алдсан асуудал огт биш ээ. Тийм нөхцөл байдалд язгуураас болж түүнээс би нүүрээ буруулж яасан ч чадахгүй гэхэд нь Гора:

	— Үнэн ба үнэнч биш зөвхөн чам дээр л байгаа хэрэг биш ээ! Хуримлахад ч яах вэ, хуримлачхаж л гэж бодъё! гээд эцэст нь үр хүүхэдтэй болохоороо тэднийгээ яана гэж чи бодно вэ? 

	— Энэ бүгдийг бодоход хүрвэл нийгмийн эрээн бараан үнэнч биш байдлыг мартаж, түүнийг өө сэвгүй сайхан юм шигээр л үзэх хэрэгтэй. Тийм ч учраас дээд хүний өмнө доод хүн бөхийн хүлцэхээс болохоо байдаг байхад чи түүнд зөндөө дургүйцдэг шүү дээ? Тэд ганцхан үр хүүхдийнхээ төлөө тэргүүнээ бөхийлгөцгөөж байгаа юм чинь. 

	— Би чамтай ярихаа больё! Чамд бодох сэтгэх хүч тун мөхөс байна. Тэгэхлээр юу сайхан бэ? дур сайхан л болог! Чи брахман гүнжтэй гэрлээд нийт ард түмнээс тасрахад хүрч байх шив, энэ бол тун гашуудмаар хэрэг юм. Чи ийм ажил хийх зүрхтэй юм байж, би л бол хэзээ ч үл чадна. Чухам юун дээр чи бид хоёр таарахаа больсон маань энэ дээ. Хаана би хайртай байна вэ, тэнд чи хайрлах сэтгэлгүй болж зөрдөг юм. Энэ нутгийн шороо нь хүртэл надад алтнаас үнэтэй санагддаг, хайрт Энэтхэг орноо л би бүхэлд нь хайрладаг. Ингэлээ гээд яах вэ чи намайг хараа, надад бурууг ноогдуул! гэхэд нь Виня яриагаа эхлэх гэтэл нь Гора үгийг нь тас дайрч:

	— Чи надтай ярьж байна уу? Энэ хорвоо дээр хэн л Энэтхэг эх орныг хараан занана, жигшин үзнэ, би түүнтэй эцсээ хүртэл тэмцэлдэнэ. Энэ л язгуур болон шүтлэгийн ялгаа, сайн муу заншил, тахилга эд бүгд цөм Энэтхэгийн юм. Миний Энэтхэг эх орон юм. Би тэр орны төрсөн хүү нь юм. Хэрэв чи тэд бүгдээс тусгаарлахыг хүсэж байгаа бол надаас бас тусгаарлавал зохино гэж хэлээд Гора өрөөнөөсөө гарч гадуур ийш тийшээ алхална. Тэр үед нь зарц нь ирж:

	— Таныг ээж тань дуудаж байна гэхэд нь тэр дорхноо Гора явж очвол эхийн нүүрэнд баярласны тэмдэг илэрчээ. Мөн тэгтэл эхийн хажуудхан сууж байгааг тэр дорхон нь таньж эс чадлаа. Тэгэхэд Сүжрида босож түүнийг гүнээ хүндэтгэн мэндчиллээ. Гора түүнд хандаж, 

	— Ээ та ир ээ юу? За наашаа суугтун гэлээ. Горагийн «Та ир ээ юү?» гэсэн үг Сүжридагийн биед гал шатаах адил ер бишийн байдал бий болголоо. 

	Урьд өнгөрсөн нэг өдөр Гора Сүжридаг үзэж түүнтэй ярилцсанаас болж гэр орноо орхин аялалд гарахад хүрч билээ. Тэр энэ хугацаандаа Сүжридаг бодлоос зайлуулах гэж эрмэлзсэн боловч тэр санаснаараа болж нэг л болохгүй байжээ. Уг нь бол ч Горад үнэндээ гэхэд Энэтхэг оронд эмэгтэйчүүд байдаг уу? үгүй юү гэдгийг бараг мэдэхгүй явдаг байснаа Сүжридаг харангуутаа эмэгтэйчүүдийн ролийг маш өндөрт гаргах болсон юм. Тэгээд ч мань эр би гэж ийм сохор амьтан байх гэж хэмээн бодоход хүрсэн ажээ. 

	Шоронгоос гарч ирэхэд нь Барэш гуай хүлээж байхыг хараад тэр ямар их баярласан гэж бодно. Энэ баяр хөөр бол зөвхөн Барэш гуайтай уулзсан төдийнх ч биш юм. Түүний олон хоногийн турш бодож явсан мөрөөдлийн үр дагавар юм. Галт онгоцноос буугаад гэртээ ирэхдээ тэр Барэш гуай зөвхөн миний сэтгэлийг засах төдийхнөөр угтаж очсон биш гэдгийг тусган ажлаа. 

	
ТАВИН ДӨРӨВДҮГЭЭР БҮЛЭГ

	Тэр үедээ Гора, Сүжридаг зөвхөн хүний нь хувьд харж ажигласан төдийгүй аль нэгэн онцгой анхаарал халамжийг нь гярхай нүдээр түүний дотоод сэтгэцийг нь нэвт шувт ширтэж байлаа. Харин зөвхөн Сүжридагийн хувьд бол тэр жирийн сайхан энэтхэг бүсгүйн нийтлэг дүрийг арга буюу зурайтал босгох чадал төгс шиг үзэгдэнэ. Ариун буянтай, үнэнч шударгуу, гуа үзэсгэлэн дур булаам тэр бүсгүй зүй ёсоор энэтхэг бүлийн чимэг болон төржээ. Өлзий хутаг бүрдсэн эх хүн л энэтхэг хүүхдүүдийг тээж торниулан тэжээж өсгөөд түүнийхээ төлөө уйлж суудаг юм. Тэд эдлэх зовлон, эр нөхрийн халамжгүй байдлыг үрээ хайрлах эхийн сэтгэлдээ сатааран мартаж, үл бүтэх эрээ үнэнч нөхрийгөө гэж итгэн биширч явдаг юм. Тэднийг тогтвортой, тэсвэр тэвчээртэй, нигүүлсэнгүй зөөлөн сэтгэлтэй нь хамт бурхан бидэнд бэлэг болгон хайрласан юм гэж бодож явдаг. Гора тийм бүсгүйн нэг эхийн нь хажууд суугааг харж зүрхэнд нь жаргалын дээж бялхаж эхэллээ. Тэгээд ч Гора Сүжридад хандаж ийн өгүүлрүүн:

	— Та ирэв үү гэсэн үг соёлч боловсондоо ёсорхон хэлсэн хэрэг биш, амьдрал жаргалынхаа гүн гүнзгийд хөл алдсаны бэлэг тэмдэг юм байжээ. 

	Гораг харахад шоронгийн хүний шинж тодорхой байлаа. Шоронгийн хоол нэртэй угаадас идэхээс бөөлж цутгам байдаг болохоор зөвхөн голоо зогоох, төдийгөөр бүтэн сарын турш мацаг барьж суулаа. Бас идрийн цог бадарсан үзэсгэлэнт нүүр царай нь мэдэгдэхүйц гунджээ. Халимаг үсээ хяргуулаад удаагүй байгаа болохоор царай нь нэг хулчгар амьтан шиг ч харагдаж хуучнаа бодоход өвдөж зовсон. хүн шиг цонхигор болжээ. Горагийн бие иймэрхүү сул байгааг харсан Сүжридагийн зүрхэнд зүү шивэх шиг болон элэг нь эмтэрч дотроо: Горагийн өмнө сөгдөн унаж түүний өлмийд духаараа наан, цог, утаа униаргүй мөртөө ямар шинжтэй төөнөдгийг санахаар болтол нь тэврэх сэн гэсэн тачаадах бодол төрөх тутам түүний амнаас үг гарахаа бүүр болилоо. 

	Анандмия өгүүлэх нь:

	— Гора хүү минь хэрэв надад нэг охин заяасан бол тэр ямар янзын бүсгүй байх нь надад совингоороо тодорхой мэдэгдэж байна. Чамайг эзгүй байх хойгуур Сүжрида сэтгэлийг минь засаж ямар их тус хүргэж байсныг би үгээр илчлэхэд бэрх юм гэснээ Сүжрида руу харж:

	— Охин минь чи ичихийн хэрэггүй. Чи намайг зовлонт өдрүүдэд зугаацуулж сэтгэлийг минь амар тайван болгож байсан болохоор тэрний чинь би чиний нүүрэн дээр хэлэхгүй байж эс чадах билээ гэж хэлэхийг сонссон Гора ухаалаг хурц хараагаа Сүжридагийн ичимтгий даруу нүүрэн дээр тусган харснаа Анандмияд хандаж ийн өгүүлрүүн:

	— Ээж ээ, таныг зовлон эдэлж байхад тэр хар гамшиг зовлонг танаас зайлуулан холтгож байсан хүн чинь одоо жаргах цагт тань таныг улам баяр хөөртэй болгож байгаа болохоор түүний зүрх сэтгэл хэчнээн сайн сайхан шигээ мөн тийм гүн зузаан холбоог бидний хооронд бий болгожээ. Гэлээ гэхэд Сүжридагийн ичиж зовсон байдлыг харсан Виня хошуу нэмэрлэн ийн өгүүлрүүн:

	— (Эгчтэн!) баригдсан хулгайчид бүхнээр ял ноогдуулдаг бол та өнөөдөр тэд бүгдийн гарт өртөж дээ. Тэгэхлээр зохих зүйл ангиа сонсох л болно доо. Хэргээс зугтаагаад хаашаа гарах вэ? Би таны эртний танил билээ. Би хүний ирээдүйн тухай нууцыг задлахаа больё! Дотроо цөмийг нь мэдэж байлаа ч гэсэн дуугүй суусаар байгаад талийгаач болсон нь шулуун. Гэвч үнэн юм удаан болтол нууцаа хадгалж чаддаггүй юм гэхэд нь Анандмия инээмсэглэн өгүүлэх нь

	— Чи цааш нь юм ярихгүй байна гэж үү? тэгж дуугүй сууж тэвчих ам чинийх мөн байх нь ээ? гэснээ Сүжридад хандаж, 

	— Охион! Энэ биднийг анх танилцуулсан өдрөөсөө эхлэн үргэлж чамайг магтан сайшааж нууцыг чинь задалж байсан хүн шүү? гэхэд Виня! 

	— (Эгчтэн) сонсогтун! Би сайшаан магтагч болог! Яах вэ танд бас өөр үр дүнд хүрэх цаг бишгүй л байна гэхэд нь Сүжрида инээмсэглэн:

	— Виня зүгээр магтаалын хойноос хөөцөлдөгч болох нь ээ дээ! гэхэд нь Виня:

	— Үгүй та чинь надтай хамт хүртэл байсан байж миний сайн талыг тусгаагүй биш байгаа даа! Хэрэв та нээрэн хэлж байгаа бол эжийгээс миний тухай асууж яриулаарай! Таныг гайхтал тань ярьж чадна даа. Тэр ч байтугай би өөрөө өөрийнхөө тухай түүгээр яриулаад гайхаш тасарчихдаг юм шүү дээ! За тэгээд ээж миний амьдралын түүхийг бичих юм бол ч би залуудаа үхсэн ч болохоор юм даа! гэхэд нь Анандмия:

	— Сонсож байна уу? Та нар энэ дэггүй хүүгийн үгийг гэхэд нь Гора:

	— Виня чиний аав ээж чинь чамд нэр өгөхдөө хүртэл бодоцгоожээ. 

	— Тэд ер нь намайг ганцхан даруу л болгохоор залбирчээ, тэгээгүй бол ч би амьтны доог болсон байхаа гэж хэлээд хөхөрлөө. 

	Анх удаагийн халуухан уулзалт ингэсхийгээд өнгөрлөө. Явах үедээ Сүжрида Виняд:

	— Та манайхаар очиж байгаарай гэлээ. 

	
ТАВИН ТАВДУГААР БҮЛЭГ

	— Виня дотроо: Лалида бид хоёрын хуримын талаар ярилцах гэж Сүжрида намайг оч! гэлээ дээ хэмээн бодлоо. Бидний асуудал нэг тийшээ шийдлээ ч гэсэн хэрэг түүгээр дуусахгүй хэдий хүртэл би өөрөө очоод байна. Төдий хүртэл хэрэг унжирсаар байх болно гэж тэр хатуу ойлгосон байжээ. Тэгэхлээр яаж очих юм бэ? 

	Тэгээд Виняг очиход Сүжридагийнд хоол умд төхөөрч байлаа. Сүжрида дээр очвол тэр урт нарийхан гарынхаа уян зөөлөн хөдөлгөөнөөр юм нэхэн түүндээ махран харцаа, хийж буй ажлаасаа үл салган ийн өгүүлрүүн:

	— Үз л дээ Виня! Дотооддоо сэтгэл нийлбэл язгуур шүтлэг мэтийг зөвхөн өөртөө анхаарах төдийхнөөр ажил бүтмээр байна уу? 

	Виня, Горатай маргахдаа түүний эсрэг зогсож тулалдаж байсан бол одоо Сүжридатай нөхрийнхөө хэлсэн үгэн дээр үндэслэж маргаанаа эхэллээ. Энэ хэр Гора Виня хоёр үзэл санаа нийлээгүй зөрсөн гэж хэн мэдэх билээ дээ! 

	Эгч ээ! Та ч гэсэн язгуурыг хэрэгсэхгүй байхаа нэг их юманд боддоггүй байхаа гэж Виняг хэлэхэд, 

	— Тэр чинь бас учиртай юм шүү Виня? Манай энэ саад тотгор бол гаднын нөлөө огт биш, манай шашны л үр дагавар яриагүй мөн. Ямар ч язгуурлаг нийгмийн дотор та амьдарч байн вэ, тэр бол зөвхөн нийгмийн талын танд хамаарах холбоо юм. Тэгэхлээр Лалида брахман язгуурыг орхих нь та брахман болохоос илүү гай чирч болох юм гэхийг сонссон Виня:

	— Шашин шүтлэг бол хүн тус бүрийн хувийн хэрэг учир ямар ч нийгэмтэй холбохын хэрэг алгаа гэж эсэргүүцэв. 

	Энэ үед Садиш нэг захидал англи сонин хоёр барьсаар орж ирлээ. Тэр Виняг харангуутаа жаахан гирвэшсэнээ сэтгэл нь тун их хөдөлж, магадгүй баасан гарагийг хишиг өдөр хэмээн хэлж мэдмээр харагдлаа. Тэгсээр тэгсээр Виня Садиш хоёрын яриа эхэллээ. Сүжрида, Лалидагийн захиа, хамтад нь өгүүлсэн сонин зэргийг уншиж гарлаа. 

	Тэр сонин бол брахман язгуурынхны гаргадаг сонин бичиг ажээ. Түүнд нийтлэгдсэн нэг хачин юм гэвэл хэн нэгэн брахман гүнжтэй аль нэг хинду залуу гэрлэх гэж оролдсон байжээ. Гэвч тэр бүтэшгүй оролдлого цуцлаа. Тэгэхдээ хинду залуу язгуураа бузарлан хаях гэсэн хилэнцэт явдалтай хамт брахман бүлийн ариун нэр бузарласныг гашуудалтайгаар зарлажээ. Энэ тухай уншаад Сүжрида амандаа, 

	— Ямар ч байлаа гэсэн Лалида ч Винягийн эхнэр болж дүүрсэн дэгээ! Ер нь суух л хэрэгтэй юм гэж үглэлээ. Тэгээд өөрөө Виня яриваас юу ч болохгүй учир Лалидаг гэрт ирэхийг урьсан захидал бичихдээ Виня одоо манайд байна гэж дурдсангүй. Энэ үед Хоримохэн тэр хоёрын өрөө рүү шагайж Виняг хоол умд идэх эсэхийг нь асуухад нь тэр «үгүй» гэж татгалзахыг сонсоод Хоримохэн дотогшоо орж ирээд суучихлаа. Хоримохэн Барэш гуайнд толгой хавчуулж суухдаа Виняд их л сайн, бүүр онцгой хайртай байдаг байснаа, Сүжридатай хоёулаа тусгаарлан гарч өөрийн гэх оронтой болсноосоо хойш Виня мэтийн залууст дургүй нь хүрдэг боллоо. Сүжрида одоохондоо түүний хэлснээр орж язгуурын тодорхой зан суртлын хэм хэмжээ тогтоогоогүй яваа юм. Тэр тухай шаардахлаар нь өөрийн дутагдлыг олон түмэн рүү заачихдаг байж л дээ! Хэрэв тэр Виняг брахман биш гэж мэдвэл хинду заншил шүтлэгийг бузарласан тогтворгүй амьтан гэж үзэх байсан. 

	Өнөөдрийн хувьд Хоримохэн Виняд хандаж, 

	— Чи брахман хүүхэд биз! Тэгсэн мөртөө оройн мөргөл эднийгээ юунд эс үйлддэг юм бэ? гэхэд нь Виня. 

	— Би ойрдоо ер нь бүх зүйлийг сурахад зориулаад тэр өглөө оройны уншлагад ч анхаарч чадахаа болиод байна. 

	— Сурах мэдэх, унших бичих тухайд бол Барэш гуай ч хүний дор орохгүй дэгээ? Гэвч тэр өдөр, өдрийн өөрийнхөө шүтлэгт итгэн орой өглөөний уншлага заавал тогтмол үйлддэг заншилтай билээ. 

	— Тэр бас маань мэгзмээс хэтрэх юм алга байна. Хэрэв би Барэш гуай шигсэн бол түүний замаар замнаж дөнгөх сөн бил ээ! гэж хариу өчлөө. Энэ бүгдийг сонсоод Хоримохэн чичирхийлсэн хоолойгоор:

	— Эцэг эх, өвгөд хөгшид чинь л юу гэсэн байна түүгээр л явахаас биш өнөө эс атугай нь маргааш заавал гэх мэт ааш гаргана гэдэг чинь сайн хэрэг үү? Ямар ч хүн гэлээ гэсэн өөрийн шашин шүтлэгтэй л байх ёстой. Та нарын энэ шижээргүй зан чинь ер нь хаашаа юм бэ дээ? гэх энэ үед Лалида орж ирлээ. Тэнд Виня байхыг хараад цочих шиг боллоо. Тэр Хоримохэнд хандаж:

	— Эгч хаачив? 

	— Ратарани (Сүжрида) цэвэрлэгээ хийх гэв үү? Бие засахаар явав уу? сая гарлаа гэх хариу өчлөө

	— Лалида цааш нь ирснийгээ цагаатгах гэсэн царайгаар:

	— Эгч намайг ир! гэж дуудсан юм сан. 

	— Тэгвэл суугаад хүлээ л дээ! Одоохон ирэх байх! гэлээ. Хоримохэн Лалидатай цааш олон юм ярилцахаасаа дургүйцнэ. Харин тэр Сүжридаг л олон түмнээс тастан ганцаарыг нь атгадаа оруулж авахыг хүснэ. Барэш гуайн охид эднийхээр тэгтэл үзэгдэхгүй байлаа. Харин ганцхан Лалида үе үе ирж Сүжридатай аминчлан юм ярьдаг байжээ. Энэ нь Хоримохэнд таатай биш билээ. Тэгээд тэдний ярианд аль болохоор саад тотгор болохын тул заримдаа Сүжридаг чи хуучин сурахад гол анхаарлаа хандуулдаг байсан бол одоо тэгэхийн оронд дэмий юм бодож суух болж гэж зэмлэх буюу ямар нэгэн ажил хий гэдэг байлаа. Тэгснээ маргаашаас нь түүний уншиж байгаа юманд саад хийн эмэгтэй хүнд тэгтэл их боловсрох ямар шаардлага байна гэж элдвийн юм үглэнэ. Түүний энэ бүх оролдлого нь уг чанартаа Сүжридаг эрхэндээ бүрэн оруулж авах гэсэн боловч амжилт олохгүй болохоор Сүжридагийн найз нөхдөд ийнхүү уцаарладаг болжээ. Хоримохэнд Лалида Виня хоёрын дэргэд суух ямар хэрэг байх билээ. Гэвч тэр хоёр хоорондоо жигтэй гэдгийг мэдчихээд л дотроо танай язгуурт эр эм хүмүүсийн харилцааны ёс журам гэж яагаад эс байх бил ээ? Тэгэхлээр би энэ гэрээ та нарыг тэгж ичгүүр сонжуураа алдаж уулзан учирч байх газар болго байхаа хэмээн бодон энэ христостны яриаг яасан ч гаргуулахгүй юм сан гэж бодсоных буй заа. 

	Бас өчигдөр Анандмиягийнд очно гэж байгаад очих болохоороо үл ялих шалтгаан зааж больсон нь Сүжридагийн сэтгэлд эвгүй бодол төрөхөд хүргэжээ. Тэр Горагийн тухайд сүжигтэй боловч түүнийг эсэргүүцэх бодол нь бас багагүй билээ. Яагаад юм бэ? Бүү мэд Гораг ямар ч гэсэн өөртэйгөө нэг язгуурын хүн гэж итгэдэггүй юм. Гораг шоронгоос гарах өдрөөс л эхэлж түүний сэтгэл санаанд өөрчлөлт гарсан юм. Тэгэхдээ Виняг өөртөө татах гэсэн нь амжилтад хүрээгүй учраас одоо Винягийнхаа эсрэг хандах болсон юм. Лалидаг өрөөнд орж ирэнгүүт Винягийн сэтгэл хачин болж тэсэж байж ядан байлаа. Лалидатай түүний нэр холбогдох болсон тэр үеэс эхлэн Винягийн зүрх цахилгаан соронзын адилаар түүнтэй таталцах болсон билээ. Виняг эдний өрөөнд сууж байхыг хараад Лалида ч дотроо Виня дургүй байгаа мөрт нь Сүжрида надтай зохицуулах гэж тэрийг өрөөндөө орхиод намайг дуудуулчхаад өөрөө явчихдаг байна шүү! Тэр энэ сүүл баригч амьтныг шулуун шударга замд нь оруулахыг хичээж байгаа гэж бодсоноо нагац эгч рүү харж ийн өгүүллээ. 

	— Та эгчид намайг ирсэн гэж мэдэгдээрэй! Би энд удаан хүлээж амжихгүй нь, яах вэ дараа нь эргэж ирнэ гэж хэлээд Виня өөд харсан ч үгүй тэр дорхноо шалбалзан гарч одлоо. Тэгж байвал Хоримохэн ч тэнд суугаад байх хэрэггүй тул түүний оронд гал тогоогоороо оролдсон нь дээр гэж бодоод явах гэж бослоо. 

	Сүжрида, Садишийгаа нүүр гарыг нь угаалгуулж хооллож, ундалж сургуульд нь явуулчхаад усанд орчхоод ирж Винягийн хажууд суувал тэрээр үг дуугүй л байлаа. Сүжрида харин урьд нь ярьж байсан юмаа орхисонгүй, гэвч Виня хооллохоор ч тухлан суухад нь Сүжрида юм хэлсэн ч үгүй түүнийг ажиглан харж суусан Хоримохэн өгүүлэх нь:

	— Дүү минь чи хинду заншил дэглэмийг зөвшөөрөн хүлээгээгүй байж ингэж суудаг чинь ямар ёс вэ? гэхэд Виня:

	— Би хинду шашныг бусдаас цээрлэх, идэх уух дээр болохоороо сэжиглэх зэрэг ямар ч утгагүй зүйл болсон тэр цагт брахман, мусульман, христос шашнуудын алинаас нь ч эрээлэхгүй, гэвч би хинду шашинд тэгтлээ сүжиг алдсан хэрэг огт биш ээ! гэлээ. Тэр Сүжридагийнхаас гарч явахдаа гэв гэнэт эргэн тойрон өршөөлгүй хоосны дунд цөлөгдчихсөн юм шиг дэмий бодол орж ирж сэтгэлийг нь зовооно. Тэгээд тэр дотроо:

	«Би яагаад ийм янзын байдалтай болов оо?» хэмээн бодож толгойгоо доош нь гудайлган гудмаар удаан аажуухан алхаллаа. 

	Тэгж явсаар нэг мэдэх нь ээ хиймэл нуурын эргийн нэг модны ёроолд суугаад одоо хүртэл түүнд ямар асуудал их хэл ам удаад байгаа вэ, түүн дээр өөрийн анд нөхөр Горатай маргалдсан, түүгээр ч үл барам түүнийг шүүмжлэн дураараа аашилсан минь зүй зохист үл нийцэх байсан болохоор одоо ганцаараа ингэж суухаас л өөр яах билээ дээ! гэж бодно. 

	Нар гудайж сүүдэр байсан газар төөнөж эхлэхэд Виня цааш хөдөлж явах замдаа ороод хэд алхтал түүний чихэнд «Виня ахаа, Виня ахаа!» гэх чимээ сонсогдлоо. Харваас Садиш хар хурдаараа гүйж ирэх нь хичээлээ тарчхаад гэртээ харьж яваа нь энэ ажээ. Тэгээд Садиш, 

	— Виня ахаа та надтай хамт яв! Манайд оч! гэхэд, 

	— Яаж болох вэ? Садиш минь, 

	— Яагаад болдоггүй бил ээ? 

	— Яагаад тэр вэ? гэвэл ингэж дорхноо эргэж орж ирээд байвал намайг танайхан ад үзэх болно гэхэд нь түүнтэй олон таван үг ярихын хэрэггүй гэж бодсон Садиш:

	— Үгүй ээ явна аа! гэлээ. 

	— Тэндээс Сүжридагийнд очиход заавал Барэш гуайн дэргэдүүр гардаг замтай учир түүгээр өнгөрч явахдаа Барэш гуай байшингийнхаа доод давхарт байдаг зочдынхоо өрөөнд нүдэнд нь өртөхөд дахин лавлан харахгүй байж эс чадлаа. Сайтар ажиглатал Барэш гуай ширээний дэргэд суусан харагдлаа. Тэр юм ярьж байгаа эсэх нь тийм олигтой мэдэгдсэнгүй. Барэш гуайн хажууд зөөлөн сандал дээр цаашаа хараад Лалида нуруун тал нь гудам руу харж сууж байгаа нь яг л сурагчийн журмаар суусан мэт харагдана. 

	Сүжридагийнхаас гарч ирэхэд нь Лалидагийн дотор сэтгэлийг гаднын тэр нэгэн нөлөө тун тогтворгүй болгосон учир тэр гайтай байдлаасаа ангижрахын тулд Барэш гуайн дэргэд ирж суугаад нэгэн зүйлд анхаарлаа хандуулж ядан суугаа нь энэ билээ. Угаасаа Барэш гуайд хүнийг тайвшруулах гайхамшигтай сайхан чадал байдаг ажээ. Ийм ч дээрээс Лалида заримдаа сэтгэл хөдөлсөн үедээ түүний өрөөнд орж суудаг заншилтай юм аа. За юу болов доо охин! гэж асуувал, 

	— Юу ч болоогүй, зүгээр ээ, таны өрөө аятайхан сэрүүн байх шиг байна гэж хариулав. 

	Барэш гуай Лалида одоо сэтгэл нь зовуурьтай учир орж ирж, зүрх нь ямар их шархадсан байгаа зэргийг сайн мэдэж байсан учраас ч тэрхэн нэгэн хүн өөрийн зовлон жаргалаа яаж тэсвэрлэж байсан тухай амттайхан яриа дэлгэжээ. 

	Эцэг охин хоёрын ийнхүү найрсаг дотно байдлыг хараад Виня ч арга буюу түр зуур зогсохоос өөр нөхцөлгүй боллоо. Энэ үед Садиш юу ярьж байгааг ч тэр мэдсэнгүй. Харин тэгсэн чинь мань эр тулалдааны тухай нэг будилаантай асуудал асуусан нь «Хэрэв зэрлэг барын сүргийг барьж удаан хугацааны турш сургуулилаад тулалдааны талбар цэргийнхээ түрүүчийн цуваатай хамт дайнд оруулбал юу болох бол оо? гэсэн хүүхдийн шалдар балдир асуудал Виняд хачин санагдав. Энэ хоёр хоорондоо элдвийн юм хөөрсөөр л явсан юм л даа, тэгснээ сая л гэв гэнэт Винягийн анхаарал сарниад ирэхлээр нь Садиш түүнийг лавлан ажиглатал тэр Барэш гуайн руу анхаарлаа сарниулсныг олж мэдэв. Тэгээд Садиш ч тэдэн рүү харж өндөр дуугаар:

	— Эгч ээ! Хүүе эгч ээ! Хараач! Би Виняг замаасаа барьж аваад явж байна? 

	Садишийн эрээ цээргүй ярианаас болж Виня ч бүр зовж орхилоо. Тэр ичсэнээсээ болоод хөлс нь гоожно. Тэгсэн тэрхэн дороо Лалида ч суудлаа орхиж бослоо. Барэш гуай ч харцаа өөр зүгт бурууллаа. 

	Ер нь энэ бүгд нийлээд нэг л хачин тохиолдол боллоо. 

	Виня сайн шалтаг Садишийг харж бай гэчхээд өөрөө Барэш гуайнх руу орлоо. 

	Виня суух газраа хүрээд харвал Лалида ч яваад өгчээ. Тэднийх бараг л цөмөөр түүнийг амгалан байдал эвдсэн задарсан хулгайч шиг л үзэж байлаа. 

	Виня эд бүгдийг ойлгоод сэтгэл нь эвгүй болж нэгэн сандал дээр суулаа. Мэнд усаа мэдэлцсэний дараагаар Виня шууд яриагаа ийнхүү эхэллээ. 

	Би ер нь хинду язгуур, түүний зан заншлыг үргэлж хүндэтгэн үздэг мөртөө үргэлж л цаг мөч тутам зөрчих юм. Тэгээд би брахман болоход дургүйцэх юу байх вэ? Хэрэв намайг авбаас та нарын ойролцоо язгуурт оръё л доо! гэв. 

	Виня нэгэн мөчийн өмнөөс ингэж шийдсэн билээ. Барэш гуай түр дуугүй байснаа:

	— Ямар ч асуудлыг сайн л бодож боловсруулах хэрэгтэй дээ! гэвэл Виня! 

	— Энэнд цааш нь нэг их бодоод байх хэрэг алга! Ганцхан миний энэ ажил зөв үү? буруу юу? гэдэг л байна. Түүнээс бусад нь шуударсан хэрэг л дээ! Миний олж авсан боловсрол л намайг зан заншлаа эвдэж хинди шашныг үнэн зөв юм гэж ойлгохгүй болгон хүмүүжүүлсэн юм. Тэгээд ч ихэнх хүн намайг сайн ойлгодоггүй юм. Хинду шашныг ариутган сахигчдад би хилэнц үйлдээ биз яах вэ. 

	Би тэдэнд нүүрээ алдаж байгаа юм. Тэр ч над муу хэрэг биш л дээ. Тэгсэн ч гэсэн ийм байдлыг тэвчиж байж чадахгүй л дээ. 

	Барэш гуайд бол ойлгуулах гэж байгаа нь энэ гэж ийм олон юм чалчих хэрэггүй гэдгийг Виня урьдаар дотроо сайн бодож боловсруулсан байж билээ. Тэр үнэн худал хоёр талцан тулалдаж байхад үнэний талд орох нь дамжиггүй юм. 

	— Тэгтэл Барэш гуай асууруун:

	— Шашин шүтлэгийн хувьд бол чиний бодол брахмантай дүйж байгаа юм биз дээ? гэхэд нь Виня нэлээн дуугүй сууснаа:

	— Танд үнэнийгээ хэлэхэд анхандаа би аминдаа бодохдоо над ер нь шашинд итгэх итгэл байна уу даа? гэдэгт эргэлздэг байсан юм. Тэгээд энэ талаар юм мэдэхээр улстай маргалддаг байлаа. Гэтэл одоо бол би үнэндээ гэхэд энэ талаар өөрийгөө бүрэн мэдэж чадлаа. Тэгэхлээр миний амьдралд шашин шүтлэг болж чадахгүй. Тэр ч байтугай би түүнд итгэх итгэл алга аа! Тэгэхлээр одоо надад ямар шашин үнэнч юм бэ? гэж бодох нь шал дэмий хэрэг юм. Тэгж бодохын ч хэрэг алга!

	Барэш гуайтай ярилцаж байсан Виня гэр үедээ яг л брахман шашинд орохоор хатуу шийдчихсэн мэт байхад нь Барэш гуай энэ талаараа дахиад хэдэн өдөр сайн бодох тухай онцгой анхааруулан хэллээ. Гэвч тэр шийдвэрээ буцаахгүй гэдэгтээ баттай байлаа. Харин ярианы явцад хэн аль нь ч Лалидагийн хуримын тухай юу ч цухуйлгасангүй. 

	Энэ үед Вардасүндри үл ялих ажлаар энэ өрөөнд орж ирлээ. Түүнийг үзтэл Виняг энд байгаа гэж бодож явсан шинж алга байлаа. Өөрийнхөө хэргийг бүтэхлээр тэр гарахаар завдлаа. 

	Энэ үед Виня дотроо Барэш гуай Вардасүндритэй Винягийн бодлогод өөрчлөлт гарч гэж яриасай! гэж бодож байсан боловч тэр юу ч хэлсэнгүй. Байдлыг нь ажиглавал тэр, энэ тухай одоо хэн хүнд хамаагүй ярих цаг болоогүй байна гэж бодож байх шиг байлаа. Тэр уг хэргийг дарж өнгөрүүлэх зорилготой байх шиг байна, гэвч Вардасүндри Виняг үл тоомсорлосон царай гарган тоож дуугарахгүй гарах гэж бодсон боловч тэгж бас чадсангүй. 

	Виня түүнд мэндийг мэдэж хүндэтгэн ёслоод, 

	Би өнөөдөр брахманд орохоор шийдэж ирлээ. Би ч олиггүй амьтан л даа, гэвч надад та нар намайг хүмүүжүүлээд авна биз гэдэг итгэл төгс байна гэлээ. Тэгэхэд Вардасүндри түүний дэргэд очиж суугаад Барэш гуай өөд гайхаж горьдсон харцаар ямар нэгэн юм лавлах шиг харахад нь Барэш гуай ийн өгүүллээ. 

	— Виня минь брахман шүтлэгтэй болохоор шийджээ гэх үгийг сонссон Вардасүндри авхай өөрөө ялсандаа дотор нь овоо уужирч байсан боловч гүйцэд жаргал иртэл хаа юм бэ? Учир нь тэр Барэш гуайд Виня зөвхөн өөрийнхөө ашиг сонирхлоос болж байж мэднэ. Тэгвэл түүнийг брахман шашинд бүрэн итгүүл! Ирээдүйдээ ямар ч гуйвалтгүй болох нь тун чухал гэж зөвлөх ёстой гэж бодож байлаа. Тэгээд авгай сүрхий болгоомжтой нямбай хүний царай гаргаж:

	— Хэрэв та энэ үгээ хэд хоногийн урьд бидэнд мэдэгдсэн сэн бол бид хоорондоо тэгтэл түншээ эвдэрч зовлон болж хэрүүл маргаан болохгүй л байсан юм л даа гэхэд нь Барэш гуай:

	— Одоо бол бид тэд бүгдийг мартаж хуучнаас ч илүү найрсаг болох хэрэгтэй. Учир нь Виня сахилаа өөрчлөхийг хүсэж байна гэвэл Вардасүндри:

	— Зөвхөн сахилаа л уу? гэхэд нь Виня, 

	— Бурхан минь! Та нарын тэр уурласан хилэнц, нэрээ хугалсан алдас тань цөм миний буруу юм. Та нар биднийг харж байхад энэ хэрэг болсныг та юу андах билээ гэхэд Барэш гуай:

	— Виня чи сонсож бай! Чи сахилаа өөрчлөх гэж байна! Тэгэхлээр тэр талаар урьд гарсан хэргийг мартвал болж гэхэд нь Вардасүндри:

	— Юм үнэнээрээ л байх ёстой! Гэвч бид бүгдийг үймүүлж сандраачхаад эцэст нь яаж дуугүй суулаа гэсэн ч өршөөл алга шүү дээ! гэхэд нь Барэш гуай, 

	Дуугүй суухгүй элдвийг чалчин тогтвороо алдах нь биднийг улам ч үймүүлэх нь лав билээ. Хоёрын хооронд юм хийснээ нэг их гийгүүлчихсэн гэж үзэх хэрэг алга байдаг, заримдаа ухар мөчид улс нэг хоёрын хооронд юм хийчихсэнээ нэг их сүр бадруулдаг, түүнийг харсан зарим нь ч бас их давуу үнэлэлт өгдөг гэхэд нь Вардасүндри:

	— Ингэж ярихаа боль! яах вэ би тэнэг эм болог! Тэгээд бүх юмны учрыг олж чадахаа байлаа гэж санаач! За яршиг одоо надад хийвэл зохих зөндөө ажил байна гэхэд нь Виня! 

	— Барэш гуай би нөгөөдөр хишиг өдөр шүтлэгээ солих уу даа? Тэгье гэж шийдэх... 

	Барэш гуай тэдний ярианы дундуур орж:

	— Миний гэр бүлийн ийм байдлаас ямар үр дүнд хүргэх вэ? гэдгийг тэдний хүссэн эцсийн зорилгод дөхөх юм. Би магад өгч чадахгүй яах вэ чи брахмын шашинтан болох өргөдлөө гарга л даа! 

	Брахмын язгуурт дүрэм ёсоор нь гуйлт бичиг өргөж байж орох нь Винягийн хувьд зохисгүй хэрэг гэж үзэн сэтгэлд нь тун сүрхий зовуурьтай боллоо. Лалида тэр хоёрын харилцаанаас болж дэгдсэн хэл амнаас болж одоо өргөдөл өгөхөд нь брахман язгуурынхан ямар нүүрээрээ ийм өргөдөл гаргаа юм бол гэж ам асууж ч болох талтай билээ. За тэгж байтал түүний өргөдлийг брахмын сонин хэвлэлд нийтлэх болно. Түүнийг ямар нүүрээрээ харах юм бэ? Харин сонин хэвлэлд зөвхөн Винягийн сэтгэл санаа нь хувирч брахман болж мэдмээр байна гэж бичвэл ч хамаагүй л дээ гэж бодно. 

	Винягийн эргэлзсэн царайг ажигласан Вардасүндри муу санаандаа сэтгэл нь зовж ийн өгүүлрүүн:

	— Энэ брахман язгуурын эрх үүргийг олигтой мэдэхгүй л дээ! Би чамайг бэлтгүүлэх юм сан. Одоохон Бануг дуудуулъя л даа! Удаахын хэрэг юу байна даа. Ирэх хишиг өдрөөс л бол бэлэн болчих хэрэгтэй! 

	Энэ үед Сүтир дээшээ гарч яваад тэдэнд харагдахад Вардасүндри түүнийг дуудлаа. Тэр, 

	— Нөгөөдрөөс Виня манай брахмын язгуурт орно гэхэд нь Сүтир тун их баярлав. Үнэндээ гэхэд тэр дотроо Виняг хэрэгтэй хүн гэж үнэлдэг байжээ. Виня англи хэлээр онц чадварлаг хэчнээн сайхан бичиж байгааг үзээд Сүтир манай брахмын язгуурт ийм сэхээтэн ховор доо! гэж бишрэн боддог сон. 

	— Виня шиг ийм мундаг сэхээтэн брахман язгуураас гадуур зогсож яаж болох вэ? гэж хэлээд түүнд бахархан бардамнаж цааш өгүүлэх нь:

	— Нөгөөдөр болтол бэлэн болж чадах юм уу? Энэ ганц хоёрхон өдөрт олон хүн сонсож чадах уу даа? Сүтир бодохдоо Виня брахман болох ёслолд үй олон хүн оролцож их л хөөр хөгжөөнтэй мундаг ёслол хийж олонд зар тараавал таарна гэж бодно. Тэгтэл Вардасүндри ийн өгүүлрүүн:

	— Үгүй, энэ хишиг өдөр л хийнэ ээ! Харин Бануд шалавхан хэл хүргэж туслаач! Гэтэл Виня харин энэ ярианы явцад брахман болох гэдэг бол алдар гавьяаны хэрэг биш, харин арчаа нь тасарсан гутамшигт эрийн олны элэг доог болох зуушны өдөр гэж бодоод Банугийн нэрийг сонсоод тэр өндийн бослоо. 

	Тэхэд Вардасүндри:

	— Жаахан суу л даа! Бану одоохон ирнэ. Хэчнээн удна гэж, хүлээ л дээ! гэхэд нь Виня, 

	— Үгүй чадахгүй, та намайг уучлаарай! гэлээ. Виня энэ үедээ брахмын энэ ховдог бүлэглэлээс ямар ч гэсэн түр ч гэсэн зайлъя! гэж бодлоо. 

	Винягийн зогсож байхад Барэш гуай түүний мөрөн дээр баруун гараа тавьж өгүүлэх нь:

	— Виня бүү тэвд! тайван тогтвортой байж нэг удаа бүх хэрэг явдлыг нарийн тунгаан бодож учрыг ол! Зөвхөн өнгөц сэтгэх бодох төдийхнөөр амьдралын ийм том явдалд хөнгөнөөр хандаж хэзээ ч болохгүй гэхэд нь эр нөхөртөө муу санаж уур нь хүрсэн Вардасүндри 

	— Эхлээд нэг их бодож боловсруулж хаяагаа манаснаас ажил хэрэг бүтдэг гэж үү? гэснээ санаа алдахаасаа болгоомжлон дотуур амьсгаа авч, суугаад бод л доо! Та нар ч яах вэ удаан л бодож боловсруулдаг улс юм аа гэхэд бид түүний чинь хүлээж чадахгүй гэлээ. 

	Сүтир ч Винятай хамт гарахаар босохдоо сэтгэл нь ихэд хөдөлж байлаа. Тэр бодохдоо өөрийн нөхдийн дунд Виняг аваачиж түүгээр сайрхахыг хичээн түүнд хандаж өгүүлрүүн:

	— Виня нааш ир! Хоёулаа харан Банугийнд очъё! гэхэд Виня Сүтирийн үгийг үл ойшоон явж одлоо. Тэгээд ч Виняг өрөвдөн үерхдэг нөхөд дээрээ аваачиж энэ баярт мэдээг сонсгох сон гэж бодож байсан авч Виня нэг л эвгүй царайтай байхыг ажин:

	— Виня наашаа ир дээ, хоёулаа цуг гарах уу? Бану гуай дээр очих уу? гэхэд мань залуу түүний үгийг онц хайхралгүй гарч одлоо. 

	Виня тэднийхээс жаахан зайдуу газар гараад хартал Авинаш хоёр гурван хүний хамт тэдний рүү яаран алхалсаар ирж явснаа Виняг үзээд зог тусаж:

	— Энэ чинь Виня юу даа? Виня нааш ир! Бидэнтэй хамт яв! гэвэл Виня:

	— Та нар хаашаа явж байна, 

	— Кошибурийн цэцэрлэг рүү явж байна, тэнд Гора нийтийн хурал цуглаан хийлгэх ёстой юм гэхэд Виня, 

	— Би одоохондоо тийшээ явж амжихгүй нээ. 

	— Та юу хэлж байгаа тань энэ вэ? Орчин үед болж л өгвөл хинду нийгэмлэгт хүчээ өгөх хэрэгтэй! болоод байна шүү! Гора ард түмнийг дарлагсдын эсрэг яаж тэмцэх вэ? гэдэг талаар ухуулга хийх юм. Тэнд брахманууд болон бас бус үндэстнүүд хүртэл очих болно. Тэгээд тэд хиндуд ялагдашгүй юм гэж мэдэг! гэхэд нь Виня түүнээс арай гэж бултаад цааш одлоо. 

	
ТАВИН ЗУРГААДУГААР БҮЛЭГ

	Бану Вардасүндригээс бүх зүйлийг сонсож хэсэг зуур сүрхий гүнзгий бодлоготой хүн оргиж сууснаа:

	— Энэ тухайд бас Лалидатай ярилцаж байж бодож үзсэн нь дээр байхаа гэлээ. Тэгээд Лалидаг орж ирэхлээр тэр улам сүрхий хүний дүр үзүүлэн өгүүлрүүн:

	— Лалида одоо чиний амьдралын хамгийн хариуцлагатай үе тулгараад байна. Нэг талаар чиний шашин шүтлэг, нөгөө талаар язгуур угсаагаа хамгаалж өөрийн хэт амьдралын замыг сонгож олох явдал юм гэж хэлээд тэр дуугүй боллоо. Тэгснээ Лалидагийн нүүр өөд найдвар муутайхан гөлийн ширтэнэ. Лалида ч түүний үгэнд хариу эс өчин дуугүй сууна. Бану дахин:

	— Виня чиний сул талыг ашиглан бас бус шалтгаанаар манай брахман язгуурт орох гэж байгааг чи сонсоо биз дээ! Лалида энэ үгийг урьд нь хэнээс ч дуулаагүй учир түүний энэ үгийг сонсоод ямар бодол төрж байгаагаа ч эс илчлэн нүд нь сэргэж чулуун хөшөө шиг дув дуугүй сууваас, Бану бас л:

	— Барэш гуай Виняг ингэж шийдэж байгаад нь их л баяртай байна. Тэр түүнд ингэтэл баярлах нь зөв үү? буруу юу гэдгийг чи л мэдэж байгаа даа! Тийм ч учраас би чамаас брахман язгуурынхаа нэрийн өмнөөс зөвхөн язгуур шүтлэгээ хайрлахын үүднээс түүн төлөө ингэтэл баярлахын ямар хэрэг байна? гэж асуух гэсэн юм. Лалидаг одоо хүртэл дуугүй байгаа болохоор Бану түүнийг өөрийнхөө үгэнд орж байна хэмээн ойлгож улам их зоригжин:

	— Язгуур бол хүний амьдралын хамгийн ариун нандин зүйл! Түүнийг чи өнөөдөр надаар хэлүүлэхээр байна гэж үү? Язгуурыг бузарлаж болох уу даа? Урт насгүй жаргал, боломжгүй боломжоо янаглалын хөнгөмсөг сэтгэлийг түшиглэн брахман язгуурт үнэнч биш юмнуудыг шургалуулж болох уу? Түүний зальхай худал хүндлэлээс болоод үл бүтэх амьтны мөрийг гаргах гэж үү Лалида? Чи дуугараач! Чиний нэртэй хамт брахманыг зол жаргалгүй болгох тавилан үүрд мөнх холбогдох юм гэж үү? гэлээ. 

	Лалида мөн л ганц ч үг унагаасангүй, харин сандлынхаа хашлагыг чангаар тохойлдон суужээ. Харан Бану:

	— Ер нь хүний зол жаргалгүй явдал гэдэг бол тэр хүний хүч сул байдлыг л ашиглан өвчилдөг юм. 

	Би үүнийг олон хүн дээр үзсэн учир баримтаар нотолж ч чадах билээ. Мөн ийм хүнийг хэлтрүүлэн өнгөрөөх арга замыг ч би мэднэ. Гэтэл хэн нэгний энэ үл бүтэх байдлын уршиг олон түмэнд дарамт болж нөлөөлөхөөр байвал яана аа. Лалида, чи хэл дээ. Түүнийг ганц мөчийн төдий ч тэвчин өнгөрөөж болох уу даа! Бурхан бидэнд тийм эрх хэмжээ заяасан гэж үү? гэхэд нь Лалида суудлаасаа өндийн:

	Үгүй. Үгүй! Бану та битгий уучил! намайг. Бодвол таны тэр өршөөл тань бүгдийн тулд тэсвэрлэшгүй зүйл байж болох юм гэж хэлээд Лалида тэндээс гарч одлоо. Банугийн үг тус болохоосоо илүү ус боллоо гэж Вардасүндри үзлээ. Тэр авгай одоо Виняг ямар ч гэсэн алдахгүй гэж бодон, Банугийн үгийг үл тоомсорлон уурлаж загнамаар санагдсан авч түүнтэй эвгүй болчихвол Вардасүндри бүр ганцаардаж мэднэ гэж эмээнэ. Одоо Барэш гуай түүний талд ортол бас хол байна. Виня хэдий болтол язгуурт орж гарахыг хөнгөнд үзнэ. Мөн төдий хүртэл эднүүд цөм сэтгэлийн хар тасрахгүй нь мэдээж юм. Гэвч тэр язгуурт орох өргөдөл гаргах байх. Харин Банутай жаал зугаа яриулах хэрэгтэй юм сан. Гэтэл тэр Бануг тоож түүнээс номнол сонсож сэнхэрнэ гэхэд бэрх гэдэг нь мэдээж. Тэхлээр Банугаас олигтой ямар хүн хаанаас олдох вэ? Вардасүндри ийш тийшээ ч явах тэнхээ нь тасрах шиг боллоо. Анандмиягийнд очих гэхээс ч залхуу нь хүрч тэгээд тэр өөрийнхөө өрөөнд орж хэвтэхээс дээр юм алга шиг санагдлаа. 

	Оройн бүрэнхий эхэлж харанхуй өрөөндөө байж байтал зарц нар нь Виня ирлээ гэсэн мэдээ сонсголоо. Түүний орж ирэхийг харъя гэж бодож байтал дор Виня! Виня гэх дуу сонсогдлоо. 

	Тэдний ийнхүү чанга дуудах чимээнээс Виня төдий л хулчийсангүй. 

	— Яав Садиш аа, дүү минь? гэж амандаа хэллээ. Тэгээд шатаар уруудан доошилтол доод давхарт Вардасүндри Садиштай хамт зогсож байлаа. Тэгээд дахин сүрхий тулалдаан болно гэж бодоод Виня, Садиш Вардасүндри хоёрыг дээш нь гаргаж ирлээ. Тэгтэл Вардасүндри:

	— Садиш аа, чи энд жаахан хүлээж бай! гэлээ. Виня Садишийг цаг нөхцөөг гэж жаахан зураг юм өгч хажуугийн сул өрөөнд оруулж дэнлүү асааж өглөө. Вардасүндри:

	— Виня чи брахман болох ёсыг мэдэхгүй, тэгээд хүн танихгүй шүү дээ. Тэгэхлээр чи надад өргөдлөө бичээд аль! Би маргааш өглөө нарийн бичгийн дарга дээр очиж түүгээр дамжуулан гүйцэтгэе гэвээс сайн өдрөөс чи язгуураа солих бүрэн бололцоотой болно! гэж хэлэхийг сонсоод Виня юу ч эс хэлж чадна. Дуугүй л нэг юм бичээд Вардасүндрид атгууллаа. Энэхэн завсар Лалидатай хуримлах тухай ч Вардасүндри нэлээн юм цухуйлгалаа. 

	Вардасүндрийг гарсны дараа Винягийн сэтгэл тун аягүй болж Лалидагаа бодсон ч нэг л их уярахгүй байлаа. 

	Вардасүндри өрөөндөө эргэж очоод өнөөдөр би Лалидаг нэг баярлуулчихъя! гэж бодонгуут, Лалида Виняд хайртай гэдэг нь эргэлзээгүй юм гэж шийдвэртэй мэддэг боллоо. Энэ хоёрын дүрэлзэн ноцож байгаа хайр сэтгэл дээр нь орчин тойрны улс амьтны хов живийн хүйтэн хошуу ус асган хэсэг зуур хөндийрүүлсэн юм. Түүгээр ч үл барам эд хоорондоо дурлалцсанаа буруу хэрэг болж гэж үзэхэд хүргэсэн билээ. Тэгээд ч энэ хоёр сэтгэлийнхээ үгээ ярьж чадахаа болиод бас нэлээн уджээ. Гэтэл өнөөдөр, Варда охинтойгоо уулзаж уул асуудлыг шийдсэнээрээ гайхуулъя хэмээн боджээ. Лалида ч түүнтэй ярилцахаас буцахгүй болж, хэний ч өмнө нүүр улайхаасаа зовохгүй байлаа. Лалидагийн эцэг ч гэсэн энэ талаар амжилт олж чадахааргүй байжээ. Бану санааны зоригоор тус болж бас чадсангүй. Харин Вардасүндри овоо учрыг нь олчихлоо. Тэр үүндээ бахархан өдий төдий эрчүүд учрыг нь олж чадаагүй юмыг ганц эмэгтэй ийм амархан дөнгөх ч гэж дээ гэж бодно. Бодвол Лалида өнөө өглөөгүүр бие нь тааруухан байгаа болохоор эрт унтаад өгсөн байж таарна гэж Вардасүндри бодоод:

	«За яах вэ би чамайг анагаачихъя гэлээ. Тэгээд Вардасүндри түүний хөшиг татсан харанхуй өрөөнд орж, дэнлүүг нь асааж харвал Лалида түшлэгтэй зөөлөн сандал дээр налан суужээ. Охин нь эжийгээ харчхаад босон харайж:

	— Уг нь хэдийгээр ээж Садишийг дагуулаад Винягийнд очсон гэж мэдэх авч, ээж ээ, та хаачаа вэ? гэж шаардангуй асуулаа. 

	— Би Винягийнд л очоод ирлээ гэвэл Лалида:

	— Юунд тийшээ очсон юм бэ? 

	— Юунд аа? гэж хэлэнгүүтээ тэр уцаарлах шахам болж Лалида намайг өөрийнхөө дайсан л гэж ойлгох юм даа! Тэгэхэд би ингэж явах гэж дээ хэмээн бодоод Вардасүндри:

	— Энийг хар л даа юу байна? гэж хэлээд Винягийн бичсэн өргөдлийг түүний нүүрэн дээр дэлгэсэн чинь Лалида түүнийг уншаад нүүр нь улайлаа. Вардасүндри ч өөрийнхөө амжилтад бардамнан өгүүлэх нь:

	— Энэ захидал бичгийг Винягаас салгах гэдэг тийм амар хэрэг огт биш юм. Ийм төвөгтэй ажлыг гүйцэтгэж чадах зоригтой хүн надаас өөр хэн байна даа. 

	— Лалида хоёр гараараа нүүрээ таглаж зөөлөн сандал дээр тонгойж хэвтлээ. Тэгэхэд нь Вардасүндри түүнийг өөрөөсөө ичиж байна гэж мэдээд шалавхан гадагшаа гарлаа. Маргааш нь тэр өнөөх бичгээ аваад брахман язгуурын дээд газар барьж очихоор бичгээ үзсэн чинь хэн нэгэн хүн түүний нь авах юмгүй урж тастаад хаячихсан байлаа. 

	
ТАВИН ДОЛООДУГААР БҮЛЭГ

	Их үд өнгөрч байхад Сүжрида Барэш гуай дээр очихоор завдан байтал зарц ирж:

	— Нэг эзэнтэн ирээд байна. 

	— Хэн бэ? Виня биш үү? 

	«Биш ээ. Цагаан царайтай чацархаг эр байна гэж хэлэхээр нь Сүжрида гэнэт цочлоо. 

	— Түүнийг доод өрөөнд оруулаад суулгаж бай! гэж тушаалаа. Өнөөдөр Сүжрида ямар хувцас өмссөн билээ гэдгээ ч тэр түр мартаж орхижээ. Харин толины өмнө очиж өөрийгөө харвал тэр өөрийнхөө дүрснээс өөрөө хангалтгүй санагдлаа. Гэвч тэр одоо хувцсаа сольж амжих цаг алгаа! Тэр салгалж чичирсэн гар хуруугаараа үсээ янзалж, хувцсаа энд тэндээс нь жаахан жаахан засаж янзлаад зүрх нь хүчтэйеэ цохилсоор өрөөндөө явж орлоо. Ширээн дээр Горагийн бичсэн ном дэлгээтэй байснаа мартаж орхижээ. Горагийн зохиол дэлгээстэй байсан тэр ширээний дэргэд Гора орж ирээд суучихсан учир тэр номыг зайлуулах буюу юмаар бүтээх нь нэгэнт эвгүй тул яаж ч чадсангүй. 

	— Нагац эгч тантай аль хэдийнээс нааш уулзах гэсэн юм. Би түүнд одоо очоод хэлчхээд ирье! гэж хэлээд Сүжрида гарлаа. Ганцаараа Горатай халз тулж яриа дэлгэх зориг түүнд алга байжээ. 

	Хэдэн мөчийн дараа Хоримохэныг дагуулсаар Сүжрида буцаж ирлээ. Сүүлийн үед Гора, Сүжридагаас тэр нагац эгчийн тухай товч сонсжээ. Бас нагац эгч ч Виня болон Сүжридагаас Гора бол итгэл найдвар төгс бэрх сайн хүн гэж сонссон учир түүнтэй уулзах сонирхол тун их байлаа. Нагац урьд нь Виняг сүрхий хүн гэж боддог байснаа сүүлдээ баахан сүжиг алдсан юм. Харин Гораг их л ховор сайн хүн гэж дуулсан болохоор хэрэг өөр үр дүнд хүргэнэ гэж итгэж явлаа. 

	Гораг харангуутаа Хоримохэн гайхах бодолд умбалаа. Ялангуяа түүний арьсны өнгө, хэлбэр галбир нь түүнд санаж явснаас нь ихэд зөржээ. Хоримохэн Горатай мэндэлчхээд:

	— Хүү минь чиний тухай зөндөө л сонслоо. Чи ч яриагүй л тэр Гора (гормохен) мөн гэдэгт би эргэлзэхгүй. Чи ямар хэргийн учир шоронд хоригдсон юм бэ? гэдгийг л бодоод би олохгүй юм даа гэвэл Гора хөхрөн ийн өгүүллээ. 

	— Хэрвээ та шүүгч байсан бол шорон гэдэг маань нэг ёсондоо оготно хулганын сав л болох нь ээ дээ! гэвэл Хоримохэн:

	Үгүй хүү минь хулгайч дээрэмчид хорвоо дээр байхгүй гэж үү? Тэр шүүгчид чинь харалган юм гэж үү дээ? Чамайг бол харалганаар шийтгэж шүү дээ. 

	— Хүний нүүр халуун байх юм даа. Тэгэхлээр хуулийнхан тэд эгцэлж харахаасаа халтирч ном дээр нь хараа тогтоох юм гэвэл Хоримохэн ажиг ч үгүй царай гаргаж:

	— Ратаранигаараа (Сүжрида) би чиний номыг уншуулдаг юм. Бас тэгээд өөрийн чинь амнаас сайн үг дуулна гэж итгэл төгс байдаг билээ. Та надад бага сага ч гэсэн юмны учир утгыг танилцуулж өгөх байхаа хэмээн найдаж байна гэхэд Гора юу ч дуугарсангүй доошоо харан суужээ. Хоримохэн цааш нь:

	Хүү минь ээ! Чам шиг ийм хурц сэргэлэн брахман хүүг хоол ундаар зочлоогүй болсоор уджээ. Гэвч арай өнөөдөртөө нүүр учирсных миний өрөөнд орж дуртай хоолоо зооглоно уу гэж хэлчхээд тэр хоол унд бэлтгэхээр явлаа. Тэгэхэд нь Сүжридагийн зүрх хүчтэй цохиж эхэллээ. Тэгтэл Гора зорьсон хэргээ шууд эхэлж:

	— Танайд Виня өнөөдөр ир ээ юү? 

	— Тийм ээ, гэж Сүжрида хариу өчлөө. 

	— Би түүнтэй уулзаагүй л дээ. 

	Тэгсэн ч гэсэн би энд юунд ирсний нь мэдэж байна гээд залуу дуугүй болоход Сүжрида ч дуугарсангүй. 

	Тэгтэл Гора цааш нь:

	— Та нар Виняг хуримаар нь далимдуулан брахман болгох гээ шив дээ. Тэр чинь зөв юм уу? гэвэл, 

	Энэ ярианаас болоод Сүжридагийн айх нь гайгүй болж нүдээрээ ирмэн ийн өгүүллээ. 

	— Үгүй ер та намайг л брахман ёсоор хуримлах амьтан гэж бодсондоо ийн өгүүлж байгаа биш биз! 

	— Би таныг тийм ойр зуурын бодол санаатай амьтан гэж үзэж байгаа огт бишээ! Би бодвол та ч гэсэн өөрөө мэдэж байгаа байх. Энэ мэтийн асуудлаар орооцолдох нь тэнэг хэрэг... гэхэд нь Сүжридагийн сэтгэл ихэд хөдлөн, 

	— Та бас тийм биз. 

	— Би хинду шүү дээ! Хинду бол ямар нэгэн язгуур биш, нийгмийн хэсэг бүлэг биш, үндэстэн юм чинь! Хинду гэдэг тийм явцуу хүрээнд эргэлдэн хязгаарлагдах зүйл биш, үлгэрлэвэл гадаад их далай шиг өргөн олон түмнийг хамарсан манай дийлэнх үндэстэн шүү дээ. 

	— Хинду чинь язгуур биш юм бол юунд тэгтлээ их хэм хэмжээ тогтоосон юм бэ? 

	— Хүн ер нь ямар ч амьтандаа тэр зодуулж цохиулахаас учрахаас өөрийгөө аврахыг эрмэлздэг биз дээ? Зөвхөн амьгүй бул хар чулуу л цохихыг мэдрэхгүй. 

	— Би хинду шашны болон язгуурын ялгаа гэж үзээд түүнээс болж хиндучүүд намайг цохилт хийх нь гэж өөрөөс чинь болгоомжлоход хүрвэл та намайг яа гэж хэлэх вэ? 

	— Тэгвэл би та хинду шашин ба язгуур гэж үзэхэд хүрсэн явдал танд зөвхөн нэг санамсаргүй дадлагын нөлөө төдий зүйл огт биш, харин өөрийнхөө язгуурыг бусдаас дээрэлхэн түүний ёс журмыг дээрд үзэж ноёрхуулах гэсэн хэрэг заавал мөн. Та зөвхөн манай брахманууд л ноёрхох ёстой учир бусад бүх язгуурууд зөвхөн өөрийнхөө язгуурыг биднээр хуваарилуулан дэс дугаарлуулах л гэж төрсөн юм гэж андуу бодоогүй биз. Хэрвээ тэднийг орчлон болоод заяасан юм бол та элэнцгээрээ ялгавартай төрсөн юм бэ? гэхэд Сүжрида тэрүүхэн дороо өөрийнхөө алдааг ухамсарлан Горагийн баргил хоолойгоор хүнгэнэн өгүүлэх үгийг сонсоод нээрээ л тийм дээ гэдэг ганц бодолтой л хоцрох шиг боллоо. Тэгтэл Гора:

	— Та энэтхэг өдий төдий живаа дүнчүүр ард түмнийг ганц өөрийнхөө язгууртаа багтаагүй гэдгийг мэдсээр байж тэр хүчирхэг чухам юунд ч дийлдэшгүй ард түмнийг өөрийнхөө явцуу язгуурын талд мугуйдан хүчлэх гэж хүсэвч биелэхийн аргагүй жигтэйхэн бодол бодож суудаг нь юу юм бэ? Өөрийнхөө ухааны хүч, язгуурынхаа харгис хэрцгий хоёрын хүчээр та нар үнэнд ойртон сэтгэх сэхээ алга гэж үү? Сүжридагийн дуугүй суугааг хараад Гора үгээ таслан хэсэг зогссоноо:

	— Магадгүй миний үг танд гашуун шорвог санагдаж мэднэ. Гэвч үнэн үг шорвог нь амттай байх ёс бас бий. Хэрэв таныг өөрийнхөө нэг тал гэж бодсон сон бол ийн өгүүлэх ёсгүй байсан сан. Харин та язгуурт итгэн түүнээсээ бол санаа муу агуулах талтай байгааг үзээд би өөрөө зовсондоо ингэлээ гэвэл Сүжрида нүүр нь улайж:

	— Үгүй ээ. Та миний төлөө бүү зов! Та хэлэх л юмаа хэл! хамаагүй. Харин би түүний чинь ойлгохыг чадах чинээгээрээ эрмэлзэмз ээ! гэлээ. 

	— Надад өөр ярих юм байхгүй. Та Энэтхэг орныг өөрийнхөө зүрх сэтгэлээр хайрла! Бас түүнд дурлаж сур! гэж л хэлье! Брахман-мархман ч гэх шиг учиргүй юмнуудтай сэтгэл санаагаараа хүртэл яг адил байх ямар шаардлага байна. Бурхан хүнийг тус тусдаа сэтгэг гэж тус тусад нь бий болгосон байхад түүнд эргэлзэх гэдэг ёстой тэнэг хэрэг юм. Тэнэг гэдэг чинь бас л муухай юм шүү дээ гэхэд Сүжрида нам гүм түүний үгийг сонсож суулаа. 

	— Та ер нь тэгээд намайг яа! гээд байгаа юм бэ? гэвэл Гора:

	— Хинду эхийн адилаар орчлонгийн хамгийн үнэнийг өвөрлөхийг оролд! Энэ бол хүний нэг хүнлэг шинж юм. Ухамсрын зөвхөн ганц чиглэлийг эд баримталдаггүй юм. Харин ухамсрыг итгэхээр олон хэлбэрийг бодож боловсруулахад цагаа өг! Энэ талаар нь христостой адил болчихлоо гэж ухар мөчид амьтад үзэх гэдэг. Тэр бол хинду үзэл суртлын талаар ямар ч мэдлэг байхгүй хүний үг юм. Бид ер нь хинду ёс журмыг бүтээлчээр эзэмшихийн тулд гадаадын болон харийн шашин, жам суртлыг судалж мэдэх нь эрхбиш их тустайг сана! гэхэд нь Сүжрида зөвхөн түүний үгийг сонсох төдий суугаа огт биш, бас өөрийнхөө холын ирээдүйн тухай алсыг ажиглан харж байх шиг харагдлаа. Сайх бүсгүй өдий хүртэл нийгмийн тухай элдэв шүүмжлэл сонссон боловч Горагийн энэ яриа шиг яриа сонсож ийнхүү амиа тавьж байсан удаагүй юм. 

	Энэ үед Садиш тэр өрөөнд орж ирлээ. Садиш Горагаас айдаг байжээ. Тэгээд тэр эгчийнхээ дэргэд ирээд дуугүй зогслоо. Тэгснээ чихэнд нь аяархнаар:

	— Бану гуай ирлээ гэж хэллээ. 

	Сүжрида энэ үгийг сонсоод ямар нэгэн үзүүртэй юмаар хатгуулсан мэт цочлоо. Хэрвээ л Бануг оруулбал сүйрэхийн тэмдэг мэт санагдахад болгоомжтойгоор босоод доошоо шатаар уруудлаа. Бану дээр очоод:

	— Намайг уучлаарай! Өнөөдөр би таныг хүлээн авч чадахгүй нь гэвэл Бану:

	— Яагаад? гэхэд нь Сүжрида түүний асуудлыг хариулалгүйгээр

	— Та маргааш өглөө аавынд очвол би тэнд дайралдаж болно доо: гэвэл Бану, 

	— Таны өрөөнд бодвол нэг хүн байна даа гэвэл Сүжрида нэлээд таагдсан бодолтойгоор:

	— Та намайг уучил! Над өнөө цаг алга! 

	— Би гудамжинд явахдаа танайд Горагийн дууг олж сонссон юм. Тэр танайд байна уу? гэхэд нь Сүжрида аргаа барж нүүр нь улайгаад:

	— Тийм ээ, байгаа гэвэл Бану:

	— За тэгвэл зөв. Би түүнтэй яриа ч байна. Та яах вэ ажлаа л хийж бай! Би түүнтэй чиний ажлыг дуустал хэд гурван үг сольж сууя! гэж хэлээд Сүжридагийн үгийг үл тоомсорлон шууд шат өөд өгслөө. Тэгэхэд нь Сүжрида түүнтэй олон юм ч ярьсангүй Гора дээр ирээд:

	— Нагац танд хоол бэлтгэж байгаа. Би түүн дээр очоод ирье. Одоохон эргээд ирнэ гэж хэлээд өрөөнөөс гарлаа. Тэгтэл Бану орж ирж сандал авч сууснаа Горад хандаж:

	— Та чинь жаахан турчихжээ! гэхэд, 

	— Тэгэлгүй яах вэ турах гэж тусгай сургууль хийсэн юм чинь гэвэл Бану арга нь барагдсан намуу дөлгөөн аялгуугаар:

	— Та тийм их зовлонд учраа юу? гэвэл, 

	— Харин ч санаснаас гайгүй шүү! гэж хариулав

	— Би тантай Винягийн тухай хэдэн үг ярьж болох болов уу? Тэр ирэх сайн өдөр брахман болох гэж байгаа гэдгийг та ч бараг сонсоо л биз! 

	— Үгүй би ер сонсоогүй!

	— Тэгвэл энэ тухай та юу гэж үзэж байна! 

	— Миний юу гэж үзэх ямар хамаатай юм бэ? 

	— Та ер нь түүнийг үнэн голоосоо брахман болж байгаа байх гэж бодож байна уу? 

	— Тэр брахман болохоор нэгэнт зөвшөөрсөн юм бол танай энэ асуулт чинь илүү юм биш үү? 

	— Хэрэв та бид хоёр нийгмийн үзлийн талаар төсөөлөх зүйл алга мөртөө би танд итгэдэг. Та юунд итгэж явдаг вэ. Тэр чинь үнэн ч бай, худал ч бай, онц холбогдол байхгүй гэж би боддог! Гэвэл... гэхэд нь Гора үгийг нь таслан:

	— Та ачтай болоод надад багахан найдвар хадгалж гэж бодоход түүнийхээ орыг авах гэсэн юм шиг Виняд тэгтэл гай удах ямар хэрэгтэй юм бэ? Харин би! Таныг өөрийнхөө сайн сайхан чанараар орчлонгийн үй олныг нөлөөлөөсэй! гэж хүсэх нь байна! гэвэл Бану:

	— Энэ тухай орхиё! Харин би танаас нэг зүйлийг хүсэхэд, Виняг Барэш гуайн охинтой хуримлахад та түүнийг хориглохгүй юм гэж үү? гэхэд нь Гора уур нь шатаж хашхиран өгүүлэх нь:

	— Бану та Виняг шүүмжлэн бодохдоо! Виня бол Горагийн найз болохоос биш, миний нөхөр бишээ! гэдгийг л мартаж хэзээ ч болохгүй! гэвэл Бану:

	— Энэ хэрэг брахман язгууртай холбоотой болох учраас би ийнхүү ярьж байгаа болохоос... гэвэл Гора:

	— Би ямар брахман биш тэгэхлээр та энэ тухай заавал миний өмнө ийм хэрэггүй асуудал тавьж байдаг чинь ямар учиртай юм? гэх энэ үед Сүжрида тэр өрөөнд орж ирлээ. Харан Бану түүнд хандаж

	— Сүжрида би чамтай нэг юм яримаар байна, гэхэд нь Сүжрида хариу эс өчлөө. 

	Үнэндээ Бану Горагийн өмнө Сүжридатай нэг сүрхий түнш хүн болох гэж ийн өгүүлжээ. Тэгсэн чинь хариу олж сонсоогүйдээ ч цөхөрсөнгүй! 

	— Сүжрида чи тэр өрөөнд орооч! Би чамд нэг хоёрхон үг хэлэх гэсэн юм гэхэд нь Сүжрида бас л дуулаагүй юм шиг ажиггүй царай гарган Гора руу харж:

	— Таны эжий чинь бие нь сайн биз дээ гэхэд нь Гора би эхийгээ бие нь хэзээ ч тааруухан байхыг үзээгүй гэлээ. 

	— Би ер нь үргэлж сайн байдаг нь харахад л ил байна лээ гэхэд Харан Бану: ширээн дээр байсан Горагийн бичсэн номыг барьж үзлээ! Тэгснээ:

	— Гора та энэ номыг магад хүүхэд байхдаа бичээ биз! гэхэд нь Гора:

	— Тэр хүүхэд чанар чинь ч одоо ч хэвээрээ л байна даа. Зарим хүний балчир нас дорхноо өнгөрчихдөг юм. Бас зарим хүмүүсийн алтан үе нь удаан болтол үргэлжилдэг юм гэхэд Сүжрида, нэг сандал өргөнгүүтээ:

	— Гора танд бэлдсэн хоол бэлэн боллоо! Нагац Банугаас сэжиглээд гарч ирэхгүй байна. Та тэр өрөөнд очигтун! гэж Сүжрида зориуд Бануг цохих гэж хэлсэн юм. Гэтэл Бану хорссон царайгаар хөмхийгөө зуун:

	— За тэгвэл би чамайг энд хүлээж байя! гэвэл Сүжрида:

	— Танд хүлээхийн ямар хэрэг байгаа юм бэ. Над тантай ярьж байх цаг алга! гээд Сүжрида Гораг дагуулан өөр өрөөнд ороход, Бану хөдлөхгүй суусаар хоцров. 

	Бану нэг цаас авч Сүжридад зурвас бичиж эхэллээ. Тэр дотроо олигтойхон хурц үгтэй захидал бичиж орхиод түүний хүслийг гомдоохгүй гэж итгэж байлаа. Тухтай хооллож ундалчхаад Гора Сүжридагийн өрөөнд орхисон нарны хаалтаа авах гэж буцаж орвол Бану Сүжридагийн нэр дээр нэг захиа бичиж орхиод явсныг олж харлаа. Энэ үед тун орой болж байсан юм. Гора тэр захидлыг хараад их уур нь хүрлээ. Чухам юу юу гэж бодож байсныг таахад бэрх юм. Тэр:

	— Сүжрида! Би маргааш ирэмз ээ гэхэд, 

	— За! гээд ичсэнээсээ болсон Сүжрида доошоо харчихлаа. Тэгэхэд Гора явах гэснээ түдгэлзэн зогсож, 

	— Чи энэтхэг эх орон нарны системийн нэгэн Гораг бол чамайг ямар ч хар утаан дарцаг сэвээд унтраан номготгох буюу устгаж үгүй хийж үл чадна аа. Би чамайг зохих газар нь хүргэж барьцыг нь хангаад орхичихъё! Харин чамд хэн ямар нэгэн хүмүүс л нэгэн шашинт ёсонд ягштал хүлэхийг хүснэм тэр чинь хамгийн хуурамч зүйл гэдгийг би ойлгуулж өгье! Нийгмийн аль хэсгийн дунд чамд орших байр олдоно тэндээ л чи байгаагаа мэдээрэй! Хэрвээ үүнийг эс зөвшөөрөх аваас чи ёстой нөгөөх ёс журам хүч чадал чинь үүлэн сүүдэр шиг замхран арилах болно оо. Сүжрида зарим үл бүтэх юмнууд нохой шиг хонхорцог сүүлээрээ хог новш агуулж ойр хавийг бузарладагчлан чамайг бузарлах гээд байгаа юм. Би чамайг тэр хог новшноос зайлуулан зохих байр суурийг чинь эзлүүлэмз ээ! Чамайг ямар нэгэн хүмүүс үнэн зүйл, язгуур, шүтлэг гэж элдвийн юмаар тархий чинь эргүүлсэн байх. Энэ тухай тодорхой ухааруулж өгье! Тэд бүгд цөм хуурамч худал заль мэх гэж ойлговол зохино. Чи нийгмийн ямар хэсгийн дотор байна. Түүнээсээ даруй зайлбал зохино. Хэрэв чи энэ үгийг эс ойлговол гэрэлт сайхан оюун ухаан чинь бузарлагдан хиртэж ямар ч хэрэггүй болно. Эд бүгдийн нарийн учрыг ойлгуулахын тулд би маргааш эргэж ирье! гэж хэлээд явлаа. Тэр өрөөн дотор Горагийн хэлсэн үг цуурай мэт удаанаар замхарч Сүжрида шавар бурхны адил хөдөлгөөнгүй сууна. 

	
ТАВИН НАЙМДУГААР БҮЛЭГ

	Виня Анандмияд хандаж:

	— Ээж ээ! Би бурханд мөргөх тоолонд нэг л хөх инээд хүрээд байх юм. Ер нь миний сэтгэл энэ мөргөлд чинь хэзээ ч гэсэн тийм олигтойхон сүжигтэй байгаагүй билээ гэвэл, Анандмия, 

	— Чи намайг яаж тэсвэрлэдэг гэж бодно. Чи юм болгоны учир утгыг угт нь тултал эрж хайх юм. Тэгээд л тэр биз! гэвэл, 

	— Тэгэхлээр ээж ээ, энэ чинь дургүй ламд дарж байж сахил хүртээлгэ гэгчээр итгэхгүй байгаа юмыг албаар итгэх ямар хэрэг байна аа? Энэ чинь олигтой шинж мөн үү? гэвэл хариулах үгээ олж ядсан эх:

	— Ингэж маргах ямар хэрэг байна аа? Дараа ч ярилцаж болох л билээ! Чи урьд юугаа хийж явсан юм бэ? Заавал одоо л... гэвэл Виня:

	— Ээж ээ, би нөгөөдөр брахман болно гэхийг сонсоод Анандмия гайхсан царайгаар:

	— Ээ хайрхаан! Чи чинь өнөөдөр юу болчихоо вэ? Брахман болох ямар шаардлага гарав аа. 

	— Би бүүр түрүүнээс л хойш ингэж ярилаа шүү дээ. 

	— Чи үнэн голоосоо манай язгуурт итгэхээ болилоо гэж үү? 

	— Үгүй ээж ээ, манай нийгмийнхэн намайг хөөлөө ч гэсэн би эндээ л хинду чигээрээ байх хүсэл минь дүүрэн байна. 

	— Энэ бол дэмий бодол байна. Ийм том толгой гаргаж яаж болох вэ? 

	— Гэвч яая гэхэв ээж минь, би өргөдлөө өгчхөөд ирсэн, одоо өнгөрсөн. 

	— Хэрэв чи Барэш гуайд учрыг нь хэлсэн бол тэр чамайг тэгтэл мууг чинь үзэх хүн биш л юм сан. 

	— Гэвч яая гэхэв ээ? Эх минь одоо нэгэнт өнгөрчээ! 

	— Энэ тухайгаа чи Горад мэдэгдсэн үү? 

	— Түүнтэй би тааралдахаа болиод байгаа юм. 

	— Гора одоо өрөөндөө байгаа болов уу? 

	— Байхгүй, тэр өнөөдөр Сүжридагийнд очсон догоо! 

	— Сүжридагийндаа? гэснээс эх гайхаж эргэлзсэн царайгаар:

	— Гора тэднийд өчигдөр очсон юм! 

	— Өнөө ч бас л очихоор явсан! гэвэл, гадаа гудамжаар хүний ирж явах хөлийн чимээ сонсоод алхаагаар нь өндөр өсгийтэй гутал өмссөн эмэгтэй хүн ирлээ гэж гадарлаад Анандмиягийн хамаатан юм байх хэмээн бодоод Виня гадагшаа гарлаа. Лалида орж ирээд Анандмиятай мэндэллээ. Анандмия түүнийг ирж гэж яаж мэдэх вэ. Тэгээд тэр Лалидаг найрсгаар угтан авч суулгаад яриа эхэллээ. 

	— Охин минь би чамайг ирсэнд их баяртай байна. Виня ч гэсэн! Тэр танай язгуурт орох юм гэнэ үү? Энэ тухайгаа ярилцаж байгаад гарлаа гэвэл Лалида:

	— Ер нь тэр язгуураа солих ямар хэрэгтэй юм бол оо? гэхэд нь Анандмия учрыг нь ойлгож ядан:

	— Тийм л дээ, хэрэг юу байх вэ хонгор минь! 

	— Би ер нь ойлгохгүй байна. Тийм шаардлага байгаа юм уу гэхэд, 

	— Тэгвэл тэр чинь бүр шийдчихсэн л юм ярилаа шүү дээ. 

	— Хэрэв тийм бол тэр боливол дээр байхаа. Тийм ээ, ээж ээ? 

	— Охин минь! Чи надаас зовох ичих хэрэггүй! Виня язгуураа ийнхүү эс соливол чамтай уулзаж чадахаа байна гэж бодож байгаа байх! Тэгээд ч ингэж шийдээ биз! Чи харин тэгэхийн хэрэггүй гэж юу хэлэв ээ? гэхэд нь Лалида Анандмия руу эгцлэн харж, 

	— Ээж ээ! Би танаас өчүүхэн ч ичихгүй! Би сайтар эргэцүүлэн бодсон чинь, язгуур шүтлэгээ өөрчилсөн ямар ч хүмүүс гэсэн хоорондоо дотно холбоотой байж амжихгүй. Ийм нөхцөлд бат холбоо тогтооно гэдэг хэн нэгэн хинду битгий хэл христос ч чадахаар хэрэг биш! гэхэд нь Анандмиягийн царай эрс сайхан болж баярлан өгүүлэх нь:

	— Чиний үгийг сонсоод би баярлаж байна! Би мэдэж байна. Виня чамд өөрийн оюун билэг, бие сэтгэл, амь насаа ер нь бүх юмаа өгөхөд бэлэн байгаа юм. Энэ бол дурлалын бат хэрэм тул чи түүнийг яахин эвдэж чадах билээ? Гэвч чамаас нэг зүйлийг нэмж асуухад Барэш гуайгаас энэ тухай асуусан уу? гэхэд нь Лалида ичгүүрхсэн янзтай:

	— Яриа ч үгүй! Гэвч эцэг маань бүгдийг тодорхой мэдэж байгаа л даа! гэхэд нь Анандмия Лалидаг энхрийлэн өрөвдөж үнслээ. 

	— Тэгснээ Виняг дуудаж авчраад, өөрөө зарцаа дуудсаар гарч явахад, тэр хоёрт ичин эмээх юм алга боллоо. 

	Лалидагийн нүд оч мэт гялалзан Виняд хандаж:

	— Хэрвээ чи өөрийгөө жоохонд үзэж миний язгуурт орох гэж байгаа бол би тэсвэрлэж чадахгүй хүн шүү! Харин чи хаана ямар язгуурт байна, Виня Лалида хоёр л тэнд байхыг би хүснэ гэхэд нь, 

	— Чи ч гэсэн өөрийнхөө хуучин ертөнцөөс явж болохгүй. Хэрвээ хайр дурлал хүлээдэггүй юм бол хорвоо дээр хүмүүсийн ялгаа байхын хэрэг юу байна гэх зэргээр хориод минут өөрсдийнхөө тухай, брахман хинду хоёр бол тийм ялгаварлагдахаар зүйл огт биш, харин эцэстээ цөм ялгаагүй хүн л юм гэж ярилцаад язгуур шашин сөнөтүгэй! Ялагдашгүй хүн төрөлхтөн нэгдтүгэй! гэсэн бодол тэр хоёрын зүрхэнд нь зул шиг мандлаа. 

	
ТАВИН ЕСДҮГЭЭР БҮЛЭГ

	Наран жаргаж, Барэш гуай оройнхоо уншлага дуусчхаад өөрийнхөө өрөөний өмнө этгээд дэх тавцан дээр хөдлөлгүй сууж байтал Виня Лалидатай хамт гэнэт хүрч ирэнгүүтээ Барэш гуайн өмнө өвдөг сөгдөн, түүний өлмийн өмнө тэргүүнээ бөхийлгөн хүлцэн соёрхлоо. Барэш гуай энэ бүхнийг хараад ихэд гайхаж, хажууд нь сандал байхгүй байсан болохоор:

	— Тийшээ өрөөнд орцгооё гэлээ. Гэвч Виня шууд Барэш гуайн хажууд шалан дээр сууж өгүүлрүүн:

	— Та эндээс битгий яваач! Бид хоёр санаа сэтгэлийн бат нэгдлээрээ танаас зөвшөөрөл эрэхээр ирлээ. Энэ бол бидний амьдралын үнэн шүтээн юм гэхэд нь Барэш гуай бүр ч их гайхаж тэднийг сайтар ажиглахад Виня:

	— Би эрх чөлөөгүй хүлэгдмэл язгуурт ам өгч буулт хийсэн өргөдөл гаргаж язгуурын шүтлэгтэй болохгүй. Зөвхөн таны сайн сургаал бидэнд шүтээн болно. Барэш гуай нэг хэсэг дуугүй сууснаа:

	Тэгвэл Виня чи брахман сахилтан болохгүй гэсэн хэрэг үү? гэхэд, 

	— Тийм ээ! Орохгүй гэж Виня хариу өчив. 

	— Чингэвэл чи хинду хэвээрээ байхыг хүсээ юү? гэвэл, 

	— Тийм ээ, гэж Виня хариу өчвөл Барэш гуай, Лалидагийн нүүр лүү харж түүний санааг ойлгож авсан бололтой болохоор нь Лалида:

	— Аав аа! Миний шүтлэг Вилятай хамт байх болго. Ер нь би өөрийнхөө санаа сэтгэл, эрх чөлөөнд дайсагнасан шашин болон язгуураас зайлах л болно, түүнтэй хамт байж тэсвэрлэхгүй. 

	Барэш гуай нэлээд гундмал байдлаар инээмсэглээд:. Тэгснээ өгүүлэх нь:

	— Охин минь! чиний язгуурын дотор ямар сүрхий будилаан болж чи зол жаргалгүй юм дуулж явах болно. Энэ тухайд бол чи надад юу гэж бодож явна? 

	— Түүний тухайд бол хинду язгуур байна? гэж Виня хөндлөнгөөс нь хариу өчлөө гэвэл эцэг:

	— Хэрэв чамайг хинду өөртөө эс багтаах аваас гэхэд нь

	— Виня Анандмиягийн үг санаанд орж ийн өгүүлрүүн:

	— Энийг би хинду болгохын тулд байдгаараа хичээнгүйлэн оролдомз! Хинду язгуур бол брахманыг бодвол энэ мэтийн асуудалд арай ч хүнд элэгтэйхэн ханддаг байх аа! Ер нь доодчуудтай нэлээн ойр дотно язгуур юм шүү! гэлээ. 

	— Ам ажил хоёр яв цав тохирох нь тун ховор шүү! Энэ тухай чи бас бодолцдог биз! гэж Барэш гуай амгалан тайвнаар өгүүллээ. Тэгэхэд нь Лалида:

	— Энэ тухай, би тодорхой хариу хэлж чадахгүй нь. Харин үнэн мөний хувьгүй юманд би үнэндээ нэг сүжиггүй хүн юм гэхэд нь Барэш гуай хайрлан энхрийлсэн аялгуугаар:

	— Одоохондоо чиний сэтгэл тун хөөрчээ. Тэгэхлээр жаахан хүлээх юм биш үү! гэвэл Лалида:

	— Би хүлээж ч болно оо. Хавчин хяхах нь улам хүчтэй болж би та нарыг уй гашууд оруулах тийм л гай тарьж магадгүй гэж айх юм гэхэд нь Барэш гуай сэтгэлээ албаар нэлээн тогтвортой болгон өгүүлэх нь:

	— Одоохондоо та нар гэрлэнэ гэдэг бол бас нийгэмтэй холбоотой асуудал гэдгийг бодолцох нь зүй билээ. Түүнийг ганц хар амиа бодох явдлаар сольж арай болохгүй билээ гэж хэлээд Барэш гуай гадагшаа гарч цэцэрлэгтээ сэлгүүцэн алхална. Лалида ч өндийн босож гарах гэснээ гэнэт зогсож Виня руу хандаж:

	— Би энэ үгийг хүлээн авч чадахгүй ээ. Бид өөрсдөдөө өршөөлгүй, бас тэгээд дур сонирхолгүй бол тэр нийгмээс айхын ямар хэрэг байна аа? гэвэл Виня, 

	— Би ч гэсэн нийгмийн аль ч бүлгээс айдаггүй бил ээ! Хэрэв бид үнэний төлөө баттай зогсох аваас нийгмийн хэсэг бүлэг язгуураас айх ямар ч шалтгаан алга аа! гэлээ. 

	Энэ үед Вардасүндри тэр хоёр дээр хуй салхи мэт орж ирээд, 

	— Виня би чамайг миний язгуурт орохоо больж гэж дууллаа гэхэд нь Виня хариу өгүүлрүүн:

	— Та зөв дуулж л дээ! Би ямар нэг язгуурт орохгүй! Харин аль нэгэн санаа нийлсэн багшид л шавь орно гэхийг сонсоод Вардасүндри улам их уур нь шатаж, 

	— Энэ мэхлэх хорт бодлого чинь ямар ашигтай юм бэ? Чи язгуурт элсэнэ гэж хамаг амьтанд худал зар тараалгаж орхидог чинь юу вэ? Эд бүгдээс чинь болж Лалидагийн нэр төр яаж балрах вэ? гэдгийг чи бодолцож байна уу? гэвэл Лалида тэр хоёрын хоорондуур орж, 

	— Ээж ээ, та Виня брахман болно гэж хэвлүүлсэн байх аа! гэтэл брахманууд санал нэгтэй байгаагүй тиймээ! Тийм байхад түүнд орох ямар хэрэг байна аа гэвэл Вардасүндри, 

	— Тэгвэл язгуураа солихгүй яаж хуримлах юм вэ? гэвэл Лалида:

	— Хуримлахад яадаг юм бэ? Язгуураа бас солихгүй юү? 

	— Юу гэнээ, хинду болох гэж үү? 

	— Тийм ээ! гэхлээр нь Вардасүндрид хэлэх ч үг эс олдож, дэмий л ууртаа бачимдсан хоолойгоор:

	— Виня? Чи эндээс зайл! Дахин энд бүү үзэгд! гэлээ. 

	
ЖАР ДУГААР БҮЛЭГ

	— Гора өнөөдөр ирнэ гэдэгт Сүжрида итгэж байгаа авч түүний цээжинд бөөн юм манарах ажээ. Гора өчигдөр нагац эгчийнд ирж зочлон буцсан, ер нь Горагийн үзэл суртал л тэр гэж бодож бухимдана. Хоримохэн өнөөдөрхөн хүртэл Гораг өөрийнхөө шүтээний өрөөндөө аваачжээ! Гора мөн л тэнд дахин мөргөө дөө. Тэгээд Гораг Сүжридагийн өрөөнд орж ирэхэд хамгийн түрүүнд ийн өгүүлрүүн:

	— Та Тагуржийг (хиндийн эзэн тэнгэр) шүтдэг юм уу? гэлээ. 

	— Тэгэхгүй яах вэ, би хэзээний Тагуржийд сүжигтэй юм чинь гэхийг сонсоод Сүжрида тонгойн үг дуугүй болчихлоо. Бүсгүйн энэ даруу зөөлөн эмгэнэл Горагийн зүрхийг гүн шархдуулах шиг боллоо. Тэгээд Гора:

	— За сонсож бай, би үнэнийгээ л хэлье, нээрэн би Тагуржийг үнэн голоосоо сүжиглэж байгаа эсэхийгээ өөрөө ч мэдэхэд бэрх байна. Харин би өөрийн орныхоо төлөө л халуун хайртайгаа нуулгүй хэлэх хүсэлтэй байна. 

	Хаана олонх хүн орон даяарх сүслэг гэж үздэг тэр шүтээнд л би итгэх болно. Харин христосууд шиг шашнаараа нөлөөлөөд бусад орныг эзлэх түрэмгийлэх бодлогын эсрэг зогсох хэрэгтэй юм гэхэд нь Сүжрида, 

	— Зөвхөн хайрлан хүндэтгэснээр л хамаг хэрэг бүтэх юм гэж үү? Яагаад ингэж хайрлан хүндэтгэх хэрэгтэй боллоо гэж бас бодолцох хэрэг гарлаа даа? гэж асуухад нь Гора сэтгэл нь сэргэж:

	— Ямар нэгэн юманд хэм хэмжээ тогтоож хөшиг татчихаад түүнийгээ тахин биширч сууна гэдэг нэг ёсондоо ариун үйл юм! Тэр тогтоогдох хил нь харин төрөлх орныхоо салхиар амьсгалсан бол мөн сайхнаа! Таны тэр хязгааргүй өргөн нийтлэг бодлоос чинь энэ л ахлах болно доо! Нагац эгчийн чинь хувьд бол тагуржийн өчүүхэн баримал түүний эзэн тэнгэр нэгэнт мөн юм болохоороо өшөө, саран, наран, од мичид, огторгуй агаарын хэрэггүй! Чамд ямар зүйл хязгааргүй гэж үзэгддэгийг л мэдэхгүй байна. Тэгээд тэр чинь чамд үр дүнгээ үзүүлэх үү? үгүй юү? Бас итгэл алга. Харин чухам үнэнийг хэлэхэд сэтгэлээрээ хийсвэрлэн бодоход хязгааргүй юм шиг үзэгдэж байсан зүйлийг нүдээрээ нарийн ажиглавал заавал нэг хөшиг татаастай байгаа нь баригддаг. Хийсвэрлэн сэтгэхгүйгээр, хязгааргүй бодолд эс автагдан хүн сэтгэл хангалттай явах гэж заяа нь үгүй гэж Сүжрида дуугүй л байлаа. Тэгж байтал Горагийн зүрхэнд нэг ёсондоо өрөвдөх сэтгэл төрж, хоолойныхоо өнгийг уян зөөлөн болгож, 

	— Би чамайг ертөнцийг үзэх талаар алдаа гаргалаа гэж үзээгүй. Зөвхөн чамайг Тагуржийг доромжлон үл хэрэгссэн байдал гаргахлаар чинь л тэгж яаж болох вэ. Зөвхөн харангуутаа юмыг тийм хөнгөн шийдвэрлэж болохгүй! Хязгаарын дотор бас хэм хэмжээ гэж байдаг, тэр нууцыг олж харвал хайрлан хүндэтгэхийн нэг жаргалыг олж амсана гэсэн шүү дээ гэхэд нь Сүжрида:

	— Гэвч бүх хүмүүс бишрэн шүтэн тонголздог биш байхаа? 

	— Үнэнээсээ бишрэн шүтэхгүй юм аа гэхэд л тэд аль нэгэн юмыг тахин шүтэж л байг л дээ, түүний хор холбогдол юу байна даа? гэж Гора асуухад Сүжрида түүнд хариу өгөлгүйгээр, 

	— Та ер нь шашинтай холбогдсон энэ тухай асуудлуудыг өөрийнхөө туршлагатай холбон гаргаж ирээд байна даа? гэвэл Гора инээмсэглэн:

	— Чи ер нь намайг бурханд таалж итгэдэг юм уу гэдгийг мэдэх гээд байна аа даа? Тэгвэл би сэтгэлээ бурханд итгэх итгэлээр солиогүй юм аа гэлээ. Сүжрида энэ үгнээс сэтгэл сэргэсэн юм огтгүй. Харин ямар нэгэн зовуурьт автагдсан чигээрээ байлаа. Тэгэхэд нь Гора дахин өгүүлрүүн:

	— Би бол шашинд итгэ! гэж хэлэхийг хүчлэн номнохгүй! Харин өөрийн орныхоо ард түмэнд эх оронч байх нь хэн бүхнээр номнуулан сурталчлахыг хүснэ! Гэхдээ та нар ард түмэндээ халуун хайртай бай гэж сурталчил! гэж хэлээд өөрөө энэ хэрэгт оролцохгүй байж би зүрхлэхгүй. Чи энэ орны ард түмнийг бурханд «Шавар баримал» шүтээнд бишрэгсэд хар тэнэгүүд хэмээн үзлээ гэж бодвол би харин ард түмний тэр чанарыг чинь мэдрэх их чадал хайрлан хүндэтгэх үзэл гэж хэлэх гээд байна аа. Шүтэн бишрэхээс нь хайрлан хүндэтгэх чанарыг нь боловсруулан авч эх орноо нойрноос нь сэргээхийг би хүсдэг юм аа. Өөрөө өөрийнхөө зүрхийг үхүүлэн гүйцэд үнэнийг танин мэдэхийн оронд хагас дутуу итгэх төдий зан гаргахыг би хэзээ ч тэсвэрлэн өнгөрөөж чадахгүй. Өнөө би танайд юунд ирсэн бэ? Энд хүртэл нэг учир шалтаг бий. Ер нь манай орны эрэгтэйчүүд л зөвхөн бүтээж босгож жолоодон хөтөлж байгаа огт биш ээ? Тэгэхлээр бид бүгд хамт нэгэн адил хараагаар Энэтхэг орныг харах бүр бүхэлд нь үзэхийг хүсэх бодол миний зүрх сэтгэлийг амраахаа болилоо. Сүжридагийн хоёр нүднээс нулимс бялхан урслаа. Яагаад ингэж байгааг нь тэр өөрөө ч ойлгож үл мэднэ. Газар хөдлөх байгалийн лут хүчинд гантиг чулуун ханатай орд хүртэл гайхуулан ихэмсэглэхээ больж ганхан нурахад хүрдэгчлэн уйлсан нулимсандаа норсон нүдийг нь хараад ургаа мод шиг чигээрээ төрсөн Гора уушги зүрх нь донслохгүй байж чадсангүй, хамаг байдаг чадлаараа биеэ барьж харцаа буруулан гэгээвчээр дэмий л гадагшаа харвал огторгуйн агаар хуйлран шуургалж, орчлон тэр чигээрээ хав харанхуйлан байхад хонгор сэтгэлийн ширгэшгүй рашаан мэлтэлзсэн хос алаг нүд хол биш ирээдүйн мөнх жаргалын зүг ширтэн харагдлаа. 

	Гэнэт Хоримохэны дуугарахыг сонсоод тэр болгоомжтойгоор эргэж харвал Хоримохэн өгүүлэх нь:

	— Хүү минь ээ чи хоолло! Би жаахан хоол умд бэлдчихлээ гэвэл Гора:

	— Үгүй ээ ээж ээ! гэж түргэн гэгч нь хариулав. Тэгснээ цааш нь:

	— Өнөө би хооллохгүй, одоохон явах минь! гэж хэлээд үгний хариу ч сонсолгүй хурдан алхалсаар гадагшаа гарч явлаа. Хоримохэн энэ бүгдийг үзэж гайхаш нь тасран дэмий л толгой сэгсэрнэ. Тэгээд Сүжрида руу эргэж ажиглаваас тэр ч бас гараад явлаа. Эднийд хэдэн мөчийн дараа Барэш гуай хүрч ирэхэд, 

	— Ратарани (Сүжрида) хаачив? гэж асуув. 

	— Мэдэхгүй саяхан л Горатай ярилцаж байсан юм сан. Магадгүй байшингийн дээд тавцан дээр сэлгүүцэн яваа байх гэж мэгдэн сандарсан байдлаар хариулахыг нь үзээд Барэш гуай цочих шиг болж, 

	— Ийм хүйтэнд охин минь гадаа яваа гэж үү? 

	Жаал даарсандаа ямар гэм байх вэ, өдий үе чинь ямар охидын биед хүйтэн харшилдаг цаг биш шүү дээ. 

	Хоримохэны сэтгэл зовж зан чанар нь эвдэрсэн учир өнөөдөр Сүжридаг хоолонд эс дуудлаа. Барэш гуай дээшээ гарч ирж явахыг хараад Сүжрида, 

	— Аав аа! Дороо бай, энд хүйтэн байна та даарна гэлээ. Сүжрида өрөөндөө орж ирээд Барэш гуайн уйтгарласан царайг харж ичих шиг болоод түүнийг өрөвдөх хайрлах сэтгэл төрж зүрхэнд нь зүү шаах шиг эмгэнэл бий боллоо. 

	Барэш гуай сандал дээр суухлаар нь мэлтгэнэн байгаа нулимсаа харуулахгүйн тул Сүжрида ард нь очиж түүнийг налан зогсоод мөнгөн буурал үсийг нь хуруугаараа оролдоно. Тэгтэл Барэш гуай бүдүүн хоолойгоор:

	— Виня брахман сахил хүртэхээсээ татгалзаж байна гэвэл Сүжрида дуугүй л суулаа. Барэш гуай дахин:

	— Виняг брахман болно гэхэд ч би эргэлзэж байсан юм, одоо болилоо гэхэд нь ч над гомдоод байх юм ер алга аа! Харин Лалида л язгуураа өөрчлөлгүйгээр гэрлэж болно. Ямар ч саад тотгор алга гэж үзээд байх юм гэвэл Сүжрида энэ үгийг сонсоод чангаар хашхиран ийн өгүүлрүүн:

	— Үгүй аав аа! Ийм юм гэж хаана байх вэ гэхлээр нь Барэш гуай түүний энэ ер бишийн байдлыг ажаад гайхсан маягаар:

	— Болохгүй юу байгаа юм бэ? гэвэл

	— Виня брахман болохгүй юм бол ямар язгуурын заншлаар хуримаа хийх гэж? 

	— Хинди заншлаар л хийхгүй юү! 

	— Ингэдэг чинь юу болж байгаа нь тэр билээ. 

	Тагуржийн баримлын өмнө Лалида хуримын ёслолоо хийх гэж үү? 

	Виня бас брахман шүтлэгийн өмнө хуримлахаа татгалзаж байна шүү дээ! гэвэл Сүжрида дуугүй боллоо. Тэр Барэш гуайн өмнөх сандал дээр суулаа. Барэш гуай яриагаа цааш үргэлжлүүлэн, 

	Энэ тухайд чи юу гэж үзэж байна? 

	Хэрэг нэгэнт ийм дээрээ тулчихсан юм бол Лалидаг манай язгуураас зайлуулахаас л биш яах вэ. 

	Би тэгтлээ зовохгүй гэж Лалида өөрөө хэлж байна. Хэрэв энэ үг үнэн бол би түүнийг хий хоргоох ямар ч шаардлага байх вэ, хоргоож яаж чадах вэ. 

	Тэгвэл та зөвшөөрчихсөн хэрэг болох нь ээ дээ? 

	Одоохондоо ч үг алдаагүй явна л даа! Гэвч зөвшөөрөхөөс л өөр аргагүй байна. Лалида аль замаар явах хүсэлтэй байна. Би түүнд эс сэтгэл санааны дэмжлэг өгвөл өөр хэн ч түүнд туслалцаа үзүүлнэ аждаа. Бурхны зарлигаас гажиж охинд минь туслах зүрхтэй хүн надаас өөр! хэн байна гэж дээ гэж хэлээд Барэш гуай яваад өглөө. Сүжрида чив чимээгүй сууж гүн бодолд автагдлаа. Эцэг маань ер нь ямаршуу ч хүн бэ дээ? Ийм төвөгтэй ажилд тэр Лалидад тусалдаг чинь юу гэсэн үг вэ? Тэр үнэндээ охиндоо голоосоо хайртай хүн юм даа? бас хажуугаар нь Гораг? 

	Барэш эцэг ямар их санаа сэтгэлийн хүч чадалтай хүн бэ? Бас бусдыг нөлөөлөх талаар нь бүр ч гайхмаар. Барэш гуай Гора хоёрыг харшуулан жишихэд Сүжридагийн дотор тун их сайхан болж байлаа. Тэгээд тэр алга хавсран наманчлан удаан болтол хөдөлгөөнгүй суух нь баримал шиг ажээ. 

	
ЖАРАН НЭГДҮГЭЭР БҮЛЭГ

	Өнөө өглөөнөөс эхлээд Горагийн өрөөнд олон сонин сэтгэл хөдөлгөсөн юм боллоо. Махим битүүрсэн гаансаа сорсоор Горагийн хажууд ирж асууруун:

	— Ингэж ингэж чи бат бэх гинжийг тастаж чадах юм уу? гэхэд нь Гора ахынхаа үгийг тэр дор нь ойлгож эс чадлаа. Тэгээд ч дуугүйхэн шиг суулаа. Махим үгээ цааш үргэлжлүүлэн:

	— Одоо нуугаад яах юм дээ! Чиний найз чинь хэнгэргээ дохиурдчихаад байхад, май! Үүнийг үз! гэж хэлээд Махим бенгалийн нэгэн сонин гаргаж Горад өглөө. Түүн дээр өнөөдөр хишиг өдөр Виня брахман болох сахил хүртэнэ гэж шийдсэн тухай урт өгүүллэг нийтэлжээ. Тэр дотор бичсэн нь: Гораг шоронд байхад түүний дотно нөхрийн нэг болох тогтворгүй энэ залууг брахман бүлгийн охид нарийн нууц аргаар атгадаа оруулж аваад одоо барьцаа хангаад дуртай мэхээ хийхэд бэлэн болчхоод байна гэж өгүүлжээ. Гораг би энэ тухай ер нь юу ч мэдээгүй явна гэхэд Махим итгэсэн шинжгүй царай гаргаснаа сүүлдээ Винягийн энэ ажлыг гайхан бодолд дарагдлаа. Тэгснээ:

	— Виня манай Шашимукитай хуримлах уу үгүй юү гэж ярилцаж байх үед л нэг хойшоо сууж доошоо малтаад байхад нь л энэ ер нь юу болж байна гэж сайтар шалгаж үзсэн бол яг л тэр үед энэ хэрэгт холбогдож эхлэх байгаа даа гэх энэ үед Авинаш тэнд орж ирээд бачимдан тэвдсэн байдлаар:

	— Гора! Энэ чинь юу гэсэн үг вэ? Виняг ингэнэ гэж зүүдлээ ч үгүй явсан юм сан... гээд, өөрийнхөө үгийг гүйцэд хэлж чадсангүй хэдхэн минутын дараа Горагийн талынхан цугларч энэ тухай шүүмжлэн хэлэлцэв. Гора ч тэдний ярианд бараг оролцсонгүй, үг дуугүй намуун тайван сууж байлаа. Үд дунд өнгөрсөн хойно тэд тарцгаав. Гора ганцаараа сууж байхдаа Виня түүний өрөөнд эс орон хажуугийн шатаар өгсөн явахыг хараад «Виня» гэж чанга дуудав. Виня эргэж харангуутаа шатаараа уруудан бууж Горагийн өрөөнд ороход нь Гора:

	— Виня! Би чамд ямар юм хийснээ мэдэхээ болилоо, чи намайг ингэтэл гадуурхах юу болсон юм бэ? 

	Виня өнөөдөр Горатай дайралдана. Тэгээд түүнтэй маргалдах болно гэж бодоод урьдаас түүнтэй түлэлдэх үгсээ бэлтгэж бодож боловсруулаад ирсэн мөртөө энэ удаа Горагийн дууны өнгөнд нөхрөө хайрлах, бас харамсах аялгуу байгааг олж мэдээд тэгтэл ширүүсэж чадсангүй! 

	— Намайг алдаа гаргасан гэж бүү сана! Алдаа минийх биш! Амьдрал гэдэг алаг цоохор юм. Өнгө өнгөөр урван хөрвөж байдаг болохоор энэ явцад нэлээн зүйлийг орхих хэрэгтэй болдог. Гэвч би чамаас нөхөрлөлөө салгасан минь үгүй ээ! Яалаа гэж тэгэх юм бэ? гэвэл Гора нэлээн болтол дуугүй сууснаа өгүүлэх нь:

	— Чи брахман шашинд шавь ороо юу үгүй юү? 

	— Үгүй би ороогүй, орох ч үгүй, орохын шаардлага ч алга аа! гэхэд, 

	— Чиний хэлдгийг чинь юу гэж ойлгох байна даа? гэвэл, 

	— Үнэнээ л хэлэхэд брахман болох нь тийм онц холбогдолтой гэж би үзэхгүй л байна. 

	— Би чамаас нэг юм тодруулан асуухад чиний бодол анхандаа ямар байсан бэ? Сүүлдээ хаашаа болж өөрчлөгдөв дөө гэсэн Горагийн асуудалд шаагдсан Винягийн дотоод од амь өрсөлдсөн тулалдаан болж байх шиг болж өгүүлрүүн:

	— Уг нь би ямар нэгэн хинди брахман болох гэж явна гэж дуулаад уур хүрдэг байсан бол одоо надад тийм чанар алга болжээ. Брахман хиндийн эсэргүүцэх тулалдаанд бол хиндийн төлөө амь хайрлахгүй тэмцэх хэрэгтэй. Харин хүний сэтгэхүйн амьдрал дээр холбогдсон зүйлээр итгэж хэрхэвч болохгүй Гора:

	— Тэгвэл хэн нэгэн брахман хинди болох гэвэл ч бүр их дургүйцнэ ээ? 

	— Чи ингэж надад юу юугүй уурлаж болохгүй, бас жаахан бодох хэрэгтэй биш үү? 

	— Би харин чамд зөвийг өгч байхад уу? 

	Надад ч ийм явдал тохиолдсон бол бас яаж мэдэх вэ. Би энэ урлагт үнэнээсээ дургүй! Үнэнийг үнэнээр нь хэлж өгөх гэдэг бол миний тогтсон чанар юм. Үнэнч гэдэг бол тийм ч дийлэхгүй үнэтэй зүйл биш гэхдээ хүссэн хүн бүгдэд дураар нь ирдэг зүйл огт биш ээ! гэх мэтээр тэр хоёрын маргаан дууслаа. 

	Удаан болтол ярилцсаны дараа босож дахин өгүүлрүүн:

	— Чи бид хоёрын зан аашинд нэг үндсэн ялгаа байх шиг байна. Тийм ч учраас чи нэг их дотночилдоггүй байх. Би биеэ барьж тэсвэрлэсээр ирсэн маань ганцхан нөхөрлөлөө хамгаалсан хэрэг шүү дээ! Гэтэл одоо энэ чигээрээ л байх юм бол тэр болгоныг би өнгөрөөж амжихгүй нь байна. 

	— Би чиний хэлэх гээд байгаа юмыг сайн ойлгохгүй байна. Чи юу хэлэх гэж байгаагаа нуулгүй яриад орхиоч! 

	Би аль нэг хүнийг тахиж шүтээд нийгмийн нэг олонх хэсэг шиг үзэгддэг мангасуудыг амар тайван байлгаж, түүний хууль дүрэмд толгойгоо төмөр гинжээр оосорлон өгч амь алдах аюулд өөрийгөө барьж өгөхгүй гэвэл Гора:

	— Чиний энэ тулалдахад зориулсан үгсийн чинь утгыг ойлгоход бэрх боллоо гэхэд нь Виня:

	— Би хүмүүсийн дунд өглөгийн эзний дүр үзүүлж нийгмийн доторх чөтгөрүүдийг орогнох тавтай нөхцөл бүрэлдүүлээд тэдний горим дүрмээр орж хүзүүгээрээ гинжлүүлэн хөтлөгдөж харамсалтайгаар амиа алдагсдын талд орохгүй гэхэд Гора:

	— Чиний энэ гадна талаас нь өөлөх юмгүй үгийг бүрэн ойлгоход одоохондоо хэцүү байна. 

	— Чамд ч ойлгох нь битгий хэл зөвшөөрөн хүлээсэн дүр үзүүлэхэд ч хэцүү байгаа байх. 

	Жинхэнэ хүний эрх чөлөө хаана байна. Тэнд шашин шүтлэг, язгуур мэтийн асуудал ч бас л албадал биш өөрсдийн нь дур зоригийн хэрэг байх ёстой. Гэтэл нийгэм өөрөө тэр эрх чөлөөг аалзны шүлс шиг бузар тороор хэржээ гэдгийг чи сайн ойлгож байгаа юм уу даа? Гэвч би өнөөдөр нийгмийн горим журмыг эсэргүүцэн үзэж яддаг болохоор нийгэм намайг аврахгүй юм байгаа биз! Хэрэв нийгмийн давхарга болсон тэдгээр зүйлүүд намайг хүний тоонд эс оруулах юм бол би энэ нийгмийн ёс журам, шашин төр, язгуурт итгэн зүтгэж, түүний энэрэлгүй баримлыг зандан хүж замбын дэлбээгээр чимэглэн тахих ямар хэрэг байх вэ гэхэд нь Гора:

	— Энэ чинь одоо юу гэсэн үг вэ? Брахман болно гэсэн үг үү? 

	— Үгүй

	— Лалидатай сууна биз дээ? 

	— Би түүнтэй заавал хуримлана. 

	— Хиндийн ёсоор хуримаа хийх үү? 

	— Тэгнээ! 

	— Барэш гуай зөвшөөрөх юм гэж үү? 

	— Энэ түүний захиаг унш л даа! 

	Гора Барэш гуайн захиаг хоёр дахин уншлаа. Захидлын эцэст бичсэн нь: Би чамд сайн муу бололцоотой эсэх тухай олон юм нуршихгүй. Чи миний сэтгэл санаа, итгэл найдварыг мэдэх байх. Лалида ямар сэтгэгдлийг гол болгон баримталж байгаа вэ? гэдгийг чи бас сайн мэднэ биз! Тэгэхлээр та нар амьдралын ямар замыг сонгож авцгаасан бэ? тэр тухайгаа надаас лавлах хэрэггүй харин миний бодлоор бол та хоёрыг нийлэхэд язгуур шүтлэг зэрэг зүйлүүд саад болж чадахгүй. Би чамайг аминдаа их л үнэлдэг. Харин одоогийн энэ нөхцөл байдалд язгуурыг олон түмэн эсэргүүцэх аваас чи түүнийг хүлээн авахгүй байх! Чи ямар язгуурт элсэн орохыг хүсэж байна, түүнд орох гэдэг чинь өөрийгөө дахин дэвссэн мэтээр үзэж байгаа нь тэр биз! Энэ чинь чамайг улам арчгүй болгох шалтаг болохгүй байгаа сайн л бодоорой! Гэхдээ би та хоёрыг ийм журмаар нийлэхэд чинь саад тавих гэсэн санаа өчүүхэн ч агуулсан үгүй ээ! Харин түүний оронд өөрийнхөө хүчинд түшиглэн жинхэнэ хайр дурлалаа гол болгон урагшаа давшихад чинь туслан, та хоёрын гарыг нийлүүлэн өгч хөтлөлцөхөд санаа сэтгэлийн дэмжлэг төдийхнийг аминдаа тусламж болгон өгөх санаатай байна гэжээ. Захидлыг уншаад Гора нэлээн болтол дуугүй суухад Виня тэр нам гүм байдлыг эвдэн,

	— Гора! Барэш гуай ямар зөвшөөрөл өгсөн бэ? Чи мөн түүнийг дэмжихэд бэлэн байх ёстой бил ээ? гэвэл Гора:

	Барэш гуай зөвшөөрөл өгөх нь зөв, учир нь тэдний язгуур шүтлэгийн эргээс хальсан хэрэг болжээ. Түүгээр ч үл барам зан зангилгааны нь хашилт хаалтыг нь эвдэлсэн байхад! Харин манай язгуурын олон түмний заншил ахуйг хамгаалсан юманд чинь би ямар юмныхаа зөвшөөрлийг өгөх юм бэ? Тийм учраас би зөвшөөрөл өгөхгүй! Бид өөрийнхөө хил хязгаарыг захидлаас ч хүртэл хамгаална. Тэгэхлээр нэг ёсондоо та нар ийнхүү захиагаар харилцдаг чинь манай язгуурыг дарласан хэрэг биш гэж үү? гэвэл Виня:

	— Таны хэлж байгаа үг чинь ухаандаа л бид хоёрын гэрлэхийг зөвшөөрөхгүй гэсэн хэрэг үү? 

	— Хаанаас даа үгүй! 

	— Тэгээд? 

	— Тэгээд яах вэ, чамаас л хөндийрөх хэрэгтэй болж. 

	— Хэрэв би чиний мусульман найз чинь байсан бол ч яах вэ... 

	— Тийм бол хэрэг өөрөөр шийдэж болох сон. Чи бид хоёрын нөхөрлөлийн тухай асуудал эвдэрсэн өндгийг эвлүүлж болдоггүйн үлгэр лүгээ адил болжээ. Гэвэл Виня инээмсэглэн өгүүлрүүн:

	— Гора чиний хэлдэг зөв болог! Гэнэн хонгор насны сайхан үерхлийн үед ийм үг сонсоно гэж хэн бодох бил ээ? Ээ халаг! Энэ тухай өнгөрсөн алтан үеэ бодохоо больё! Яая гэхэв эр хүний замын хүзүү урт гэгчээр эр хүн гэдэг түүний амьдралын зам гэдэг их мөрний урсгал лүгээ адил шинэ шинэ салаа салбар зам гаргаж явдаг юм байж гэж мэдлээ! Энэ бол заримдаа санаа зоригоос бараг гадуур үзэгдэл юм байна гэхэд нь Гора:

	— Цаасан шувуу нисэхдээ чам шиг бодлогогүй нисдэг гэж л чи ойлго! Чамд илүү юм хэлэхээ больё! гэхлээр нь Виня суудлаасаа босож, 

	— Би одоо явъя даа! Аа тийм! ээжтэй уулзах юм байна шүү! гэж хэлээд Виня гарахад Горагийн өрөөнд Махим хөдөлж ядсаар орж ирэнгүүтээ өгүүлэх нь:

	— Хэрэв эртний л Шашимукитай хуримлуулчихсан бол аштай вэ? Виня мэтийн залуу чиний намынхныг орхиход хүрч байгаа нь ямар харамсмаар хэрэг вэ? гэхэд нь Гора дуугүй л байлаа. Махим цааш:

	— За Виня ч яах вэ өөрөө дураараа л болог! Харин Шашимукигийн хуримыг шалбалзъя! Түүнийг хуримлах нь гэсэн цуу үгийг түргэн дарж бушуухан шиг түүнийг эрд гаргах хэрэгтэй байна. Одоо би чамаас тусламж гуйхгүй өөрөө хүргэн эрнэ. 

	Бараг ч олоод байна

	— Тэр чинь хэн бэ? гэж Гораг асуухад, 

	— Чиний Авинаш! 

	— Тэр дуртай зөвшөөрч байна уу? 

	— Зөвшөөрөх байлгүй дээ! Зөвшөөрөхгүй яах юм бэ? Тэр Виня шиг амьтан арай биш байх аа! Би чиний талынхан дотор тэр л хамгийн үнэнч нь гэж боддог. Тэгэхлээр чамд үнэнч тэр хүн манай гэр бүлийн холбоонд багтвал бүр сайн биз! Сүй бэлгийн тухайд ярихад тэр чихээ таглан «Та ийм үг битгий ярь» гэж билээ. Тэр ч яах вэ л дээ би эцэгтэй нь уулзаж тохирсон, тэр гүндүүгүй томоотой өвгөн «болохгүй яах вэ! Чи харин түүнд хэдэн үг хэлж өгөөрэй!» гэж байсан гэвэл Гора Махимаас:

	— Тэгээд бүүр хөдөлбөргүй болсон юм уу? 

	— Тийм ээ! 

	— Өдрөө тогтсон уу? 

	— Тийм их удахгүй! Хүүгийн эцгийн санал бол энэ сараа өнгөрөөгөөд л харин тэр гоёл чимэглэлийг нь намайг даа гэсэн. Одоо алт мөнгөний дархны газраар очно байгаа даа! 

	— Ийм их яарах ямар хэрэг байна аа? Ямар Авинаш брахман болчих гэж байгаа биш дээ гэж Гораг хэлэхэд, 

	— Эцгийн маань бие нэг л тааруухан. Тэр талаар харин чи анхаарахгүй юм уу? Олон эмч домч нар эрвийхээрээ оролдоод ч нэмэр болсон юм ч үгүй байна. Даяанч хүртэл түүнийг өдөрт гурван удаа биеэ угааж тусгай дасгал хийвэл тэнхэрнэ гэсэн мөртөө бас л нэмэргүй байна. Тэгэхлээр түүний амьд мэнд байхад Шашимукигийн хурим ёслолыг гүйцэтгэх нь чухал юм. Хувцас хунарын мөнгө эцэг маань гаргана гэсэн билээ. Би ер нь энэ охиныг яах болж байна даа! Одоо эс гэрлүүлбэл арван нэг хүрч байгаа охины чинь өөрийнхөө хүзүүтэй холбоод усанд живж үхэх болж байна уу? гэлээ. 

	
ЖАРАН ХОЁРДУГААР БҮЛЭГ

	— Хоримохэн асууруун:

	— Ратарани (Сүжрида!) Чи өчигдөр шөнө яагаад юу ч идэлгүй хоосон хонов оо? гэвэл Сүжрида гайхсан царай гаргаж:

	— Идсэн шүү дээ! гэвэл Хоримохэн түүний бүтээсэн хоолыг сөхөж үзээд, 

	Идсэн чинь аль вэ? Чиний хоол цөмөөрөө энэ байхад уу? гэвэл сая Сүжрида нээрэн өчигдөр би хоол идэхээ ч мартаж орхижээ гэж ухаарлаа. 

	Хоримохэн нэлээд уурсангуй хоолойгоор:

	— Энэ чинь сайн биш дээ! Би чиний Барэш гуайг сайн мэдэж байна. Тэр үүний чинь дуулбал дургүйцэх л болно. Хэрэв тэр чиний одоогийн байдлыг мэдвэл яана гэж чи үзэж байна? гэсэн Хоримохэнын үгийн утга хэлсэн зорилгыг нь Сүжрида гүйцэд ойлголоо. Сүжрида Гора бид хоёрын холбоог жирийн нэгэн эр эм хоёрыг холбодгийн адилаар үзэж намайг буруутгах нь уу? гэж баахан эргэлзэнэ. Анхандаа тэр ингэнэ гэж юугаа мэдэх вэ. Тэгээд Сүжрида Хоримохэны хэлэх үг бүрийг нарийн ажиглаж, түүний амыг чагнан дотроо Горагийн тухай асуудлаас болж ичин зовсон царай гаргахгүй юм шүү гэж шийдээд, 

	— Эгч ээ, та санаж байгаа биз дээ, өчигдөр манайд Гора ирж түүний ярианы гүнзгий утгад болоод идэж уухаа ч мартаж орхижээ. Хэрэв та бидэнтэй байсан бол олон сонин юм сонсох байсан билээ гэв. 

	Горагийн үг Хоримохэны санаанд нийцэхгүй байлаа. Тэрээр хөөр хүндэтгэлийн үг сонсохыг хүссэн боловч Горагаас түүний хүслийн дагуу үг гарна гэхэд бэрх байлаа. Горагийн урам зоригийг хөдөлгөн сэдэв нь Хоримохэнд гунигтай, яршигтай мэт санагдана. Чингэхлээр Горатай ярилцах гэдэг түүнд таатай хэрэг огт биш байлаа. Бас Гора Сүжридад хандлагатай байхаар үл барам, түүний толгойг эргүүлж байгаа мэт санагдахад, Хоримохэн Гораг бүр ч тоохоо болилоо. Харин Горагийн бүх л байдал зөвхөн хиймэл зүйл, эхнээсээ аваад дуустлаа тэр зохиомол зан аашаар харилцлаа. Түүний гол зорилго Сүжридаг л өөртөө татах гэсэн ганц арга түүний нэвт шувт харц бол бүх эд агуурс дээр л тусч байна. Тэгэхлээр Гора яриагүй миний дайсан гэж бодсон Хоримохэн энэ хоёрын харилцаанд саад тотгор тавихаар шийдлээ. 

	Өнөө өглөө Гора Сүжридагийн гэрт ирвэл Хоримохэн Тагуржийн тахилга хийж бишрэл үйлдэж байлаа. Сүжрида өрөөндөө ширээн дээрх юмаа эмхэлж журамлан байх яг энэ мөчид Садиш: Гора ах ирлээ гэхэд Сүжрида тэгтэл нэг их сүйд болоогүйн учир нь Гораг ирнэ гэж урьд нь мэдэж байсан юм чинь дээ. 

	Гора орж ирж сандал авч суугаад өгүүлэх нь:

	— Виня маань эцсийн бүлэгт биднийгээ хүртэл орхио шив дээ? гэвэл Сүжрида. 

	Арай үгүй байх аа! Тэр одоогоор брахман болоогүй, болмоор ч үгүй байгаа шүү дээ! 

	— Брахман язгуурт орсон сон бол яах вэ л дээ! Харин манай хиндичүүдтэй хамт зууралдсаар байгаа мөртөө өөрийнхөө хань нөхдийг багалзуурдана гэдэг юу гэсэн үг вэ? Ингэх байсан бол харин өөрийнхөө язгуурыг сольсон бол аштай вэ дээ гэвэл Сүжрида сэтгэл нь их эмгэнэлтэй болсон царайгаар:

	— Та язгуурыг юунд ингэтэл тусгаарлан үздэг юм бэ? Та язгуурын олон түмэнд ийм их итгэдэг юм уу? Эсвэл хүчээр ингэж итгэсэн дүр үзүүлдэг юм уу? 

	Иймэрхүү нөхцөл байдал, итгэсэн дүр үзүүллээ ч гэсэн итгэлтэй л гэж үзэгдэх болно доо! Хаагуур явахдаа ойчих байх гэж бодож явдаг вэ? Түүгээр явахдаа болгоомжтой гишгэж явах ёстойёо доо! Эргэн тойрон биднийг дайсагнагчид олширч байгаа үед бид болгоомжтой ярьж, болгоомжтой ажиллаж сурах учиртайяа даа! Энэ бол юундаа албадлага болох вэ дээ. 

	— Та өөрийгөө тойрон хүрээлж байгаа эсэргүүцлийг үзсээр байж түүнийг худал хуурмаг зүйл, төдий шаардлагатай зүйл биш мэтээр юунд ойлгож явдаг юм бэ? Цаг нь ирээд нийгмийн олон түмэн цохилт өгөхөд хүрвэл түүнийг хүлцэн хүлээх нь дээр юм биш үү? гэвэл Гора:

	— Цаг ирвээс гэж чи хэлж байна. Тэр цаг үе гэдэг чинь усны урсгал адил зүйл юм. Ус урсгалаараа ойр хавийнхаа газрыг эвдлэн эрэг ганга болтол нь сүйтгэдэг, гэтэл ус л урсаж байгаа бол эргээ заавал нурааж эвдлэх нь зүй! гээд зүгээр суухыг хэзээ ч хүсэхгүй! Чи ер нь нийгмийн асуудалд би ямар юмаа хийж оролцох вэ, оролцлоо гээд юу л болох вэ гэж битгий үз! Одоо хүүхдүүд хүртэл энэ асуудлыг эргэцүүлэн бодох цаг болоод байгааг санах хэрэгтэй гэвэл Сүжрида өгүүлэх нь: 

	— Хүндэтгэн бишрэх бүхэнд үнэн байдаг юм уу? Тэгвэл танаас нэг юм асууя! Бид бурхан, баримал дүрсийг хүндэтгэн биширдэг ээ гэтэл тэд бүгдийг, тодорхойлон хэлэхэд залбирлаа бүтээх үнэн зүйл гэж итгэдэг үү? гэвэл Гора нэлээн болтол дуугүй сууснаа:

	— Би чамд үүнийг л ойлгуулахыг оролдоно. Ер нь эхнээсээ би энэ бүгдийг үнэн зүйл гэж үзсэн ЮМ. Харин шашны тухайд гэвэл би олигтой гүнзгий юм мэдэхгүй гэвч бурхны баримал, засаг төрд бишрэх хоёр бол чанартаа адил зүйл юм гэж хэлэх үгийг нүд анин сонсож сууж тэсэхгүй! Манай оронд бол хүндэтгэн бишрэх үзэл нь энэрэн хайрлах үзэлтэй уялдан эх орноо хамгаалж чадах бодит хүч гэдгийг ухаалаг хүмүүс сургасныг би зөв гэж зөвшөөрөн хүлээдэг юм. 

	— Тэгвэл грек, ром ч гэсэн тахилга шүтлэгийн орон байсан шүү дээ гэхэд нь Гора:

	— Эдгээр орнуудын хувьд бол хүндэтгэн бишрэх гэдэг манайх шиг ухаалаг, хүнлэг байж чадаагүй юм. Манай орон бол хийсвэрлэн бишрэх, энэрэн хайрлах үзлийн бат холбоог гүнзгий боловсруулсан ард түмэн юм гэж ойлговол болно. 

	Гэтэл грек, ромд чинь хайрлан энэрэхийн тийм их нүд гялбам гэрэл гэгээ байгааг түүхээс олж үзэж болох уу даа? гэхэд нь Сүжрида:

	— Цаг үеийн улиран өөрчлөгдөхөд шашин ер нь нийгмийн байгууламж өөрчлөгдөн хувирдаг гэгчийг та хүлээн авахгүй гэж үү? 

	— Хүлээж авахгүй яах юм бэ? Гэвч нийгмийн өөрчлөгдөн хувирахаас болж толгойгоо эргүүлж болохгүй. Манай Энэтхэг ер нь аль ч орондоо өөр өөрийн онцлогоороо өөрчлөгдөн хувирдаг гэгчийг мэдэх учиртай юм. Английн түүхийг судалж түүгээрээ дүн шинжилгээ хийх юм бол эхлэхээсээ эцэстээ хүртэл замбараагаа алдсан эмх цэгцгүй зүйлд сургахаас биш түүх бол түүх л байх ёстой, үнэн дэс дарааг хүнд өгөхгүй юм даг. Чи ер нь миний үгийг ойлгож байна уу? 

	— Ойлгож байна. Харин би урьд нь ингэж дуулаагүй, сонсоо ч үгүй юм. Тэгээд итгэтэл эргэцүүлэн бодолгүй явж л дээ! гэвэл Гора:

	— Тийм ч биш ээ! Өөрийгөө юм мэддэг гэж үздэг нэлээн олон эрчүүдийг би мэднэ. Тэдэнтэй ийм асуудлаар удаан ярилцахад танаас л нэлээн доогуур байдаг юм сан. Тэгээд намайг тэд урмыг минь хугалахад хүрэх юм. Харин чи овоо гүнзгий бодоод байх шиг санагддаг болоод ч би чам дээр ирдэг. Түүгээр үл барам би чамд ямар ч эргэлзээгүйгээр амьдралаа зориулсан юм! гэхэд нь Сүжрида:

	— Таныг ингэж хэлэхээр би бүр зовчих юм. Та надаас юү хүсээд байгаа юм бэ? Тодорхой хэлээд өгөөч? Би яавал таарах байна? Юу хийх хэрэгтэй байна. Би таны хүслийг хаа хүртэл итгэл төгс биелүүлж чадахаа ч мэдэхээ байлаа? Миний сэтгэлд үргэлж нэгэн үл ойлгогдох бодол төрж амраахаа болилоо. Намайг хамгийн их зовоож байгаа нэг бодол бол та намайг харалганаар итгэж сүүлдээ надаас жигшин гутарч өөрөө өөртөө гэмших тийм муу ёрын цаг ирэх вий л гэж айх юм гэвэл Гора болгоомжтой зөөлөн аялгуугаар:

	— Хэзээ ч гэсэн би алдаагүй гэдгээ ухаарч байна. Бас чамд хэчнээн их хүч чадал байгааг өөрөө олж мэдрэхэд чинь би тусална. Чи эргэлзэн үл итгэх байдлаа орхи! Би чамайг мэдэж байна. Бас чамтай ямагт хамт байна. Бас чиний сайн сайхан авьяас чадлаа илчлэхэд чинь би тусална, над итгэ! гэвэл Сүжрида дуугүй суух нь илэн далангүй шууд зөвшөөрсний шинж буй заа. Гора ч гэсэн олон юм ярихаа болилоо. Тэр өрөөнд удаан болтол хүнгүй юм шиг аниргүй болов. 

	Хоримохэн мөргөлөө үйлдчихээд галынхаа өрөө рүү орж явлаа. Огт чимээ аниргүй байсан Сүжридагийн өрөөнд хүн байна гэж санаа ч үгүй Хоримохэн, Сүжридагийн өрөө рүү шагайтал Гора Сүжрида хоёр бодлого болон сууцгаахыг хараад багтаж ядталаа уурлаж арай чамай биеэ барьж үүдэн дээр зогсоод

	— Ратарани! (Сүжрида) гэж дуудлаа. 

	Сүжридаг яваад очтол тэр аятайхан зан гарган

	— Миний охион! Өнөөдөр бие минь нэг олигтой биш болоод байна. Чи гал тогоо руу орж галлаж хоол унд бэлтгэхгүй юү? Би яах вэ тэр болтол чинь Горатай цуг сууж байм заа! гэв. 

	Сүжрида нагацын үгэнд орж гал тогооны өрөө рүү явлаа. Гора Хоримохэныг өрөөнд орж ирэнгүүт нь мэндчилэхэд хариу ч дуугаралгүй нэг сандал татан суугаад нэлээн дуугүй байснаа Гора өөд хараад:

	— Чи чинь брахман биш юм уу? гэж асуухад нь Гора:

	— Бишээ! гэв. 

	— Чи хиндуг хүндэтгэн үздэг биз? 

	— Тийм ээ, хүндэтгэн үздэгээ! 

	— Тэгээд чи ямар юм хийж яваа чинь энэ вэ? гэвэл энэ битүү асуудлыг Гора ойлгож ядсан царайгаар хариу эс өчин хий л түүний нүүр өөд болгоомжлон харлаа. Тэгэхэд Хоримохэн егүүлрүүн:

	— Ратарани одоо хүүхэд биш шүү! Чи түүнтэй ямар ч хамаагүй хүн! Тэгэхлээр чи ингэтэл их юм ярих ямар хэрэг байна? Чи яах вэ их л ухамсартай хүн байгаа биз! Чамайг манайхан магтан шагшдаг л юм. Гэтэл «Магтсан хүүхэн хурим дээрээ унгана» гэгч болох уу? Манай аль ч шастирт ийм зан авирыг сайшаадаггүй юм! гэх үгийг сонсоод Гора дотор нь хачин боллоо. Тэр Сүжридатай холбогдсон ийм үг сонсоно гэж яаж тааварлах вэ дээ. Тэгээд Гора нэлээн дуугүй сууснаа:

	— Энд нэг их сүйд болсон юм алга аа. Түүнийг брахмын язгуур юм гэж би нүд үзүүрлэн үзсэн юм ер байхгүй! гэвэл Хоримохэн:

	— Би ч хамаагүй л дээ! Түүнийг брахман язгуур гэж юм боддоггүй! Харин чи бол брахманыг үзэн яддаг шүү дээ! Эсвэл чи өөрөө ингэж ам ажил хоёроо зөрүүлээд байвал ард түмэн хиндичүүд чамд итгэх үү? яаж итгэх вэ дээ! Өчигдөр шөнө тийм орой болтол ярилцаад та хоёр бас яриагаа дуусдаггүй байх нь ээ. Өнөө өглөө Рата хооллож ундлаагүй шахуу л суучихсан. Тэр чинь надад овоо тусалдаг юм, тэр ч бүүр больж! Танай бүлд ч гэсэн охид байгаа биз! Чи тэдэнд ийм хүмүүжил олгов уу? Гора энэ бүхэнд юу гэж хариулахаа мэдэхгүй дэмий л:

	— Би өдий чинээ эрийн цээнд хүртлээ бас ч овоо боловсрол олж авсан боловч энэ тухай эргэцүүлэн бодолцож явсан минь үгүй ээ гэвэл Хоримохэн:

	— Яагаад боддоггүй юм бэ? Та нарын харилцаа заавал нэг нөлөө үзүүлэхгүй яалаа гэж байх вэ! Сүжрида хэдий болтол надтай холбогдоно, ер нь нэг үгээр хэлэхэд би хэдий болтол амьд мэнд явна, төдий хүртэл тэр ийм харьцаагаар харилцах эрх байхгүй! Би харин ч овоо л нааш нь эргүүлээд байгаа юм. Тэнд Барэш гуайнд байхдаа надтай харьцлаа гэж хэчнээн хэрүүл шуугиан гарч байлаа даа. Тэгтэл надтай хамт гэр тасарлаа. Гэтэл танай Винятай хэл аманд орооцолдоход хүрснээ болилоо. Виня одоо брахман охинтой гэрлэх гэж байна. Тун зовж байж би Винягаас үүнийг салгасан. Дараа нь Харан гэж нэг амьтан ирээд байдаг боллоо. Түүнээс охиноо хамгаалахын тулд би дээд өрөөндөө хамт суудаг байлаа. Гэтэл тэр горьдлого нь тасарлаа гэх мэтээр би үүнийг өөд татах гэж багагүй зовлон эдэлсэн. Энд ирснээс хойш тэр хэн хүний гараас хамаагүй хоол иддэг болчихлоо. Түүнийгээ тэр өчигдрөөс болихоор болсон. Одоо би чамаас наманчлан гуйх ганц зүйл бол танар үүнийг битгий хөсрийн амьтан болгочхож үзээч! Орчлон надад ганцхан үүний минь л үлдээж өгсөн юм. Бусдыг нь цөмийн нь толгойг залгисан. Охины минь та нар бүү бузарла! Орхи! Тэгэхийн оронд манай Барэш гуайнд Лавня, Лила гэх мэт зөндөө том болсон эрдэм боловсролтой охид байх юм. Тэднийг та нар эргүүлэхэд болохгүй нь л юу байна даа! гэхэд Гора дуугүй суусан хэвээрээ л байна Хоримохэн нэлээн удсаны дараа дахин өгүүлэх нь:

	— Сайтар бодоод үз! Ратарани ер нь эрд гарахгүй юм гэж үү! Хуримлах гэдэг эм хүнд цаг үеэ алддаг чухалчлан бодолцдог зүйл! Одоо тэр нэгэнт хүүхэн болчихлоо! гэдгийг би бас мэдэж л байна. 

	Гора, Хоримохэныг ингэж бодож байгаа гэж урьд нь ер таамаглаагүй явжээ. Гэтэл түүний санаа ийм байдаг. Одоо хүртэл тэр Сүжридагийн тухай нөхөрсөг дотно бодлого явуулаагүй байж гэж үзэж болохоор байна. Учир нь тэр Сүжрида одоо гэр бүл болж амьдрах цаг нь боллоо гэж бодохын оронд тэр үргэлж энэ чигээрээ байх юм шиг боддог нь ямар их тэнэг бөгөөд хорт бодлого вэ? Гора асууруун:

	— Та өөрийн ач охиныхоо хуримын тухай юу гэж бодож явдаг хүн юм бэ? гэвэл Хоримохэн:

	— Тэр тухай надаас өөр хэн бодох вэ? Аргагүй миний үүрэг энэ дээр байгаа юм. 

	— Хинду бүлийн эрд гэргий болгохгүй юм уу? 

	— Яах вэ үзэж байж л болно. Хэрэв цаад хүн сайн бол би түүнийг дуртай л тавиад тууна. Би өөрөө шийдэхдээ одоогоор би түүнийг юу ч гэж хэлж эс чадна. Харин сүүлчийн хоёр гурван хоногоос тэр нэг л хачин болчхож, ахиад л би түүнд итгэх болсон юм гэхэд Гора энэ тухай өөр олон юм асуух гэж бодсон боловч тэвчин зөвхөн ийн асуусан нь:

	— Таны санаанд таарсан хүргэн тэгээд байгаа юм уу? гэвэл, 

	— Тийм ээ, бий, түүгээр ч үл барам бүр олчхоод байгаа юм. 

	Тэр их сайн хүн дээ! Хөөрхий зайлуул авгай нь талийгаач болоод удаагүй байгаа юм. Сэтгэлд нь таарах бүсгүй дайралдаагүй байгаа болоод л одоо хүртэл эхнэргүй байзнаж байна. Манай Сүжрида ч ёстой л түүнд таарах хүүхэн байгаа юм. Түүний нэрийг Койлаш гэдэг гэлээ. Гора Койлашийн тухай асууж ярилцах тусам зүрхэнд нь өргөс шаах мэт болно оо. Хоримохэны хадмынхныг учиргүй гуйж байж Койлаш бичиг үсэгт овоо болсны нь үр дүн юу байсан бэ? хэмээвээс нэг өдөр тэр тосгоны шуудан тасгийн эрхлэгчийн улыг шагайсан мэдээлэл англиар бичсэний мөрөөр нь холбооны удирдах газрын эзэн ноён өөрөө ирж шалгалт хийжээ. Тэгээд Койлашийн хэрэг зөвтсөнийг үзэж тосгоныхон нь энэ Койлаш чинь ийм мундаг амьтан байгаа юу? Тэгээд тийм их сүрхий юм бол түүний зан ааш нь ямар хачин бүдүүлэг этгээд вэ? гэж гайхацгаажээ. 

	— Гора Хоримохэны ярьсан Койлашийн түүхт намтрыг сонсоод босож, олон юм ч ярилгүй Хоримохэныг хүндэтгэн салах ёс гүйцэтгээд гадагшаа гараад явчихжээ. 

	Гораг гадагшаа гараад шатаар уруудаж явах үед Сүжрида гал тогооны ажилдаа махран ноцолдож зай завсаргүй байсан мөртөө Горагийн хөлийн чимээгээр гарч ирж дэргэд нь очтол Гора үг ч дуугарсангүй, түүнийг хараагүй хүн шиг царай гарган гадагшаа гараад явчихлаа. Сүжрида цөхөрсөн царай гаргаж уртаар санаа алдаж гал тогооныхоо ажилд эргэж орлоо. Гудамжны өнцөг тойртол Гора Банутай уулзвал тэр инээмсэглэн өгүүлрүүн:

	— Өнөөдөр та яасан эрт ирээв? гэвэл, 

	— Харин тэглээ! гэж хэлээд Гора шалбалзан алхалж одлоо. Бану Сүжридагийнд ирээд гал тогооны өрөө рүү нь шагайтал тэнд Сүжрида харагдлаа. Сүжрида түүнээс зугтаах газар байсангүй. Нагац эгч нь ойр алга байлаа! 

	Бану өгүүлэх нь:

	— Би сая Горамохэнтэй уулзлаа. Бодвол тэр эндээс л гараа биз? гэхэд нь Сүжрида, 

	Хариу эс өчин сав суулгаа угаан цэвэрлэх элдэв ажилдаа улайрна. Харан тэр ажлыг нь саатуулалгүй босгоны гадна талаас ярьж байлаа. Хоримохэн шатны дээр гарч ирээд хоёр гурав ханиалгаж хоолойгоо зассан боловч түүнээс цочих шинж алга байлаа. Хэрэв Хоримохэн Харан Банугийн дэргэд явж очлоо ч гэсэн тэр бардам зантай дураараа дургидаг бярманыг зайлуулж чадахгүйгээ мэдэж байлаа. Тэгтэл Харан Бану өгүүлэх нь:

	— Сүжрида! Чи Лалида Виня хоёр хинду заншлаар хуримлах гэж байгааг дуулаа биз! Энд хэн буруутайг чи мэдэх үү? гэхэд нь Сүжрида ямар ч хариу эс өгөхийг үзээд Харан Бану намуун тайван болж ихэмсгээр:

	— Чи л буруутай гэж хэлсэн нь ийнхүү зэмлэхийг Сүжрида даанч тэсвэрлэж хүлээхгүй гэж бодсоных ажээ. Гэвч Сүжридаг өөрөө даанч нөлөөлөх чадалгүйгээ мэдэрч дуугаа болгоомжтой болгон:

	— Сүжрида би чамд дахин хэлэхэд чи л гаж буруутан байгаа юм, чи брахман язгуурын өмнө огтхон ч буруугүй гэж наманчлан хэлж чадах уу? гэлээ. Сүжрида юу ч дуугарсангүй цахилгаан зуухан дээрээ хайруулаа тавихад тос шар шор гэсэн чимээ гаргаж хэншүү үнэртүүлнэ. Бану бас л дахин:

	— Чи Виня Гора хоёрыг үзэж тэдний гэр орноор самбаганаж гүйлээ гээд юу олж долоов доо? Тэд чамд ямар алдар хүнд ач гавьяагаа хүртээв ээ? Тэд чамд брахман нөхдөөс чинь онц илүүгээ үзүүлж чадсан уу? Би чамайг эхлэхээс чинь болгоомжил! гэж хэлээгүй юү? Лалидаг хэн ч хориглохоосоо өнгөрлөө. Чи Лалидагаас л хөөдөгдлөө гэж бодож байгаа байх, үнэндээ тийм огт биш! Одоо л чамайг болгоомжил! гэж дахин хэлэх гэж ирлээ. Чи Лалидаг хараад гэмших бодол арга буюу төрж байгаа биз! Урьд нэгэн цагт чи бид хоёрын сэтгэл нийлэн ямар таатай нөхөрлөл бий болголоо доо! Алс ирээдүйгээ бид ямар шүү харж байлаа даа. Тэр бүхэн маань бүрэн устлаа гэж үзээгүй биз! Арай үгүй дэгээ, ганцхан чи л одоо наашаа хараач, тэгвэл бидний итгэлийн хүмэн цэцэг дэлгэрнэ. Сүжрида минь эргэ л дээ! гэв. 

	Сүжрида энэ үед гал дээр байгаа хоолоо хольж хутгана. Бану саяын нь үг ямар сэтгэгдэл төрснийг ажиглана. Гэвч Сүжрида хайруулаа гаргангуутаа шийдмэг дуугаар:

	— Би хинду шүү дээ! гэхэд нь Бану гайхаж уурлах давхцан бачимдаж, 

	— Чи хинду гэв үү? гэхэд, 

	— Тийм ээ! Би хинду! гэж хайруулаа дахин гал дээр тавьж хутгаж эхлэв. 

	Бану энэ доромжлолоос өөрийгөө аврахын тулд биеэ барин ширүүхэн:

	— Бодвол Гора өглөө үдэшгүй чам дээр ирж адис хүртээдэг юм уу? Гэтэл тэр үл тоомсорлосон шинжээр, 

	— Тийм ээ, би түүнээс сахил хүртдэг юм, тэр миний хүндэт хайрт багш минь шүү дээ! гэвэл, 

	Гэтэл Харан Бану одоо хүртэл өөрийгөө Сүжридагийн багш гэж бодож явдаг байжээ. Гэвч хэрвээ тэр бүсгүй би Горад дурладаг гэсэн бол өөр хэрэг. Гэтэл залуу үзэл суртлын нь багш гэдэг эрхий нь булаан авсан болохоор Харан Бану зүрх рүүгээ жад шаалгасан мэт байлаа. 

	— Сүжрида таны багш хэчнээн мундаг хүн байлаа ч гээд хиндучүүд чамайг өөртөө багтаах юм уу даа? 

	— Тэр тухай би мэдэхгүй, харин зөвхөн би л өөрөө хинду гэдгээ сайн мэдэж байна. 

	— Чи одоо хүртэл эрд очоогүй байчхаад ганцхан хүнтэй суухаар л шалтгаалж язгуур шүтлэгээ солиход хүрч байгаагаа мэдэж байна уу? 

	— Та энэ тухай хэрэггүй юм бүү чалч! Бас сэтгэлээ тайван авч яв! Би хинду гэж танд хэлсэн биш oo? 

	— Чи Барэш гуайгаас олж авсан хүмүүжлээ шинэ багшийнхаа хөлийн тоосонд булчихжээ дээ? гэвэл Сүжрида:

	— Би хэн нэгэнтэй нийлж энэ тухай хэргийг шүүн хэлэлцэх дургүй байна. Та шүтлэгийг минь амин чухал зүйл нь гэж ойлгооч? Тийм дээрээс би хинду юм шүү гэхэд Харан Бану бүр ч уурсан даварч:

	— Чи лут нэртэй хинду болоход болох л юм. Харин чамд олигтой ашиг л гарахгүй дээ? Гораг чи Виня шиг ойлгож хэрхэвч болохгүй. Чи өөрийгөө хинду хинду гэж хашхирсаар үхэж болох юм. Харин Гора чамайг хинду болгоно гэдэг амархан даваа мөн үү дээ? Ийм бодлогыг чи зүүдлээ ч үгүй байх. Багшийн рольд тоглосон төдийгөөр шавийгаа дураар нь тавихаар сул хүн Гора огт биш ээ! гэх үед Сүжрида хоолоо хийхээ ч мартан түүний өөдөөс эгц эргэн:

	— Та юу ярьж байгаа тань энэ вэ? гэвэл, 

	— Горамохен чамтай хэзээ ч суухгүй л гэж би хэллээ гэв. Сүжридагийн нүд гялалзан:

	— Суухгүй гэнэ ээ? Тэр миний хайртай хүн гэж би танд хэлээгүй сэн бил үү?! 

	— Тэгж хэлэх нь ч хэлсэн! Гэвч чи юугаа хэлээгүй нууж үлдээсэн бэ? гэдгийг би ухаанаараа бодож олсон гэвэл, 

	— Та эндээс одоохон зайл! Намайг бага шиг доромжлооч! Би танд л гэж хэлэхэд өнөөдрөөс хойш би таны нүдэн дээр гадагшаа яасан ч гарахгүй! гэж Сүжрида хэлэв. 

	— Чи яаж гадагшаа гарах юм бэ? Чи чинь хинду хүүхэн болохоор нар ч үзэхгүй түгжээтэй байх болно! Барэш гуайн нүгэл л хязгааргүй болжээ. Яах вэ тэр хөгширсөн хойноо л мэдэх болно оо! хэмээн хор нь буцалсан Харан Бануг хэлэхэд, 

	Сүжрида түүнтэй ярихаа зогсож гал тогооныхоо хаалгыг чанга хаалаа. Бану ч яваад өглөө. Сүжрида халуун гал хар тогоотой ноцолдонгуутаа урсан гарах нулимсаа хормойгоороо арчин мэгшин уйлахаа арай ядан барина. Хоримохэн энэ хоёрын хэрүүлийг эхнээс нь аваад дуусан дуустал сонсож ингэнэ ч гэж бодоогүй байсан эмгэний сэтгэл баясан тэнийх ажээ. Тэгээд нагац эгч:

	— Арай ч үгүй байхаа? Миний бурхны сүсэглэл талаар болох ёсгүй байх аа! гэж амандаа үглэн тагуржий гэдэг бурхны урд очиж наманчлан сууж сүсэглэн мөргөнө! Тэр дотроо хамаг юмыг өөрийнхөө дураар болгож өгөхийг өршөөлт тэнгэрээсээ гуйж байх шиг байлаа. 

	
ЖАРАН ГУРАВДУГААР БҮЛЭГ

	Гора Сүжридатай ярилцдаг шигээ өөр хэнтэй ч ийм чөлөөтэй ярилцдаггүй сэн. Тэр өнгөрсөн богинохон амьдралынхаа туршид ухааныхаа хүчтэй урсгалыг зөвхөн ухааруулах, сэнхрүүлэх, орчлонгийн мөн чанарын нууцыг таниулахад зориулсаар иржээ. Өнөөдөр Сүжридатай ярилцаж нэгэн зүйлийн учрыг ололцох гэж байгаад өөрөө өөрийгөө хүчээр гадагш нь гаргаад ирж билээ. Энэ нандин чанартаа өөрөө нэг үе ахих шиг болно. 

	Уг нь Гора саналаа чөлөөтэй солилцох жаргалд автагдан өдөр бүр Сүжрида дээр ирэхээсээ татгалздаггүй сэн. Гэтэл өнөөдөр Хоримохэн энэ замд нь занга тавьж Винягаар далимдуулан түүнийг гадуурхах шалтгаан сайн сонгож олжээ. Гора нэг л мэдэх нь ээ нь өөрийн мэдэлгүй тийм эрүүл биш асуудалд холбогдсоноо олж мэдээд орчлонгийн хамаг язгуур шүтлэгтнүүд гэдэг чинь нэг нь нөгөөдөө чоно болжээ гэж билээ. Тэгэхдээ бас тэр Энэтхэг орон бол бас язгуур шүтлэгээ цэвэр хадгалах талаараа ертөнцөд хосгүй юм гэж ухааран Гора хэдий хүртэл л язгуурын ялгаа эс арилна, мөн тэр хүртэл л дүрэм горимоо мөрдлөг болгодог байвал зохино гэж хэлдэг байлаа. Одоохон түүний сайн мууг ялган салгаж ярилцаж суух цаг нэгэнт биш! гэдэг үгээ өнөө ч хэлсээр байлаа. Гэвч Хоримохэн түүнийг учир зүггүй дайрч доромжилсон нь түүнд тун өөдгүй зүйл мэт санагджээ. 

	Гора гэртээ очтол хаалганыхаа гадаа Махим нүцгэн суучихсан тамхиа савсуулж байлаа. өнөөдөр түүний амралтын өдөр юм. Гораг дотогшоо орохыг үзчихээд тэр хойноос нь дагаж ороод:

	— Гора! Чи миний үгийг сонс! гэж хэлээд Махим өөрийнхөө өрөөнд дагуулж оров. 

	— Чи битгий уурлаарай! Чамд бас Винягийн өвчин халдаагүй биз? Чи хэтэрхий их тийшээ гүйгээд байх чинь гэвэл Горагийн царай улайн, 

	— Айх хэрэггүй гэв. 

	— Чи тэр замаар нэгэнт орчихсон бол ч олон юм хэлж чадахгүй л дээ! Чи түүнийг дур булаам амтлаг бурам л гэж мэдээрэй! Гэвч язгуур дотроосоо болохгүй юм гэж үү? Чи өөрийнхөө нөхрөөс сургамж авах хэрэгтэй, ямар хэл ам боллоо! Ээ дээ чи хаашаа яваад байна даа? Тэгээд бас үнэн үгээ хүнээс нууна аа! Винягийн хурим болох гээд байна. Би чамд тэр бид хоёрын наймаа тохирохгүй нь ээ гэж аль эрт хэлээ биз дээ гэхэд нь Гора:

	— Тэр хол явахгүй ээ? гэвэл Махим:

	— Хэрэв ээж дургүйцвэл яана? Бид цөм нэг халуун ам бүлийн улс байна. Гэтэл брахман манай гэрт суудаг болчихвол бид бүгд тэдний хажууд хаашаашуу толгой хавчуулах хэрэг болж байна аа? гэхэд Гора:

	— Үгүй ийм юм хаанаас болдог юм бэ? Энэ чинь гэвэл Махим өгүүлэх нь:

	— Шашимукийн хуримын тухай асуудал одоо бүүр овоо байна. Манай охиныг хадмынхан түүнийг үгүйдээ л нэг хоёр алтан бөгжтэй үгүй ер нь нэлээд алтгүй бол авахгүй бололтой. Тэгэхлээр охиноо хуримлуулах хүн заавал олигтойхон шиг зардал гаргах ёстой, хуруу хумсаа таталбал гай болго. Эд бүгдийг бодоход гайхаш минь тасрахдаа би дахин хойд төрлөө олоод хүүхэд болж хуримдаа эцгийгээ олз омогтой болгож баяжуулах сан. Миний хүү даанч бага байна даа. Хуримлах насанд хүрвэл ч мөн хэдэн мөнгө нааш нь татах сан байх даа! За тэр ч яах вэ та нар охины минь нөхөртэй нь хоёулыг нь хиндийн журмаар хуримлуулчих. За тэгээд сүүлдээ юу л болно мусульман ч болно уу? Христос ч болно уу над пад алга! Би үг ч дуугарахгүй! гэхэд нь Гора гарахаар бослоо. Тэгэхэд нь Махим:

	— Тэгэхлээр Шашигийн хурим болоход Виняг урихын хэрэггүй! Энэ тухай чи цэвэр хинду ёсны тухай ээжид ярьж нэг сайн ойлгуулаад өгөөч! 

	Гора эхийнхээ өрөөнд орвол тэр нүдэндээ саравчаа зүүчихсэн шалан дээр суугаад ямар нэгэн юм жагсаан бичиж сууснаа хүүгээ хараад бичиж байсан юмаа хамхиж нүднийхээ шилийг авч, 

	— Суу гээд Гораг суусны дараа эх;

	— Винягийн хуримын тухай чи сонсоо л биз? Би чамтай хамтарч нэг зөвлөе гэсэн юм гэхэд нь Гора дуугүй байлаа. Анандмия үгээ үргэлжлүүлэн:

	— Винягийн хуримыг, түүний авга ах нь татгалзан дургүйцэж байгаа гэнэ ээ? Тэднээс хуримын ёслолд нэг ч хүн ирэхгүй нь байна. Тэгэхлээр хурим Барэш гуайнд хийх гэдэг сэжигтэй хэрэг юм. Ер нь тэгээд хуримд чинь хоёр талаасаа бэлтгэлцэх учиртайяа даа? Тэгэхлээр манайх байшингийнхаа энэ дээд хэсгийг хуримд зориулж төхөөрвөл яасан юм бэ бололцоо ч байна даа? гэвэл Гора:

	— Тийм бололцоо гараа гэж үү дээ? гэвэл эх:

	— Намайг байхгүй бол яаж хуримын ёслолд олигтой бэлтгэж чадах вэ дээ? Хэрэв энд хийхээр болбол би бүх юмыг санааныхаа зоргоор бэлтгэхгүй юү дээ

	— Ээж ээ, тэгж яаж болох вэ? 

	— Яагаад болдоггүй бил ээ? Энэ чинь? хүүгийн тал нь би болох нь байна шүү дээ, мэдэж байна уу та нар! 

	Тэгж болохгүй ээжээ, яаж болох вэ, та урьдаар миний үгийг сонс! 

	— Виня яагаад брахман заншлаар гэрлэж болдоггүй бил ээ! Ер нь Виняг хуримлахыг тэдний охидын тал зөвшөөрөөгүй юм шүү! Чухам нарийн яривал ч гээд Гора цааш өгүүлэх нь:

	Үнэндээ гэхэд бид Винягийн хуримыг зөвшөөрөн хүлээхгүй байх ёстой! За тэр яах вэ! Галкада шиг ийм том хотод ганц хурим хийх байшин олдолгүй дээ гэлээ. 

	Анандмия байшин ч элбэг олдоно гэдэгт эргэлзэхгүй байжээ. Хамгийн гол нь л Виня ганцаараа хуримд яаж бэлтгэж амжих вэ Тэгээд өөрөө өөрийнхөө хуримыг хийлгэх гэдэг ямар эвгүй вэ гэж бодоод л тэр өөрийн дээрээ хурим хийлгэх гэж шийдсэн юм байжээ. Энэ бол нийгэмд ад үзэгдэх хэрэг гэж тэр үзээгүй билээ. 

	Горагийн эсрэг дургүйцлийг үзээд эх хүндээр санаа алдан өгүүлэх нь:

	— Хэрэв энд хийх тийм гай гамшиг та нарт авчрах гээд байгаа бол хамаагүй өөр байшин хөлсөлж аваад хурим хийлгэж болдог байгаа даа! Гэвч ингэнэ гэхэд би түүнд олигтой туслалцах мэдэл алга даа! Ээ халаг чааваас! Ямар ч гэсэн л түүнд би чадах чинээгээрээ туслалцах учиртай юм даг. Тэгэхлээр одоо ер нь ямар арга байна аа, та минь гэвэл Гора өгүүлрүүн;

	— Ээж ээ, та энэ хуримд оролцох хэрэг байхгүй. 

	— Би оролцохоо байлаа гэхэд хэн Винягийн хуримд бэлтгэх хэрэгтэй болоод байна! гэвэл, 

	— За ямар ч гэсэн ингэж болохгүй ээж минь! гэхэд Анандмия, 

	— Гора аа! Виня та хоёр ямар сайхан нөхөд байлаа даа? Одоо чи түүнд дайсан болох нь уу? гэвэл Гора нэлээн юм бодсон бололтой өндийн босож:

	— Ээж ээ, та юу гээд байна аа, Винягийн хуримд оролцохгүй байна гэж бодоход надад ч гэсэн тун эвгүй санагдаж байна. Тэглээ гээд би түүнд найзархсан ч юм алга, дайсагнасан ч юм байхгүй. Тэр өөрөө биднээс буруулснаас хойш тэгж л зовлон амсах нь зүй гэвэл:

	— Чиний хэлж байгаагаар бол тэр чамайг хуримдаа эс оролцлоо гээд юм санахгүй юм гэж бодоход би чамаас өөр хүн учир чи бид хоёрын Виняд хандах хандлага өөр өөр байна даа! Би түүний хуримд заавал оролцоно. Бэр болох хүндээ эх хүний хэлдэг үгийг хэлнэ. Хэрэв надгүй хурим болбол Виня минь гомдох болно. Гомдохоор ч барахгүй үхэж ч мэднэ гэж хэлээд сэтгэлийн зовлонгоос болоод эх мэлмэрэн гарах нулимсаа тун даруухан арчиж сууна. Гора дотроо эхээ тун их өрөвдсөн мөртөө л:

	Та нийгмийн язгуурын нэгэн гишүүн мөн гэдгээ ухаар л даа ээж минь! гэвэл эх:

	— Гора! Чи надаар нийгэм язгуур шүтлэг цөм надад хамаагүй гэж хэчнээн удаа хэлүүлэх гэсэн юм бэ? Нэгэнт нийгмийн ёс журам намайг ад үзэх юм бол би түүнд найр тавих ямар хэрэг байна аа? гэхлээр нь Гора эмгэнэн гашуудсан маягаар:

	— Ээж ээ, таныг ийм үг хэлнэ гэж би даанч бодоогүй гэхэд нь Анандмия зовж шаналсан царай гарган нүд дүүрэн нулимстай Гораг харж:

	— Ээ бурхан минь! Хүү минь би чамд сэтгэлийн зовлон эдлүүлэхийг эс хүснэ. Гэвч би үнэнийг чамд цөхрөлтгүй хэлэх болно гэхэд Гора арга нь барагдаж өндийнгүүтээ:

	— Бүх явдал ойлгомжтой боллоо гэжээ! Би одоо Виня дээр очиж таныг хуримдаа эс оролцуул! Энэ бол язгуурын олон түмний зан сурталтай холбоотой зүйл гэдгийг Хэлж өгье! гэвэл эх гайхаш нь тасран хөх инээд нь хүрч:

	— За чи их л буруу ажил хийж байна, тэг хамаагүй гэж үгээ тасаллаа. 

	Гораг яваад өгснөөс хойш эх удаан болтол энэ тухай бодолд дарагдан сууснаа нөхөр дээрээ орохоор шийдлээ. Анандмия ёсорхог ихэмсэг нөхрийнхөө өрөөнд ороход энэ өдөр шинийн найман тул Кришендиал мацаг барьж хоол эс иджээ. Кайранд Самхидагийн (иогийн тухай нэртэй томоохон бичиг) шинэ бенгаль орчуулга уншин, бугын арьсан дэвсгэр дээр тухлан суужээ. Зохих хэмжээт газраа хүрч суугаад:

	— Тун үнэнч биш юм болж байгааг чи сонсож байна уу? гэхэд нь гэр бүлийн хэргээс угаасаа хөндий байдаг өвгөн нь үл тоомсорлосон царайгаар:. 

	— За яачихаа вэ? гэж асуулаа. Эх гомдож зовсон царайгаар өгүүлрүүн:

	— Би одоо удаан болтол Горад толгойгоо мэдүүлж суухаа болих минь! Одоо бүүр болохоо байлаа та минь гэвэл Кришендиал өөрийн шүтлэг болон иогийн (даяанчийн хийдийн биеийн тамирын дасгал) дасгалаа хийгээд Анандмия сая юу гэж хэлснийг ч мартаж орхилоо. Тэгэхэд нь эх дахин үгээ эхэлж, 

	— Одоо хүртэл би Гораг язгуурлан бүлэглэх бодлогоос хол хөндий авч явах гэж хүчин чармайсаар ирсэн юм сан. Энэ сард аягүй бол Шашимукигийн хурим болно. Ийм үед би Гораг яаж энэ язгуурын үхширмэл ялгаанаас зайлуулах ухамсар өгөх вэ! гэлээ. Мацаглан суусны учир даяанч Кришендиал нэлээд ядарч зүдэрсэн байжээ. Хоол бага идэх болсны учир гэдсээ авч бараг нуруундаа наалдах дөхжээ. Ийм үед нь өөрийн ажилд Анандмияг саад хийж байхыг үзээд сэтгэл нь зовуурьтай болж эд бүгд бол тэнгэр бурхны хилэгнэл гэж ойлгоно. Кришендиал ердийнхөө байдлаар ийн өчив:

	— Анандмия чиний иймэрхүү байдал чинь надыг сандруулахад хүргэвэл яана? Энэ бүгд миний мэдэх ажил огт биш! гэж хэлэхэд нь эх юу ч ойлголгүй дэмий боссоноо, 

	— Чи хар л даа, юутай төстэй болчхож, биеэ гамна! гэвэл

	— Биеэ! гээд Кришендиал ч номоо дэлгэж уншлагадаа орлоо. Хажуугийн өрөөнд түүний багш Махарам Махим хоёр гэр бүлийн тухай түүнээс яаж тусгаарлаж болдог тухай ярилцаж байснаа Махим охиноо хуримлуулна гэдэг бол амьдралын нэгэн чухал зүйл мөн гэж ярина. Энэ хүн охиноо хүнтэй суулгах гэдэг бол ер бишийн зүйл биш жирийн хэрэг гэдгийг олж мэдээгүй явжээ. 

	
ЖАРАН ДӨРӨВДҮГЭЭР БҮЛЭГ

	Дүрэм журмыг хэтэрхий баримталснаас болж бэртэгчин болдог байна. Тэгээд бүүр хүнээ алдах замдаа орж болох юм гэж Гора дотроо эргэцүүлэн бодож Барэш гуайг хүлээж суулаа. Түүний судсаар цахилгаан гүйдэл жирэлзэн өнгөрөх адил цэвэр цусны хурдан урсгал өөрт нь мэдэгдэнэ. Хүлээсэн хүнээ орж ирэнгүүт нь босож мэндэллээ. Барэш гуай:

	— Винягийн хуримын тухай чи сонсоо л биз дээ? гэхэд, 

	— Сонссоон гэж Гора товчхон хариулахад Барэш гуай:

	— Виня брахман ёсоор хуримлахаас татгалзаж байна гэвэл, 

	— Тэгвэл ер нь гэрлэхийн хэрэг юу байгаа юм бэ гэхэд Барэш гуай энэ тухай элдвийн юм маргахын хэрэггүй гэж бодоод:

	— Язгуурынхан энэ хуримд их саад боллоо гэж би дуулсан Винягийн ах дүү нар нь нэгэнт зөвшөөрөөгүй байгаа. Охин талаас нүүр өгч байгаа хүн нь л би. Винягийн талынхан болох танайхан ч сураггүй байх юм, тэгэхлээр би чамтай энэ тухай ярилцъя гэж шийдлээ гэвэл Гора хүлээн авахаас татгалзаж толгойгоо сэгсрэнгүүтээ:

	— Надтай энэ талаар ярилцах хэрэггүй. 

	— Би энэ хуримд оролцох хүн биш! гэвэл Барэш гуай хачирхан гайхаж Гора өөд харж асууруун:

	— Чи огт хамаагүй гэв үү? гэхэд нь Гора түүний царайг. харж өрөвдөх сэтгэл төрсөн боловч хэлсэн үгэндээ эзэн болж хэзээ ч хөдөлшгүй шинжээр би яаж оролцож болох вэ? Та бодооч! гэхэд Барэш гуай:

	— Би таныг түүний нөхөр нь болох учир найзын хувьд заавал оролцох учиртай гэж бодсондоо ийн эндүүрчээ. Чухам ийм л үед хүний нөхрийн чанар танигддаг биш гэж үү? 

	— Та зөв ярьж байна. Би түүний нөхөр мөн. Гэхдээ би түүнийг өөрийнхөө амь шигээ надтай тийм бат бэх холбогдсон гэж ам алдаагүй байх аа. 

	— Гора! Ер нь Винягийн энэ ажиллагааг чи үл бүтэх хэрэг гэж үзэж байна аа даа! 

	— Би зөвхөн шашин шүтлэгийн талаас нь биш, шашин язгууртай хэрхэн холбогддог талаас нь авч үзвэл энэ яриагүй буруу зүйл түүнд нүүр өгч болохгүй гэвэл Барэш гуай:

	— Ер нь нийгмийн журам дүрэм гэж тогтоогдсон тэр зүйлд чинь хаана нь ч гэсэн шашны нөлөө заавал цацагдсан байгаа гэдгийг та зөвшөөрөхгүй нь ээ? гэхэд Гора нэлээн болтол эргэцүүлэн бодож сууснаа нэгэн үе ичих шиг болж өгүүлэх нь:

	— Таны үг аль нэгэн хэр хэмжээний дотор авч үзвэл зөв юм. Ямар ч нийгэмд тэсвэрлэж болмооргүй үзэгдэл гардаг л даа! Гэвч олонхыг дагаж хүн бүр уг ёсыг дагавал эрхбиш зөв болно оо доо! гэснээ Гора цааш нь дэлгэрүүлэн өөрийнхөө үгийг батлахыг оролдон өгүүлэх нь:

	— Би бодохдоо нийгмийн ёс журамд итгэн түүнийгээ хүндэтгэн үзэхгүй бол түүнийг дагаж биелүүлэхэд хүнд болох тал байх юм гэхэд нь Барэш гуай;

	— Ер нь хаана л үнэн байна түүнд түшиглэх нь харин илүү ухаалаг хэрэг байхгүй юү? Манай өвөг дээдэс шилдэг хөвгүүд охидын хийсэн гол бүтээл бол үнэнийг эрэн хайсны түүх мэддэг, тэд зохих хэмжээгээрээ багагүй үнэнийг олж хуримтлуулсан боловч тэр нь бас ирээдүйгээ хангаж чадахаа болиод байна шүү дээ! Нийгмийн хөгжин цэцэглэх нь мэдлэг, эрмэлзлийг танин мэдсэнээс л шалтгаална гээд Барэш гуай бослоо. Гора ч мөн адил суудлаасаа өндийлөө, Барэш гуай босонгуутаа:

	— Би бодохдоо энэ хоёр хүүхдийг хуримлуулчихъя болбол та нартай нийлж байгаад болгоно. Чамайг ч нөхөр журмын хувиар лав тусална гэж бодож байсан юм гэлээ. Гора, Барэш гуайг энэ ажилд ганцаараа зүтгэж байгаа гэдгийг эс ухаарчээ. Барэш гуайн эсрэг Вардасүндри, охид нь, түүгээр ч үл барам Хоримохэн хүртэл дургүйцэж байгаа болохоор Сүжридагаа дуудаж авчраад зөвлөх эрхээ хүртэл алджээ. Бас брахман язгуурынхан тэр чигээрээ түүний эсрэг зогсож байлаа. Тэгтэл Винягийн авга Виняг охиныхоо урхинд оруулсан зальхай этгээд гэж Барэш гуайг загнаж зүхсэн хоёр ч зохиол бичсэн ажээ. 

	Горагийнхаас Барэш гуайг гарч амжаагүй байтал тэр өрөөнд Авинаш хоёр гурван залуусын хамт орж ирэх замдаа Барэш гуайг дооглон дамшиглах гэхэд нь Гора тэднийг хориглож, 

	— Би энэ хүнийг үргэлж хүндэтгэдэг юм шүү гэжээ. 

	Гора шоронгоос суллагдсаныхаа дараа чөлөөлөх бодлого явуулахдаа зөвхөн шоронгийнхныг биш бүх хүнийг амар тайван сэтгэл санаатай, үг хэлэх хөдөлмөрлөх бүрэн дүүрэн эрх олгохыг зорилоо. 

	
ЖАРАН ТАВДУГААР БҮЛЭГ

	Хоримохэнд хадам дүүгээс нь нэгэн захидал иржээ. Тэр илгээсэн захидлынхаа дотор өөрсдийгөө цөмөөрөө мэнд сайн байгаа, харин бэргэн эгч таны аж байдал, явдал суудал юу болж байдаг бол гэж манайхан сэтгэл түгшин сууцгаах боллоо. Ингэх нь ч аргагүй юм. Бид таныг явснаас хойш үргэлж танд зовдог байсан боловч та ганц хэл мэдээ өгөхгүй, өөрийнхөө тухай тодорхой юм хэлээгүй шүү дээ! гэх мэтээр гэр орны ойр зуурын юм бичсэний эцэст тэр «Бэргэн эгч ээ! Та арван хэдэн настай нэгэн охины тухай бичсэн байснаа? Тэр тухай чинь бүүр нэг дэлгэрэнгүй бичихийг хүснэм. Ялангуяа түүний эд агуурс хэр зэрэг болох ба түүн дээрээ өөрийн нь эзэгнэх эрх ямар шүү юм бэ? гэх мэтийн бүх явдлыг нарийн мэдэж авсны дараагаар би том ахад тэр мэдээг чинь сонсговол дургүйцэхгүй нь магад биз! Харин бүсгүй өөрөө хинду шинжтэй боловч зан заншил нь брахманын байдал хэвшсэн гэдгээ бичих хэрэггүй, харин нуувал зохино. Түүнийг мэдэгдэх нь ерөөсөө чухал биш шүү! Энэ сарын битүүн, ирэх сарын шинийн завсраар саран хиртэх үеэр тогтож тэр охины чинь Гангад бие угаах үеэр нь нэг үзье!» гэжээ. 

	Хоримохэн хадмынхнаасаа гарч Галкадад ирснээсээ хойш нэлээн зовлонтойгоор өдрийг өнгөрөөх болжээ. Харин өнөөдөр уг захиаг авсныхаа дараагаар санаа нь эргэж буцмаар санагдах болжээ. Тэр Сүжридад буцах өдрөө ч болзож ярилцчихмаар санагдах боловч ингэж арай зүрхлэхгүй байлаа. Урьдчилан болгоомжтойгоор энэ ажиллагаагаа явуулсаар Сүжридаг толгойг нь эргүүлэх гэж оролдсон боловч амжилт олж хараахан амжаагүй байгаа юм Анхандаа нагац бурханд ямар их сүжигтэй байдаг байлаа. Одоо тийм огт биш болжээ. Харин түүний гол анхаарал Сүжрида дээр л төвлөрчээ. Гора тэднийхээр үзэгдэхээ больсныг үзээд Сүжрида түүний гол шалтгаан нь Хоримохэн мөн гэж лавтай шийджээ. Тэгээд Сүжрида:

	— Гора яагаад ирэхээ больчихов доо, тэр миний багш юм сан гэдэг болжээ. 

	Сүжридаг үзэл санааны хувьд давж хэтэрхий түрэмгийллээ ч гэсэн байхгүйд нь Горагийн бүтээлүүдийг уншихад түүнтэй өөртэй нь уулзаж ярилцах сан гэдэг сэтгэл төрүүлдэг сэн. Түүгээр ч үл барам тэр Горагийн эрэмгий нүүр царайг харж хайр найргүй хатуу ширүүн үгийг нь сонсож суух сан гэж боддог болжээ. Заримдаа Сүжрида: Горагийн дэргэдэх хүмүүс түүний агуу их шинжийг сайн олж харахгүй юм гэж боддог байжээ. Нэгэн өдөр Сүжридагийнд Лалида ирж, 

	— Сүжи хонгор минь гээд хүзүүгээр нь тэвэрч авахад, 

	Яав Лалида? гэж Сүжрида асуужээ. 

	— Би зүйл шийдчихсэн! 

	— Хэзээ? 

	— Ирэх даваа гарагт, 

	Хаана хийх нь вэ? гэвэл Лалида нэлээн ичиж зовсон царай гарган:

	— Тэд бүгдийг аав л мэдэх байх! гэвэл Сүжрида түүнийг хайрлан:

	— Чи мөн азтайяа дүү минь! гээд үнсэв. 

	— Азтай байлгүй яах вэ дээ. 

	— Чиний бүх л оролдлого чинь талаар болсонгүй. Одоо цаашдаа чамайг зовоох өөр саад тотгор удаан үргэлжлэхээсээ өнгөрчээ. Тэгэхлээр чи яалаа гэж уйтгартай байх бил ээ! гэхэд нь Лалида өгүүлрүүн:

	— Би гэр орноо ийм их хэл аманд оруулж хагарал гаргаж байж баярт явдал үйлдэхийг хэзээ ч санаагүй явжээ гээд үл мэдэг инээмсэглэнэ. Сүжрида түүний хацар луу нь хуруугаараа чичиж:

	— Чи одоо нөхөртэйгөө маргалдана гэж бодож байгаа биш биз. Тэгвэл би чамайг... гэснээ Лалида би чамайг хуримлахад тун их баярлаж байна. Чи түүнд сайн эхнэрийн үнэнч халамжаар хандах хэрэгтэй! гэвэл Лалида:

	— Харин Виня миний төлөө зүй зохисоор халамжлан хандах уу гэдгийг бас бодолцох хэрэгтэй. Хэрэв миний Виня чинь бас ийм хүн юм байжээ. Бид түүнийг одоо хүртэл үнэн нүүр царайг нь таньсангүй нь ээ гэж бодох цаг ирвэл яана? 

	— Үнэн ярьж байна уу чи? Тийм сайхан нөхөртэй болсон хүн чи одоо бид мэттэй нь ингэж орооцолдохын хэрэггүй! гэж хэлэхэд нь Лалида түүний хацрыг нь нясалж, 

	— Одоо чиний заавар зөвлөгөөн, чамайг хүндэтгэн үзэх явдал урьд урьдаас улам илүү байх хэрэгтэй болоод байхад уу? 

	— Сүжи эгчээ, чи хэрэв надаас бусдад дотночлон хандаад намайг орхиход хүрвэл би гомдох болно шүү! Үнэнийг хэлэхэд Гора манайхаар ирэх болсон тэр үеэс эхлэн чи надаас илүү түүнийг хайрлах болсон билээ. Энэ тухай би чамаас өөр хэнд ч хэлээгүй юм шүү! Та надад түүнийгээ нуулаа ч гэсэн би чамайг түүнд хайртай гэдгийг чинь алдаагүй мэдэж байна. Хэрэв чиний... гэтэл Сүжрида түүнд үгээ гүйцээх бололцоо өгөлгүй үгийг нь таслаад Сүжрида:

	— Цааш нь бүү дуугар Лалида! Би ичиж байна гэвэл Лалида:

	— Яагаад тэр бил ээ?... гэвэл Сүжрида үгийг нь тасалж:

	— Больдоо! Ямар балай юм бэ? Ингэж хэлэх нь бүү хэл бодож ч болохгүй! гэвэл Лалида улам зөрж, 

	— Чи өөрөө ингэж бодоод байдаг шүү дээ? Би бол зөвхөн үнэний нь хэллээ... гэтэл Сүжрида зовсондоо болоод өрөөнөөсөө гарч явахад нь Лалида гүйж очоод түүнийг хоргоож:

	— За нээрээ би одоо дахиж ийм юм ярихаа больё! гэвэл, 

	— Нээрэн үү? Сүүлд хэзээ ч хэлэхгүй биз? гэхэд Лалида:

	— Харин хэзээ нэгэн цагт ингэж хэлэхэд эрээлж цээрлэхгүй болсон цагт л би хэлэмз! Түүнээс нааш хэлэхээ больё! гэж ам алдав. 

	— Сүүлийн үед Хоримохэн түүнд нэг л хүйтнээр хандаад байх шиг санагдаад Сүжрида сэтгэл зовуурьтай байдаг боллоо. Лалидаг явсны дараагаар Сүжрида сэтгэлийн нүсэр дарамтаа жаахан хөнгөлөхийн тулд ширээ тохойлдсон гараараа нүүрээ дарж нулимс асгаруулан уйллаа. Бүүр орой болж зарц орж ирж дэнлүүг нь асаах гэхэд түүнийг «боль!» гэж хориглолоо. Оройныхоо мөргөлийг дээд өрөөнд очиж үйлдээд эргэх замдаа Хоримохэн Сүжридагийн өрөө рүү шагайж түүнийг дуудахад Сүжрида уйлснаа нууж босон харайнгуутаа нулимсаа арчив. Нагац эгч нь:

	— Юу болж байгаа нь энэ вэ? гээд дуугүй болсноо хахир хатуу зандрах аялгуугаар:

	— Чи ер нь ойрдоо юу болоод байгааг би ер бодоод олохоо байлаа гэвэл Сүжрида хариуд нь:

	— Би бас таныг мэдэхээ байлаа, би гэдэг хүн яагаад ингэж мөч тутам өдөр шөнөгүй таны хатуу хяналтад байх болсон юм бэ гэвэл? 

	— Чи намайг хайргүйдээ ингэж байна гэж бодож байна уу? Чи хоол голоод идэхээ болилоо, үргэлж уйлж байна! Эд бүгд чинь сайн хэрэг үү? Эд бүгдийг би ойлгож чадахгүй гэж үү? Ямар хүүхэд биш дээ энэ чинь! гэвэл Сүжрида:

	— Таны мэдсэн бүгд чинь буруу байгаад л би сэтгэлийн зовлон эдлэх болоод байна. 

	Магадгүй чинийх зөв байж болох юм тэгвэл чи намайг сурган хүмүүжүүлээд бурууг нь засаад өгдөг байгаа даа энэ чинь гэхэд нь Сүжрида:

	— Үнэнийг нь хэлэхэд та орчлонгийн үнэн нууцын талаар ховор сайхан сургаал сонсгодог багшийг минь доромжлон хөөсөн явдал чинь намайг хорлож байгаа хэрэг мөөн. Түүгээр ч үл барам надтай та үргэлж хүйтнээр харилцаж байгаа чинь бас буруу? Ер нь нэг үгээр хэлэхэд та бид хоёр бие биедээ итгэл муутай болж л дээ? Энэ маань эцэстээ юунд хүргэх вэ? гэдгийг л бодох болоод байна гэж хэлээд Сүжрида хоолой нь бөжирч цааш юм хэлж чадахаа болилоо. Харин бачимдсан сэтгэлээ намжаахын тулд өөр өрөө рүү орлоо. Хоримохэн урьд нь ийм үг сонсоогүй болоод ч тэр юм уу нэлээн гэмшиж байлаа. «Би ер нь хэзээ ч ийм үг сонсоогүй» гэж аман дотроо хэлэв. 

	Хэдэн мөчийн дараа Сүжридаг жаахан уужрахад мань нагац орж ирээд хоёулаа хоолоо идье гэсэн учир тэд хооллох өрөөнд орлоо. Хооллож байхдаа нагац:

	— Ратарани! Би чамайг бодвол ахмад хүн. Би хар нялхаасаа аваад хинду шашныг сүжиглэн шүтсээр ирсэн юм чамд л гэж хэлэхэд чиний тэр багшаа гэж хүндэтгэн үздэг хүн чинь амнаас нь гарах үг бүхэн нь заль мэх, хүнийг давах гэснээс өөр юм алга байна. Би түүний хэлэх үг, хийсэн бүтээлүүдээс өөрийгөө тусгаарлана. Харин цаг ирвээс би түүнтэй өөрийнхөө багшийг нэг учруулчихсан. Хүү минь чамайг брахманууд өргөж хүн болгосон боловч тэр ямар хамаа байх вэ. Брахман язгуурыг орхивол бодно. Чи одоо шөнө хоногоор том хүүхэн болж явна. Чам шиг ийм царайлаг хүүхэн хэн хүнд хамаагүй олдоно гэж үзэхэд бэрх баялаг! Эд агуурс бол хүний хамаг зовлонг зайлуулагч эзэн юм. Би чамайг хинду язгуурын нэгэн ийм айлын бэр болгож өгөх үү? Тэнд очиход чамайг хялайн харах хэн ч байхгүй. Би чамд энэ мэтээр санаа тавиад байхад чи хэрэггүй юман дээр зөрөөд юу хийх вэ? гэсэн Хоримохэны энэ урт нуршсан ятгалгыг сонсоод Сүжрида хоол идэх гэхээс ч дургүй нь хүрчихлээ. Зөвхөн идсэн уусан дүр л үзүүлж суулаа. 

	Өөрийн нь үг Сүжридад үл таалагдаж байгааг эс ухамсарлан Хоримохэн аминдаа «Мэдэхгүй хөөрхий тэр өөрийгөө яаж хинду гэж үздэг юм болдоо! Завшаанд цагийг ашиглан өөрийгөө нэрд гаргахыг бодох юм. Бас нэрийн төдий хинду болох юм гэнэ. Уг нь ийм бодолтой хүн байгаагүй л юм даа! гэж бодно. Бас өөрийн хадмынхны тусын тулд үнэнч үйлчлэх сэн гэж бодно. Энэ ажлаа бусдад үлгэр дуурайл болохоор хийнэ гэж үзлээ. 

	Барэш гуайнд очно гэхэд Сүжридад нэгэн саад байх ажээ. Тэр нь Вардасүндри билээ. Сүжрида, Вардасүндри авгай түүнийг гэрээрээ ирэхийг зогсоох юм сан гэж байна гэдгийг дуулжээ. Учир нь Сүжрида тэднийхээр олон орж гараад байвал тэднийхнийг үймүүлж охидод нь буруу нөлөө үзүүлж гэр бүлийн жаргал алдагдуулна хэмээн хөл хорьсон учир тэднийхээр очихоо больжээ. Гэвч Барэш гуай өөрөө өдөр бүр Сүжридагийнд ирж уулздаг байлаа. 

	Ойрын хэд хоног Барэш гуай ажилдаа дарагдан тэднийхээр ирж эс чадлаа. Сүжрида, Барэш гуайг ирнэ гэж үргэлж харуулдан цөхрөнгөө барна. Өнөөдөр Хоримохэны үгийг сонсоод тэднийд ирж очихоос буруудах тухай онц юм бодолгүйгээр шууд тэднийд очлоо. 

	Орой болж жаргах дөхсөн наран хажуугийн гурван давхар байшингийн цаагуур далдлагджээ. 

	Хашаа байшин барилгын сүүдэр туссан цэцэрлэгтээ Барэш гуай сэлгүүцэн алхаж явлаа. 

	Сүжрида урд нь очиж намуу тайван зогсоод өгүүлрүүн:

	— Ааваа та сайн уу? гэвэл Барэш гуай гэнэт Сүжридаг үзчихээд цочсон юм шиг, 

	— Сайн, Рата минь! гэлээ. Сүжрида эцгийнхээ хамт цэцэрлэг дотуур явангуутаа Барэш гуай:

	— Даваа гарагт Лалидагийн хурим болно гэлээ. Үүнийг сонсоод юуны өмнө түүний тархинд энэ хуримынхаа тухай урьд нь надад яагаад эс мэдэгддэг бил ээ? гэж бодсоноо тэр тухайд би ямар нэг их амьдралын туршлагатай хүн биш болохоор тэгээ биз? гэж бодож байтал Барэш гуай, 

	— Рата! (Сүжрида) энэ тухай би чамд түрүүний дуулгаж эс чадлаа гэсэн үг гоморхох сэтгэл төрүүлжээ. Сүжрида биеэ барьж ядан тэргүүнээ духайлган:

	Та намайг (сэтгэлийг минь) хувирсан гэж бодоо юу! гэвэл Барэш гуай:

	— Энэ мэтийн хэрэгтэй хэрэггүй юмнууд асууж сэтгэлийг чинь зовоохын л нэмэр гэж бодоод асууж ярилцаагүй юм. 

	— Би ч гэсэн тантай уулзаж өөрийнхөө байдлыг таны өмнө нэгд нэгэнгүй ярьж сонсгоё! гэж бодсон чинь уулзах аз дутаад, тэгээд өнөөдөр дүүрсэн хэрэг өөрөө яваад ирлээ. Би өөрөө өөрийгөө үнэхээр ойлгож чадаж байгаа эсэхээ мэдэхээ байлаа гэхэд Барэш гуай өгүүлрүүн;

	— Түүний чинь би гадарлаж байна. Чи өөрийн дотоод сэтгэцээ өөрөө тодорхойлж чадахгүй байгаа байх даа! Чи юу гэж дотроо бодож яваагаа шууд хэлчхэж болохгүй байгаа биз! гэсэн энэ үг Сүжридагийн сэтгэлийн дарамтыг овоо хөнгөрүүлэх шиг боллоо. Тэгээд тэр:

	— За, үнэндээ л тиймээ! Надад нэгэн шинэ хүсэл оволзож байгаа уг нь би эх орныхоо өнгөрсөн хийгээд ирээдүйг огт бодолгүй явжээ. Гэвч одоо бодоход би урьд нь зүүдлээ ч үгүй явсан энэ асуудал агуу их үйл хэргийн уг сурвалж байжээ. 

	Одоо миний амнаас «Би хинди хүн» гэдэг үг гарч намайг баяр хөөрөөр бялхаах боллоо гэвэл Барэш гуай:

	— Охин минь чи энэ үгээ бүүр цааш нь жижгэрүүлэн бодож үзэв үү! гэвэл Сүжрида хариуд нь:

	— Энэ тухай би нэлээн ч юм уншлаа. Бас бусадтай санал солилцлоо. Уг нь би эд бүгдийн нарийн учир утгыг ойлгохоосоо өмнө намайг хинду гэвэл сэжиглэдэг байж билээ. Бас хинду шашны үл бүтэх зарим зарчмууд ч намайг тийм байлгах нэг шалтгаан нь болсон юм. Сүжридагийн эдгээр үгийг сонсоод Барэш гуай нэлээн гайхлаа. Тэр энэ талаар нэлээд зүйлийг танин мэджээ гэдэг нь тодорхой боллоо. Үнэнд ойртоод ирэхлээрээ тэр айж эмээхгүй ярьж байна. Ингэж ярихаар болохын тулд бас багагүй юм олж үзэх хэрэгтэйеэ дээ гэж Барэш гуай бодлоо. Сүжрида дахин:

	— Аав аа! Би өөрийгөө язгуураа болон төрөлх орноо гэсэн жирийн нэгэн энэтхэг бүсгүй гэж хэлж яаж болох вэ? Харин бүхнийг төлөөлөн «би хинди гэж хэлж болох билээ» гэхэд Барэш гуай үл мэдэг инээмсэглэн өгүүлрүүн:

	— За миний охион! Чи надаас «Би өөрийгөө яагаад хинди гэлгүй өдий хүрсэн юм бэ?» гэж асуух гээд байна аа даа! Энэ тухайд тэгтэл их шалтаг заах юм алга аа! Зөвхөн би ямар хүмүүстэй шүтлэгийн холбоотой байсан бэ? Тэд намайг өөрийгөө хинди гэж хэлэх эрх өгөөгүйд хавчигдан би хинди гэдэг үгийг өөртөө ойртуулаагүй юм даа гэхээс өөр юу ч гэх вэ дээ? гэхэд Сүжрида бодлого бодон зогслоо. Барэш гуай яриагаа цааш үргэлжлүүлэн. 

	Урьд нь ч би чамд хэлдэг л байгаагүй юү. Хинду ч гэсэн аль нь ч гэсэн тийм мундаг нийтлэг шинж чанартай язгуурууд биш. Брахман байлаа ч гэсэн санаж л явбал зорьсондоо хүрч болно. Үнэндээ хинди болох гол зам гэж бас алга байна шүү! Аль нэгэн өргөн хаалгаар орохдоо би угаасаа дургүй хүн. Миний бодож байгаагаар бол хинди маань ч гэсэн бүх хүн төрөлхтний төлөө л бишээс хойш тэнд мөн л өөрсдийгөө бурхны ачаар хинди төрөл заяагдан төрсөн минь аз гэж бодсон улс л дийлэнх нь байгаа гэж ярьдаг байсан байх аа! гэхэд нь Сүжрида:

	— Бүх язгуур, шашин аль нь ч гэсэн тэр л дээ! гэхэд Барэш гуай:

	— Бас ч тийм биш ээ! Мусульман ба христосын шашинд бол хэн орох гарах гэсэн амьтан бүрд хаалга нь нээлттэй тэд бүгдийг тэгш үзэх гэсэн зорилготойгоороо хиндийгээс ялгаатай юм. Гэтэл хинду бол ороход нэг даваа давсан бол гарахад мянга түмэн даваа давах юм гэвэл Сүжрида:

	— Энэ чинь харин зөв л дөө тэгсэндээ л хинди язгуурыг устахаас сайн хамгаалж шүү дээ гэвэл Барэш гуай:

	Одоо ерөөсөө нийгэм гэдэг чинь эвдэрч хувирч байна л даа. Яваандаа энэ язгуур алга болно доо харж л байгаарай. Мусульманы толгойг өчигдөрхөн хүртэл хинди хаан мэддэг байлаа. Эдийн талаар ч хинди газрын эздийн хараат тэд. Тэр үедээ тэд өөрийн шүтлэгээ орхиогүй байсан бол одоогоос Английн төр тогтоод ирэхлээр Английн хууль дүрэм бүхнийг мэддэг чаддаг болоод ирлээ. Зөвхөн хэлбэрийн төдий язгуур шүтлэг одоо хэчнээн удах вэ? Энэтхэгт ч гэсэн хиндийн тоо өдөр ирэх тутам цөөрч байх шиг байна. Бас түүний зэрэгцээгээр европын зан ааштай улс их болж ирлээ. Яваандаа иймэрхүү хүмүүс ихэнх нь болоод ирэхлээр Энэтхэгийн хиндустан (хинди нутаг) гэж хэлэхээ больж ч мэднэ. Тэр цагт хиндустан гэж хэлсэн хүн худлаа чалчсан хэрэгт холбогдох болбол яана? гэвэл Сүжрида, Тэр муу ёрын үед чинь бид гадаадынхныг зад эсэргүүцэн хиндустанаа хамгаалж босоцгооход ялахгүй яах вэ? гэхэд Барэш гуай охиноо өрөвдөн хайрласан зөөлөн аялгаар:

	— Харин бид олон түмнийг язгуур шүтлэг ялгаварлахгүй тийм нэгэн ёс журам байхад түүнийг орхин зөвхөн хинду язгуурыг өндөрт өргөснөөр орон даяарх энэ мэт ажилд ямар элэнцгийнхээ амжилтыг олох вэ? Хинду язгуурт өөрт нь байгаа шударга биш ёсыг урьдаар устгаж, аль ч язгуурт харшлахааргүй эс болговол тэр маань нийгмийн хөдөлгөөний төв байхаа болино шүү дээ. Учир нь хинду биш язгуурууд түүнд чинь дайсагнах болно. Тэгэхлээр шуудайд хийсэн эвэр шиг л юм болно оо доо? гэхэд Сүжрида нэлээд юм бодсон шинжтэйгээр өгүүлрүүн:

	Би тэр бүгдийг мэдэхгүй байна. Ер нь өнөөдөр л бүх хүн таны хэлдгээр болчихлоо гэхэд л би тэднийг сохроор дагаж чадахгүй нь ээ гэвэл Барэш гуай

	Охион! Би чиний бодлыг эсэргүүцэхийг эс хүснэм. Чи өөрөө хожим энэ талаар сайн бодож боловсруул л даа! Би чамайг аажимдаа энийг ойлгоно гэж найдаж байна. Би сая юуг хамгаас илүү чухал гэж хэлсэн бэ? Түүнийг чи надаас өөр хэн нэгэн эх оронч хүний өмнө эр нь эх орныхоо өмнө ч гэсэн «хэрэггүй» гэж ам алдахаас л ямагт болгоомжилж яваарай гэлээ. 

	Энэ үед нэг нөхөр орж ирээд Барэш гуайд нэгэн захидал авчирч өглөө. Захиаг Сүжридад өгөөд тэрээр:

	— Шилээ ч орхичхож энэ гэрэлд би харахгүй. Охин минь чи нэг чангахан уншаадах гэв. Сүжрида захиаг уншиж сонсгоход; Брахманыг тэргүүлэх газар Барэш гуайг брахман гүнжээ өөр язгуурын залууд өгөхийг эрс татгалзана гэжээ. Хэрэв энэ талаар манайд хэлж мэдэгдэх зүйл байх юм бол ирэх ням гарагаас өмнө бичгээр мэдэгд! гэжээ. Зарлигийг эсэргүүцвэл өөрийг чинь брахманаас хөөнө! гээд тэргүүлэгчдийн гарын үсгийг зуржээ. Захидлыг сонсоод Барэш гуай халаасандаа хийчхээд Сүжридатай хамт цэцэрлэгээр зугаалан алхална. Тэгж байтал ч бурхандаа мөргөх цаг нь боллоо. Сүжрида Барэш гуайд хандаж өгүүлэх нь:

	— Ааваа таны шүтлэгийн цаг боллоо. Би өнөөдөр тантай хамт залбирал үйлдэх үү! Барэш гуай Сүжридаг мөргөлийнхөө өрөөнд авч орлоо. Тэнд дэвсгэр дэвсчихсэн бас зул мандчихсан байлаа. Барэш гуай удаан болтол залбирал үйлдээд сүүлд нь бурхнаас ямар нэгэн юм хүсэн гуйж байх шиг боллоо. Тэгээд гадагшаа гарлаа. Гадаа хаалганы дэргэд Лалида Виня хоёр зогсож харагдлаа. Тэд Барэш гуайг хараад гүн хүндэтгэлтэйгээр мэндчиллээ. Эцэг Сүжридадаа хандаж:

	— Охин минь би өнөө танайд очимз оо. Над нэлээд ажил байна гээд өрөө рүүгээ ороход нь Сүжридагийн нүдээр нулимс гүйлгэнэлээ. Тэр сэтгэлээ амраах гэж тавцангийн сүүдэрт хэсэг зогсов. Нэлээд удаан болтол Лалида Виня хоёр түүнтэй дуугарсангүй. 

	Харин Сүжридаг гэрийн зүг явах болоход Виня хажууд нь ирж:

	— Эгч ээ, та бид хоёрт сайн сайхныг хүсэхгүй юм уу гэж хэлээд Лалида хоёулаа Сүжридаг элэгсэг хүндэтгэлээр мэхийн ёслоход нь Сүжрида тэднийг нулимс бүрхсэн нүдээр ажиглан харж эгшиж хатсан хоолойгоор аз жаргалыг ерөөв. 

	Барэш гуай Сүжридагаа гаргаж өгөөд гэртээ орж ирээд: брахман язгуурын тэргүүлэх газар өргөдөл бичлээ. Уг заалдах бичгийн дотор «Би Лалидагаа өөрөө хуримлуулна! Үүнээс болж та нар намайг язгуураас зайлуулан хөөхөд би буруу гэх газаргүй. Намайг төрүүлсэн эцэг минь бурханд ганцхан зүйлийг зөвшөөртөл нь гуйснаар далимдуулан би бүх язгуураас зайлуулагдан хөөгдсөн ч гэсэн бурханд нүглээ наманчлах эрх бас бий!»гэжээ. 

	
ЖАРАН ЗУРГААДУГААР БҮЛЭГ

	Сүжрида Барэш гуайгаас дуулсан юмаа Горад ярих сан гэж тэсгэлгүй их хүсэж байв. Гэтэл’ түүнд Энэтхэгийг үзүүлж үнэн голоос хайртай болгох сон гэж мэрийж явсан. Гора Энэтхэгт аюул тулгарч үхэл рүү гараа сунгаж буйг мэдэхгүй явсан юм гэж үү! 

	— Энэтхэг улс эдүгээ цаг хүргэл энх амар байсан учир хүн ард нь элдэв хар хортой юм боддоггүй ажээ. Гэвч одоо цаашид санаа амар сууж болох уу даа? Гайгүй биз дээ гэж итгээд гараа хумхин суух эрх бидэнд байна уу? 

	«Хүнд чинь хүлээсэн үүрэг зорилго гэж байдаг шүү дээ! Миний үүрэг ингэхэд юу байна даа» гэж Сүжрида бодов. Хэрвээ Гора хажууд минь байсан бол зөвлөгөө өгч, зөв замыг минь зааж чадна даа гэж энэ бүсгүй итгэж байлаа. Тэрээр намайг хэрэв энэ будилаан төөрөгдлөөс салган, мэдэхгүй зүйлийг минь ухааруулж, ёстой тохирох байрыг минь зааж өгвөл үү? олны жигшил зэвүүг хүргэсэн ч яадаг юм бэ? гэж бодов. 

	Ингэж бодохлоор бүсгүйд өөрөө өөрийгөө бахархах сэтгэл төрлөө. Яагаад ч Гора надад биелүүлж болшгүй юмыг хий! гэж тушаан, намайг юунд эс сорив оо. Гораг дагалдагч эрчүүл нэгэнд ч гэсэн Сүжрида шиг их хэргийн төлөө юугаа ч эс хайрлах сэтгэл байгаа болов уу даа? Их хэргийн төлөө ингэж юугаа ч хайрлахгүй байхын чухлыг Гора олж харахгүй байна гэж үү? Энэнээс болж эргэн тойрон эгдүүцлээр хүрээлэгдсэн эх оронд минь хор хөнөөл учрахгүй байгаа. Эх нутагт минь ийм булай юм гарах вий? гэсэн бодлыг хүүхэн өөрөөсөө зайлуулж байв. 

	Гора намайг орхих ёсгүй, гэр намайг олохдоо л олно. Мань эр дайралдах саад тотгор, айж ичихийг давах л ёстой. Би хэдий хүчтэй хүн ч гэсэн чи надад хэрэгтэй гэж өөрөө над хэлж байсан юм чинь дээ. Тэгээд ямар нэг дэмий чалчаа үг дуулаад яалаа гэж үүнийгээ мартах билээ гэж бүсгүй өөрөө өөртөө хэллээ. Садиш;

	— Эгч ээ! гэсээр Сүжрида руу хүрч ирлээ. 

	— За далан хэлт минь юу хэлэхээр ирэв ээ? гээд Сүжрида жаал хүүг тэвэрч авлаа. 

	— Даваа гарагт Лалидагийн хурим хийх гэнээ. 

	Виня ах намайг ир! гэжээ. Би тэднийд очиж хэд хонох уу? 

	— Чи харин буурайгаасаа асуув уу?

	— Асуусаан! Надад тэр уурлаад л би юу ч мэдэхгүй эгч чинь яв гэвэл явна л биз гэсэн билээ. Эгч ээ, би явъя л даа. Хичээл номоо орхичихгүй өдөр болгон үзэж байна. Бас Виня ах надад туслах байх. 

	— Чи болсон хойно, улс амьтан амар байлгахгүй биз дээ. 

	— Хаанаас даа эгч минь. Би томоотой байна. 

	Чи нохойгоо авч явах уу? 

	— Тэгэлгүй яах вэ Виня гуай заавал авчраарай! гэж тушаасан юм байхгүй юу? Нохойд минь баяраар гэр бүлтэйгээ ирээрэй гэсэн бичигтэй улаан цаасан дээр хэвлэсэн тусгай урилга ирсэн юм. 

	— Гэр бүл гэдэг нь юу бил ээ? 

	— Гэр бүл гэж Виня намайг хэлсэн байхгүй юу? Аа бас хөгжмөө авчраарай гэсэн байна лээ. Над өгөөрэй, би эвдэхгүй шүү. 

	— Чи түүнийгээ эвдчихвэл би их баярлана. Түр зуур ч болов чих амар байя. Ер нь чиний найз хурим дээрээ хөгжимчин хөлслөлгүй чамайг тоглуулах гэж урьсан юм шив дээ. 

	Хаанаас даа үгүй чиш! Виня намайг хурим дээрээ өөрийнхөө бараа бологч болгох гэсэн юм. Эгч ээ, хуримын бараа бологч чинь юу хийдэг юм бэ? 

	— Бараа бологч ч гэж дээ Гоцог гэдэг юм. Тэр бол өдөржин мацаг барьж суудаг хүнийг хэлдэг юм гэхэд нь жаал хүү итгэхгүй байв. Тэгэхлээр нь Сүжрида Садишийг өөр рүүгээ болгон, чалчаа хонгор минь чи том болоод ямар хүн болох вэ? гэж асуув. 

	Садиш энэ асуултад бэлэн хариулах үгтэй аж» Багш нь түүнд их мэдэлтэй, сүрхий юмтай хүн шиг санагддаг болохоор том болохоороо багш болно гэж аль хэдийнээс бодож явжээ. 

	— Дүү минь хөндөж хөдөлгөөгүй ажил гэж их байна. Хоёул хүчээ нийлүүлж, хамт хөдөлье! тэгэх үү Садиш аа? Төрсөн газар орноо мандуулахын тул бид амь биеэ хайрлах ёсгүй. Эх орноо энэ байгаагаас нь илүү сайхан болгож чадах уу? Манай эх орноос илүү гайхам сайхан газар нутаг байж болох уу? Бид одоо өөрсдийнхөө амьдралыг сайжруулах ёстой мэдэв үү? ойлгож байна уу? гэв. 

	Садиш сав л хийвэл мэдсэнгүй, учрыг нь ойлгосонгүй гэж явдаг биш болохоор:

	— Ойлгож байна гэж шийдэмгий хариулав. 

	— Манай эх орон- манай ард түмэн хэчнээн агуу уудам гэдгийг чи мэдэж байгаа биз дээ? Юу ч гэж хэлбэл таармаар юм бэ дээ? Манай эх орон бол гайхамшигтай ороон. Олон мянган жилийн өмнө бурхан багш, Энэтхэг орон дэлхийн тэргүүн орон болж мандана гэж хэлсэн юм гэдэг. Бурхан багшийн энэ сургаалыг хэрэгжүүлэхэд туслахаар олон орноос хэчнээн хүн ирсэн гэж санана. Бидний төрсөн нутаг хэчнээн олон суут хүмүүс төрүүлж, хэчнээн олон дайн тулалдаан өнгөрүүлж, хэчнээн баатарлаг гавьяат үйлс бүтээсэн гэж бодноо. Манай эх орон бурхан шашны зүг болгоноос нь хүрч очсон юм. Амьдралын аль олон амин чухал асуудлыг эх нутаг маань өгсөн гэж санана вэ? Энэтхэг орон минь ямар сайхан орон бэ? Хонгор минь. Чи Энэтхэг бол агуу их орон юм гэж ойлгоорой! Энэ уудам их нутгаа элдвээр жигшин муулахгүй, эгнэгт марталгүй яв. Хэзээ нэгэн нагт миний өнөөдрийн хэлсэн үгийг чи ойлгох болно. Одоо ч гэсэн бага сага гадарлаж байгаа байх. Чи энэ гайхамшигт оронд төрснөө эс умартан, өр зүрхнээсээ хайрлаж, амьсгалаа хураатал эх нутгийнхаа төлөө зүтгэ! хэмээн хэлэв Садиш; хэсэг дуугүй байснаа:

	— Эгч чи эх орондоо юу хийх юм бэ? гэж асуулаа. 

	Би бас л эх орондоо хүчин зүтгэнэ. Чи надад туслах уу? гэхэд жаал хүү тэр даруй нь сүрхий хэвлүүн байдалтай болоод:

	— Тэгэлгүй яах вэ тусална гэж өчив. Сүжрида сэтгэл зүрхээ догдлуулж буй бодлыг хэлэх хүн гэрт нь байхгүй; болохоор дүүдээ ярьж байгаа нь энэ ажээ. Хүүхэдтэй ингэж ярьдаггүй юм гэдгийг бүсгүй мэдэж байсан боловч, үүндээ ичиж зовсонгүй. Учир нь сэтгэлдээ орсноо дуустал ярихад хөгшин залуу хэн боловч өөр өөрийнхөөрөө ойлгоод авна, хэрвээ хүн болгоны аясыг тааруулах гэвэл үнэнийг гуйвуулж мэднэ гэж энэ хүүхэн боджээ. Садиш санаагаар элдэв юм зохиож:

	— Би том болохоор учиргүй их мөнгөтэй хүн болно гэхэд, 

	— Үгүй үгүй, мөнгө гэж бүү ярь! Донгосогч минь бидэнд мөнгөний хэрэг байхгүй. Бидний амь биеэ зориулсан энэ хэрэгт чин зориг, үнэнч сэтгэл хэрэгтэй гэж Сүжрида үгийг нь тасалж хэлэв. 

	Тасалгаанд Анандмия орж ирлээ. Хүүхний зүрх болжморын зүрх шиг цохилж байв. Тэрээр Горагийн эхэд мэхийн мөргөхөд Садиш хэдий дургүй боловч ичиж зовсхийн мөн тэгж мэхэсхийв. 

	Анандмия жаал хүүг өөр өөдөө татаж толгойг нь үнсээд Сүжрида өөд харж:

	— Над чамаас өөр бодсоноо ярих хүн алга. Охин минь би чамтай нэг юм зөвлөх гэж ирлээ. Виня өөрийндөө хурим хийнэ гэж байна лээ. Тэрээр хүүхний минь нүд ирмэхийн зуур гэртээ аваачаад гэрлэнэ гэдэг бөөн чирэгдэлтэй хэрэггүй гэж би хэлсэн юм. Тэгэх ч үгүй байх аа. Би танай хавиар орон байр хайж яваад ирлээ. Чи Барэшт нэг хэлж өгөөч! 

	— Аав зөвшөөрнө. 

	— Хонгор минь чи ч гэсэн очих л болно доо. Хуримаа даваа гарагт хийхээр тохирсон тэнд очиж хэд хоног бэлтгэхээс биш өөр яая гэхэв, хугацаа ч давчуу боллоо. Уг нь би л ганцаараа ч гэсэн зэхэж дөнгөнө. Даанч цаадах Виня чинь чамайг очихгүй бол гомдоно. Гэвч энийгээ чамд өөрөө хэлж зүрхлэхгүй миний дэргэд чиний нэрийг ч дурсдаггүй юм. Тэгээд л зовж явдаг бололтой. Охин минь чамгүй бол нэг л бүтэж өгөхгүй нь шиг, бас Лалида ч уурлах вий. 

	— Та хурим дээр байх уу? гэж бүсгүй гайхан асуув. 

	— Сүжрида чи чинь юу ярьж байна. «Байх уу» гэдэг чинь юу гэсэн үг вэ? Би ямар гаднын хүн биш дээ? Байхаар барах уу? энэ чинь, Винягийн хурим шүү дээ! Би хамаг юмыг нь хийнэ. Гэвч Лалидаг манайхаас эхнэр болгон авч яваа болохоор энэ хуримд би бэрийн талын хүн болно шүү гэж Виняд хэлсэн. 

	Лалидагийн эх охиныхоо амьдралын хамгийн чухал ийм үед түүнийг өрөвдөж хайрлахгүй байгааг үзэж, Анандмиягийн өр зүрх нь өвдөж энэ бүсгүйг энхрийлэл халамжлал үзээгүйд гомдохооргүй байлгах гэж байдгаараа хичээдэг ажээ. Ийм ч учраас Анандмия өөрөө Лалидагийн эхийг орлон, түүний хуримын хувцсы нь өмсгөн хүргэнээ угтан гарч ургаас нь хүн цуг ирвэл найрсаг сайхнаар тосон аваад залуу хосод өөрсдийн гэр шиг санагдахаар засаж чимсэн шинэ байшиндаа дагуулж орно гэж санаа шуудсан ажээ. 

	Танд муу юм болохгүй байгаа даа гэж Сүжрида асуув. 

	— Магадгүй, гэвч тэглээ гээд яах вэ гэснээ Махимын бурж байсныг санаад одоо ч гэсэн муу юм учирдгаа учраад байна. Гэвч хонгор минь дуугүй яваад байвал хэд хоноод л мартчихна шүү дээ гэж Анандмия хариуллаа. 

	Гора хуримд ирэхгүй гэж шийдсэнийг Сүжрида мэдэж байв. Тэрээр Гора эхийгээ хориглох гэсэн эсэхийг асуух сан гэж тэсэж ядаж байсан боловч асуух зүрх хүрсэнгүй. Анандмия ч гэсэн Гораг эс дурсжээ. 

	Хоримохэн гэрт нь зочин ирснийг мэдэж, хийж байсан ажлаа яаралгүй дуусгаж тасалгаанд орж ирээд:

	— За бие чинь сайн биз дээ? Орж гарч хууч хөөрч байхаа яагаа вэ? гэж өгүүлэв. Анандмия өөрийг нь зэмлэсэн үгэнд хариулалгүй, 

	— Би зээ охины чинь аваачих гэж ирлээ гээд хэрэг зоригоо танилцууллаа. Хоримохэн дурамжхан байртай хэсэг дуугүй байснаа:

	— Би энэ хэрэгт оролцохгүй шүү гэж ширүүхэн өчлөө. 

	— Хаанаас, эгч минь би танд ийм юм хэлээгүй байна. Сүжридагийн төлөө бүү зов гэв. Надтай цуг байх юм чинь. 

	Хоримохэн Анандмия руу хандан:

	— Чи сонс, Ратарани өөрийгөө энэтхэг шашинтан гэж хүмүүст хэлээд бодох хийх болгондоо ёстой үнэн итгэлт хинди шашинт хүүхэн шиг болжээ. Хэрвээ тэрээр энэтхэг шашинтны нэгдэлд орохыг хүсвэл их болгоомжлох хэрэгтэй. Яриа ч их гарна биз. Би аяыг нь олно доо. Гэвч нэг хэсэг сэрэмжтэй байгууштай, хүн сав л хийвэл өдий хүртэл яагаад хүнтэй суудаггүй юм бэ! гэж асууна. Энийг ч яах вэ дуугүй байсхийгээд өнгөрөөчихнө. 

	Сайн хүргэн олохыг бодоорой. Хэрвээ тэр хүүхэн дахиад л хөгшин юмтай зууралдвал над л ажил төвөг удах нь тэр. Чи хинду шашинтны гэрт өссөн хүн. Миний хэлж байгааг ойлгож байгаа биз. Хэрэв чи өөрөө охинтой бол тэрийгээ энэ хуримд явуулах юм гэж үү? Дараа нь охиноо яаж эрд өгөх билээ гэж чи их л бодох байхдаа гэж хэллээ. 

	Гайхаж цөхсөн Анандмия Сүжрида руу харахад

	бүсгүйн царай час улайжээ. 

	— Сүжрида дургүйцвэл би заавал ч албадахгүй ээ гэвч би... гэж хэлтэл. 

	— Би таныг ер ойлгохгүй байна хүү чинь түүнийг энэтхэг шашинд эргэж оруулсан, чи тэнгэрээс унасан юм шиг гараах ирэх хэмээн Хоримохэн хажуугаас нь дуу алдав. 

	Хуучин Хоримохэн биш болжээ. Энэ авгай урьд нь буруу хэрэг хийсэн юм шиг Барэш гуайнд хэний ч нүдэнд өртөхгүйг хичээн хүн түүнд жаалхан л нүүр өгвөл тэр хүнд наалдчих байсан. Харин одоо бүүр эрхээ хамгаалж өлөгчин барс шиг тэмцэж байна. 

	Хоримохэныг хар санаатай хүмүүс түүнийг хүрээлчхээд, Сүжридаг нь булаан авах гэж байгаа юм шиг санагдаж, хар хор хоёр нь сэтгэлийг нь зовоож байв. Тэр дайсан нөхөр хоёроо ч ялгахаа байж, сэтгэл нь үймж байлаа. Орчлон ертөнц онхи хоосон юм шиг санагдахаар нь Хоримохэн, шаналсан сэтгэлээ тэнгэр бурханд л нэг юм нээж хэлдэг болжээ. Гэвч одоо эргэл мөргөл ч гэсэн Хоримохэнын сэтгэлийг тайтгаруулахаа байв. Урьд нь энэ авгай өөрийн гэх гэр бүлтэй, өмч гэх байшин савтай байжээ. Тэгвэл дараахан нь гай дайрснаас хойш орчлонгийн хэрэг явдлыг тоохгүй болж дахиад эд мөнгө, хамаатан садан гэр байшинг огт сонирхохгүй болно гэж бодсон ажгуу. Гэтэл одоо түүний сэтгэлийн шарх аньж, баяр гуниг ээлжлэн байдаг хорвоогийн амьдралд дахин татагдлаа. Эдүгээ хүртлээ унтаа юм шиг байсан итгэл мөрөөдөл дахин сэрэв. Удаан орхисон амьдралдаа эргэж орох их хүсэл урьд байгаагүй их хүчтэйгээр зүрх сэтгэлийг нь цоргиж байлаа... 

	Анандмия энэ ахар богино хугацааны дотор Хоримохэнын нүүр царай, нүд бодол санаа, дохио, хэл яриа хэв байдалд гарсан лут их өөрчлөлтийг үзэж гайхахуйяа түүнийг энхрийлэн хайрлах элэгсэг нандин сэтгэл Сүжрида бүсгүйг өрөвдөн шимширчээ. Анандмия орчноо ийм их хүйтэрснийг мэдсэн бол Сүжридаг дуудахгүй байжээ. 

	Одоо энэ эмэгтэй юу ч болсон Сүжридаг зайлуулах хэрэгтэй байв. 

	Хоримохэн Горагийн тухай яриа дэлгэмэгц Сүжрида толгойгоо унжуулан нэг ч үг хэлэлгүй тасалгаандаа орлоо. Анандмия хөгшин авгай руу хандаж;

	— Эгч минь бүү ай! Би энэ бүхний чинь мэдээгүй юм. Би түүнд ойртохоо больё, та ч түүнд битгий юм яриарай. Энэ хүүхэн, өөр маягаар хүмүүжсэн болохоор та хэтэрхий бариад байвал тэвчихгүй байж мэднэ.

	— Би хэдий бага боловч бүхнийг ойлгож байна. 

	Би энэ хүүхнийг хавчиж байж уу үгүй юү? өөрөөс нь асуу! тэр чинь юу хүссэнээ л хийдэг. Би тэрэнд чинь ам нээдэггүй. Ганцхан хүсэх юм гэвэл тэнгэр бурхан тэтгэж түүний минь гэрт нь тогтоож байгаасай билээ. Үйлийн үртэй надад өөр юу ч хэрэпүй. Гай зовлон дагалдах вий гэж өдрийн бодол шөнийн зүүд болсоор унтах нойроо ч мартлаа. 

	Анандмия явах гэтэл Сүжрида гаргаж өгөөд мэхэлзэн салах ёс гүйцэтгэхэд Анандмия энэ бүсгүйг энхрийлэн хайрлаж толгойг илэн:

	— Хонгор минь би ирнэ тэгэхдээ чамд цөмийг нь ярина. Бүх юм сайн сайхнаар бүтнэ гэж би итгэж байна. Бурхны авралаар хурим хийхдээ л хийнэ гэж хэллээ. Сүжрида дуугүй л байв. 

	Маргааш өглөө нь Анандмия Лалидатай хоёулаа хурим хийх байшингийн олон хоног хуримталсан тоос шороог угааж цэвэрлэж байтал. Сүжрида хүрч ирлээ. Анандмия хүүхнийг хармагц шүүрээ хаяад тэвэрч авав. Дараа нь энэ хэд их л шамдамгайгаар угааж арчиж эд хогшлоо ийш тийш зөөж бужигнуулж гарлаа. Анандмия Сүжрида хоёр Барэш гуайн өгсөн мөнгөөр юу юу худалдаж авахаа бичиж, хэд хэдэн удаа засаж үзэв. Тэгтэл Барэш гуай өөрөө Лалидатай цуг орж ирлээ. Цаад хүүхэн нь одоо гэртээ байж сууж чадахгүй болж, гэрийнхний нь хэн нь ч түүнтэй үг ярьж зүрхэлдэггүй учир зовж явдаг байжээ. Найз нөхөд болон Вардасүндри нар цуг зовж байгаагаа Барэшт хэлэх гэж иртэл, цаадах нь охиноо гэрээсээ авч явахаас дээр юм алга гэж үзэв. 

	Лалида явахдаа эхдээ салах ёс гүйцэтгэхээр ороход Вардасүндри буруушааснаа, явчихаар нь уйлжээ. Лавня, Лила хоёр эгчийнхээ хуримыг битүүхэндээ гойд сонирхож байсан бөгөөд хүн яв гэвэл ёслол хийж буй газар өөд тэр даруй гүйх ажээ. Гэтэл Лалида салах ёс гүйцэтгэхээр очиход тэд бярманы гэр бүлийн чанд хатуу ёсыг санаж өмнөөс нь зэвүүхэн харжээ. Лалида босгоны дэргэд Сүжрида байхыг харсан авч, цаана нь «бярманы нийгэмлэгийн хэд хэдэн хэрсүү гишүүд байхыг үзэж найз хоёр нэг ч үг сольж чадсангүй ээ. 

	Лалида тэргэнд ортол суудал дээр нь нэгэн боодолтой юм байхыг үзэж задалбаас жаргалтай хосыг тэнгэр бурхан өршөө!» гэж англиар сийлсэн цэцгийн мөнгөн сав байв. Танилцах хаяг дээр нь Шүтхирийн нэрийг бичсэн байжээ. Лалида уг нь өнөөдөр уйлахгүй гэж хатуу шийдсэн аж. Гэвч төрсөн гал голомтоо орхиж буй үедээ хүүхэд ахуй цагийнхаа найз нөхрөөс сэтгэл хөдлөм бэлэг аваад тэсээгүй учир бөөн бөөн нулимс хацрыг нь даган урслаа Барэш гуай нүдээ аниад хөдлөх ч үгүй сууж явав. 

	Анандмия Лалидаг хараад

	— Ор хонгор минь ор! гэж дуу алдан тосож буулгаад ганцхан түүнийг л хүлээж байсан юм шиг тасалгаанд дагуулж орлоо. 

	— Лалида гэр орноо үүрд орхих нь энэ гэж Барэш гуай хоолойгоо чичрүүлэн Сүжридад хэлэв. 

	— Энд ирээд охин чинь энхрийлэл халамжаар дутахгүй ээ. 

	Эцэг минь сэтгэлээ бүү зов гэж бүсгүй эцгийнхээ гараас барьж хэллээ. Барэш гуай явах гэхлээр Анандмия сарийнхаа1 захыг толгой руугаа татаж босоод ёслоход сандарч бачимдсан Барэш бас түүнд мэхийн ёслов. 

	— Лалидагийн төлөө та бүү зов! Таны охиноо өгсөн хүн тань түүнийг яавч зовоохгүй ээ. Тэнгэр бурхан над өөрт байгаагүйг минь заяалаа. Би өөрөөс төрсөн охингүй боловч он удаан мөрөөдсөн охинтой боллоо. Виня гэрлэж намайг охинтой болгоно хэмээн итгэж. удаан ч хүлээв. Бурхан багш миний мөргөл залбирлыг удаж сонссон боловч ийм гайхам сайхан учралаар Лалидаг бэлэглэнэ ээ гэж сэтгэлд минь орж байгаагүй юм шүү! хэмээн Анандмия өгүүлэв. 

	Лалидаг хүнтэй суух нь гээд догдолж эхэлсэн Барэш гуайн сэтгэл эдүгээ гэрэл үзэх шиг болон ихэд хөөрч баясжээ. 

	
ЖАРАН ДОЛООДУГААР БҮЛЭГ

	Шоронгоос гарснаас хойш өдөр бүр Гора руу өдий төдий хүн ирж хоосон зулгуйдаж далан долоон дэмий үг дэлгэх болсон учир тэрээр гэртээ суухаа больжээ. Амьдрал нь даанч тэсвэрлэшгүй санагдаж залуу хар хүү дахиад л хөдөө тосгоноор тэнэж гарав

	Гора санд мэнд хоолоо идээд хар өглөөгүүр гэрээс гарч орой буцаж ирдэг боллоо. Гора галт тэргээр Галкадагийн ойролцоо төмөр замын нэгэн өртөөн дээр буугаад хөдөө тосгон руу очиж, тос нэрэгчид, ваарчид, загасчидтай очиж уулздаг аж. Гэвч цаадуул нь өндөр нуруутай энэ цайвар цагаан залуу айл айл хэсэж, зовлон жаргалыг нь асууж явдгийн учрыг мэдэхгүй янз янзаар ярилцаж зарим нь сэжиглэдэг байжээ. Гэтэл Гора гэрийн эзний гайхах зэвүүцэхийг тоолгүй ядуу зүдүү айлаар хэссээр хааяа эвгүй үг дуулавч энэ нь залуу хүүгийн зоригийг мохоосонгүй. 

	Жирийн ядуу хүмүүсийн амьдралд гүнзгий орох тутам түүнийг нэгэн бодол салахгүй дагаж байжээ. Юу гэвэл хүн амын боловсролтой хэсгийг бодвол хөдөө тосгонд шашны нөлөө гойд илүү байв. Нийгмийн хурц соргог нүд айл гэр бүхэн юу идэж яаж хэвтэж сууж, шашны ёс журмыг хэрхэн сахиж буйг хянах атал хүмүүс нь бодож тунгаалгүй ёс заншилд итгэн түүнийг эсэргүүцье гэж бодох ч үгүй ажээ. Гэтэл шашны ёс журам, тогтсон заншил уламжлалыг заавал дагах нь хүний ажил хөдөлмөрт өчүүхэн ч хүч нэмэхгүйг өгүүлэх юун. Орчлонд Энэтхэг тариачин шиг зол жаргалаа боддоггүй аймхай хөөрхийлөлтэй амьтад байдаг болов уу? Тэд Энэтхэгийн шашны хуулийг чандлан сахихаас өөр жаргалгүй гэж боддог ажээ. Өөр газар энэнээс чинь ондоо зол жаргал гэж бий хэмээн тэдэнд хэлэх юм бол тэд лав ойлгохгүй дээ. Тэд нар шашин, шийтгэл хоёрт дэмжүүлсэн хориглолтыг л сайн мэднэ. «Болохгүй» гэсэн үг хүмүүсийг хөлөөс нь толгойг нь хүртэл хэрсэн тор адил сэтгэлд нь шийтгэл санагдуулан алхам тутамд сонсогдож, энэ нь нийгмийн үүрэг биш мөнгө хүүлэгчид төлөх өр лүгээ адил ажээ. Тариачдын дунд гай гамшиг тохиолдвол гар нийлүүлэн тэмцэх нэгдэлгүй байлаа. Ёс заншлын хүчээр нэг хүнээр нөгөөгийнхөө цусыг сорж хайр найргүй багалзуурдаж байгааг Гора ажиглахгүй байж чадсангүй ээ. Уламжлалт журмаа сахих болохоор энэ хүмүүс хэчнээн догшин ширүүн болдгийг Гора олонтоо ажжээ. Нэг хүний эцэг нь удаан өвчилж гэнээ. Өвчтөнийг эмчлэх хооллох гэсээр хөөрхий амьтан хоосорч хоцорчээ. Гэтэл гараа сунгах ганц ч хүн гарсангүйгээр үл барам тосгоныхон энэ хүн далдын гайгаар учирсан эдгэршгүй өвчнөө наманчлуулууштай юм гэцгээж байжээ. Юм бүхэн хааяагүй иймэрхүү л байна. Хөдөө тосгонд цагдаагийн газрын мөрдлөг дээрмээс дор байдаг шиг хүүхэд нь эцэг, эхээ оршуулахыг үхсэнээс дор тооцдог тамир тэнхээ муу, ашиг орлого бага гэхийг сонсох хүн олддоггүй аж. Учир нь хүн болгон нийгмийн ямар ч хатуу хэцүү шаардлагыг заавал дүүрэн биелүүлэх ёстой. Хар хүний төрөл садан нь бэрийнхээ эцгийг зовоох гэж зүйл зүйлийн заль зохион хөөрхий амьтдыг өчүүхэн төдий ч өрөвддөггүй ээ. Нийгэм гэдэг нь хүнд зовлон тохиолдоход туслахгүй, гай дайрахад тайтгаруулахгүй шийтгэлээр сүрдүүлэхээс цаашгүйг Гора мэдэж авчээ. 

	Нийтийн сайн сайхны төлөө нэгдэхэд туслах хүчтэй нэгдэх хүсэл бүхий бөгөөд хамтын хүчин зүтгэл маань хоосон мухар сохор дуурайл болох вий хэмээн бодож явдаг боловсролтой хүмүүсийн дунд бол мань залуу энийгээ мартчихдаг ажээ. 

	Гэвч гаднын цохилт шууд нөлөөлдөггүй хөдөө тосгон, түүний зуршсан тогтонги байдал, манай орны хамаг сул муу тал тэр чигээрээ ил байна гэж Гора үзэж байв. 

	Энэ залуу хүү нигүүлсэнгүй чанар, нинжин сэтгэл халамж хайраараа хүний хүч, аж амьдрал, аз жаргалд тус хүргэсэн шашин хаана ч үгүйг олж мэджээ. Бас хөдөө тосгонд зуршсан заншил дээр суурилсан тэнэг албадлагын гайгаар хүнийг хавчин хяхаж, зааг ялгаа тогтоон, оюун ухааны нь боож, хайр дурлалыг хүртэл хилэнцтэйд үзэж хүний яаж алхаж гишгэх, босож суух, амьдрах тэр бүхний нь зааж зааг хязгаар тогтоосныг Гора мэдэж авлаа. Энэ бүхэн нь хүний биеийн эрүүл мэнд, оюун ухаан, ёс суртахуун хөдөлмөрт хортойгоор нөлөөлдгийг залуу хүү ажиглаж мэдээд өөрийнхөө зохиосон хоосон мөрөөдөлд цаашид итгэж ч чадахгүй болжээ. 

	Хөдөөгийн доод язгуурын хүмүүс хүүхэн харваас буюу өөр шалтгаанаас болж их мөнгөөр эхнэр худалдаж авдаг учир олон эрчүүл хөгширтлөө, зарим нь насаараа гэрлэдэггүй тавилантайг Гора юуны өмнө олныг үзлээ. Гэтэл бэлэвсэн хүүхэн хоёр дахь удаагаа хүнтэй суухыг хатуу чандлан хориглодог ажээ. Энэ бүхнээс болж айл бүхэнд хэн нэгний нь эрүүл мэнд муудаж, нийгмийн бараг гишүүн бүхэн хэнд ч хэрэггүй энэ хоосон заншлын хор холбогдлыг биеэрээ амсжээ. Энэ хар хүүгийн үзсэн ахуй орчин нь, хүний хувь зохиол бол үүрд доромжлол дарлалд нэрвэгдэн, түүнийг эсэргүүцэхгүй байх явдал мөн хэмээн өгүүлж байх шиг санагддаг. Боловсронгуй хүмүүсийн дунд байхдаа тогтсон журам зарчмыг өчүүхэн ч зөрчихийг тэвчдэггүй Гора, хөдөө тосгонд очоод түүнтэй тэмцэх гэж оролдов. Тэрээр хааяа хөдөөгийн төлөгч лам нарыг дөнгөж байсан авч, нийгмийн жирийн хүмүүст нөлөө үзүүлж эс чаджээ. Тэд нар Горад ууртайгаар хандан:

	— Бярманы боловсон авгай нар дахиад гэрлэх юм бол бид ч бас тэгнэ гэж хэлдэг байв. 

	Тэд өөрсдийгөө доод язгуурын хүн гэж зэвүүцэн, иймэрхүү хүмүүс хамгийн болхи бүдүүлэг заншил баримталбал зүйтэй гэж номнохоор Гораг ирж байгаа хэмээн хардсандаа ийн уурлаж буй ажээ. 

	Гора хөдөө тосгоноор тэнэж явахдаа мусульман шашинтнуудад нэгдэж нягтрахад хэрэгтэй нэг юм байна. Мусульманчууд ямар нэг золгүй юм болбол хинду шашинтантай адилгүй нэг нь нөгөөгөө дэмждэгийг олж ажиглажээ. Яг зэргэлдээ байгаа энэ хоёр аймгийн хооронд яагаад ийм их эрс тэс ялгаа байгаагийн учрыг олох гэж Гора олонтоо бодож үзсэн билээ. Гэвч тохирох хариу эс олджээ. Мусульманчуудыг заншил бус шашин нэгтгэж байна гэдгийг хүлээхэд бэрх байв. Тэдний заншлын холбоо хүний үйл ажиллагааг ямар ч утга учиргүй хязгаарладаггүй бөгөөд шашны холбоо нь тэднийг ойртуулж өгдөг. Мусульманчууд харин муугүй дэвшилттэй үндсэн дээр нэгдсэн юм. Тэд нар бол өрөнд баригдсан хүмүүс биш, эд баялгийн эзэд мөн. Ийм болохоор ганцхан дуудахад л цугаараа мөр зэрэгцэн босож, зорьсон хэргийнхээ төлөө гуйвалтгүй амиа өгөхөд бэлхэн байдаг. 

	Гора боловсрол бүхий нийгэмд байхдаа бусдыг итгүүлж талдаа авах гэж юм бичиж, үг хэлж, маргаан гаргадаг байсан юм. Чухам энэ зорилгоор баримт сэлтийг сэтгэл татам уран санаагаар чимж, бүдүүлэг юмыг гоё маягтай болгон хэрэгцээгүй тал хагас юмыг хүртэл сарны туяа шиг гийгүүлэхээр магтан бишрэм гуа зураг болгон үзүүлдэг байжээ. Энэтхэг эх орныхоо юм бүхнийг муу муухай гэж үздэг хэсэг хүмүүс байжээ. Эх нутгаа хайрлах халуун эрмэлзэлдээ хөтлөгдсөн Гора тэдний шившигт үгнээс, төрсөн орноо цэвэрлэн ариун сайхан сэтгэлийн гялалзсан бүтээлээр нутгаа бүтээх гэж мэрийж байв. Ийм бодол түүний мах цусанд нь шингэсэн учир Энэтхэг юм бүхэн сайн сайхан санагддаг. Тэр ч байтугай дутагдалтай зүйл гэж үздэг юм нь хүртэл нэг л төрлийн ололт мэт бодогддог ажээ. 

	Гора үүнийгээ хөлсний өмгөөлөгч шиг баталдаггүй хэлж ярьж байгаа үгэндээ үнэн голоосоо итгэдэг тэр ч байтугай хүн бүхний татгалзаж буй юман дээр ч гэсэн итгэлийн ялгуусан тугаа чийрэг гартаа бахдалтай атгаж өөрийгөө хамгаалан зогсдог байв. Би эхлээд ард түмнийхээ эх нутгаа хайрлах хайрыг эргэж бий болгоно, бусдыг нь дараагаар хийнэ гэж тэр баталж байдаг. 

	Гэвч хөдөө нутгаар аялж явах үед нь хүмүүс хүрээлж авахгүй, түүнийг гарахгүй, эх орноо үзэн ядагчдыг буулгаж авах гэж хүчээ зориулсны хэрэг ч байхгүй ажээ. Ийм учраас ямар ч хориг саадгүйгээр үнэн мөнийг харж чаджээ. Чухам л эх нутгаа гэх хайрын хүч нь энэ залуугийн харцыг ийм хурц соргог болгосон бүлгээ. 

	
ЖАРАН НАЙМДУГААР БҮЛЭГ

	Торгон хантааз өмсөж, алчуур бүслээд гартаа чемодан цүнх барьсан Койлаш Хоримохэны өмнө очиж мэхийн ёсолжээ. Энэ хүн гучин тав хэр настай намхан махлаг бөгөөд хэд хоног сахлаа хусаагүй учир эрүүний нь үс өлөн өвс шиг сагсайн ургажээ. 

	Өнө удаан уулзаагүй хадам эцгийн хамаатан нь ирснийг үзэж Хоримохэн баярлан:

	— Хадам ахаа та хэзээ хүрээд ирэв, суу суу! гэж урингуутаа санд мэнд сийрс дэвсээд, 

	— Нүүр гараа угаана уу? гэж асуужээ. 

	— Зүгээр, юу хийх вэ. Чи чинь бүр гялалзаж байх шив гэв. 

	Хоримохэн гялалзаж байна гэдэг үгийг зэмлүүштэй үг гэж үзээд:

	— Юу нь тэгж гялалзаж байгаа юм гээд өдий төдий өвчин зовлон тоочин, нэг л амьтай голтой гэлдэрч явна. Бушуухан эрлэг аваасай гэж хэлжээ. Амьд явахдаа ийм дургүй байгааг нь Койлаш дургүйцэн хэдийгээр ах нь талийгаач болсон боловч Хоримохэн урт насална гэж гэр бүлийнхэн нь итгэж байгаагийн баталгаа болгон:

	— Чамайг л гэж би Галкада орж ирлээ. Чи тэгэхэд ингэж байх гэж дээ гээд: Койлаш төрөл садан тосгоныхоо сониныг ярьж байснаа гэнэт ийш тийшээ харж:

	— Энэ чинь тэдний гэр үү? гэж асуулаа. 

	— Тийм ээ. 

	— Чулуун байшин шив дээ! 

	— Тийм ээ, тийм тэгэлгүй яах вэ гэж Хоримохэн хариулав. Энэ байшингийн яс модыг голцуу бөх материалаар хийсэн, цонх хаалга юм бүхэн онцгой сайн модоор хийснийг Койлаш олж ажиглалаа. Бас ханын өрлөгийг сонирхоход бүтэн хагас юм уу хоёр тоосго зэрэгцүүлэн өржээ. Дээрээс дороо хүртэл хэчнээн өрөөтэй юм бэ? гэж асуулаа. Байшин их л таалагдав бололтой. Орсон материалынх нь үнийг мэдэхгүй байсан учир энэ байшинг барихад хэчнээн мөнгө орсныг бодож олоход бэрх санагдав. Койлаш нэг хөлөөрөө нөгөөгөө маажингуутаа бодож гарлаа. «Яриагүй ээ, лав арав, арван таван мянган рупи хүрэх юм даг аа? гэж дотроо бодоод:

	— Бэр минь ээ, долоо найман мянга л юм уу даа гэж зориуд хасаж Хоримохэноос асуухад, 

	— Хадам ахаа! Та юу ярьж байна аа, долоо найман мянга хаанаас даа хориос яасан ч доош байхгүй гэхэд Койлаш тун их анхааралтайгаар гэр доторхыг харлаа. Би дөнгөж толгойгоо дохимогц л бөх модон тагт, хаалга цонхтой энэ байшингийн бүрэн эрхт эзэн нь болох юм шүү дээ гэж бодохоос их таатай байв. 

	— За аж байдлаа ярьцгаая, ингэхэд хүүхэн хаа яваа бил ээ? 

	— Түүнийг санаандгүй байтал нагац эгч урьсан, гурав дөрөв хоноод ирнэ гэж Хоримохэн сандран өчив. 

	— Яаж уулзах билээ ар гэртээ зарга заалхайтай, маргааш явах юм сан. 

	— Шүүх чинь хүлээх биз, эндэх ажлаа дуусгалгүй буцаж болшгүй гэхэд Койлаш хэсэг дуугүй сууж бодол болсноо:

	— Заргалдагч хоёр хүний нэг нь байхгүй болохоор заргыг лав л над ашигтай шийдвэрлэхгүй байх. За яая гэх вэ? гэдэг дүгнэлтэд хүрэв. Тэрээр зүг зүг рүүгээ дахин нэг хараад түүнд бэлдсэн энэ байшингийн дутуу бүхний нь гүйцээснийг үзэж, ийм дүгнэлт хийсэн ажээ. Койлаш санаандгүй байснаа Хоримохэнын мөргөлийн газрын буланд ус тогтсоныг олж харав. 

	Энэ тасалгаанд усан гоожуур байхгүй болохоор Хоримохэн мөргөлийнхөө газрыг усаар угааж арчдаг учир ус тогтсон юм байжээ. Койлаш их л сэтгэл зовсон байртай:

	— Бэр минь энэ чинь тусгүй хэрэг байна даа гэж хэлэв. 

	— Юу нь тусгүй гэж яачих аа вэ? 

	— Энэ ус тогтчихсон байна шүү дээ, тун муу хэрэг дээ. 

	— Хадам ах минь яах ч арга алга даа. 

	— Тэгж болохгүй, тааз ялзарна. Энэ тасалгааг устай байлгаж тун ч болохгүй гэхэд Хоримохэн дуугүй байхаас өөр аргагүй боллоо. Койлаш, бүсгүйн гадаад байдлыг шохоорхож эхлэв. 

	— Чамд нэг юм хэлэхэд танайд ийм хүүхэн хэзээ ч байгаагүй, гайгүй чи хараарай гэж Хоримохэн хэлэв. 

	— Би дээр хэлсэн шүү дээ! Манай дунд бэр яагаа вэ? 

	— Адилтгах хүн олчих нь энэ үү? Танай бэр юугаараа тэрэнд хүрэх юм бэ? гэв. 

	Дунд бэрээ гэртээ хамгийн гоё хүүхэн гэж ярилцдагт Хоримохэн 

	— Хонгор минь чи юу ч гэж байсан танай бага бэр над дундах бэрээсээ хамаагүй дээр харагддаг гэж Хоримохэн нэмж хэлэв. 

	Койлаш бага дунд хоёр бэрийнхээ гоо үзэмжийг жишиж үзэхийг нэг их сонирхсонгүй. Тэрээр онхи үзээгүй бүсгүйг бүйлс жимс шиг нүд, тэгшхэн хамар өсгийгөө хүрсэн урт гэзэгтэй байх гэж санаандаа дүрслэн бодож гарлаа. 

	Хоримохэнын ярианы явцаас, итгэж байгаа бүхэн маань бүтэх үндэс байна гэж мэдэв. Тэр ч байтугай нэг нийгмийнхний нь хэлдэг бэр болох хүний ноцтой дутагдал ч нэг их саад болохгүй юм шиг санагджээ.

	
ЖАРАН ЕСДҮГЭЭР БҮЛЭГ

	Гораг өглөө эрт хэрж тэнэх ажлаар явчихна гэж Виня мэдэж байсан учир даваа гарагт үүр дөнгөж гэгээрмэгц гэрт нь очиж, шулуухан унтлагын өрөөнд нь орлоо. Гэтэл Гора алга байв. Зарцаас нь мөргөлийн өрөөндөө байгаа гэж дуулаад Виня нэлээд гайхжээ. Мөргөлийн өрөөнд нь ортол найз нөхөр нь ном айлдаж суув. Тэр торгон эрэнг таншин өмсөж, торгомсог нөмрөг нөмөрсөн авч биеийн ихэнх нь нүцгэн байлаа. Гораг ингэж бурханд залбирч байхыг үзээд Виня улам их гайхлаа. 

	Ардаа хөлийн чимээ гарахыг сонсоод Гора эргэж харснаа, Виняг таньж босоод, 

	— Наашаа бүү ор! гэж тэвдэнгүй хэллээ. 

	— Би орохгүй ээ, бүү ай! Би чамтай уулзах гэж ирлээ гэж Виня өчив. Гора гарч хувцсаа сольж өмсөөд Виняг дээшээ авч орлоо. 

	— Гора минь ээ өнөөдөр даваа гараг шүү. 

	— Тийм ээ, даваа, хуанли эндүүрч мэднэ. Гэвч чи өнөөдөр ямар гараг гэдгийг мартаагүй бололтой. Ер нь юу ч гэсэн мягмар гараг л лав биш дээ. 

	— Чи явахгүй хүн шив дээ, гэвч чамтай дахин ярилгүй орхиж чадсангүй, тэгээд чам руу үүр шөнөөр ирж байгаа нь энэ гэж Виня хэллээ. Гора хөдлөх ч үгүй таг дуугүй суусаар, 

	— Гора чи миний хуримд очиж чадахгүй юү? 

	— Бүр тэгж шийд ээ юү? 

	— Тийм ээ, чадашгүй гээд Виня дуугүй л байв.

	— Би очоод яах ч билээ. Чи тэртэй тэргүй дийлсэн хойно. Чи эхийгээ аргалчхаж, би бол яаж оролдоод тогтоохгүй. Чамайг би бүүр биширч байна. Бэхлэлтүүд дараа дараагаар л бууж өгөөд байх юм. Би яаж нэг ганцаараа үлдчихгүй байдаг билээ.

	— Намайг бүү зэмлэ. Миний хуримд битгий ирээч гэж би түүнийг хэчнээн ятгасан гэж санана. Гэтэл «Виня чи сонс, чиний хуримд ирэхгүй гэсэн хүн бол урьсан ч ирэхгүй, ирье гэвэл хорьсон ч ирнэ. Тэгэхээр хэнийг ч битгий урь, хэнд ч бүү саад хий, дуугүй л сууж бай» гэж тэр над хариулсан юм шүү. Тэгэхээр би буруу хэрэг хийж үү? Энэ удаа чи эхдээ нэг биш мянган удаа ялагдсан шигээ л дийлэгджээ. Өөр ямар хүн ийм эжийтэй бол! 

	Анандмияг тогтоох гэж Гора чадах бүхнээ хийжээ. Гэвч цаадах нь түүний дургүйцэл, уур хилэн, сэтгэлийн зовлонг эс хайхран, Винягийн хуримд очихоор Гора уурлаагүйгээр барахгүй яагаад ч юм бэ харин ч баярласан ажээ. Винятай яаж ч хэрэлдлээ гэсэн түүний эхийн халуун хайрыг яагаад ч алдахгүй гэж итгэж байсан нь Гораг тайвшруулж байв. Виня тэр хоёр хэдий холдлоо ч гэсэн эхийнх нь ширгэшгүй хайр энхрийлэл тэр хоёрын нөхөрлөлийг улам ойртуулан холбож өгнө гэж мэдэж байв.

	— За би явъя даа. Чи яагаад ч очиж чадахгүй юм бол битгий ир. Гэвч бүү муу санаарай, энэ холбоо миний амьдралд хэчнээн чухлыг чи ойлгодог бол нөхөрлөл таслахгүй байх гэж бодож байна хэмээн Виня бослоо.

	— Виня чи суу! Хурим чинь үдэш юм бол юунд яарав? гэж Гора сандрангуй өгүүлэв. Санаандгүй хэлсэн уриалгахан үгэнд сэтгэл нь хөдөлсөн залуу тэр даруй суулаа. 

	Ингээд үүр гэгээрэхээс өмнө олон хоног уулзаагүй найз хоёр урьдынх шигээ сэтгэлийн үгээ дэлгэж гарлаа. Гора, Винягийн сэтгэлийн өнөөдөр хамгийн уяхан сонсогдох утсыг хөнджээ. Энэ залуугийн яриа лав дуусахгүй байх гэмээр. Жирийн үгээр яривал инээдэмтэй өчүүхэн мэт санагдах үл ялиг зүйлийг хүртэл, Виня учиргүй сүр оруулж сонирхолтой болгон ярихад, үг яриа нь дууны ая шиг сонсогдож байлаа. Сэтгэл санааг нь хөдөлгөж буй олон янзын хүсэл бодлыг уян яруу үгээр ухаанд шингэтэл уран мэргэн өгүүлж байв. Түүний амьдрал юу гэгч гайхамшигтай сайхан болов оо? Виняд тохиолдсон шиг бичиж баршгүй ийм зол жаргал хүн бүрд тохиолдох хувь байдаг болов уу? Орчлон ертөнцийн эр эм болж буй олон хүмүүс бахдам яруу энэ аялгууг сонсож байгаа болов уу? Өөрийгөө би бусадтай адилтгаж чадахгүй нь гэж энэ залуу Горад хэд хэд давтан хэлжээ. Хорвоод ийм аз хийморьтой хүн урьд гараа болов уу? Ийм аз хүн болгонд учрах юм бол хаврын урь орохтой зэрэг шинэхэн навч цэцгээр нэлэнхий ой хучигддаг шиг, сэтгэлийн хөдөлгөөний салхинд нийт хүн төрөлхтөн доргин донслох байх даа. Хүмүүс одоогийнх шигээ гамшиг зовлонд нэрвэгдэхгүй, түүний гуа үзэмж, хүч чадал нь нойр хоол хоёрт л зарцуулагдахаа больж цэцэг жимсний шидэт цоморлог болох байх даа. Энэ бол нэг ёсны эрдэнийн увдист муна юм. Энэ муна хүнд хүрэхэд энгийн зүгээр явах хүн гарах уу? Энэ муна эгэл хүнийг онцгой болгоно. Үүний шидэт амтыг ядаж ганц удаа амссан хүн амьдралын учир утгыг ойлгоно. 

	— Гора минь хүний сэтгэлийн далд хүчийг сэргээх цорын ганц эм нь хайр дурлал юм шүү. Учир шалтгаан нь ямар ч байсан ийм дурлал тун ховор. Ийм болохоор бидний хэн нь ч гэсэн өөрийгөө гүйцэд танин мэдэж чадахгүй байна. Бид өөрсдөдөө нуугдаж буй авьяасыг мэдэхгүй хоцрох удаа их бий. Дотор маань юу нуугдаж байгааг би мэдэхгүй, мэдэх хувь оногдоогүй байна шүү дээ! Ийм болохоор чам мэтийн цөөхөн хүн, хүнд ямар нэг суу гайхамшиг бий гэж мэддэг бөгөөд жирийн хүн бол санаанд ч үгүй явдаг гэж Виня ярилаа. 

	Махим орноосоо чанга эвшээлгэсээр босоод нүүр гараа угаахаар явав. Түүний хөлийн чимээ Винягийн догдолсон сэтгэлийг намжаасан учир Горатай салах ёс гүйцэтгээд явлаа. 

	Гора байшингийн дээвэр дээр гарч үүр манхайн цайж байсан дорно зүг рүү харснаа хүндээр санаа алдав. Өнөөдөр тосгоноор явахгүй учир дээвэр дээгүүр дэмий удаан явав. Сүүлийн үед Гора нэг л сэтгэл дундуур явах болж, ямар ч ажил хийсэн сэтгэл нь ханахаа байжээ. Зөвхөн тэр өөрөө биш, түүний бүх ажил үйлс нь хурмаст тэнгэр өөд гараа сарвайн: «Гэрэл, хурц гэрэл! Гоо сайхан гэрэл!» хэмээн нэхэж байх шиг санагдана. Үүний л тулд алмаас эрдэнэ, алт мөнгө байдаг юм шиг бодлоо. 

	Ган хуяг дуулгаа олоход зовох юм алга. Итгэл найдвар шингэсэн ялдам сайхан тунгалаг туяа л дутаж байна. Байгаа юмыг олон болгох хэрэггүй, харин сэтгэл хөдөлгөм сайхан болгууштай. 

	Эр эм хоёрын хайр дурлалын аяс нь таарвал хүний амьдралыг гийгүүлэх ер бусын туяа юм гэж баталснаас нь хойш Гора Виняг урьдынх шигээ дооглож чадахгүй болжээ. Нээрээ эв аяс нь таарвал эр эмийн эгэл жирийн холбоо залхуу хүрэм уйтгартайгаа больж онцгой өөр болж мэднэ гэж Гора бодож байв. Хайр дурлал гэгч хүний мөрөөдлийг биетэй болгон, бие нь амь сүнстэй болж магад. Хайр дурлал нь хүний сэтгэл оюуны хүчийг нэмээд зогсохгүй бас урьд байгаагүй шинэ шинэ шинж чанартай болгоно. 

	Найз нөхдийн зам салах энэ өдөр Горагийн сэтгэлд хуучин нөхрөө дурссан, хөгжмийн ая сонсогдном. Виня явчхаад удсан авч нөхөрсөг аялгуу сэтгэлд нь дуугарсаар ажээ. Өнөөдөр Винягийн хөгжин хөөрсөн сэтгэл, Горагийн хайртай хамтарч далай зорьсон хоёр мөрөн нийлсэн мэт хос хоёр зүрх нь улам хүчтэй лугшин цохилж байлаа. Гора ил гаргахгүй далд дарж байх гэсэн сэтгэл эргээс хальж ил гарчээ. Залуу хүү энэ сэтгэлээ эсэргүүцэн барьж чадахгүй байжээ. 

	Ингэсээр нэлээд удаж өдөр дууссаар үдэш болохуйяа Гора орхимжоо нөмрөөд гадагшаа гарлаа. 

	«Өөрийнхөө юмыг авъя, эс тэгвэл амьдрал маань ашиггүй дутмаг болно» гэж өөрөө өөртөө хэлж байв. 

	Орчлонд ганцхан Сүжрида л түүний урилгыг хүлээж байгаа гэдэгт Гора итгэж байжээ. Иймд ердөө одоо л түүнийг дуудъя гэж бодно. 

	Олон хүнтэй Галкада хотын гудамжаар залуу хүү хүн түлхэхийг анзаарахгүй хурдан хурдан алхана. Түүний сэтгэл биеийг нь орхисон мэт түрүүлэн тэмүүлнэ... 

	Гагцхүү Сүжридагийн гадаа ирээд сая нэг ухаан орсон мэт зогсов. Хэчнээн олон ирэхэд нь хаалга нь дандаа онгорхой байдаг харин өнөөдөр... Гора хаалгыг нь нээх гэж оролдтол дотроосоо түгжээтэй мэт санагджээ. Хэсэг юм бодож зогссоноо тогшиж эхэллээ.

	Зарц нь босго алхмагц бүрэнхийд Гораг таниад асуулт хүлээлгүй залуу хатагтай эзгүй хэмээн мэдэгдэв. 

	— Тэгээд хаа очив? 

	— Лалидагийн хуримд туслахаар явсан, тэнд хэд хононо. Винягийн хуримд очдог юм бил үү гэж бодоод зогсож байтал гэрээс нэг үл таних хүн гарч ирээд, 

	— Эрхэм ээ юу гээв хэмээн асуужээ. Гора хөлөөс толгойг нь хүртэл ажиглаад:

	— Юу ч гэсэн юмгүй ээ гэж хариулав. 

	— Тэгвэл та ор л доо, жаахан сууж, тамхи тат! гэв. 

	Койлаш үг солих хүнгүй уйдаж байжээ. Ийм болохоор дайралдсан хүнээ оруулаад дэмий юм хөөрөх сөн гэж бодож байсан аж. Тэрээр өдөр бол гаансаа барьж мухар гудамжны өнцөгт зогсоод хажуугаараа гарсан хүнийг ажиглан дэмий цаг өнгөрүүлдэг бөгөөд харин үдэш гэртээ орж ирээд уйдаж үхэхээ дөхдөг юм санжээ. Ийм учраас Койлаш доод давхрын орох хаалганы дэргэдэх жижиг өрөөнд орж, орон дээр гаансаа барьж суугаад, дэмий юм ярьж цаг барах гэж байсхийгээд л зарцаа дууддаг ажээ. 

	— Үгүй би одоохондоо амжихгүй гэж Гора хариулаад Койлаш гуйлтаа дахин давтах гэж нүдээ ирмэж, амаа нээж амжаагүй байтал нарийн гудамжны адаг хүрч явчхав. Гора өөрийгөө, эх орных нь хувь заяа шийдвэрлэгч ихэс дээдсийн оноосон чухаг нэгэн албыг залгуулахын төлөөнөө төрсөн хүү хэмээн хатуу итгэдэг учир өөртөө тохиолдсон элдэв явдлыг санамсаргүй хэрэг бус бөгөөд лав л бүхлээрээ ганц надаас хамаарахгүй хэмээн боддог ажээ. Гора бас амьдралынхаа хамгийн ялимгүй юмыг хүртэл онцгой учиртай болгох гэж хөөцөлддөг юм.

	Тэсгэлгүй хүсэлд хөтлөгдөн Сүжридагийнд ирж, түгжээстэй хаалга мөргөж, хүүхнийг эзгүй гэж дуулснаа энэ бол бас бурхан багш уулзахыг хорьсон хэрэг хэмээн үзжээ. Тэгэхлээр энэ насанд надад Сүжридагийн хаалга хаалттай юм байна. Сүжрида минийх биш бололтой гэж бодлоо. Горархуу хүн өөрийн нь хүсэлд автах ёсгүй бөгөөд хувийн жаргал, зовлон гэж байхгүй байвал зохино. Гора бол бүхэл Энэтхэгийн хүү учир эх нутгийнхаа сайн сайхны төлөө хувийн эрх ашгаасаа татгалзан, уудам их Энэтхэг орон, түүний үүрэг зорилтын төлөө бурхан багшид залбирах ёстой. Хайр сэтгэл, янаг дурлал гэгч түүнд ямар ч хамаагүй ээ. 

	«Ихэс дээдэс надад янаг дурлалыг яруу тодоор үзүүлж өгсөн. Энэ бол номхон дөлгөөн бус, буцалж боргилсон архи шиг юм. Энэ бол оюун ухаан самууруулж юм бүхнийг өөрчилдөг, гэтэл би бол хатамжлагч болохоор миний замд энэ яавч нийцэхгүй» хэмээн Гора өөртөө хэлэв. 

	
ДАЛДУГААР БҮЛЭГ

	Олон хоногийн турш Хоримохэны хатуу чанга гарын дор сэтгэл зовуурьтай явсан Сүжрида ойрдоо Анандмиягийн дэргэд ирээд амьдралдаа үзээгүй аз жаргалыг олж амслаа. Нэгэн шөнө тэр унтаж байснаа: Ээж ээ! ээж ээ! гэж хашхирвал Анандмия түүний орны нь дэргэд ирж суугаад гараараа биеийг нь энхрийлэн илж:

	— Яав чи, намайг юунд дууд аа вэ? гэхэд нь Сүжрида сэрж харвал Анандмия уйлсан нулимсаа нууцхан нь аргагүй хормойгоороо арчиж суухыг олж үзжээ. Тэр шөнө Анандмия түүний хажуугаар унтжээ. 

	Винягийн хуримын дараахнаар Анандмия тэднийг гэр орны ажилд олигтой дадлагажаагүй, бас тэгээд юм хум нь дутуу, тийм байхад яаж юу юугүй хаяад явчих вэ гэж бодоод гэрт нь байзнахад дуртай байжээ. Тэгээд эх:

	— Виня та нар эндээ төвхнөтлөө байзнаж л байгаарай, юунд нь яарах вэ? гэвэл Сүжрида Анандмияд хандаж:

	— Ээж ээ! Тэгвэл би ч гэсэн тэр хүртэл эндээ байна гэвэл Лалида түүний үгийг дуртайяа зөвшөөрөн дэмжиж. 

	— Тэгэлгүй яах вэ! Ээж зөвшөөрөлгүй дээ! гэлээ. Тэгж байтал Садиш гүйсээр орж ирээд Сүжрида эгчийнхээ хүзүүгээр тэврэн:

	— Би чамтай хамт байна! гэвэл Сүжрида:

	— Чи хичээлээ яах нь вэ энэ чинь? гэвэл Садиш: 

	— Яагаа вэ Виня ахаар заалгачихгүй юү? 

	— Тэр юунд тийм амархан чамд багшлахыг зөвшөөрнө аж даа! гэвэл хажуугаас нь Виня зөвшөөрөхгүй яадаг юм бэ? энэ чинь! Би ганц хоёр өдрийн хичээлийг зааж дөнгөх байх шүү! гэлээ. 

	Анандмия Сүжридад:

	— Охион! Чамайг энд байхад нагац эгч чинь уурлахгүй байгаа? гэвэл Сүжрида:

	— Би түүнд нэг захиа бичиж орхихгүй юү? 

	— Юу хийх вэ? 0хин минь тэгвэл би бичье гээд. Анандмия нагацад! Одоогоор Винягийн шинэ гэр орныг төвхнүүлэхийн тулд Сүжрида бид хоёр ажилд дарагдаж байна. Тэгэхлээр хэд хоногтоо эднийд байж ажилласан дээр болоод байна. Үүнийг та зөвшөөрөх нь мэдээж биз! гэж бичжээ. 

	Анандмиягийн захидлыг хүлээж аваад Хоримохэн зөвхөн уурлаад ч зогсолгүй одоо тэр муусайн золигууд Сүжридаг минь орооцолдуулах тороо тавьж авч л дээ гэж яарна.

	Маргааш нь Хоримохэн өглөө эрт гэгч нь галзууртлаа уурлаж Винягийнд очиход нь Анандмия түүнийг гүн хүндэтгэлтэйгээр хүлээн авахад тэр бүгдийг үл хайхран ийн өгүүлрүүн:

	— Би Ратараниг авах гэж ирлээ! 

	Анандмия түүнийг ядахдаа суугтун! гэж урьсан боловч одоохон буцлаа гэж уурлаад борви бохис хийхээс ч татгалзлаа. Сүжрида энэ үед дээд өрөөнд сууж төмс арилгаж байлаа. Нагац шулуухан түүн дээр явж очлоо. Сүжрида түүнийг харангуутаа босож мэндийг нь мэдээд гар дээрээс нь чангааж дэргэдэх хүнгүй өрөөнд авч ороод, 

	— Нагацаа! Та нэгэнт ирсэн байхад би тантай хамт явна аа! Гэхдээ үдээс хойш эндээ эргээд ирнэ ээ! гэвэл нагац эгч:

	— Чи ерөөсөө явахгүй, би эндээ байна гэж хэлбэл болоо юм биш үү? гэвэл Сүжрида их л зоримгоор ийн хариу өчлөө. 

	— Энд үргэлж байна гэж би хэлээгүй байна! Гэхдээ би ээжийг эднийд байх хугацаанд л түүнийг орхиод явж чадахгүй гэхийг сонсоод Хоримохэн ууртаа дэлбэрэх дөхсөн боловч биеэ бариад дуугүй л байлаа. 

	Гэртээ очингуут Хоримохэн түүнд хадмынхныхаа нэгэн хархүү ирсэн гэдгийг хэллээ. Тэгээд бас тэр чамтай хуримлах байх! Уг нь нэр сүртэй том баяныд чиний хурим ихээхэн хүндэтгэлтэйгээр болох болно гэж ятгалаа. 

	Сүжрида Койлаш түүнийг үзэж сорихоор ирэх гэж байгааг мэдэнгүүтээ дургүйцэн Хоримохэнд энэ тухайд бол би эрс татгалзана гэдгээ шууд хэллээ. Тэгэхэд нь Хоримохэн:

	— Чи ер нь мэдэж байна уу? Гора хэчнээн хамжилсан хинду мөрт нь түүнийг алдаршуулан магтаж сураглаж байгаа хэн байна даа? гэхэд Сүжрида:

	— Нагац! Чи эх толгойгүй дэмий үг бүү чалч! Би түүнтэй суух гээ юү! гэхэд нь Хоримохэн үүний хариуд юу гэж хэлэхээ бодож ядан нүдээ эргэлдүүлнэ. 

	
ДАЛАН НЭГДҮГЭЭР БҮЛЭГ

	Сүүлийн үед болсон явдлуудын нөлөөгөөр Горагийн сэтгэл санаанд үл мэдэгдэх хувьсгал гарч байлаа. Сүжрида түүний зүрхэнд гүн шарх үлдээжээ. Тийм учраас үзэх бүрийд нэгэн янзын бодол орж ирнэ. Бас, ойрдоо тэр манайханд яасан ээлтэй байх юм бэ? гэсэн бодолд автагдана. 

	Түүгээр ч үл барам бярман бүлтэй хольж хутгалдсан охиныг жигшин үзвэл зохино гэсэн тийм бодлого надад байж болохгүй гэж ойлгожээ. Гора ойр орчмын тосгоноор хэрэн тэнэхдээ ч гэсэн цэвэр язгуураар л орж гарч яваагүй нь мэдээж гэж бодогдоно. 

	Заримдаа Гора өөрийгөө Энэтхэгийн нэг бярмануудын нэг гэж үздэг авч ямар эд агуурсны хойноос үхтлээ хөөцөлдөгч улайрсан бярман болоод байгаа биш, эх орноо бүх зүрх сэтгэлээрээ хайрлах 1 үзэлд нэвтэрсэн хинду хүн гэж бодоход сайхан санагддаг байжээ. Гора урьд нь бурхны өмнө бишрэн сүжиглэдэггүй байсан бол одоо өөрийн сэтгэлийн их хүчийг зөөлрүүлэн саатуулахын тулд олон янзын ёс журмыг дагаж бурхны өмнө хүртэл итгэл төгс биш боловч заримдаа залбирал гүйцэтгэн суудаг болжээ. 

	
ДАЛАН ХОЁРДУГААР БҮЛЭГ

	Гангын эрэг орчим нэгэн зэлүүд ойд нүглийг нь наманчлуулах чуулга бэлэн боллоо. 

	Авинаш дотроо хөдөө газрын энэ чуулган сүртэй юу л болоод орхив билээ. Тэгэхлээр Гора өөртөө буруугаа Хүлээхээс татгалзвал таарах юм. Түүний хийсэн хэрэг нь өөрийн орны ард түмний л тусын тулд юм чинь гэнэ. Гэтэл Гора шууд энэ саналын эсрэг байжээ. Тэр буруугаа хүлээхгүй байж болохгүй гэж үзжээ. Тэгээд хиндийн ариун үйлийг номног ч нь «вэд» гэдэг судрыг уншиж их түүдэг шатаан сор залахад Галкада мэтийн хөл ихтэй хотоос энэ анир чимээгүй бөглүү газар дээр гэж үзжээ. 

	Горагийн зөрүүд зан аашийг мэдэх Авинаш нууцаар сонин хэвлэлүүдэд томоохон өгүүллэгүүд нийтэлснийг Гора үзээд уур нь хүрч байхад Авинаш хэрэггүй юм боллоо гэж бодохгүй, харин түүний харааж байхыг нь үзэж баярладаг байлаа. 

	Сүүлийн үед сонинд гар хүрэлгүй мөргөл бясалгал болж байсан Кришендиал гуайд уншигчдын амаар дамжин энэ хэрэг хүрчээ. Тэр Горагийн өрөөнд ороогүй болсоор мөн уджээ. Тэгээд өнөөдөр торгон нөмрөгөө тайлж түүний өрөөнд ортол алга болохоор нь зарцаасаа асуувал:

	— Гора тагуржийн өрөөнд суугаад залбирал үйлдэж байна гэлээ. Үүнийг сонсоод улам ч их гайхлаа. Тэр шууд явсаар тагуржий бурхан залсан шүтлэгийн өрөөнд орлоо. 

	Гора эцгийнхээ орж ирж явааг хараад улам их гайхлаа. Тэгтэл эцэг асууруун:

	— Гора би сонслоо. Чи нүглээ наманчлан аглагч болон хатамжлан суухыг зорино уу? гэвэл Гора, 

	— Тийм ээ. 

	— Би амьд байгаа цагтаа л чамайг тэгүүлэхгүй ээ. 

	— Яагаад:

	— Тэр тухай хожим нь хэзээ нэгэн цагт хэлж өгөмз! Одоохондоо л юу ч гэсэн ингэж болохгүй гэж л ойлго! 

	— Хэрэв би нүглээ наманчлахгүй юм бол Шашигийн хуримын ёслол болоход олон түмэнтэй хамт яаж ууж идэх билээ. 

	— Олон түмэнтэй ууж идэхэд юу болохоо байчих аа вэ! Хамаагүй чамд ганцаарт чинь ширээ засаад өгчимз. Чи тэгээд ганцаараа л ууж иднэ биз гэхэд Гора, 

	— Тэгвэл би нийгмээсээ нэгэнт л тусгаарлагдаж байгаа болохоор бүүр олигтойхон шиг тусгаарлагдсан нь дээр юм биш үү? 

	— Тэгвэл болох л юм хамаагүй! Би бол хэнтэй ч хамт хооллодоггүй, энэ мэт амьдралаа ариунаар өнгөрөөх бодол байгаа бол чиний өөрийн чинь дур зоригийн хэрэг шүү дээ! гэж хэлээд Кришендиал гараад явчихлаа

	Их үдийн хэрд Кришендиал Авинашийг дуудуулан авчраад:

	— Та нар л Гораг ийм юманд татан оруулчихлаа шүү! Түүнийг нүглээ наманчлахаас аль болохоор татгалзаж түүнийг хамгаалах хэрэгтэй. Миний үгэнд орохгүй юм гэлээ. 

	— Хаанаас даа бид түүнийг түлхээгүй, харин танай хүү л биднийг түлхсэн юм гэхэд, 

	— За хонгор минь та нарын тэр нүглээ наманчлах чинь бүтэхгүй. Би хэзээ ч зөвшөөрөхгүй. Бүх зүйлийг одоо болих хэрэгтэй гэж өвгөнийг хэлэхэд Авинаш ихэд гайхав. Авинаш бас нэлээд зальтай эр байж л дээ, мань хүн дотроо энэ хөгшин хаашаа зөрүүд амьтан бэ? Бас өөрийнхөө хүүгийн агуу ихийг бас л дутуу ойлгодог байна шүү гэж бодон яриагаа таслах гэж шийдээд:

	— Та бидний зөвлөгөөнөөр ороод Гора нүглээ наманчлахаас татгалзаж болох юм. Гэвч хамаг юмаа түүний тулд бэлтгээд одоо бүх юм нь бэлэн болчхоод байгаа хүнийг та бид хоёр хорьчихвол өөрснөө л Горагийн оронд нүглээ наманчлах болно оо доо? гэх үгийг сонсоод Кришендиал бүр эргэлдэж орхилоо. 

	Гора өөрийн орны тухайн асуудлаар бол эцэг эхийгээ үл тоомсорлох билээ. Гэвч өнөөдөр Кришендиалын хэлсэн үгний цаана бас мэдлэгийн үндэстэй үнэн зүйл нуугдаж байх шиг. Тэр уг нь нэг зүйл дээр гол анхаарлаа тавиад нэлээн танин мэдээд ирэхлээр тэр зүйлдээ улам хайртай ханддаг болоод явчихдаг заншилтай. Тэр ганцаардмал хүн аминдаа орчлонгоос тасарсан нийгмээс хол хөндий байна гэж боддог хүн маань үлгэрлэвэл хийх ажил хэмжээгүй их боловч туслах хүнгүй ганцаардмал байгаа юм шиг түүнд санагдлаа. 

	
ДАЛАН ГУРАВДУГААР БҮЛЭГ

	Маргааш нүгэл наманчлах чуулган болно. Тэгэхлээр өнөө шөнө Гангын хөвөө орчим тэмдэгт ойд очиж хононо гэж Гора шийджээ. Гора явахад бүүр бэлэн болчхоод байж байтал. Хоримохэн түүн дээр орж ирлээ. Түүнийг ирлээ гэж Гора огт баярласангүй ийн өгүүлрүүн:

	— Би одоо явах минь, ээж гэртээ алга! Хэрэв та түүнтэй уулзах гэж явбал... гэвэл Хоримохэн өгүүлрүүн:

	— Би чиний явдалд тэгтэл их саад болохгүй, хэдхэн мөч суузна л даа! гээд ярьж гарсан нь:

	— Сүжрида чамд их нөлөөлөгджээ. Одоо нас нь нэгэнт хуримлах ч болчхож, тэгээд бас Койлаш түүнтэй гэрлэх гээд хуримд бэлтгэчхээд байхад Сүжрида хуримлахаас шууд дургүйцэн татгалзаад байх юм. Ингэхлээр түүнийг амьдралын шулуун зам руу нь оруулж туслаач! Хэрэв чи өөрөө түүнтэй хуримлах гэж бодож байгаа бол энэ хотын олон түмэн дургүйцэн нүд үзүүрлэх болно, бас аль нэгэн хөдөөгийн тосгонд хуримлуулах нь зөв юм. Учир нь түүний урьдах түүхт намтрыг нь мэдэхгүй болохоор амар! гэсэн энэ үгийг сонсоод Гора уур нь шатах мэт хүрч өгүүлэх нь:

	— Та ер нь юу донгосож байна аа? Намайг түүнтэй хуримлах санаатай гэж та хэнээс дуулаав? гэвэл Хоримохэн:

	— Би хэнээсээ мэдэх вэ дээ. Дүү минь. Энэ тухай сонинд л хэвлэгдсэн байсан шүү дээ. Түүнээс болж би ч ичиж үхэхээ дөхсөн хэмээн хариу өчив. 

	Гора, Харан Бану эсвэл түүний гар хөл ямар нэг этгээд л ингэж зар тараагаа гэж бодоход уур нь хүрч нударга зангидан:

	— Энэ бүгд худлаа гүтгэлэг гэж хашхирлаа. 

	— Тэгвэл чи хүү минь нэг удаа манайд очиж түүнд энэ тухай нэг ойлгуулаад өгөхгүй юү? гэж Хоримохэн өгүүллээ. Гора нэлээн болтол дуугүй сууснаа баахан юм бодож байгаад, 

	— Юуг нь ойлгуулах гээд байгаа юм бэ? гэвэл Хоримохэн:

	— Зөвхөн хинди заншлаар Сүжридаг шалавхан шиг хуримлуулах явдал байна. Гэтэл хинди дотор Койлаш шиг хүн олдоно гэдэг бас бэрх гэдгийг тэр ойлгоосой! Тийм эр Сүжридад олдоно гэдэг бол хувь заяандаа л залбирахаар хэрэг байхгүй юү? Өөр юм алгаа гэхэд нь Горагийн зүрх рүү жадаар шаах шиг л боллоо. Ямар янзын хүнийг Сүжридягийнд үзсэнээ бодохоос байж суухад бэрх боллоо. Тэр нэлээн болтол юу ч дуугарч эс чадлаа. Тэгтэл Хоримохэн:

	— За тэгээд Сүжрида үргэлж ганцаараа амьдралаа өнгөрөөх үү? Амьдралыг нь бодсон нь дээр үү? гэлээ. 

	Хоримохэн юу юу ч хэлэв дээ мэдэхгүй. Горагийн нэг чихээр ороод нөгөө чихээр нь гарах мэт болж чихэнд нь үл хоногшино. Тэр үргэлж л тархиндаа аав намайг нүглээ наманчлахаас хориглох юм. Энэ ямар учир вэ? Тэгэхлээр эцэг дээрээ орж бүх юмаа сайн лавлая. Ер нь яагаад тэгсэн юм бол оо? Би яагаад нүглээ наманчилж болдоггүй сэн бил ээ? Энэ тухай тэр надад сайн ойлгуулаад өгвөл би нүглээ наманчлахаас чөлөөлөгдөж болох юм гэж бодонгуутаа Гора Хоримохэнд хандаж:

	— Та эндээ байзнаж бай! Би одоохон ирнэ гэлээ. Гора шалавхан алхсаар эцгийнхээ өрөө рүү очлоо. Тэгтэл тэр өөрийг нь нүглээ наманчлахаас дур мэдэн чөлөөлөгдсөн шиг санагдлаа. Ариун ёсыг сахиж хатамжлагч гэр үүд нь хаалттай байлаа. Дотроос нь утаа, сангийн үнэр ханхална. Өнөөдөр Кришендиал гэрийнхээ үүдийг түгжиж аваад бясалгах ажилдаа тууштай орсон учир хэн ч тийшээ орох эрхгүй байлаа. 

	
ДАЛАН ДӨРӨВДҮГЭЭР БҮЛЭГ

	Гора эргэж ирвэл Хоримохэн шалавхан шиг яриагаа ийн эхэллээ. 

	— ДҮҮ минь чи одоо надтай хамт оч, тэр чамайг бурхан шиг хүндэтгэн үздэг юм. Хэрэв чи л нэг юм хэлж орхивол хамаг хэрэг дороо л бүтнэ гэлээ. 

	Гэвч Гора Сүжридагийнд очихыг зөвшөөрсөнгүйд Хоримохэн: Гораг бас ч гомдолтой байна гэж бодоод:

	— Тэгвэл чи нэг зурвас бичээд надаар өгүүл, чи чинь бүх ном судрыг мэддэг шүү дээ гэвэл Гора:

	— Энэ ч бас бүтэхгүй, би хэн нэгэн хүнд тэгж хамаагүй бичдэг хүн биш гэвэл Хоримохэн нэлээн даврангуй маягаар:

	— Тэгвэл та чинь юу гэж бодож байгаагаа юунд нь ингэтэл нуусан юм бэ? Эсвэл чи ийм саад хийсэн амьтан юм уу? Ер нь чамд л учир байна. Энэ бүх хэргийн эх сурвалж чи болох нь ээ дээ гэлээ. Хэрэв урьд өмнө аль нэгэн цагт ийм учрал тохиолдсон бол Гора ямар амархан арчаад өнгөрөх байсан бол! Гэтэл өнөө нүглээ наманчлах цаг нэгэнт дөхсөн учир уурласангүй дотроо:

	— Ер нь бодоод үзэхэд Хоримохэн үнэн л юм хэлээд байх шиг байна гэж бодлоо. Бас Сүжрида тэр хоёр харьцаагаа бүрэн тасалж амжаагүй байгаа юм. Тэгээд ер нь яршиг нэг тийшээ болъё гэж шийдэхдээ хүнд нэг гараараа бэлэг өгчхөөд нөгөө гараараа татаад байна гэдэг бол хамгийн арчаагүй ажил гэж бодонгуутаа цаас авч том гэгчийн үсгээр бичиж эхэллээ. Үүнд:

	«Эмэгтэй хүний амьдралын гол зам бол хуримлах явдал байдаг, тэр хурим маань жаргалд ч хүргэнэ үү? Эсвэл зовлонд ч живүүлнэ үү? Хамаагүй үзээд л алдах хэрэгтэй! Гэр бүл болох тангараг бол эм хүнд хамгаас үнэ хүндтэй ажил нь мөөн!» гэж бичиж байх хооронд нь Хоримохэн:

	— Хүү минь чи Койлашийн тухай бүүр тусгайд нь онцлон дурдвал зохино гэвэл Гора:

	— Би түүний чинь ямар хүн болохыг нь мэдээгүй байж бас юугаа худлаа бичих юм бэ? гэж зандартал Хоримохэн: үг дуугүй бичгийг нь аваад хаячих вий гэсэн шиг сүрхий болгоомжлон хувцасныхаа хормойд боож гэрийнхээ зүг буцлаа. 

	Гэртээ харьчхаад Сүжридаг нэгэн чухал хэргээр өөр дээрээ ирж хооллочхоод дуртай цагтаа намайг орхиод буцаж болно гэсэн утгаар урилаа. 

	Сүжридаг хоолоо идээд дуусангуут л:

	— Би өчигдөр орой танай багшийнд очоод ирлээ гэхэд нь Сүжрида дуугарсангүй дотроо нагац тэднийд очиж Гораг дахин юу гэж доромжилж дургүйг нь хүргэж хүргэж ирээ бол доо гэж бодно. Тэгтэл Хоримохэн:

	— Нээрэн тэр их ухаантай юм гэж мэдлээ би. Түүнд эмэгтэй хүн хуримлалгүй удах нь муу ёрын хэрэг шиг үзэгддэг юм байна. Тэр хинди бүсгүйг бол шастирт заасанчлан түргэхэн шиг эрд гаргах нь чухал гэхэд нь би түүнтэй Койлашийн тухай ярилцлаа. Чи түүнийг багшаа гэж үздэг хүн одоо багшийнхаа зарлигийг дагах хэрэгтэйеэ дээ! гэхэд нь Сүжрида мөн л чимээгүй л байлаа. Хоримохэн дахин яриагаа сунжруулан:

	— Гора өөрөө энэ зурвасыг бичиж өглөө, чи унш! гэж хэлээд тэр өврөөсөө нөгөө зурвасыг гаргаж Сүжридагийн өмнө тавилаа. Сүжрида Горагийн захиаг уншин үзвэл тийм нэг их сүрхий, Хоримохэны ярьсанчлан юм огт алга байлаа. Харин Хоримохэноор очиж очиж ийм бичиг өгөх нь ямар учиртай вэ? гэдгийг Сүжрида эргэцүүлэн бодлоо. 

	Өнөөдөр Гора яагаад ийм сургаал хайрлах болов оо? Сүжрида цаг ирвээс хэнтэйгээ ч сууна уу, эсвэл бэлэвсэрнэ үү? Ямар хамаа байна. Тэр ингэж их яарч номнох ямар шаардлага гараав? Энэ тухайд Горагийн холбогдол бүрэн тасарч байгаа нь энэ үү? Миний ийм байдал Горад ямар нэгэн өөдгүй юм болоход хүргээ юү? Эсвэл түүний амьдралын замд аль нэгэн саад учрав уу? Ингээд одоо бид хоёр хоорондоо холбогдохоо болилоо гэж үү? гэх мэт элдвийг бодоход Сүжридагийн ухаан нь эс хүрэлцэх шиг санагдана. Хоримохэн Сүжридад бодох чөлөө удаан болтол өглөө. Тэр цагаа болохоор унтжээ. Нэг сэрэх нь ээ нь Сүжрида түүний өрөөнд орж ирж явлаа. Бас тэр урьдынх шигээ бодолд дарагдсан хэвээр ажээ. Хоримохэн өгүүлрүүн:

	— Охион! Чи ийм их бодоод байх юу байна? Энд тэгтэл их бодоод байх юм алга байгаа биз дээ. Эсвэл Гора захидал дотор үл бүтэх юм бичиж орхио юу? гэвэл Сүжрида намуу тайван аялгуугаар

	— Үгүй ээ. Тийм ч юм алга. Тэр үнэн л юм бичсэн байна гэвэл Хоримохэн гайхсан дүр үзүүлэн:

	— Тэгвэл чи ингэтэл бодолд дарагдах ямар хэрэг байна аа? охин минь гэвэл Сүжрида:

	— Үгүй ээ. Би хойшлуулах гээд байгаа юм алга. Би аавтай л нэг удаа уулзах хэрэгтэй боллоо гэхэд Хоримохэн:

	— Рата! Чиний хурим хиндучүүдийн дунд болно. Танай багш тань ч дуртай дэмжиж байна. 

	— Нагацаа та юунд байн байн ийм үг хэлнэ вэ? Би аавтай ямар хуримын тухай ярих гэж байгаа биш! Зүгээр шахуу л түүнтэй уулзах гэж байхад гэв. 

	Сүжридаг очиход Барэш гуай нэлээн сандарсан байдалтай авдар саванд юм хумаа хийж янзалж байлаа. Сүжрида:

	— Аав аа! Та юу хийж байна аа? энэ чинь гэвэл Барэш гуай чанга чанга хөхрөн,

	— Охин минь би маргааш өглөөний галт тэргээр Гимлай руу зугаалахаар явах минь Барэш гуайн инээдэд нэг хүчээр мишээх шинж нууцлагдан байгаа нь Сүжридад мэдэгдэж байлаа. 

	Барэш гуай гэртээ байлаа гээд түүнийг эхнэр хүүхэд нь түүнд амар заяа үзүүлэхгүй байгаагийн дээр өөрийн язгуур нь хүртэл хэчнээн гай болж байгаа гэж бодно. Тэгэхлээр тэр тэгж байсанд орвол хол явж хэд хоног чих амрах гэж бодоод өчигдөрхөн Гимлай явахаар шийджээ. Тэгээд өнөөдөр түүнийг явах гэж байхад нь юмнаас нь төхөөрөлцөж царай өгөх хүн алга байлаа. Тэгээд ч тэр өнөөдөр хамаг юмаа өөрөө төхөөрч байгаа ажээ. Сүжрида эд бүгдийг үзээд сэтгэл нь зовлонгоор булингартан эцгийнхээ авч явах хувцас хунар, унших номууд, эдэлж хэрэглэх юмнуудыг нь олж аятайхан төхөөрч өгөөд:

	— Аав аа! Та ганцаараа явах нь уу? гэсэн асуудалд хариулахдаа охины бүрэн уй гашуудалтай байгааг мэдсэн өвгөн баахан түдгэлзэж байснаа:

	— Рата! Надад ганцаараа явахад болохгүй юм юу байх вэ? гэвэл Сүжрида:

	— Үгүй ээ! Ганцаараа яаж явах вэ? Би тантай хамт явъя. гэвэл Барэш гуай Сүжридагийн нүүр өөд харлаа. Тэгэхэд нь Сүжрида:

	— Ааваа та энэ тухайд бүү зов. Би танд тэгвэл дараа болохгүй гэхэд эцэг, 

	— Охион чи юунд ингэж хэлж байна? хэзээ би чамайг дараа боллоо гэж хэлж байлаа даа! 

	— Би танаас хол байхад бэрх юм, би тун олон юм мэдэхгүй мухардах боллоо. Хэрэв та надад тэд бүгдийг тайлбарлаж өгдөг сөн бол сайхан аа! Надад тан шиг ухаан заяасангүй нь харамсалтай. Та ямар ч гэсэн намайг аваад яваач! гэж хэлээд Сүжрида авдарт хийсэн юм хумаа эвий нь олж янзална. Гүүний нүдэнд бас нулимс үл мэдэг гүйлгэнэж харагдлаа. 

	
ДАЛАН ТАВДУГААР БҮЛЭГ

	Хоримохэнд зурвас бичиж өгснөөс хойш Гора Сүжридагаас харилцаагаа бүрмөсөн тасаллаа гэсэн эвгүй бодолд дарагдан сэтгэл нь амар тайван байж чадахаа болилоо. Гэвч зөвхөн гарын үсэг зурсан төдийхнөөр бүх юм дуусах гэж баймааргүйеэ дээ. Гэр гарын үсэг Гораг хүчээр зуруулсан юм чинь дээ! Түүнээс үнэн голоосоо Гора тэр гайтай баримтыг үйлдсэнгүй билээ. Эд бүгдээс болоод Горагийн дотор бачимдаж тэр шөнөдөө Сүжридагийн рүү түргэхэн гүйж очих хэрэгтэй боллоо. Гэтэл сүмийн ханын цаг арав болохыг заан цохилоо. Түүнийг сонсоод Гора ийм орой болсон хойно бусдын гэрт очвоос даанч эвгүй юм гэж бодон цагийн дуугарах цохилтыг чих тавин алмайрлаа. Өнөө шөнө тэдний рүү явчихвал маргааш нөгөөх нүглээ наманчлах чуулган болох газар хүрч хонож чадахаа больдог гэж бодож байснаа Гангын эрэг дэх чуулга болох газар очих хэрэгтэй гэж шийдээд явлаа. Гэвч тэр нүглээ наманчлахын тулд ямар их зоримгоор шийдсэн бэ? Тэгж ухаарах нөхцөл хаанаас бий болов оо?! Багш ламтан бараа дагуулуудынхаа хамтаар цөм тэнд морилон ирцгээсэн байхыг үзээд Гора тэд бүгдэд хандаж амрыг нь эрлээ. Цөмөөр тэд сайн сайхан л хариу үг өгцгөөн. Тэр бүх цугларагсад цөм хинди шүтлэгийн хатуу зарчимд бат итгэсэн Гораг шалган үзээд тун их магтацгаалаа. Тэр орчмоор хөл хөдөлгөөн шуугиан улам их боллоо. Гора эргэн тойрныг ажиглан харж сэлгүүцэн алхална. Гэтэл Горагийн дотор юу ч юм бэ нэг юм «Чи шударга биш юм хийлээ! Шударга биш юм хийлээ!» гэж хашхирах дуу цуурайтлаа. Гэвч энэ шударга биш юм хаана байна! Ямар юм ийм шударга биш болчхов оо? Эд бүгдийг ялган салгаж шүүх цаг хаана байх вэ? гэж бодсон ч нөгөөх үнэн голоосоо чихнээ шивгэнэх үгс эс тасарна. Нүглээ наманчлахын хооронд зүрхний нь эсэргүүцэх хүчин түүнд дотоод эсэргүүцэл төрүүлж байлаа. Гора «Шударга биш явдал хийлээ» гэж өгүүлнэ. Энэ хэрэг зарчим журмыг мөрдлөг болгосондоо ч биш, шастирт алдаатай өгүүлснийг ч биш. Энэ бол тэгэх нөхцөл орчин ахуйгаасаа л болжээ. Тийм учраас Гора арга буюу эцсийн шийдвэрээ толгойгоо захиран мэдэж нүглээ наманчлах ёслолын зүг эргэлээ. 

	Цаг тун дөхлөө. Чуулга хурах газрыг тойруулан хулсан хүрээ хийж ёслол эхлэхэд бэлэн болоод байхад Гора Гангад орж биеэ ариутган угаагаад хувцсаа сольж байлаа. Энэ мөчид Горагийи сэтгэл нэг л тогтворгүй болж ирлээ. Үлгэрлэвэл эргэн тойрны бүх юм донслом түгшүүрт дарагджээ. Тэгж байтал Авинаш уруу царайлан ирж ийн өгүүлрүүн:

	— Танай эцэг Кришендиал тань цус алдаж үхэхэд ойрхон байгаа учир таныг хурдан ир гэж машинтай хүн явуулжээ гэлээ. 

	Гора дуулангуутаа явахад бэлтгэв. Авинаш ч түүнтэй хамт явахад бэлэн боллоо. Гэтэл Гора түүний явахыг хориглон өгүүлрүүн:

	— Үгүй ээ, чи явж хэрэггүй, харин энэ улсуудыг харзнаад байж бай! Чи очлоо гээд ямар л юм бүтээд орхих вэ. 

	Гора Кришендиалын өрөөнд орж харвал тэр зассан дэвсгэр дээр хэвтэж, Анандмия хөлд нь суугаад түүний хөлийг хоёр гараараа зөөлөн илж байлаа. Гора сандарч тэвдсэндээ болж хоёул руу нь байн байн харлаа. Кришендиалын дохисон ёсоор нэгэн сандал авчирч Гора хажууд нь суулаа. Гора эхдээ хандаж:

	— Одоо бие нь ямар шүү байна даа? гэхэд Анандмия:

	— Урьдахаа бодвол арай дээр байна. Англи эмч дуудаж үзүүллээ гэлээ. Тэнд Шашимук, бас нэг зарц энэ тэр байлаа. Кришендиал тэднийг гарга гэж дохилоо. 

	Тэднийг гараад явчихсаны дараа үг дуу ч үгүй Анандмия руу харснаа намуун зөөлөн дуугаар Горад хандаж өгүүлрүүн:

	— Аавын нь амьд явах цаг одоо дуусаж байна. Би чамаас өдий хүртэл нууж явсан нэг зүйлийг тайлж өгөхгүйгээр амь минь өнгөрч болохгүй гэхэд нь Горагийн царай нь цонхийн, юу ч дуугарч чадалгүй эмгэнэж суухад тун удаан болтол тэдний хэн нь ч ам нээж дуугарсангүй. 

	Өрөөнд хачин нам гүм боллоо. Тэгж байтал Кришендиал өгүүлэх нь:

	— Гора! Тэр үедээ би алдсан юм. Тэгээд алдаагаа засах ямар ч зам надад олдоогүй бил ээ! гэж хэлээд дахин дуугүй болчхож билээ. Гора ч хуучнаараа дахин дуугүй суулаа. Кришендиал дахин:

	— Уг нь би бодсон юм. Одоо хүртэл ямар явлаа, тэр чигээрээ дуусаг гэж ер нь ямар ч үед хэлэхээ больё гэж бодож явтал одоо бодоход ингэх нь бас буруу юм шиг санагдаад байдаг болчихлоо. Намайг үхэхлээр чи хүүрийг минь оршуулах ажлыг ямар янзтай хийх гэж байна гэснээ Кришендиал хэлсэн үгнээсээ болж сэтгэл нь хөдөлж салганаж эхэллээ. Гора ч ингэх ямар юм болоо юм бол чухам үнэн шалтгаан нь юу байгааг мэдэх сэн гэж бодлоо. Гора Анандмия өөд харж:

	— Ээж ээ! Та хэлээч юу болоод байгаа юм бэ? Эцгийг оршуулах эрх надад байх юм уу? гэж асуулаа. 

	Анандмия одоо болтол тэргүүнээ тонгойлгон гунигт дарагдан сууна. Горагийн асуултыг сонсоод эх тэргүүнээ дээш нь өргөж, Горагийн нүүр лүү эгцлэн харсан хараагаа тогтуухан болгож:

	— Үгүй ээ, хүү минь үгүй! 

	— Үгүй юм гэлээ. Гора ингэж хэлэхийг нь сонсоод цочих шиг боллоо. Тэгснээ:

	— Би түүний хүү нь биш юм уу? гэвэл Анандмия:

	— Биш! гэхийн хамт Горагийн царай галын дөл адил дүрэлзэн өгүүлрүүн:

	— Ээж ээ, та бас миний ээж биш юм уу? гэхэд нь Анандмиягийн хоолой тагларах шиг боллоо. Тэр гонгиносон аялгуугаар:

	— Гора! Миний хүү ээ! Чи над шиг үргүй амьтны хүү болон заяагдсан юм. Чи хэвлээс гарсан хүүгээс хол илүү амьтан шүү! Миний хайрт хүү минь! гэхэд нь Гора Кришендиал руу харж өгүүлрүүн:

	— Та нар намайг хаанаас олсон юм бэ? гэвэл Кришендиал

	— Тэгэхэд бослого! Ухаандаа цэргийн бослогын үе юм сан. Ёстой л цаг төрийн үймээн болж байлаа. Бид тэгэхэд Итавт байсан. Чиний ээж цэргүүдийн дажнаас зугтааж айхдаа манайд нэг шөнө өнгөрөөх болсон юм. Эцэг чинь түүнээс нэгэн өдрийн өмнө тулалдаанаас болоод нас эцэслэсэн юм. Түүний нэрийг... гэтэл Гора муухай дуугаар:

	— Үгүй ээ, би түүний нэрийг сонсохыг эс хүснэ. Тэр надад ямар ч хэрэг алга! гэж хашхирлаа. Горагийн ийнхүү байдлыг үзээд Кришендиал гайхаш нь тасарч хэлэх үггүй хэсэг түгдэрснээ яриагаа үргэлжлүүлэн:

	— Тэр шөнө хөөрхий ээж чинь чамайг төрүүлээд нас барлаа. Тэр цагаас хойш бид чамайг тэжээж торниулан, тэжээж өсгөсөн юм даа. 

	Ганцхан мөчийн төдийд Гора өөрийн бүх л амьдрал нэгэн эмгэнэлт зүүд шиг санагдлаа. Хар нялхаас нь эхлээд түүний амьдралд одоо хүртэл хэдэн зуун хана хэрэм босгосон гэж үзэхэд тэд бүгд агшин зуур бүрмөсөн алга боллоо. Энэ их хүчтэн хэн бэ? Хаанаас ийм лут тэнхээ заяав аа? гэж бодоход ухаан үл хүрэлцэнэ. Түүнд үзэж өнгөрөөсөн амьдралын бүх үнэн, угтан хойчийн уудам их ирээдүй цөм нэгмөсөн үгүй боллоо. Тэр замбагын дэлбээ дээр дуссан хярууны нэг ширхэг дусал шиг болжээ.Түүнд эх ч байхгүй, эхнэр хүүхэд ч үгүй, язгуур шүтлэг ч алга. Зөвхөн «үгүй л» болжээ. Одоо тэр ямар туслалцаа авах вэ? Ямар юм хийх, юунаас эхлэх, ямар янзаар амьдрах, хэзээ хаанаас нь хааш нь өөрийнхөө ажил явдлаа яаж цэгцлэх зэргийг бодолгүй зөвхөн энэ ховор тохиолдолд хөл алдан суулаа. Түүний царайг харсан хэн боловч дахин юм ярьж зүрхэлмээргүй байлаа. 

	Тэр үед айлын нэг бенгаль эмч нэгэн англи эмчийг дагуулан орж ирлээ. Эмч нар өрөөнд орж ирэнгүүтээ өвчтөнд хандан өвчний нь үзэхдээ Горагийн ийм их царай даруу байгааг харахгүй байж эс чадлаа. Тэд дор бүрнээ энэ хүн хэн бэ? гэж эргэцүүлэн бодлоо. Тэр үед Гангын шавраар тавьсан энгэсэг Горагийн духнаас арилаагүй байлаа. Бас тэр Гангад биеэ угаагаад торгон нөмрөг өмссөн бол мөн тэр чигээрээ л байжээ. Нүцгэн биен дээрээ цамц өмсөөгүй харагдлаа. Нөмрөгийн дотор түүний эршүү бярлаг хүдэр бие цухуйна. 

	Урьд нь бол Гора энэ англи эмчийг харангуутаа түүнийг үзэн ядах байгаа даа! Өнөөдөр энэ эмч өвчтөнийг сэтгэл зовуурьтай хүлээн суугааг үзчихээд түүний өөдөөс сэтгэл төгс харж суухдаа байн байн: «Энэ чинь миний хамгийн ойр дотнын хүн болох нь ээ?» гэж өөрөө өөрийнхөө сэтгэл зүрхнээс асууж суулаа. 

	Эмч үзлэгээ явуулж дуусаад өгүүлэх нь:

	— Миний бодлоор бол тийм их аюултай биш байна. Судас нь гайгүй цохиж байна. Ер нь биеийн бүхэл зохион байгуулалтад онц харшлан өөрчлөлт гараагүй байна. Болгоомжтойхон байвал цус алдалт нь дахихгүй, тэгтлээ их сэтгэл зовох хэрэггүй гэж сайхан үг хэлчхээд салах ёс гүйцэтгэж явлаа. Гора юу ч эс дуугаран суудлаасаа бослоо. Анандмия эмчийг ирэнгүүт хажуугийнхаа өрөөнд орсон байжээ.Тэр эмч нарыг гарсны дараахан орж ирээд Горагийн гараас барьж өгүүлрүүн:

	— Гора, ээжийн хүү чи над бүү уурла! Хэрэв уурлах л юм бол би өнгөрөх байх шүү! гэхэд Гора:

	— Та одоо хүртэл надад энэ тухай юунд эс хэлсэн юм бэ? Та энэ бүхнийг надаас нууж явж шүү! Хэллээ гээд танд муу юм юу болох билээ дээ? гэхэд Анандмия өөрийнхөө толгой дээр бүх бурууг хүлээгээд өгүүлрүүн:

	— Хүү минь ээ! Би чамайг олж аваад дахиад алдчихаасаа айж ийм нүгэл үйлдсэн юм даа. Хэрэв чи үүнийг дуулаад намайг орхиод явах болбол би хэндээ гомдох вэ? Би чухам юугаа хэлж үхэх вэ? Тийм явдал тохиолдвол би өөрийнхөө амиар шийтгэл хүлээхээс өөр яана даа одоо! гэхэд Гора зөвхөн, 

	— Ээж ээ! гэж хэллээ. Горагийн энэ үгийг дуулаад Анандмия мэлрэн нулимсаа барьж ядан эхэр татан уйллаа. 

	Гора:

	— Ээж ээ, би одоо нэг удаа Барэш гуайнд очъё! гэхэд нь сэтгэлийн хүнд дарамтаас мултарсан ээж нь:

	— Тэг дээ яв, миний хүү! гэлээ. 

	Түргэн үхэх шинж алга! Тэгэхлээр нууцалж явсан үгээ ам алдчихсандаа сэтгэл нь түгшсэн Кришендиал, 

	— Гора! Энэ тухай чи нууц задалж бусдад хэлэх хэрэггүй шүү! Яах вэ чи хуучнаараа байна биз! Түүнээс болоод эцэг үрийн холбоогоо таслах юу байх вэ! Хэн ч гэсэн энэ тухай мэдэх хэрэггүй юм гэж би үзэж байна гэхэд нь Гора түүний үгэнд хариу эс өчин тэр чигээрээ гадагшаа гараад явчихлаа. Тэр «Би ер нь Кришендиалтай ямар ч хамаагүй байх нь ээ» гэж бодоод харин сэтгэл нь амрах шиг боллоо. 

	Махимд ажлаас нь чөлөө олдохгүй байлаа. Тэр эзэн дээрээ орж арай гэж чөлөө авч эмчид хүн явуулж, элдвийг тэг ингэ гэчхээд хүрч иртэл, гэрээс гарч явсан Горатай тулгарлаа. Махим:

	— Гора чи хаачих нь вэ? гэвэл Гора, 

	— Доктор ирсэн, тэр үзээд зүгээр, онц юм алга, сэтгэл зовох хэрэггүй гэсэн гэв. Махим үүнийг сонсоод тун их баярлаж:

	— Яасан сайн юм бэ? Нөгөөдөр баярт өдөр шүү, Шашимуки хуримлана. Гора чи надад жаал зугаа тусална байгаа. Бас Виняг ирүүлэхгүй эртнээс ирүүлэхгүй байх талаар хэлэх юм сан. Авинаш бол зарчимч хинди байгаа юм. Тэр Виня мэтийн хүн хуримд оролцож болохгүй гэж бүүр онцлон хэлэх гэсэн юм шүү! Чамд бас өөр нэг юм хэлье. Тэр өдөр би албаныхаа газрын том том түншүүдийг урьж авчирна. Тэгэхлээр чи тэдэнтэй битгий л зөрж мэтгэлцээд байж үзээрэй! Ерөөсөө тэдэнтэй олон юм ярих хэрэггүй. Зөвхөн л «Good eveningsir» «Оройн мэнд хүргэе ноёнтоон!» гэж хэлээд л тонголзож байгаарай! Тэд бол ихэмсэг дээдэс шүү дээ. Бас хувраг хүмүүс ч ирэх бий. Тэд цөм хан тэнгэр гаралтууд. Чи тэднийг элдвээр доромжлохоос болгоомжлоорой! гэсэн Махимын аминчлан захих үгэнд ч Гора хариу эс өчин явж одлоо. 

	
ДАЛАН ЗУРГААДУГААР БҮЛЭГ

	Сүжридаг эцгийнхээ юмыг авдарт янзалж, мэлмэрэн гарах нулимсаа барьж, нуун ядаж байтал Горагийн ирэх сураг гарлаа-

	Сүжрида энэ мэдээг сонсоод шалавхан гэгч нь нулимсаа арчин, хийж байсан юмаа орхин бостол Гора ороод ирлээ. Горагийн магнай дээрх нөгөө Ганга мөрний шавар энгэсэг одоо хүртэл арилаагүй харагдана. Мөн цэвэрхэн торгомсог хувцас өмсжээ. Иймэрхүү хувцсыг ямар ч хүн энгийн цаг, эсвэл айл хэсэхдээ өмсдөггүй юм. Энэ бүгдийг хараад Сүжрида анх удаа Горатай уулзахад ямар байснаа эргэж санахад хүрлээ. Тэр өдөр Гора бүүр албаар маяглаж ирээд тэдэнтэй тулалдах гэж явсан юм. Харин өнөөдөр яагаад ингэсэн юм бол доо гэж бодно. 

	Гора орж ирэнгүүтээ тэргүүнээ газарт хүртэл сөхрөн Барэш гуайн амрыг эрж түүний өлмийний тоосоор толгойгоо мялаахад нь Барэш гуай зовсондоо сандран тэвдэж Гораг хоёр гараараа өргөж босгоод, 

	— Наашаа суугтун! Хүү минь! гэв. Гора:

	— Барэш гуай би одоо бүүр нэг чөлөөт хүн боллоо. Надад одоо ямар ч торох тээглэх юм алга! гэхэд нь Барэш гуай гайхаж:

	— Юу гэнэ ээ? гэвэл, 

	— Би хинди биш

	— Хинди биш ээ. 

	— Тийм ээ, би хинди биш! Өнөөдөр би өөрийгөө цэргийн бослогын үед эзгүй хоцорсон өнчин хүүхэд гэдгээ мэдлээ. 

	Миний эцэг ирланд хүн байжээ. Энэтхэг оронд умраас өмнө хүртэл хэчнээн олон мөргөлийн сүм байна вэ? Тэд бүгд миний тулд үүд нь хаалттай боллоо. Өнөөдрөөс эхлэн энэ орны аль ч өнцөг буланд надад суугаад хоол идэх алгын чинээ газар алга аа! гэжээ. 

	Барэш гуай Сүжрида хоёр Горагийн амнаас ийм үг дуулаад юу ч хэлэхээ мэдэхээ байлаа. Барэш гуайд хэлэх үг олдохгүй юм шиг болчихлоо. Гэтэл Гора цааш өгүүлрүүн:

	— Барэш гуай. Би өнөөдөр чөлөөлөгдлөө. Би одоо язгуур шүтлэг цөмөөс нь хөөгдөхөд айх юм алга. Одоо би ариун ёс сахих гэж маяглаж явахаа цэглэе! Тэгэхийн ч хэрэг алга! гэхэд нь Сүжрида Горагийн нүүр өөд ширтэж харсаар байлаа. Гора:

	— Барэш гуай би хэчнээн олон өдрийн турш энэтхэгийг олж авахын тулд амь тэмцэж явлаа даа. Хэрэв саад тохиолдвол тэд бүгдийг ялан давж өөртөө итгүүлж нэгтгэхийн тулд өдөр шөнөгүй хоол умдаа мартаж цөхрөнгөө бартал оролддог сон. Миний чармайлтаар босгогдсон тэр хана хэрмүүдээ бүүр нэг бат бөх юм болгох гэсээр байгаад өөр юм хийж эс чадлаа. Ядахдаа ингэсэн минь бас яамай даа! Тэгээд би үнэнхүү Энэтхэгийн төлөө хувиршгүй үнэнээр ул мөр хийж түүнд амь насаа зориулах гэснээ зүрхшээн буцсан юм. Би, сэтгэл түвшин амьдрах Энэтхэг орныг бий болгож байгуулсан тэр бат цааздаа өөрийн эх оронч хайр хүндлэлийг бүүр нэг эмээх аюулгүй болтол нь хамгаалахын тулд эргэн тойронтойгоо одоо хүртэл хэчнээн их тулалдаан хийв дээ! Гэтэл тэр бодол агшин зуур зүүд зэрэглээ адил үзэгдэх өнгөө хувирган үгүй боллоо. Бүх Энэтхэгийн сайн муу, жаргал зовлон, ухаантай, мунхаг эд бүгд миний хажууд ойрхон ирээд байна. Өнөөдөр би үнэний төлөө зүтгэх эрхтэй боллоо. Үнэн хэргийн талбар өмнө минь байна. Тэр бол миний тархинд биш. надыг хүрээлсэн энэ сая живаа ард түмэн, охид хөвгүүдийн. амьдралыг таних чадал юм. Горагийн энэ шинэ маягийн үзэл санаанаас болоод Барэш гуай хүртэл сэтгэл нь их хөдөллөө. Тэр байж сууж ядаад босон өрөөн дотуур явлаа. Гора өгүүлэх нь:

	— Та миний үгийг ойлгож байна уу? Би нийгмийн язгуурыг дотор нь өдөр шөнө шиг ялгаварлах гэж зорьж байснаас амжилтад хүрч чадаагүй юм. Өнөөдөр би хинди биш бүүр энэтхэг хүн боллоо. Надад хинди мусульман, христос ямар ч шашин шүтлэгийг эсэргүүцэх юм алга аа. Өнөөдөр надад тэд бүгд их Энэтхэгийн доторх язгуур шүтлэгүүд болох учраас би тэр бүгдийг өөрийн юм шиг хүндэтгэн үзнэ. Та намайг зөвхөн хотын хурлууд дээр л үг хэлэхээс хэтрээгүй гэж бүү үз! Би Бенгалийн хамгийн бөглүү тосгоноор ямар айлууд амьдарч байна, түүгээр бас орж тэдэнтэй сэтгэлийнхээ үгийг ярилцсан юм шүү! Ингэж би нэг ер бусын аялал хийж санаандаа хүрсэн амжилт олж чадаагүй юм даа. Тэгээд ч би нэг талаараа сэтгэл дундуур явдаг юм. Би энэ үл гүйцэлдэх янз бүрийн арга замыг ялж амжилт олох гэж мөн ч их хичээсэн юм сан. Учир нь би Энэтхэг орныг аминаасаа илүү хайрладаг юм. Энэ их орны аль өнцөг буланд би амьдарч түүнийг харж байна, тэр газраа би эх орноо дарлалд орохыг нь харж сууж тэсвэрлэдэггүй юм гэхэд Барэш гуай:

	— Үүнийг бид олж авах тусмаа бас улам цаашилж ахиад байхаас биш ахиж даварсны ял зэмлэл гэж байхаа болиход хүрчээ гэхэд Гора:

	— Барэш гуай та бод л доо! Өчигдөр шөнө би бурхнаас маргааш өглөө намайг шинэ маягийн амьдралд хүргэж өг! Би хар нялхаасаа аваад ямар ариун цэвэр биш бузар үйл тарьсан бэ? Бас намайг хүрээлж байгаа энэ бүх хог новшийг нэг удаа л арилгаад намайг цоо шинэ амьдралтай золгуулаач! гэж гуйсан мөрт бурхан үгийг минь тоосонгүй, харин тэрээр үнэний гайхлыг гар луу минь могой шиг хатгаж орхилоо. Тэгээд би нэгмөсөн бузартаж үндсээрээ алга болно гэж хэн зүүдлэх вэ? Гэтэл өнөөдөр би хамгийн доод язгуурын гэр орноос ч бузартахааргүй ариун болж хувирлаа. 

	Барэш гуай би ийнхүү өнөө өглөө чөлөөт оюун санаа төгс хүн болон Энэтхэг орны хэвлээс төрлөө. Ингэж би ийм олон хоногийн дараа сая нэг юм эхийн хэвэл гэж юуг хэлдгийг бүрэн ойлголоо гэхэд нь Барэш гуай:

	— Гора! Чи өөрийнхөө эхийн хэвлийд ямар л эрх олж төрсөн бэ? Тэр эрх чөлөө рүүгээ намайг аваад яваач! гэхэд нь Гора:

	— Та! Өнөөдөр би чөлөөт хүн болоод юунд ийнхүү хамгийн түрүүнд тан дээр ирж байгааг ойлгож байгаа биз дээ гэвэл Барэш гуай:

	— Юунд? гэж асуувал Гора хариу өчих нь:

	— Энэ эрх чөлөөний уг сурвалж танд байгаа юм. Намайг та өөрийнхөө шавь болгож хайрла. Та надад тэр хинди, мусульман, христос, бярман аль ч язгуурыг ялгаварлахгүй үздэг эзэн тэнгэртээ мөргүүлж хайрла! 

	Ямар бурхны сүм, үндэс язгуур үл ялгаварлаж өдөр шөнөгүй орох хаалга нээлттэй байна, тэнд зөвхөн хинди нарын төлөө биш байна. Тэр л ёстой их Энэтхэгийн эзэн тэнгэр мөн! Барэш гуайн нүүрэн дээгүүр гүн зузаан хайр бялхсан шинжтэй нүдээ буулгаж дуугүй зогсож байлаа. 

	Ингэж удтал ярилцсаны дараа Гора сая Сүжридаг харлаа. Сүжрида зөөлөн сандал дээр амар тайван суужээ. Гора инээмсэглэн өгүүлэх нь: 

	— Сүжрида, би одоо чиний багш биш, харин би чамаас намайг хөтөлж багшийнхаа өмнө очооч! гэж гуйя! гэж хэлээд Гора шууд гараа сунган Сүжридад өгөхөд тэр суудал дээрээсээ босон гараа сунгаж өөрийнхөө гарыг Горагийн гар дээр тавиад Гора, Сүжрида хоёр, энэ чигээрээ Барэш гуайн өмнө очиж гүнээ хүндэтгэлээр мэхийн хүлцлээ.

	
ТӨГСГӨЛ

	Орой болсон хойно Гора гэртээ эргэж ирвэл Анандмия өөрийнхөө өрөөний үүдний тавцан дээр чив чимээгүй сууж байгааг олж харлаа. Гора ирэнгүүтээ түүний өлмийд сөгдөн мөргөвөл Анандмия хоёр гараараа Горагийн тэргүүнийг энхрийлэн өндийлгөж тохой дээрээ авч үнсэн хайрлалаа. Гора ам нээн:

	— Ээж ээ, та миний ээж! Би ямар эхийг ингэтэл их эрэн хайсан бэ, тэр эх та мөн. Гэтэл тэр сайн хүн санаагаараа гэгчээр гэрт минь ирээд суучихсан байж байх юм. Та язгуур шүтлэгийг ялгаварлан үздэггүй. Өндөр дээдэс өөдгүй доодчууд гэж хүнийг та ялгаварлаж сураагүй! Та ёстой аз жаргал бүхнийг биедээ шингээсэн мөнхийн алтан баримал. Миний Энэтхэг эх! Ээж ээ, та одоо зарцаа дууд! Би түүний тань гараас ус ууя гэвэл Анандмия баярын нулимс бөмбөрүүлэн Горагийн чихэнд намуун зөөлнөөр, 

	— Гора? Одоо би нэг удаа Винягаа урьж ирүүлэх минь! гэжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

